Алтай калыктыҥ
 Россияга киргенинеҥ ала 250 jылдыгына учурлалган

Содон айылдыҥ ичинде бозом караҥуй. Тинчӱ. Jаҥы кайнаткан jаш этле, изӱ боjоло, тоскуурдыҥ суузыла, байа тӱжине кӱйген jаан отло jытанат.

— Сен jанып кел, уулым, jанып кел — деп, тӧр бажында отурган карган ӧбӧгӧн араай унчукты. Айткан кажы ла сӧзи узак санаадаҥ, кӧгӱстеҥ чыкканы иле болды.

 — Jан дейдим, балам, jан. Ол орустыҥ айлына канчазын jӱрерге, канчазын ого кул болорго — деп, эпши jанында чоргодый коркойгон сырсак эмеен jӧмӧди. Эмеенниҥ сӧстӧри арбыш кептӱ, кату угулды.

ӧбӧӧнгӧ коштой отурган уул, койдыҥ арказын челдебей токтойло, узак унчукпай барды.

Айылдыҥ ичи тымый берди. Тӧрдӧ содойгон кӱп те, оныҥ ары jанында караҥуйда сомдолгон аптырга кайырчак та, кайырчактыҥ ӱстинде jалтыраган ээрдиҥ каажы да, ӧрӧ илмекте саргарган сарjу уратан куук та, кургадып койгон маҥырдыҥ тизӱзи де, эпши jанында сӱттӱ кӱлер казан да, эжикте кугарган сокы да, керек дезе табылу jалбыраган от-эне де — ончозы уул нени айдар эмеш деп, сакый бергендий билдирди. Тӱндӱктеҥ карап алган кайаныҥ тегенектӱ самтак бажы там эҥчейе тӱшкедий бодолды.

Jе уул тыс та унчукпады.

— Сен ол оҥордыҥ Бедосья деп кызын айланып турган болдыҥ? Ары ла кедерет — деп, эмеен сускузын арчып, шаҥжай берди. — ӧскӧ лӧ уктаҥ кижи алатаны токтозын. Кижи кӧрбӧй jӱрген эмес. Оҥор келин сени jакшы ла тужыҥда jакшы кӧрӧр. Кӱч чыдаар, табынар тужыҥда ла сен ого ӧгӧӧн. А мынаар оорый берзеҥ, уйадай берзеҥ, сен дӧӧн кӧрбӧс тӧ. Ада-эне болгон бисти де керексибес. Санан, санан! — деп, эмеен кату айдала, бойы да санана берди. — Сеге та чын айдадым, та тӧгӱн айдадым!.. Jе меге ле… Эмди келе-келе кижи тышкары базып та jӱрерге калажыраар. Чала чочып, ӱркип jӱрер. Мынаар ӧрӧртинде jаткан Килиҥ кӧрӱне бербезин деп турбай кижи. Балазын туку ала jашта куучындажып койгон. Кол-колдоҥ тудушкан. Аш-тамакты амзашкан. Кӧӧркий бала эмди он jетилӱ. Айла, jакшы да бала. Кеберкек те. Мыны сеге не деп айдып отурган болор деп? Бойыҥ да jирмени аштыҥ. Энеҥ сени оҥдоор деп отурбай. ӧзӧгинеҥ чыккан балазы кижини…

Jе уул база унчукпады.

Аарчы шӱӱген таардаҥ оп-топ тамчы чӧпӱлдейт. Тышкары иргеде ийнек табышту мыш этти. Кадын дезе эҥирдеги тымыкта, кӱркӱрежи там jаандап калган, кӱчтӱ шуулайт. Ол улу сууда улу санаа бар, jе ол санаазын чыгара айдып болбой, кыйналат, катуланат, ачуурканат, jайнайт, кезедет, комыдайт, чынга ла ыйлайт.

— Jе акыр — дейле, ӧбӧгӧн алча айагын jерге салды. — Бил, уулым, — дейле, кӱректий jаан алаканын кучак кире сагал бӧктӧгӧн элбек тӧжине салып, кӱҥӱреп, jызырап чыгатан ӱнин jабызадып алды. — Бил, шӱӱ. Jаан агаҥ jуу-чакта божоды. Кичӱ агаҥ бу ла эмди Кадынга сала берди. Арткан эки бала — jаш. Jаан да агаҥныҥ балдары торсыгын jетире кӧдӱргелек. Сыйныҥ да кичинек. Олорды эмди кӧрӧр керек. Энеҥ ле мен карыдыс. Бисти де кӧрӧр керек. Камык ӧскӱсти карган улус канай азыраар? Бисти ончобысты аргадап jаткан кижи — ол кичӱ агаҥ болгон. Эмди ол jок. ӧлӧҥ-одынды кем эдер, кем тартар? Эки-jаҥысты кем кӧрӧр?.. Ол jаратта эмди эдер немеҥ jок. Мен сени ол jаар ӧнӧтийин ийгем, ӧнӧтийин jӱргӱскем. Jе эмди бу ончозы биске керек jок боло берди. Jаҥы jаҥ келди. Алтын совет jаҥ келди. Эмди бисти бу jаткан jеристеҥ кем де сӱрӱп болбос. Мениҥ керегим бӱткен — дейле, карган сагалын сыймап, узак отура калды.

Jиит адазы jаар кылчас этти. Ол адазынаҥ качан да комыдалду сӧс укпаган. А эмди… Байла, карыганы бу туру. Jоон байбак кызыл тыттыҥ ӧзӧгинде чирик табылганы бу туру. Jе эмди де бек, эмди де кӱчтӱ. Узакка чыдажар, узакка корыыр.

От карганныҥ кайаныҥ эҥмегиндий элбек маҥдайын, ичегендердий карарган ӱйттерлӱ барбак тумчугын, кату ла кунукчыл кӧргӧн jаан кӧстӧрин бирде кызарта jарыдат, бирде боромтыдып jажырат. Карган бу ла jууктарда мындый болбогон. Оныҥ jӱзи тууныҥ бажында турган кижиниҥ jӱзиндий, jаантайын омок, ачык-jарык, jайым болотон. Санаалу кӧстӧри недеҥ де коркыбай, уйалбай, кижиге чике кӧрӧтӧн. Бастыра бӱдӱминеҥ, базыдынаҥ, кыймыгынаҥ кӱчине, салымына иженген, санаазы, эткен кереги чын деп бӱткен омок сыркын билдиретен. Улуска болужар, тоомjылу сӧс айдар, керек дезе ӱредер, арбаар деп jӱретен. Чындап та, не ӱретпес, не айтпас: узак jӱрӱм jӱрген, не ле болгон, нени ле кӧргӧн, таскаган, ченелген. Бектеҥ бек тайак эдип азырап алган сыгындый уулдары бар, албатыга беретен, алтын кӱйӱ экелетен кызы да бар. “Ээ, адам, адам, — деп, уул сананат. — Байбак кызыл тыт турган деп отуратаныгар. Ол тытка коштой оныҥ чочогойлорынаҥ ӱч коо тыт ӧскӧн. Бир jоткондо бала тыттардыҥ бирӱзи jыгылган, ада  тыттыҥ бир jанындагы будактарын сындыра-сыбыра соккончо барган. А эмди… Эмди база бирӱзи jыгылды… Бир jаныныҥ будактарын jулдаганча jыгылды. Кызыл тыт карган, база будак чыкпас, чӧбрӧ бӱтпес, шырканы jазатан чагана-саҥыт та астаган…”

Улус бу уулга: “Адаҥды тӧзӧзӧҥ, jакшы кижи болорыҥ” — дежетен. “Jок, мен адамды тӧзӧбӧзим — деп, уулчак мойножып отурар. — Андый кӧп тӱк оозымды айландыра керек jок”. Бу чын. Карганныҥ сагалы бир кучак. Атка минзе, онызыныҥ учын курына ороп алар. Бу нениҥ учун дезе, сагалы чылбыр-тискинге оролор. Тегин де бир катап эмдик ӱредип турала, сагалы армакчыга оролгон. Карган эмдикке арай болзо тептиртип албаган. Сагалдыҥ бир ууштамы jулунган. Эмди jаагында алаканча jер агарып jӱрер. Мыны сананала, уулдыҥ каткызы келди. Ол адазынаҥ jаантайын jалтанып jӱретен. Удура неме айдары санаазына да кирбейтен, jе бу ла ӧйдӧ адам бар, куйагым бар деген бӱдӱмjиге сӱӱнетен. Эмди кӧрӧр болзо, адазы тегине ле карганак, оныҥ бойына тайак керек, бойына бӧк, куйак керек. Айдарда, оныҥ санаазынча этпей, бойыныҥ да санаазын айдарга кем jок.

 — Мен сананып кӧрӧйин, ада. Сананайын, эне — дейле, уул отура калды. Ада-энезиниҥ сӧстӧриле баштапкы катап jӧпсинбеген кижи, олор канайдар эмеш деп сакый берди. Jе ада-эне унчукпады.

 — Меге чын ла jазап сананар керек… Ээ, а jанып келбей, мени кайда барар болор деп… — уул каргандарга килеген айас айтты. — Акыр, атанадым. Тӱн кире бербезин — дейле, уул картузын кийип, jеҥил туруп чыкты. Бажы керемге тирс тийди. Ыш, ак кубалдар айылдыҥ ичине айланыжа берди. Jе кем де унчукпады. Алдында болзо: “Бу аjарынбас, керем сӱзер кандый бала! — деп, энези шаҥ эделе, оноҥ ойто jымжап, — кӧр, канайып jаандап калгаҥ, а эмдиге кижи албагаҥ” — деер эди. Бойлоры уулы  мынайда jаандап калганына, олордо мындый бийик ле ӧҥжӱк, чыдаар уул бар болгонына ичинде сӱӱнгилеп, кӧстӧри jалтыражып, кӱлӱмзиренип ийгилеер эди. А эмди олордыҥ санаазы, байла, мындый: “Чалдо-о, балабыс керек дезе айлында керем барын ундып койгон туру ине”.

 — Мен ол jаратта удабазым. Соҥзуннаҥ ойто келерим — дейле, уул артык айдар неме таппай: — Мен мылчага кирип, кийим солып алайын — деди. Бу мындый сӧстӧрди алдында кемизи де jылдырбас эди, эмди база унчугышкылабады. “Бир келерде, айлына бир тӱн конбос бу кайткан бала! — деп, энези тен jарыла берер эди. — “Мылча” дегени не ол?! Алтай кижи мылчаны оны… Тургуза кон бого!” — “Кадынды тӱнде кайткан кижи кечет. Тегин де сӧс уккулабай тургулайла…” — деп, адазы база чыдашпас эди.

Уул кайра салып чыгатан уур эжикти эп jок ачып, оноҥ ӧткӱре тыҥыда ойто jаап, ышту, тинчӱ айылда отурган кижи jеҥил тынды. Jе кей тышкары да серӱӱн эмес болды. Таштарла, тегенектерле, таштардыҥ кагыла jытанат. Бу кӱнет jанында канча эҥмек кайалар, корум-кӧчкӧлӧр jайгы кӱнге тӱжине кызып калган. Эмди эҥирде jылузын ойто берип jат. Кадынныҥ чыкту тыныжы эмес болзо, мылчаныҥ ичиндий болор эди.

ӧрӧ бийикте чын ла ӱч толыкту тӱндӱктий теҥери jаркынду да болзо, jе тар ойдыктый ӧзӧктиҥ тӱбинде эҥир кирип калган. Туулардыҥ бажы jаар кеҥ бӧрӱктӱ кижи кӧрӱп те болбос. ӧскӧ jердеҥ келген бир кижи сойоктордыҥ бажы jаар каҥкас эделе, чалкойто jыгылган, бажы чыккан дешкилеер. Чыт ла эткен чеден туулар, мынаҥ jылан да ӧтпӧгӧдий. Jе Кадын канайып та каалга тапкан, чыга конгон. Айдарда бу туйук jер эмес.

Кадынды jараттай алаканча акта тӱндӱктери кызара jарып, тоолу айылдар туру. Улус уйларын jаҥы саап божоткон, кой-эчкизин jаҥы чеденге кийдирген. Эмди ажангылап, сӱт кайнаткылап jат. Табылу, тойу куучындар угулат, балазын уйуктаткан келинниҥ кожоҥы jымырайт, кабайыныҥ шагайлары шалыражат. Jурттыҥ ӱсти jанында Кеериш дейтен, оозы камалга jок шаҥкылдап jӱретен ӱй кижи: “Сен айлыҥа jанарыҥ ба, jок по? Ылтам бас, учкан, бери!” — деп, балазына арбанат. Бапылдажып jарганаттар учкулайт, карлагаштар суртулдажат.

Уул адын тӧҥниҥ ӱстинде армакчылаган. Ак ат бороро кӧрӱнип турды. Аттыҥ ары jанында jетире тудулбаган серкпе сомдолот. Серкпениҥ ӱсти jанында карарган jаан ташка jииттер jуулыжып тургулаган эмтир. Алдында болзо, ол jииттер айылдар сайын jӱгӱрижип: “Э-эй, ойынга, ойынга!” — дежип кыйгырыжып, кыймыражып тургулаар эди. Jе эмди, бу jуртта jаан тӱбек болгон кийнинде, араайынаҥ jуулышкылап, араайынаҥ ойногылап тургулаган болор. Канайдар, ӧлгӧнлӧ кожо ӧлӧр эмес, барганла кожо барар эмес. Jӱрӱм ӧдӱп jат, барып jат… Тӱгенбес, токтобос.

Уул jииттер jаар базып ийди. Ойноор ло кӱӱни jок. “Кайран агам…” Jе ойнобозо до, кӧрӱп отурар. Ол jаратта мындый ойындар болуп турган эмес. Кобы-jиктер сайын бир кезек jииттер бар, jе каа-jаа тойлор болгон кӱндердеҥ башка jуулыжып болгылабас. Ойынды эмеш кӧрӧр. Кыза jуурылган jӱрек jабызаар болор бо? Тӱбектиҥ базырузы jеҥилер болор бо? Чиймелген санаалар чечилер бе?.. Оноҥ Кадынды кечер. Федосья… Федосьяны кӧрӧр…

— Учар! — деп, уулдыҥ кийнинде кезем ӱн угулды. Уул тура тӱшти. Оны Салкын дейтен нӧкӧри jаба jедип алды.

— Jе кандый jӱрӱп келдиҥ? — деп, Салкын ого колын берди.

— Кандый jӱрдим деер оны…

— Не де кӧрӱнбеди бе?

— Jок. Jаҥыс ла Туура-Коолдо сынык кайык jадыры. Та агамныҥ кайыгы, та балыктаган улустыҥ.

— Мен башкӱн келгем. Чакпынду-Кем келтейиле. ӱч кӱн jӱргем — деп, Салкын унчукты. — Мен сени кӧргӧм. Кумакту-Jарда иримди сайгылап тургаҥ.

— Мен сени база кӧргӧм.

— Ээ, табылатаны кӱч ле неме. Кадын кирӱӱ. Борооны, туманы кайнап калган. Кижи jараттаҥ бир де кулашта немени кӧрбӧй турганда.

— Jок, табылар. Суу jаанда барган кижини ыраак апарбас. Jарат jаар таштаар керек. Суу оогош болгон болзо, кӧндӱре коолыла алып jӱре берер.

— Мен соҥзун база ойто барып, бедрейин дегем, jе болуп албайтан эмтирим. Бойыҥ билериҥ, Учар, комсомолдыҥ кереги. Аймак jаар jуунга алдырып jат. Иш кӧп… Акыр, менде сениле jаан куучын бар, нӧкӧр, — дейле, Салкын Учардыҥ jардына колын салды. — Jе айт, нени сананып алдыҥ?

— Нени сананып?

— Комсомолды канайдарга туруҥ?

— Мен нени де сананбадым. Бу ӧйлӧрдӧ сананар да эмезим…

— Jастырып jадыҥ, Учар, jастырып jадыҥ — деп, Салкын jӱзи сооп, кату унчукты. — Удабай ла бу jаратка jан. Ол Каллистрат — бай, кулак. Бистердиҥ, jоктулардыҥ, классовый ӧштӱбис. А сен дезе кул болуп, оны байыдып, ого болужып jадыҥ. Керек дезе кӱйӱ болорго тургаҥ ба, та кандый. Бис ол Каллистратты удабас ла jок эдип саларыс. Совет jаҥ оны jаан кӧӧрӧтпӧс. Оныла кожо караҥуй jер jаар кӱлӱрт эдип калдыҥ.

— Мен нени де сананбай jадым. Каллистрат коомой ло кижи эмес.

— Айдарда, сен бистиҥ ӧштӱбис. Мен сеге нӧкӧр эмезим.

— Сен, сен…

— Бис jаҥы jӱрӱм тӧзӧӧргӧ jадыбыс. Сен мыны канайып оҥдобойдыҥ? Jаҥы jӱрӱм! Jайым ла бай jӱрӱм. Бого болуп мен бойымды да карамдабазым. Jолыма туруп кӧр — “jап” берип саларым. Адам да, кожо чыккан карындажым да болзо — килебезим.

— Сен ле мен тудуш эмезис. Сениҥ санааҥ андый, менийи мындый.

— Айса чын ӧштӱӱм эмтириҥ, нӧкӧр. Ол jаратта тоолу jииттер бар. Бис ого комячейка тӧзӧӧргӧ jадыбыс. Сени, нӧкӧр кижини, болужар деп бодогом. Эмди мен сени билдим. Биске болушпаска турган болзоҥ, ӧштӱге болужып jадыҥ. Сен ӧштӱ! Мен сени…

— Сен мени коркыдып болбозыҥ. Ии! — деген бойынча, Учар Салкынды чамчазыныҥ ӧмӱринеҥ ала койды.

— Бу слер бого нени эткилеп турганаар? — деп, бу ла тушта Шыраҥкайдыҥ jалакай ӱни угулды. — Бу канайып турганаар? Кажы, ойынга баралы! Ойынга! — дейле, ол эки уулдыҥ ортозына кирип, олорды колтыктап ийеле, ичкери болды. — Jе ол jаратта не солундар бар, Учар?

— Jок, не де jок — деп, Учар эпjоксынып унчукты.

Шыраҥкай — байа Учардыҥ энези куучындаган кыс. Шыраҥкай чыгарда ла, Учардыҥ ада-энези оныҥ ада-энезиле куучындашкылап койгон. Шаалтазыныҥ кезигин керек дезе табыштырып та койгон болор керек. Мыныҥ учун Учар ла Шыраҥкай кичинек тужында олорды кожо ойнодып тургулайтан. Jе оноҥ сегис jаштуда Учар ол jарат jаар jӱре берген, Шыраҥкайла кӧп тушташпаган. А jаанап келерде, ончозын оҥдоп турган кижи, Шыраҥкайдаҥ качып туратан. Учардыҥ ада-энези дезе Учар каа-jаа келзе ле, оны ээчидип алала, Шыраҥкай-эшке баргылаар. Jаан улус куучындажып отургылаар. А Учар ла Шыраҥкай дезе бой-бойлоры jаар кӧрӱжип болбой, jӱстери кызара jалбырап, кыймык jок отургылаар. Ойындарда база тушташпаска албадангылайтан. Jе бу jаста Учар барып jатса, удура Шыраҥкай jолыккан. Учар Шыраҥкайды, алдында ла чылап, ары кӧрӧлӧ, ӧдӧ берер болор деп сананган, Шыраҥкай дезе Учардыҥ кӧстӧрине чип-чике кӧрӱп, ого базып келеле, оныҥ карманына та нени де сугуп ийеле, токтобой до ӧдӧ конгон. Учар оны уштыйла кӧрӧр болзо, калта. Jӱзӱн-jӱӱрлеп, чололоп кӧктӧгӧн калта. Учарга jакшы боло берген. Ол бир де кыстаҥ сый албаган. Кӧрзӧӧр ол Шыраҥкайды: ӧнӧтийин кӧктӧгӧн, Учар туштаар болор бо деп, jаантайын кожо алып jӱрген. Jе Учардыҥ таҥкы тартпайтанын ол билер бе? Та. Jе онызы керек беди?.. Мыныҥ кийнинде Учар Шыраҥкайга jолыгар деп сананган, jе Шыраҥкай оноҥ ойто ло качып, кыйыжып турар боло берген… А эмди дезе Учардаҥ бир де кемзинбей jат. Чыт ла эттире колтыктап алган. Оныҥ колынаҥ бачым айрылып та болбозыҥ… Jакшы бала. Иштеҥкей, ус та бала дешкилейт. Ада-энези де аргалу-чакту, jакшы улус деп чотолот… Кеберкек те бала. Jе бу ла эмди jал-кара чачту бажын jайкап, араай кӱлӱмзиренип, jеп-jеҥил базып браады. Бу ла jаста кенете узайла, Учардыҥ jарын бажына теҥдежип калган… Кажы ла уул куда ийер эди. Jе Шыраҥкайдыҥ ада-энези берген сӧзин качан да буспас. “Канайдарга турганаар?” — деп, Учардыҥ ада-энезинеҥ кезем база сурагылабас. Бӱткилеп турган ине. Ада-ӧбӧкӧниҥ jаҥы. Туура барарга jарабас… “Канайдар, канайдар? Федосья база бар. База jараш, база кару… Канайдар, канайдар?”

— “И-и, Учар келген туру ине, Учар” — дежип, jииттер олорды чуҥдап ийди.

— Балабыс эмди канайткай не, Кӱреҥдей? — деп, Учар чыга берерде, унчукпай отурган эмеен сурады. — Айткан сӧзисти уккай не? Сен, адазы кижи, оны jазап jакып, кезе-быча айдар керек болгон. “Сананып кӧрӧйин” — ол не дегени… — деп, эмеен кураанныҥ терезин уужап отурды. Бу балазы сууга барган кийнинде, эмеен нени-нени этпей отурып болбос боло берген. А ӧбӧӧн, азыйда jаантайын узанып отуратан кижи, эмди айры колына нени де тутпас болуп калды.

— Унчуксаҥ дейдим. Оноҥ ажан. Jаҥыс та болчок болзо, эт jизеҥ — деп, эмеен катап айтты.

— Ажанып отурым, ажанып — дейле, ӧбӧгӧн тепши jаар колын сунды, jе эт албады. — Учардыҥ барганы удаган. Он ӱч jыл болотон эмтир. Санаазы, каны тартса — jанар. Кӱч ле неме. Ол Каллистрат, ол Аграфена ого ада-эне де болуп калган ине. Ол jер, Кадын ол jаны, ого jер-алтайы болбогон деп пе? Кӧргӧйис… Туку качан jандырар керек болгон. Акыр… — дейле, карган уур турды.

— Бу сен кайда барарга? — деп, эмеен ӱкӱс этти.

— Jок. Бу Корокойло калыражып келейин деп. Айылга канчазын отурар.

— Jе, jе. Jаҥыс ла ойто Кадын jаар база бердиҥ. Сенеҥ кижи тен коркыбас эмес. Эмеш санан. Jӱрегиҥ jабызат. База балдар бар. Сенизи jокко мен олорды канайдар болор деп?

— Бил турбай… Сен мени не болор деп… jоо…

Кӱреҥдей ӧбӧӧн тышкары чыкты. Аjыктанды. Караҥуй jетире койылгалак. Учардыҥ ак ады тӧҥниҥ ӱстинде кӧрӱнди. Айдарда, Учар мында. Байла, ойында. Корокой ӧбӧӧн-эште jаан от кӱйет. Бу от бӱгӱн тӱниле ӧчпӧс. Оныҥ айлына атту-чуулу кӧзӧрчи Токуш келген. Кӱреҥдей ӧбӧӧн Корокой-эшти ӧдӧ конды. Оны кем-кем кӧрӱп турган болбозын деп аjыктанала, Кадын jаар болды. Jаратта чыт ла эттире ӧзӱп калган талдардыҥ, jойгон-чибилердиҥ, кайыҥдардыҥ ортозына кире конды. Аралдыҥ ичи шык караҥуй болды.

— Балам, балам, уулым… — деп, ӧбӧӧн таштарга бӱдӱрилбеске, будыла jерди jоктоп, будактарга кӧзин ойо сайдырбаска, алдын сыймадап, араайын ӱрбедеп браатты. — Балам, сен меге тӱбекти не эттиҥ? Мен сени ол тӱн балыктаба деп айттым ине. Ай эскиде кайткан кижи Кадынга кемелӱ кирет. Кижиниҥ сӧзин уккулабас… Эмди не?.. Сен нени де билбезиҥ, сеспезиҥ. Тирӱ jӱрген меге ле ӱргӱлjиге тӱбек, ӱргӱлjиге шыра. Адаҥды не карыттыҥ, балам? ӧзӧк-буурына катуны не урдыҥ, балам? Сениҥ учун jӱргем… jоо, jоо… jӱрӱмди jаҥы ла баштаган… jаҥы ла эр болгон, бала-баркалу болгон… Эмди мен канайып jӱрерим… — дейле, ол килеҥ ташка тайкылды. Тыҥ jыгылды, jе чочыбады да, коркыбады да. Болчок ташка отура jыгылды, jе былчылган jерин сыймабады да, ӧрӧ ӧҥдӧйбӧди де. — Меге эмди ӧлӧҥди кем эдер? “Ай, араай айруушта, эмештеҥ айруушта! Бӱдӱн быгылды… Бели-будыҥ кыйыжа бербезин” — деп, мен кемди арбайтам?.. “Ада, сыгын адып келдим. Туруп, арчымак кийдирижеер!” — деп, мени база кем тӧгӱндеер?.. Ээр-токымды кемге чӱмеерим? Jаҥыдаҥ бычак та эдип салгам — дейле, ол уур ӧҥдӧйди. База такып jыгылбаска, козыр таштарды колыла сыймадап, сууга jетире эҥмектеп келди. — Балык болгон болзом кайдар… Эмди ле сениҥ кийниҥнеҥ jӱре берген болзом кайдар… Jе ӧлӱм jок, jок. Сениҥ балдарыҥ бар…

Караҥуй Кадын ортозында jал-толкузы ӧрттий jалбырап, Тойбодым деген теҥис jаар jӱткип ле jат, меҥдеп ле jат. Муҥ аргымак ӱркийле, тизирт эдип, ичкери болгондый, корум-кӧчкӧ jуула-jуула, саҥды тӧмӧн кӱзӱреп брааткандый. Бу суу эмес, бу суйук от, кайнап калган корголjын. Кӱркӱреген табыжы орчылаҥга толуп калган. Токтодор арга jок: темир кайаларды jара тепкен, jер-jыҥысты бӧлий соккон, теҥерини силкиген, телекей казыгын jайкаган... Мен кӱчтӱ деп аркырайт, мен jайым деп сыгырат, мен эзирик деп кожоҥдойт, мен эмдик деп октолот. Силкинип jат, чиренип jат. Меге тийбе дейт, ӧртӧттиҥ, кестирдиҥ дейт.

— Оо, Кадыным! — деп, Кӱреҥдей ӧбӧӧн кӧксин тудунды. — Сен мени азырагаҥ, сен мени чыдаткаҥ. Ак-jарыкта эҥ баштап кӧргӧним сен болгоҥ. Ичкеним — сенеҥ, jигеним — сенеҥ. Сени кӧрӱп jӱрӱм деп сӱӱнип jӱретем… Кайттыҥ, суум, кайттыҥ?.. Уулымды не алдыҥ, не алдыҥ? Сени кӧрӧр кӱӱним jок! Сен ӧштӱ, сен эдӱ! Тӱ-ӱк, соолып кал, кургап кал! — дейле, ӧрӧкӧн эҥчейе тӱшти. Сууны окшоп, ыйлай берди. — Уулымды бер, Кадыным, бер. Куу сӧӧгин де болзо бер. Эргекче де эдин… бер, бер. Jерге кӧмӱп салайын… Амыразын, токыназын…

Карган узак jатты. Оноҥ уур ӧҥдӧйип, jаратта jаткан кемеге jетире узак ӱрбедеди. “Сомокту ба? — деп, кемениҥ илjирмезин шалырада тартты. — Jе, карын, сомокту эмтир. Учар эмди jанбас… Jанбас…” — дейле, кемениҥ jанында jаткан jаан болчок ташты jардыла кӧдӱре ийделе, оныҥ алдынаҥ тӱлкӱӱр алды.

Бу ла тушта jаратта таш шалырады. Караҥуйда элбеҥдеп, кижи клеетти. Эмегенниҥ кимиректенгени угулды:

— Балам кайда не, кайда не? Эмди кажы ташка кысталып, кажы тазылга илинип калган jады не?.. Та кӧмӱлгекте кӧмӱлип калган, та айлангышта айланып турган… Jоо, jоо… Баламды, кӧӧркийди, та кандый балык челдеп jат, та кандый курт кемирип jат… Айса кумакка чыгара таштаткан, изӱ кӱнге ӱрелип jадыры не?... Jеекен, тӱлкӱ, кускун, каргаа тажып турган болуп…

Кӱреҥдей ӧбӧӧн эмеенин чочытпаска, араай jӧткӱрип ийди.

— Бу мен, Шалтырак.

— А?.. Уй, уй! Бу сен бе? Бого не келгеҥ?

— Сен не келдиҥ?

— Кеме сомокту эмтир бе?

— Эйе.

— Тӱлкӱӱрин алдыҥ ба?

— Алдым.

— Jе карын. Эртен таҥда ойто экелип койорыс. Jе jаналы, адазы, jанак. Ыйлабаак, адазы, ыйлабаак. Учарыс бар, балдарыс бар…

Jииттер эки башка бӧлинеле, удура-тедире тургулап  алган. Уулдар, кыстар кол-колынаҥ тудунышкан, колтыкташкан, коо сындары тӱп-тӱс ле ээлгир тургулайт. Каткы, кӧӧрӧм. “Колӱзӱжӱ” деп ойын. Шыраҥкай Учардыҥ колын тыҥ тудуп ийеле, алтын-мӧҥӱн ару ӱниле удура турган тизӱге кычыру эдет.

Табыл-тубыл камчылу 

Табылгазы jинjилӱ, 

Актай-кӧктӧй ак атту, 

Адазы сӱрлӱ… 

Салкын кел!

Салкын бар jок кӱчиле jӱгӱрип келеле, Шыраҥкай ла Учардыҥ тудунышкан колдорын ӱзе согор дейле, jе ӱзӱп болбоды. Бу тизӱниҥ jииттери сӱӱнгилеп, чыҥырыжып, колчабыжып ийип калдылар. Салкын та чын ӱзӱп болбогон, та ӱзӱп албачыҥ болгон — мыны Учар оҥдободы. Салкын дезе Шыраҥкайдыҥ колынаҥ тудунала, туруп алды. Кару, jымжак эттире араайын кожоҥдой берди.

Беш сабарлу колымды

Берип турум: “Эзен” — деп,

Бери jанымда баланы

Кӧстӧп турум мениҥ деп.

Бу тушта ол тизӱдеҥ кычыру алган Шыраҥкай jӱгӱрип jӱре берди. Тизӱни ӱзе согуп албай, ондо артып калды. Салкын дезе кожоҥын токтотподы. 

Он сабарлу колымды

Берип турум: “Эзен” — деп, 

Ол ло турган баланы 

Кӧстӧп турум мениҥ деп.

— Эй, уул! — деп, Учар  Салкынныҥ колын силке тартты. — Чӱрче мынаар базак! — деп, jӱреги кӧксине бадышпай унчукты.

— Мен качан да белен — деп, Салкын ӧчӧш кӱлӱмзиренди.

Беш ле алтайла, кызылгаттыҥ тӧзиниҥ ары jанына барып алдылар.

— Сен меге байа нени айттыҥ? — дейле, Учар Салкынныҥ тӧжинеҥ ала койды. — Мени чын ла ӧштӱӱм деп тургаҥ ба?

— Jок, Учар, кижи сени бери келзин деп турбай — деп, Салкын токыналу унчукты. — Кӧрзӧҥ, бисте кандый jакшы. Jииттер кӧп. Кӧрзӧҥ, кандый кыстар. А сен дезе…

— А мен не?..

— Кемди колтыктаарыҥ? Каллистраттыҥ тижи чочколорыла ойноорыҥнаҥ башка. Каллистраттыҥ калажына садынып койгоҥ — дейле, Салкын база ӧкпӧӧрип чыкты. Учарды тӧжинеҥ база ала койды. — Мен сени ол jаратта jииттерге комячейка тӧзӧ деп канча айткам. Сен дезе… Каллистрат сеге Федосьязын берер деп пе? Эйе, белен. А канай-канай чын кӱйӱ боло берзеҥ, сен — ӧштӱ. Каллистрат — кулак, сен — кулак!

— Сен нени айдадыҥ?! Мен сени эмди ле…

— Jок, нӧкӧр, — дейле, Салкын Учардыҥ тӧжин салып ийди. Ойто токыналу унчукты: — Сен меге тийбе. Мен комячейканыҥ качызы. Меге тийген кижи — контра. А контраны jаҥ… кыч ла. Мыны мен сеге нӧкӧр болгон учун айдып jадым. Сеге килеп.

— Тӱӱк! Сенеҥ ӧрӧ кижини… — дейле, Учар колын jаҥып, бастыра бойы тыркырап, ады jаар базып ийди. А Шыраҥкай?.. Кӧӧркий сакыыр, иженер… Аайы-бажына чыгар керек болгон. Jе алдырбас. Оноҥ… А аайы-бажына канай чыгарыҥ? “Айса болзо ырызым… Ырызым Шыраҥкай…”

Учар ак аттыҥ армакчызын чечип, тӱре тудала, адын jедингенче, айлы jаар басты. Амыры jетпеген ат мойножот. Беш кӱн Кадынды jараттаган, ат jакшы откорылбаган. Быjыл Кадын ичинде ат откорордоҥ, кой тойгодый ӧлӧҥ jок — бастыра кӱйӱп калган. Эмди ле, jайдыҥ ортозы да болзо, ӧлӧҥ кӱреҥший кадып, бут алдында оодылып-сынып jадар.

“Федосья… Оныҥ кӧстӧри бу суу тӱбинде мызылдашкан таштардаҥ jараш, бу теҥеридеги jылдыстардаҥ чокту. Чаҥкыр кӧстӧр, jок, jок, бу Кадынныҥ суузындый jажыл кӧстӧр… Федосья… Ээлгир узун колдор, эрке кару кӱлимjи… Федосья…”

Учар адын чакыга буулайла, иргеде jаткан ээр-токымын алып, адын ээртеп алды. Ак ат тыркырай берди: “Айса болзо Кадынды кечерге келижер. Тӱн. Ичике-ей…”

Учар айылга кийдире jӱгӱрзе, кижи jогыла. Кайда баргылаган болотон? Jе мынызы карын jакшы. Нени эдерге турганын билгилебес. Оноҥ ӧскӧ база ла токтоткылаар. Мойношсо, ачынгылаар. Jаҥыс ла эки кӱннеҥ ойто келерим деп айдып койотон немени. Ого jетире бу иргеде кемени сыксагылап, jазагылап койгылаган болзо. Кеме jокко тегине ле jорыкташ болуп турган. “Табарым мен, агамды, табарым” — деп, Учар кӧстӧри jашталып, арчымагын, мылтыгын алды. Кедертине jабынып конотон тере тонын, jес казанын, каптурлу малтазын арттырып койды. Адына минип, кечӱ jаар jортты.

“Кижини Салкыннаҥ бери кыйа кӧрӱп турганда — деп, оныҥ ачыныжы эмдиге ӧтпӧйт. — А мен оны эҥ артык нӧкӧрим деп jӱретем. Jаштаҥ ала кожо ӧскӧн. Кожо кой-эчки кабырган, ӧркӧлӧгӧн-момондогон, канча балыктаган, аҥдаган. Кемге-кемге, jе Салкынга бойыма чылап бӱдетем… Айса болзо сен jастырып jадыҥ, а Учар? Та ла та… Кем оҥдоор?”

… Ол тушта Учардыҥ адазында jирме кире кой, он-он беш эчки болгон. Салкынныҥ адазыныҥ малы база ла бу кире. Учар ла Салкын бу малды бириктирип алала, кабырып jӱргӱлейтен. Бу иштеҥ башка иш, бу Туулайлу ӧзӧктӧҥ башка ӧзӧк, бу Jаан-Туудаҥ башка туу бар деп, ӧскӧ улус, ӧскӧ jӱрӱм бар деп, олордыҥ санаазына да кирбейтен.

Jай. Jаан-Тууныҥ бастыра кайа кӱнет jӱзи jаантайын кызу турар. Изӱ  эзин тыныжыла кижини jалдап турар. Ташла, тегенектерле, jыланкӧслӧ jытанар, ачу jаарсыыр. Кезиктерде кижи изӱге чыдажып болбой, кӧргӧни кызарып, jиргилjинденип турар. А аспандардыҥ чартылдажынаҥ баш тӧҥӱреер. Эки уулчак, кӱнге чын ла быжып калган уулчактар, Кадынныҥ jарадында ичегендер каскылаар, балкаштаҥ туралар, айылдар туткулаар. Чырбагалдаҥ сындырала, чеден-кажаан эткилеер, ого кой-эчки деп, чочогойлор кийдиргилеер. Мынайып ла ойноп турганча, кӱн ӧткӧни билдирбей, калар. А чын кой-эчки?.. Олор кайда да барбас. Бу ла Jаан-Тууны ӧрӧ чыгала, отоп-отоп, изӱде кара суулу серӱӱн jиктерге jадындап алала, эҥирде тӱшкӱлеп келгилеер. Айылга jедип баргажын, эки jара бӧлингилейле, чедендерине киргилей берер.

“Кӧрзӧҥ, эмди мен ӧштӱ — деп, Учар караҥуйда кекенип браадат. — А мен ого оорыбайтан болзо, эдимди де кезип берер эдим”. А санаазында нениҥ де учун ол ло jайгы Кадын, изӱ, аспандар. Учар ла Салкын Кадынныҥ кожоозында балбакбаш дейтен балыктардыҥ балдарын туткулап, керек дезе бойлорын да ундыгылап койгон jӱрген. Кенете: “Ой, ой, аргадагар, аргадагар!” — деген кыйгы угулган. Уулчактар jӱгӱрип барала, кӧрӧр болгожын… Учардыҥ Кӧк-Мойын дейтен текези та кандый да кижини jыга сӱзӱп алган турган. Коркышту сӱзеген теке. Кижиге кийнинеҥ билдиртпей jууктайла, такымына кенете ле келип сӱзер. Кандый да бӧкӧ кижи болзо, буды бокырылала, барып тӱжер. А кижини jыга сӱзӱп алган кийнинде, оны тургуспай, тӱжине  каруулдай берер. Бу тушта кыймыктабай jатса торт. Торбок кире jаан теке. Мӱӱстери тыйрык ӱлдӱ ошкош. Jаҥыс ла Учардыҥ сӧзин угар. ӧскӧ кижи токтотсо до болбос. Керек дезе Салкынныҥ сӧзин укпас. Учардыҥ ада-энези ол сӱзеген таҥманы сойор деер, jе Учар болдыртпас. Кайда ла астыгып тура калган кой-эчкини jоктоп, jууп келетен теке болгон.

— Ой, балдар, аргадагар, аргадагар! — деп, jоон сӧӧк-тайакту кижи комыдап jаткан. Бастыра бойы кара тер кижи тоозын-тобрактыҥ ӱстинде. Оныҥ jӱзин, чырай-бадыжын кӧрӧр дӧ эмес. Бӧрӱги туку jалаҥда.

Учар текезин мӱӱзинеҥ тудала, айра минип алган. Кижи туруп чыккан.

— Бу слердиҥ текегер бе, балдар? — деп, кижи кактанып сураган.

— Эйе, бистиҥ.

— Jе меер, балдар. Мени аргадаган учун — деп, байагы кижи штаныныҥ карманынаҥ эки кичинек ак таш чыгарып келген. — Мен айылга jетпегенчем, текегерди божотпогор jӱ, балдар, — дейле, кижи сумалын jӱктенген бойынча, jӱгӱре базып, jӱрӱп калган.

Учар дезе бу мындый ак таш jок эмес, оны биске не берген деп, кайкап туруп калган. Оноҥ бу ташты таштап ийейин бе деп jӱреле, та недеҥ де улам jалап ийген. “О! Бу не? Бу кандый тату таш?!” Сакыр деп ашты баштапкы катап амзаганы бу болгон.

Мыныҥ ла кийнинде эки уулчак ол кижини — садучы ӧбӧӧнди — jаантайын сакыйтан болгон. Ол кижи эки такып ӧткӧн, jе уулчактар jаар кылчас та кӧрбӧгӧн.

— Акыр ла бис оны — деп, Салкын айткан. — Текени бого буулап аларыс. Jаҥыс ла ӧдӱп кӧрзин.

Чындап та, садучы ӧбӧӧн сумалын jӱктенген, сыр кожоҥдо jедип келген. Уулчактар текезин божодып ийгилеген. Садучы текени кӧргӧн jерде, багыра ла берген: “Аргадагар, балдар, аргадагар!” А аргадаган учун — эки болчок сакыр. Мыныҥ кийнинде уулчактар ол садучыныҥ ӧткӧнин сакып турар боло бергилеген. Jе бир кӱн… Учар кой-эчкизин чеденге сугуп ийеле, энези та неге де тыҥ ачынып калганын сезип ийген. Тайа чырбаалын тудунала, jууктап ла келерде, Учар качкан. (Энези Учарды сабап ийер, адазы дезе бу jӱрӱминде ого кол тийдирбеген.) “Кел, балам, кел. Мен сениҥ чимиригиҥ арчып берейин, балам?” — деп, энези jалакай унчуккан. Jе Учар jууктабаган. “Мен сеге бӱгӱн каймакка талкан булгап берерим, балам”, — деген. Jе Учар база jууктабаган. “Мен сени чыбыктабазым, балам, чыбыктабазым. Кижи бойыныҥ ӧлӧ кулдужын канай сабайт” — деп, эркеледерде де — тӧгӱндетпеген. “Акыр ла, учкан, сен меге тӱҥей ле сабадарыҥ! Эмди эчки саарыс. Туку Алчакмӱӱсти тут!” Учар эчкини тудала, энезине jууктабай, оноҥ кажы ла ӧйдӧ кача берерге белен турган. Jе ӱч кире эчкини саап ийген кийнинде, энезиниҥ чырайы эрий тӱшкен: “Бот, мениҥ балам кандый jакшы. Эчкилери бӱгӱн сӱттӱ-ӱ. Балам jакшы кабырган эмтир”. Бу ла сӧстӧрдӧҥ Учар мылырап, серемjизин jылыйткан. “Кӧр, арjаныҥда адаҥ клеет” — деерде, кайа кӧргӧн. Энези бу тушта оны кап ла туткан. Тайа чырбаал шыйтылдаган: “Сен ол солун кижиге эмди текеҥди тукурарыҥ ба, учкан?” — “Jок, jо-ок! Jо-jоо!” — “Сен эмди ол эрлик ошкош эдӱ текеҥди сойдыртарыҥ ба, учкан!” — “Jо, jоо! Jок, сойдыртпазым” — “И-и, сен кижиниҥ сӧзин укпас!..”

Эртезинде угар болзо, чыбык Салкынга база jедиштир. Jе ого эмеш ас jедишкен, нениҥ учун дезе оны адазы чыбыктаган. Мыныҥ кийнинде уулчактар ол садучы ӧбӧӧнди кетебес болгылап калган.

“Салкын — нӧкӧрим. Чын ла нӧкӧрим — деп, Учар jылу сананып браатты. — Jок, jок, jе мен саҥ ла башка кижи. Бу ла jаҥы Салкынды jара тартып ийерге тургам. А эмди дезе… Тен катаҥызы jарыла бергендий, ойто jымжап калган. Ээ, мындый кижи канай кижи болуп jӱрер? Сен тенек, Учар. Ол бурузы jок jаш тужыс болгон. Эмди дезе jаандаган. Мында ӧскӧ кемjӱ, ӧскӧ беске. Мыны канай билбейдиҥ?.. Jок, jок, jаш туштагы нӧкӧр — ол чындык нӧкӧр. Кӧргӧйис, кӧргӧйис…”

Ээ, ол ло jыл бу jерге Jемди деп кам келген. Тӧс тӧзӧп, Алтайга мӱргӱӱл эткен. Арык, сырсак, Тастаракай ошкош кам болгон. Бойы эзирик, сыр кожоҥдо, сыр биjеде. Чилекей-чимириги чӧйилген, кокырлаган, кокымайтыган отуратан. А jаман сӧс айдар болзо… Jаанды jаан дебес, jашты jаш дебес. “Бу канайып туругар, ачы-сыйындарыгар, ага-эjелеригер отуры да дезе, токтобос. Айла ол сыйындары, эjелери: “Jок, jок, бу былар ла келерде, кулактарыс укпас, кӧстӧрис кӧрбӧс болуп калган” — дешкилеер.

Бот, мыны кӧргӧн кийнинде Учар ла Салкын камдагылап баштаган. Эки айылдыҥ элгектерин тӱҥӱр эделе, jара камдагылаган. Эскин-оодышка jедишкилеген. “Акыраар ла, кийе-паат таҥмалар, ол Jемди кам слерди кортылдаган чочко эделе, минип алала, Эрлик-бийдиҥ эжигине jетире чаап кӧрзин” — деп, канча арбаткылаган да болзо, токтогылабаган. Кадынныҥ jарадына таштарды корымдай jууп ла ийгилеер, оттоҥ одыргылап ла ийгилеер, камдай ла бергилеер. Jетпей турган неме — тайылга jок. “А тайылга бисте бар туру ине” — дейле, Салкын азыранты уулагын jыга баскан. Учарды колын тудуп бер деген. “Сен коркыба, уулак. Бис сени чып-чын эмес, а ойноп сойып jадыбыс — дейле, уулактыҥ ӧзӧйтӧн jерин бычагыла jыжа тарткан. — Ой-ий! — деп, ол бу ла тушта кыйгырып ийип калган. — Мен бычактыҥ арты деп бодогом, мизи туру ине, мизи!” Учар кӧрӧр болгожын, уулактыҥ ичинеҥ кан сызылып чыккан: “Качак, качак! Эмди бисти база ла сабагылаар!” Эки уулчак уулакты таштайла, jӱгӱрген ле jӱгӱрген. Олор бу jерге качан да jанбас. Олор ӧскӧ улуска бала болгылаар. Ыраак-ыраак jӱргӱлеп калар… Улус бу кача берген уулчактарды, азып-тозуп, аштап-суузап, бош торолоп калган кӱлӱктерди, ӱчинчи кӱнде тайгадаҥ тапкылаган. Jе чыбыктагылабаган. “Ол слердиҥ уулагаар канайтпаган да. Jӱк ле кардында терези эмеш кезилген” — деп, Учардыҥ адазы айткан.

Учар каjу jаратты кыйкай, Кадынга тӱже jортуп келди. Ак ат таказы таштарга калтылдап, суу ичерге албаданды. Така божобогон, бек эмтир деп, Учар сананып калды. Jаратта кара таш jаар кылчас этти. Бу jердиҥ улузы ол ташла сууныҥ кемин, бийигин кемjигилейтен. Jе караҥуйда ол таш кӧрӱнбеди. Андый да болзо, Кадын jаан, сӱрекей кирӱ деп, Учар сезип турды.

 Алдында болзо, Учар Кадынды кӧргӧн jерде бодоп кӧӧрӧп чыгар эди. Солун кижиге туштаган чылап, сӱӱнип турар. Эмди оныҥ Кадын jаар кӧрӧр дӧ кӱӱни jок. Аргазы бар болзо, ол Кадынды кӧрбӧскӧ, ӧскӧ jер jаар кӧчӧ дӧ берер эди. Jе канайдар, андый арга jок.

“Сен , Кадын, агамды не алдыҥ, не алдыҥ? — деп, шымыранып, ол адынаҥ тӱшти. — Кайттыҥ, Кадын, кайттыҥ? Айса болзо мени база?.. Кайдаҥ кӧрӧр, кайдаҥ кӧрӧр, jӱрӱмди оны…” — деп, адын кемеге jединип келди. Эмди ол ээр-токымын, арчымагын, мылтыгын кемеге салып алар. А ак ат дезе jединип ле алза, кече берер. Бу Кадынды ол канча кечпеген болор деп? Кезикте ол нени-нени сананза, Кадынды кемелӱ кечеле: “Ээ, кече берген турум ине” — деп, jӱк ле сезип калар.

Учар кемениҥ илjирмезин jайказа, сомокту эмтир. Jалбак ташты аҥдандырып ийерде, тӱлкӱӱр база сыймалбады. “Ээ, адам эмезе энем… Кечпезин дешкилеген болбайсын — деп, jылу сананды. — Кечпезин дешкилебей а. Jе олор мени билбес. Санаамды билбес…” — дейле, кенетийин сӱрекей jӱрексип чыкты. Ол коркышту меҥдеп, чылбырды кеме буулайтан казыктаҥ кӱрмелей соголо, арчымагын, ээрин алды. Суудаҥ чыгара апарып салды. ӱзеҥи таштарга шыҥырт этти.

“Сомокты тӱлкӱӱр jокко ачарым деп тен иженбе де. Каллистрат ӧнӧтийин андый сомок кондырган… Jе алдырбас. Бис кеме jокко до — деп, ол ээрин арчымактыҥ ӱстине салды. Кеjимле jапты. — Jаҥмыр jаабас. А калак, ӧӧрмӧ колоҥ. Анчада куйушкан. Адам оны чололоп, бир ай отурган. Jе кем де албайтан эди. Ээр-токум, не-неме мында jаантайын jадатан эди. Керек дезе та кемниҥ де мылтыгы бого неделе кире jатты. Jе мылтыкты не де болзо сугар — карабин” — дейле, ол jаратка чыкты.  Мылтыгын jыгылып калган jоон кызыл тыттыҥ алды jаар сугала, чӧбрӧдӧҥ jара тартала, ӱстинеҥ jаап койды. Мынаҥ оны кем де таппас. Jе jаҥыс ла эртен ойто келеле, алып алар керек.

“Бу мылтыгымды, ээримди таштап, бу мен канайып турган кижи? — деп, кенете токтой тӱшти. — Бу айкараҥуй ай эскиде Кадынды кечпейтен эмес беди?.. Jок, jок! Федосья… Федосьяны кӧрӧр керек… Чаҥкыр кӧстӱ jылдызым, чолмоным. Jалакай, jобош ӱнин угар керек. Кӧӧркий араайын кӱлӱмзиренип, мен jаар бир такып jылу кӧрӧр болор бо? Артык не де керек jок. Федосья. Суу тӱбинде тоозы jок таштар муҥ ӧҥиле типилдеже jалтыражар. Jе бир таш ончозынаҥ jаркынду, чӱмдӱ, куулгазын кӧрӱнер. Ол Федосьяныҥ кӧстӧри. Jӱс мыйгактыҥ ортозында бир боп-болчок чыт эткен мыйгак jӱрер — Федосья андый. Бир ӱӱр теке-jуҥма мылтыктыҥ кӱзӱртинеҥ ӱркип, кайаны кырлай тазырт эдер. Бирӱзиниҥ буттары jерге тийип-тийбей, чын ла канаттудый, учуп браадар — Федосья андый. Тӱмен jараш чечекте бир чечек эҥ jаркынду, муҥ агашта бирӱзи эҥ коо, эҥ бийик, бир jылдыс эҥ чокту, бир мажак эҥ тирӱ, бир албаа эҥ кылгалу — Федосья андый”.

Учар ойто ээр-токымыныҥ jанына келеле, кийимин, сопогын уштып, jаҥыс ла ак ич штанду артып калды. Кийимин токымныҥ алды jаар сугуп койды.

Учар эмди белен.

Кадынга базып келди. Сууныҥ толкузы оноҥ бийик, ол jаратта тургулаган тууларла теҥ деп билдирди. Тӱш болгон болзо, Учар сананбас та эди. Jе эмди тӱн… Тӱнде Учар Кадынды бир де катап эжинип кечкелек. “Алтайым, кудайым — деп, Учар араайын шымыранды. Тӧжинде jес крезин сыймап, jылдыстары типилдеген теҥери ӧрӧ кӧрди. — ӱч-Сӱмерим, тӧрӧл суум Кадын…” — дейле, соогы jайылып, ийиндери тыртас этти.

“Балам, коркыба, кеч” — деп, теҥериниҥ тӱбинде ӱлген кудай jабызап келгендий. Ол Учардыҥ адазы ошкош, оноҥ кӧргӧжин, Каллистрат ошкош. Ол jалакай кӱлӱмзиренип, бажын кекигенчиледи.

А эне-суу Кадын… “Ээ, бала, — дейт Кадын, — кечпе, кечпе, тӱбекке келбе. Бил, балам, — дейт Кадын. Таштарга келип моҥдонот, чарчалат. Армакчыдый ӧрӱлет, jазылат, иримделет, ийиктелет. — Мен бу ай эски тӱнде сеге эне эмезим, мен Суу ээзи, jалтыраган, jаман, ачап ӱй кижи. Сенеҥ бӧкӧ, сенеҥ jараш, сенеҥ jалтанбас уулдар алгам, эркелегем. Сенеҥ болгой уулдар кучагымнаҥ айрылып болбогон. Олор эмди jажына мениҥ. Олор менде… Олор меге тирӱ… ӱле-конокторы ӱргӱлjиге jиит, мениҥ толкуларымда ӧрӧ-тӧмӧн сунгулайт, суумды ӧткӱре кӧстӧри jалтырагылайт. Олорго мында jакшы, мында сӱӱнчилӱ, jе олор тӱҥей ле jер-энези jаар сурангылайт, чыгара калыырга эптӱ jарат бедрегилейт, кезекке де болзо амырагадый тӱӱнти керексигилейт. Олорго jадын-токтоду керек, токынал-амыр керек, а мен дезе суу, jаантайын кыймык, агын. Олордо менеҥ айрылар салым jок… Jе кел, jиит, кел! Чӧрчӧк jериниҥ jаражын кӧргӱзерим, куулгазын кожоҥын угузарым. Балык болуп, экӱ jарыжарыс, сӱӱнерис, сӱӱжерис. Мен ару, мен суркурууш, мен чаҥкыр-jажыл, соок. Мен jердеҥ jараш, мен jердеҥ куулгазын, солун.

“Jок, мен кӱчтӱ — деп, Учар бастыра бойы jуурылып, таштаҥ ташка jеҥил алтап келди. — Тартыжарыс, Кадын! Ээ, бу jараш эмес пе? Ай-караҥуй тӱн, казыр Кадын, оны кечире jӱзӱп брааткан мен. А ол jаратта… ол jаратта Федосья. Мен дезе… Мен тартышка чыккан сыгын, балазын корыган айу. Мен тартып койгон jаа. Мен толкуларды томыра кечкен, ойноп, октолып брааткан бел балык”.

Ол адын jединеле, ташту jараттаҥ чыгып алды. (Таштарга ат jакшы базып болбос.) Jаратты кыйкаган орык jолго чыгала, сууны ӧрӧ болды. Бу кеме турган jердеҥ бир канча ӧрӧлӧп алар керек. Бу нениҥ учун дезе Кадын Учар ла атты jарым беристе кире быжу апарар. Тӧмӧн боом бар, сууныҥ ортозында бозого таштар бар. Кызам Кадын ол тушта кижини не де эмес jаба былчып койор. Оноҥ Кадынныҥ jылым кайа jарады ӧрӧ чыгып та болбозыҥ.

“Jок, мен кече берерим, кече берерим” — деп шымыранат. Ак ат Кадынды кечерге браатканын сезип ийеле, бастыра бойы тыркыражат, мойножот.

Учар Кадынды эҥ ле баштап он беш jаштуда кечире эжинген. Кечпес арга jок болгон. Олор Салкынла экӱ маргышкылаган.

— Туку ол Кадын олjондо тожылага jеткен кижи — деп, кумакка бастыра бойы кӧмӱлип калган Учар тегине ле унчуккан.

— Jок, ол тожыла эмес, а тегенек. Сӧҥӱскен ол — деп, Салкын кӧҥкӧрӧ аҥданып, ого удура унчуккан.

— Jок, тожыла.

— Jок, сӧҥӱскен.

— Тожыла дейдим.

— Jе айса маргыжак! — деп, Салкын колын сунган. Ол кӱн Салкын та неге де ачынып, jаман кӱӱни тудуп калган болгон.

— Маргыжак! А недеҥ?

— Беш jудруктаҥ!

— Jе.

Уулчактар тура jӱгӱрген бойынча, Кадын jаар калып ийгендер. Учар Кадынныҥ jарадынаҥ ырабай эжинип туратан, а кечип кӧрбӧгӧн. Jаратка jедип-jетпей ле jӱргенче, тыны чын ла чыккан. Колы-будын кыймыктадып болбой барган. Толку оны уужай соголо, уур базырып ийген. Суу бойыныҥ соок ло караҥуй тереҥи jаар соро берген. Суу Учарга тӱби jок деп билдирген.

Учардыҥ коркыганы коркыш. Кӧстӧриниҥ алдында кезикте кызыл-чоокыр учуктар чӧйилижип, тыныжы jок кӧкси эмди ле jарыла бергедий бодолгон. Энезиниҥ ачу кыйгырганы угулганчылаган. Jе бу ла тушта Салкын оны чачынаҥ атпактайла, кейлӱ, jаркынду алтайга чыгара тартып келген…

Мыныҥ кийнинде Учар бойыныҥ кӱчин ченеп, jылдыҥ ла эки-ӱч катап Кадынды кечире jӱзӱп туратан. А былтыр jайыла кӱнӱҥ сайынга jуук кечетен. Каллистраттыҥ ӧлӧҥ чабатан jери Кадын сууны jакалай. Одузы сууныҥ чек ле jарадында болгон. Каллистрат сегис кижи jалдап алган. Учар олорды баштап ӧлӧҥ эткен. Федосья казан азатан.

Jайыла килеҥ айас, баш jарылар изӱлер турган. Талтӱште ажанар тушта Учар Кадынга кийдире базып алар.

— Учар, сен токто, Учар. Мен коркып jадым. Мен сени адама айдарым — деп, Федосья чаҥкыр кӧстӧри jапылдап, jайнап турар.

Кӱнге турундый карарып калган Учар ырысту кӱлӱмзиренип ийер. Jӱрӱм jакшы, jӱрерге jакшы! Суйук тӱдӱнде чайкалган туулар jыш-арка тонына оронгылап, мӧҥкӱ тош бӧрӱктери агара jалбырагылап: “Мен jараш, jок, мен бийик, jок, мен бай!” — деп мактанышкылаар. Чечектери мызылдаган тегерик айаҥдар мӧтлӧ, jаҥы чапкан ӧлӧҥлӧ jаарсыыр. Не ле неме ӧскӧн, jаранган, ӧҥжиген, элкем-телкем, иженген, сакыган. Кадын дезе jажыл-чаҥкыр, кӧс кылбыгар ару, чыкту серӱӱн тынышту, табыжы jымжак, токыналу. Бу Кадынныҥ jарадында бӱдӱн обоо jапаш, jапаштыҥ эжик алдында агара jалбышталган суйук ышту от. Оттыҥ jанында Федосья — кӱнле jытанган jараш кыс. Бу кыстыҥ jанында Учар. О, Учар да тоҥ ло ӧткӱре коомой уул эмес. Шерjедий узун сынду, чичкечек, jе кандый да болзо балтырлары кайыҥныҥ уры ошкош. Бу ла эмди туруп jат: таҥ бӱрӱҥкӱйдеҥ ала ӧлӧҥ чапкан. Бир де арыбаган. Эмди бозом эҥирге jетире чабар — бир де арыбас. А ӧлӧҥ чапкан улус ончозы jе ле деген эрлер, бого амыраарга келбеген, акча иштеерге келген. ӧлгӧнчӧ иштегилеп jат. Чаап браадар болзо… Сегис эрдиҥ талайыжыла оныҥ талайыжы бир, тыныжы теҥ. А jолы дезе… Jолы ончолорындыйынаҥ jалбак та, ару да. Федосья кӱлӱмзиренип, оныҥ кийнинеҥ оморкодулу кӧрӱп турар.

— Учар, токто, дейдим, Учар, токто. Мен сени…

Учар Федосьяныҥ сӧстӧрин укпас — Кадын jаар калып ийер. Кандый jакшы! Кадын оны кату тажыыр, кӱчтӱ силкиир, толгой согор, соок тӱби jаар тӧмӧн тартар, туура таштаар. Jе Учар… Ол Кадыннаҥ бӧкӧ! Ол Кадыннаҥ коркыбай jат! Ол jиит, су-кадык! Бу ла ӱч санаа Кадынды кечире берер. Мынайып сананбазаҥ, божогоныҥ ол. А канай-канай бут-кол курылгажын, каданып ийетен тебиске бар. Jе оныла Учар эмдиге тузалангалак.

Учар канайып jӱспес деер? Jе кӧп лӧ сабазында сол jаныла келтейлей jадала, сол колын агынга удура ичкери сугуп, оҥ колыла эжинип браадар. Оноҥ арый берзе, оҥ jанына jадала, сол колыла кайыктаар. Ийнедеҥ чичкере берер керек, jаадый тыыдынып, тебинип браадар керек. Чакпынду jерлерде кӧксине кейди толтыра тынала, чӧҥӧ берер. Кӧстӧрин ачып ийгежин, суу канча-тӱмен солоҥыланып, таштары мызылдажып, алтын балыктар куйруктары кыймыктанып, амыр тургулар. Мында тереҥде Кадынныҥ кӱчтӱ агыны, айлана толголгоны jарт кӧрӱнер, сезилер. Тымык jерлерге келгежин, Учар чалкойто jадала, кезекке тыныш та алынып алар. Оноҥ ойто ло… Мынайып ол jаратка jедер. Кӧс кылбыгар мызылдаган кызу кумакка аҥданып ийеле, кӧмӱлип алар. Jылынып, амырап jадар. Мынаҥ jакшы не бар! Федосья ол jаратта чоокыр сарафаны jайылып, колын jаҥып, ары-бери jӱгӱрип, нени де кыйгырып турар. Учар jӱрексиреп, тура jӱгӱрер. Колы сарбаҥдап, калып-калып: “Федосья-а! — деп, бастыра кӱчиле кыйгырар. — Мен сени сӱӱп турум, Федосья!” Jе оныҥ кыйгызы ӧрӧ кӧдӱрилбей, Кадынныҥ табыжына шиҥип калар. Кем-кем угуп ийетен болзо, Учар бу мындый jаан сӧстӧрди кыйгырбас та эди. Учар нениҥ де учун кӧстӧри мелтиреп келер. Кадын jаар калып ийер. Каа-jаада толку оны кӧдӱре соккожын, ол jаратта сакыган Федосья кӧрӱнер. Jе jаратка чыгып келер болзо, Федосья ачынып калган сыркынду jапаштыҥ jанында отурар.

— Федосья, сен не деп кыйгырдыҥ? — деп, Учар кулагынаҥ сууны чыгара ныкычып, уулчактардыҥ jаҥыла, jаҥыс буттап калып турар.

— Мен? Мен сеге нени де кыйгырбадым.

— Jок, сен нени де кыйгыргаҥ.

— Кыйгырбагам, кыйгырбагам…

— А мениҥ кыйгымды уктыҥ ба? Jе не деп кыйгырдым?

— Jок. Мен сениҥ кыйгыҥды угуп алып кайдатам — дейле, Федосья ары кӧрӧлӧ, айактарын jуна берер.

Jе бир катап кечип келгежин, одуда Каллистрат отурган. Ол адарузыныҥ мӧдин кезип, кеме эдип, узак келбеген. (Адару ла кемени Каллистрат кемге де бӱдӱмjилебейтен.) Каллистрат Учарды кӧрӧлӧ, чала кылчыр селбилӱ кӧстӧри тартылгакшып, чынга ла ачынып, кату унчуккан.

— ӧлӧҥди кем jок эткилеп турган эмтиреер. Jе сениҥ мынайтканыҥды база бир кӧрӧр болзом… — дейле, сегис ӧӧрмӧ ӧзӧктӱ камчызын кӧргӱскен. — Сенеҥ болгой уулдар…

Мыныҥ кийнинде Учар jӱк ле jаратка келип, jунунып алып турар боло берген. Быjыл эки катап кечкен. Тегине ле, кӱчин ченеп. Каллистратка кӧрӱнбей кечкен.

Учар Кадынга тӱже jортуп келди. Ак ат сууга кирбей мойножып, шоокыра берди. Jе бир чылбырлаткан кийнинде, арга jокто, ичкери болды. Сууныҥ тӱбинде jылмаар таштарга тайкыла-тайкыла эмеш барала, буттары сууныҥ тӱбине jетпей , jӱзе берди. Учар бу ла тушта суу jаар калып ийди. Сууныҥ соогын да, jылузын де сеспеди. Байла, оныҥ санаазы ӧскӧ та неде де болгон...

“Эрjене мал сууга качан да чӧҥбӧс, балам, — деп, ого адазыныҥ сӧстӧри угулат. — Jаҥыс ла мал кӧӧркийдиҥ кулагына суу кирбезин. Эки ле тамчы суу киргежин, божогоны ол”.

Учар чылбырды кыскарта тудала, атка чек ле jапшына jӱзӱп браатты. Сууныҥ агыны баштап атка тийип, Учарга бир эмеш jеҥил болды. Jе оноҥ кӧргӧжин, мынайда jӱзерге jарабас эмтир. Чакпынду jерде кижи атка согулып айабас. Канай-канай туйгактарга учурашса… Мыныҥ учун ол чылбырды узада тудуп, атты озолодо божодып ийди. Чылбыр тыҥ тартылбазын деп, албаданып, jӱзе берди. Jе ат кижидеҥ тӱрген jӱзетен эмтир. Каа-jаада ол Учарды сӱӱртеп те браадат.

Сууда тӱн караҥуй. Jарат та, туулар да, теҥери де кӧрӱнбейт. Jаҥыс ла каа-jаада толкуныҥ jалы jалтырт эдет. Кижи сананбаза, аза да берип айабас. Толку агынды ла томыра барар керек. А канай-канай толку айландыра согуп ийди. Ол тушта тескери jӱзериҥ… Jе ат, jанып брааткан мал, качан да ол jарат jаар jӱткиир. Чылбырды ла салбас…

“Уй база чӧҥбӧс — деп, адазыныҥ сӧстӧри угулат. — Андый тастак карынду таҥма не чӧҥзин? Кадын дезе оны чик jок ыраак алып jӱре берер. Jе уй кайдаҥ-кайдаҥ тӱҥей ле чыгып келер”.

Онызы чын. Бу jердиҥ улузы одор коомой jылдарда, уйлар ол jаратка барып отозын деп, олорды чуктап шаайла, Кадын jаар ийде салып ийгилеер. Бирӱзи де чӧҥбӧс. А эҥирде олор бозуларына бойлоры jанып келгилеер.

“Эҥ суучыл тынду, мен бодозом, элик — деп, адазы айдар. — Маҥтаганча келеле, Кадын jаар калыыр болзо, тен топ-торт, тӱп-тӱс кече конор. Калып кирген jериниҥ одожынаҥ ла jаратка чыга конгон турар. Тӱргени чын ла балык”.

“А аҥ дезе… — деп, адазы табылу куучындап отурар. — Аҥ сууга jӱдек… Jок, jок, jе бойы болзо, кечип ле браадар. Ол кире кӱчтӱ тындуга Кадын не болзын. Айла jӱзӱжи де тӱрген. Тоҥ ыраак апардырбас та. Jе jаҥыс ла неге-неге сӱрдӱрткен болзо, сууны качан да кечпес. Андый бойынча, сӱрдӱртсе ле суу jаар блаажар. Сууга киреле, тура берер. Сӱрдӱртип келген ӧштӱзи jаар — онызы ийт болзын, бӧрӱ болзын, — ол jаар мӱӱзин уулайла, тура тӱжер. Та не туратан? Соок сууга jаан болзо эки чай кайнадым тургай. Оноҥ кӧрзӧҥ, сууга jадып алар. А jадып алган кийнинде удабас — Кадын агызып браатпай. Аҥныҥ jилиги тоҥогон. Кижиниҥ оозына jеткелекте, тоҥо берет ине. Бот, сууга чӱрчеде ле шак тоҥо беретен болбой… Кадынды кечип, кача ла берер керек…”

Мынызы база чын. ӧткӧн кышта… Кадынныҥ тожы, корым таштый, козыр болгон. Мыныҥ учун Учар jыгылбаска, чебер алтап брааткан. Оноҥ буды та кандый да кату немеге илинген. Будак эмезе тазыл болор деп бодогон, jе карды эжип ийерде, аҥныҥ мӱӱзи чыгып келген. Алты айры мӱӱс… Эди канайтпаган да турган. Кийнинде угар болзо, ол аҥды Кадын ӧрӧртинде jаткан Боокол деп кижиниҥ ийди сӱрӱп келген. Аҥ сууга турган ла турган, оноҥ jада берерде, Кадын агыза берген.

“Бир суучыл таҥма — чочко — деп, адазы кӱлӱмзиренер. — Оны сууга тен тӧбӧлӧзӧҥ дӧ чӧҥбӧс. А бастыра бойы jуу неме…”

Сууныҥ чакпынынаҥ бодозо, Учар эмди Кадынныҥ талортозы киреде. Бу кечӱ талортозына jетире эмеш токыналу. Мынаҥ ары Кадын тӱрген, чакпынду. Анчадала jаратка коштой, кайра ташталып, ойдыктала иримделип, арка-сыны силкинип браадар. Ортозында каа-jаа содойышкан таштар да бар. А канай-канайып агып клееткен будак па эмезе jадык учурашса… Jе андый болбос керек. Кижиде кудай, салым бар эмей… Учарда кӱч эмди де бар, эмди де кӧп. Jаҥыс ла коркыбас керек, маҥзаарбас керек… Ээ, чылбырды ычкынбас. Бош чылбыр малдыҥ колы-будына оролып айабас.

Ээ, Кадын… Кече ле беретен суу… А канча катап Учар арайдаҥ калбаган… Башкыjыл бу ла ак адыла чанакту кечер деген. Кадын jаҥы турган. Тожы jалтыркай, ӧткӱре кӧрӱнип jаткан. Не болзо, ол болзын дейле, Учар ак атты камчыла ӧртӧп, тош jаар уулап ийген. Такалу ат jыгылбас деп иженген. Jе тенек, тенек. Та неге меҥдеген.  Чынын айтса, меҥдеген де эмес, адын, бойын ченеп кӧрӧр деген. Тош бастыра быjырап, тӧмӧндӧй тӱже берген. Учардыҥ куйка бажы jымырап, чачы атрайып чыккан. Jаҥыс ла атты камчылап, камчылап, “но” ло “но” деп багырып брааткан. Кандый jеткер болгонын кийнинде билген. Ак ат маҥын эмеш ле астадып ийген болзо, тош ойыла берер эди. Jе учында тош чын ла ойылган. Ак ат, сыр маҥда брааткан мал, чыгара тарта берген. Jаратка чыгып келгежин, чанактыҥ кийни суу. Ат сӱрекей коркып калган турган…

А бу ла кышта… Jылу кыш болгон. Кадын узак тоҥбогон. Учында jалбагы ӱч ле кулаш каран арткан, онызы чек тоҥбос. Учар мыны кӧрӧлӧ, акыр бого кечире кайыҥдар салып койзо кайдар деп сананган. Шуга бӱрлерге токтойло, оноҥ ары jаба тоҥор болор бо деген. Узундарынаҥ талдап туруп, ӱч кайыҥ jыккан. Ак атла кӧксинеҥ каран-тоҥмокко jетире сӱӱртеп келген.

Баштапкы таштаган кайыҥды Кадын тургуза ла тоштыҥ алды jаар кӱлӱреде берген. Учар экинчи кайыҥды экелип сугуп jадала, бир ле кӧргӧжин, бойы сууда болгон. Та тайкылган, та канайткан — билбей де калган. Jе кайыҥды ычкынбаган. Коркыганы коркыш та болзо, jе албаданып, токыналу сананган. Эҥ ле баштап, кайыҥды салбас керек. Кайыҥныҥ тӧзи тоштыҥ ӱстинде. Кайыҥ jокко, ӧрӧ бийиктеги тоштоҥ тудунып, чыга берерим деп, сананыш та jок. Тыҥ тартынарга база jарабас. Ол тушта кайыҥ сууга келип тӱжер. Уур болбозын деп, тонды уштыган. Пыйманы уштыйын дейле, уштып болбогон. Бир де меҥдебей, маҥзаарбай, кайыҥнаҥ чебер тартынып, тоштыҥ кыры jаар jууктаган ла jууктаган. Ол мынайып суудаҥ чыкканча, байла, час болгон болор.Чӧҥӱп брааткан кижи кыйгырар, болуш сураар дежетен. Jок, андый эмес. Кыйгырары кижиниҥ санаазына да кирбейтен турган. Бастыра бойы тош болуп калган, айылга jетире чаап келерде, айылда улус чын ла билинбей калган. Орынга салгылаган, он кат jабынчылаган. Каллистрат ич деп кружкага толтыра спирт экелген. Jе Учар ичпеген. Аграфена эмегенниҥ тийиҥ-кулак, уй-кӧс салган чайын терлегенче ичеле, уйуктап калган. Эртезинде ойгонып келзе, канайтпаган да турган…

Учар чылбыр туткан колын канча ла солып, канайып та албаданза, чылбырга сӱӱртелип браадат. Jе кандый да болзо, Учар Кадыннаҥ кечип чыгар керек: ондо чыдал эмди де бар, оноҥ сууныҥ агыны сӱрекей тӱрген — jарат тоҥ ыраак эмес болор керек. “Федосьяга jедер, jедер — деп, шымыранып ийип калат. — Бастыра санааны айдар. Канчазын кинчектелер. А канайып айдар? Федосья “jок” дезе… Ол тушта канайып jӱрериҥ?.. А Шыраҥкай?.. Кӧӧркий база jакшы бала”. Бу тушта Учар толкула кожо содос эдип чыгып келеле, ӱсти орто келип jаткан, будактары атрайышкан jыгынды кӧрӱп ийди. Jыгын теҥерини jӧргӧмӧштий туй шилjип, тургуза ла jеде конды. “Божогоным бу!” — Учар чылбырды божодоло, jаҥыдаҥ кей де тынып болбой, суу  дӧӧн чӧҥгӧнин билбей калды. Jыгынныҥ будактары оныҥ jылаҥаш сыртын сыйра сого берди. Кандый да тумтук будак jардына тыҥ табарды. Учарды бир эмеш сӱӱртеп апарала, сууныҥ тӱби jаар ийде салала, омырылып сынды. Бу тушта Учардыҥ тынып алган кейи божогон. Ол колын ичкери сунала, jыгынды jоктоп, кейге чыгып келди. Jыгын будактары сарбайыжып, караҥуй jаар jӱре берди. Учардыҥ сӱӱнгени коркыш. “Ат, ат… — деп, санаазына кире конды. — Чылбыры оролгон болзо, божогоны ол. Кайран мал… Нӧкӧрим…” — деп аjыктанды. Jе Кадынныҥ ӱсти куру. Учар сок jаҥыскан.

“Кайран ат… Ат учун мени канайдар? Jок, канайтпас та… Айса болзо, чыга берген?.. А ол jыгынды кӧрбӧй калган болзоҥ… Jок, jок, оны сананбас, сананбас…”

Учардыҥ кӱчи чыгып браатты. Тӱн, маҥзаарыш, мыныҥ ӱстине анчада ла jыгын, оныҥ кӱчин чыгарып койгон. Колы-буды корголjындый уур, тоҥуп калгандый, бӱктелбейт. Бажы тӧҥӱреп калган, ого не де угулбайт. “Jок, jок, а бу не табыш? Бу кожоҥ туру ине, кожоҥ. Кандый jараш, кандый jакшы! Энемниҥ кожоҥы… А бу тӱн эмес, jаркынду тӱш туру ине! Суу ӧткӱре jарып, солоҥыланып jат. Кӧр, а туку… Jажыл толкудаҥ кандый кыс чыга конды. Jажыл кӧстӧрлӱ, jажыл jал чачту. Бастыра бойы мызылдаган, суркураган… Кыймыгыныҥ ээлгирин, jеҥилин… Бери келип jат, удура келип jат. “Jок, jок! — деп, Учар сӱрекей тыҥ кыйгырарга сананды. — Сен Федосья эмезиҥ! Шыраҥкай эмезиҥ! Сен керек jок, керек jок!” — деп, колын jаҥып ийерде, ого та не де тудула берди. Ол тудулган немедеҥ атпактанала, калганчы кӱчиле ӧрӧ тартынды. Кейге чыгып келди. Кейди ачаптанып тына берди. Тыны кирип, айландыра кӧрди. Теҥериде тыттардыҥ сарбайышкан будактары кӧрӱнди. Ол чын ла jаратта эмтирим деп билип ийди. База эмеш jазап кӧрзӧ, ол jараттаҥ суу jаар jыгылып калган jоон кайыҥныҥ будактарына илинип калтыр. Jе Кадын оны эмди ле агыза берер. Учар бут бажына туруп ийерде, буттары сууныҥ тӱбине jеде берди. Ол сӱрекей меҥдеп, ӱкӱс эдип jаратка чыга конды. Суудаҥ чыга конордо, чын ла уур jӱктеҥ айрылгандый, сыны jеҥиле берди. Кандый jакшы — Учар сууда эмес, jерде! Тынарга кандый jайым, кыймыктанарга кандый jеҥил! Сууга кыстадып, базыртып койгон jӱрекке, кӧгӱске кандый jакшы! Учар эмди ӧлбӧс! Качан да ӧлбӧс!

Ол сууныҥ кырына чӱрчеде jадып алды. Оноҥ ады кӧрӱнер болор бо деп, Кадынды база катап аjыктап ийеле, каjу jарды ӧрӧ кармактана берди. Бастыра бойы оодылып, серпилип калганын jаҥы сести. Ол тере болгон болзо, Кадынга илелип калар эди. Анчадала будак тийген jер сыстайт. Сыйрылган jарды ачыжат. Тизези база ташка согулган ошкош. Jе бу ончозы не де эмес — Учар тирӱ, тирӱ!

Учар Кадынды jараттай барган jолго чыгара кармактанып келди. Ак ат мында турды. Та мынайда келижип калган, та ак ат суудаҥ чыгала, эзин ӧнӧтийин сакып турган. Учар адына jӱгӱргенче келди. Адыныҥ мойнын сыймай тутса, ол соокко араайын тыркыражып турды. Бойыныҥ калтырап, тиштери тарсылдажып турганын Учар jаҥы сести. Ол ӱлӱш чылбырды jердеҥ сыймадап тудала, адына тӱрген ле минди. Ак ат турган jеринеҥ ичкери калып, караҥуйла биригип калган арканыҥ ӧзӧги дӧӧн ӱкӱҥ этти. Тазырт эдип каларда, чӧйилердиҥ кажы jанында:

“Тур!” — деген кезем кыйгы угулды. Алдындагы караҥуйдаҥ атту эки кижи калып келди. Бирӱзи ак атты тискининеҥ каап, токтодып алды. Ак ат ӱркип, туура ташталды. Jе оны тудуп алган кижи ычкынбады. Тыркыражып турган ат там коркып, тура тӱшти. Учар нени де оҥдобой калды. Ол “тур!” деген кыйгы угуларда, тегин де токтоорго сананган. Бу jаратта кӧп улус jок. Ончозы билиш, таныш. ӧскӧ jердеҥ каа-jаада ла улус келер. Ол до улус бу jараттагы улустыҥ тӧрӧгӧндӧри, айылчылары болор. Улус удура туштагандарынаҥ нени ле сураар: “Кеме кажы jаратта, Кадынныҥ кеми кажы киреде?” Кандый jорыктап келгенин угарга эмезе бойы кандый бир солун айдарга айса болуш сураарга токтодор. Jе бу улус ӧскӧ: саҥ башка кара кийимдерлӱ, мылтыктары белен — колдо. Кийин jанында таштар шалырт этти. Айдарда, курчагылап алган.

— Тонокчылар! — деп, Учардыҥ jӱреги барт этти. — Канайдар?!.

А канайдар да арга jок: алдында октолгон Кадын, ӱстинде jылым кайа. Ай-караҥуй: боомныҥ тӧгӧттий кара кайазы, каjу ӧрӧ кармактанган кара чиби, jойгон. Олор тӱнди там караҥуйладып jат. Jолдоҥ саҥ тӧмӧн койу jыраа. Аттаҥ эмди ле jылбыр эдер, jыраа jаар сурт эдер. “Алтайым! Кудайым!” Jе бу ла тушта кату кыл армакчы кӧксин кыч орой сокты. Кызыл-jылаҥаш кижи… кыл армакчы…

“Аттаҥ тӱш!” — деп, байагы ла кижи унчукты. Тӱшпезе де, армакчыла тӱжӱре тартып алгылады. Ончолоры тӱже калыгылап, Учарды чуҥдагылап ийгиледи. Jаҥыс ла ак аттыҥ чылбырын туткан кижи ээр бажында отурды. Оныла кожо тонокчылар тӧртӱ эмтир.

Бирӱзи Учар орто ӱкӱс эделе, оныҥ jӱзин калыҥ бӧслӧ jаап ийди. “Эмди божогон!” Jе кенете макатый берди — тонокчылдардыҥ Учардаҥ алар немези jок. Ол jаантайын акча jок jӱретен: кийими бӱткӱл, азыгы-курсагы jеткил, аракы-таҥкы санаазына да кирбес кижи акчаны кайдатан. Ээ, а ак ат, ӧӧрмӧ ӱйген, нокто, кыл чылбыр…

— А бистиҥ тоноор деген буржуй кызыл-jылаҥаш — деп, база ла байагы кижи унчукты. Уккан ла ӱн, jе санаазына кирбейт.

— Jо-ок, кызыл-jылаҥаш та болзо, ол биске сӱрекей баалу — деп, jоон ӱн табылу кӱҥӱреди. Бу кижи jазымы jок — Кадын-Бажында аҥ тудуп турган Евлампий. — Бис оны эмди ченеерис.

— Сеге не керек? Jӱрӱм бе али ӧлӱм бе? — деп, кийин jанынаҥ карган унчукты. Бу кижи — Марчаты бажында адаручы Савелий. Бу Савелийге ӧлтӱриш-тонош не де эмес. Бандит те болгон, ак та болгон. Ого кайда да, кемле де болзо тӱҥей — jаҥыс ла кан чыгарылатан болзын.

— Слер мени коркытпагар! — деп, Учар унчукты. Оноҥ jакшы ӱн де чыкпады. Бойы тонокчыларга кӧрӧ кандый jӱдек, кандый jабыс. Кызыл-jылаҥаш, бастыра бойы суудагы тал. Jок, jок, ичегенине суу кирген ӧркӧ. Оны эмди ле мойнынаҥ кап туткулап алар. — Слер мени коркыдып болбозоор! Мен jаҥы ла Кадыннаҥ чыгып келгем! — дейле, кӧкси бӧктӧлӧ берди.

— А бис сени ойто Кадын jаар салып та ийерис. Таш jӱктӱк те буулап билерис — деп, Савелий макатыды.

— Мен слерлерди… — дейле, Учар токтой тӱшти. Ол: “Мен слерлерди танып турум” — дейле, олордыҥ аттарын айдып берерге сананала, jе бу jастыра болор, керекти чын ӱреп ийер деп билип ийди. Мыныҥ учун ол эмеш токынап, — “Меге jӱрӱм керек” — деди.

— Ии, сеге — jӱрӱм? Jӱрӱм керек болзо, Каллистраттыҥ ключтери кайда? — деп, jиит уул чичкечек ӱниле шаҥ этти. Бу — Митька. Ол адаручы Савелийдиҥ уулы — шайрак Митька. Ол Митька Федосьяны jаантайын айланатан. Былтыр кӱскиде ада-энезиле кожо кудалап та jӱргӱлеген. Каллистрат jӧбин бербеген. Ол Митька болгон кийнинде, керек кату. Учарды, бойыныҥ ӧштӱзин, бого ло…

— Тӱлкӱӱрлери айлында. Меге ол не беретен? — деп, Учар нениҥ де учун бир де коркыбай унчукты. — Оны Каллистраттыҥ бойынаҥ сурагар. Каллистрат, байла, айлында.

— Акыр, эрмек кыска болзын — деп, аҥ тудаачы Евлампий корт этти. Учардыҥ тӧжине курч мистӱ та нени де тийгисти. Ол, байла, бычак. — Эртен тӱн ортозында бис jедип барарыс. Сен Каллистраттыҥ паратазын ачып берериҥ. Ийттери — бууда. Jарт? Алмарлардыҥ тӱлкӱӱрлери база белен болзын. Бойыҥ ачарыҥ. Потполjыда алтын — база. Jарт? Jӧп пӧ?!

— Та. Та… Мен оҥдободым.

— Аркада ӱч такып ӱкӱ эдер. Бистиҥ келгенис ол болор. Бил!

— Мен jӧп эмес. Кижи канайып…

— Сенеҥ jӧп сурап турган кижи jок — деп, карган Савелий сыра-согонозы jаарсып, Учарды кеjиринеҥ ала койды. — Кӱчӱк! Чӱчмек!.. Каллистраттыҥ каруулчык ийди! Ук! Сениҥ барар аргаҥ jок. Бисле jӧп эмес болзоҥ, бастыра угуҥ jок калар. Адаҥ, энеҥ, сыйныҥ. Керек дезе Шыраҥкай. Ончоҥ… А акчаны бис берерис. Каллистраттаҥ кӧп берерис.

— Jок. Меге не де керек jок.

— Андый болзо, биске jакшы. Кӧптӧҥ келижер… — дейле, карганак Учардыҥ кеjирин салып ийди. — А Кадынды кечерим деп, кемиҥ де мууканба. Адып койорыс.

— Каллистратка айдар болзоҥ, тӱҥей ле jӱрӱм jӱрбезиҥ — деп, Евлампий кӱҥӱреди. Эмезе — бис, эмезе — Каллистрат. Атан.

Учарды кыза тудуп, ӧртӧп брааткан армакчыны чечип, jӱзин бӧктӧгӧн бӧс таҥуны алып ийдилер.

— Айтканысты этпей кӧр! — деп, Учардыҥ адын туткан кижи мылтыгын ӧрӧ кӧдӱрип кезетти. ӱни кыркырууш, таныш, jе кемдийи, та кемдийи.

Ончолоры аттарына мине согуп, Кадынды ӧрӧ болдылар. Такалу туйгактар ташту jолды чедиргентиде тибиреп, боомды чӱрчеде айлана согуп, jылыйып калды.

“Эмди ле кийнинеҥ араайын истеген кижи. Кемдер деп, jап-jарт билип алар эдим. Jок, jок, аттыртып саларыҥ. А сен олорды билбеген эмезиҥ — билдиҥ, таныдыҥ.  А билеле де нени эдип ийериҥ? Олор: “Бис эмезис, туштабааныс” — дежер. Оноҥ кемге комыдаарыҥ? Jаҥ мынаҥ ыраак. Мында, бу jаратта, кем бӧкӧ — ол jаҥ, ол бий, ол каан. Уу, ийттер, кижини базынгылап. Кайран агам… ӧлтӱрерим ончозын! Эртен ле бу jолго тозуп аларым… Экӱ-ӱчӱзин тӱҥей ле бого тоголодып койорым… Ээ, акыр, акыр, токына, токына — дейле, ак аттыҥ оозын jаҥы божотты. Ады да, бойы да коркыганынаҥ изип калган ошкош. — Сеге сананар керек, сананар… Сӱрекей jакшы сананар. А меҥдеер неме jок — jол ачык. Jе не болды?.. Не болды?.. Тутурттыҥ. Бу чын эмеш пе? Чын эмей а, чын. Бу мени канча ченеген кандый саҥ башка тӱн болды? Тӱш jерим болор бо? Jок, jок, чын. Айдарда, ак-jарыктыҥ ӱстинде jирме бир ле jаш jӱретен салымду бӱткен турум. Мындый керекке таптырткан кийнинде, тирӱ артатаныҥ кӱч ле болбой. Эки бука сӱзӱшсе, ортозына туруп кӧр. Канайдар, канайдар?..”

Учардыҥ кӧстӧрине сыгын кӧрӱнет. Ол су-кадык, бӧкӧ. Бу Jӱрӱмге, бу Кӱнге, бу Алтайга сӱӱнип, кӧкип, jиит ле jараш мыйгакты кийнинеҥ jедижип браадат. Jе бу ла тушта сакыбас jанынаҥ та не де бажына jырс тийет, сандарын кӱлий согот. Сыгын нени де оҥдобой, бу бого бӱтпей, санаазы, кӱӱни ӧчпӧй, айры мӱӱзин чеберлеп, мыйгактаҥ артпай маҥтап ла браадат. Jе удабас ла… удабас ла… Jаҥыс ла агаш-таштыҥ, jырааныҥ баjырт эткени угулып калар… Оноҥ не де болбогондый, айландыра тымып, токынап калар. А эмди де не де болбогондый. Тууларга ӱч толыктай ӱлгелеткен тапчы теҥери ол ло бойы айас, ару. Jылдыстары сыр биjеде. Караҥуйдыҥ тӱбинде Кадын шуулайт. Табыжы токыналу, амыр. Калыҥ jышта табыш та jок, кыймык та jок. Теҥериге сайылган тыттар чаганазы jаарсып, чебер тургулайт. Jаҥыс ла бу караҥуй тымыкта та кандый да куш чочыдулу чыйкылдап, учуп ла jат, учуп ла jат. Оноҥ бу ла куш чылап, jӱреги кӧдӱрилип, санааларыныҥ бажына чыгып болбой, Учар браадат.

“ӧнӧтийин тоскылаган… Айса мен олорго учурай бергем бе? Jок, тоскылаган болор. А не тоскылаар? Ол кире улус Каллистраттаҥ не коркыган?.. Ээ, мениҥ колымла Каллистратты… Белен. Табыш jок. Бойлорынаҥ бир де jылыйту болбос. Оноҥ — мени… Ээ, ийттердеҥ коркыган. Тӧрт казыр ийт. Айуны jара согуп турган ийттерге кижи не де эмес. Анчада ла Тайгыл… А меге не бӱткӱлеген? Не иженгилеер? Каллистрат, Аграфена меге туш ла улус эмес. А Федосья… Кижи кайкаар? Айса коркыдарыс дешкен бе? Шыраҥкайдаҥ бери билгилеер. Ончозын jок эдерис дешти. Адаҥ да, энеҥ де, сыйныҥ да. Олорго болуп, Каллистраттыҥ уйазын… jок, jок, олордыҥ санаазында эки уйаны jоголтор дешкен улус болор. А нениҥ учун? Та. Кижи кайкаар?..” — деп, Учар нени де оҥдоп болбоды.

“А Каллистрат олорго нениҥ jаманын эткен? Каллистраттаҥ нени аларга тургулаган? Байла, ондо тоногодый та не де бар. А не бар? Аҥныҥ мӱӱзи? Чын. Мӱӱстер бар. Jирме алты мӱӱс. Оноҥ эки мӱӱсти агам ла мен туку Кара-Тайга jаар jӱреле, экелип бердибис. А ол мӱӱстерди кайдар?.. Мӧткӧ болуп турган болор бо? Мӧтти jаҥы кезип турган. Каллистратта мӧт jок. Кӧп jок… Мӧт олордыҥ бойлорында толтыра. Оноҥ уурыныҥ мӧдин Кадынды кечире кемеле апарып jатканчаҥ, улус кӧрӱп ийер. Jаҥдарга угула берер… Каллистратта артык не бар? Сарjузы база кӧптӧгӧлӧк. Бот, кулур бар. Сугуп алган кулур. Оны кайдар?.. Алтын дешкилейт. Каллистрат ол керегинде нени де айтпайтан. Бар болзо — бар. Jе ол оны кайдаҥ алар? Ээ, Учар, сен алтынныҥ барын-jогын кайдарга туруҥ? Бу тӱбектеҥ канай чыгар, бот, оны шӱӱр керек. Канайып чыгар, канайып?.. — деп, Учар jылдыстарга сиркетиген теҥериге шымыранып браадат. — Бу болгон керекти Каллистратка айдар ба, айтпас па? Ого болужар ба, болушпас па?.. Эмди ле кача берди?.. Бот, кача берзеҥ, тирӱ артарыҥ. Алтай jаан, табылбай ла каларыҥ. Jок, jок, улус сени коркынчак деер, качкын деер. Уйат болор. Ээ, кача да берзеҥ, ол тонокчылар уйаҥды кырып салар. А тонокчыларга болужып ийди? Ол тушта кижи бойына бойы канай кӧрӱп jӱретен? Кандый jӱсле jӱретен? Канай jӱретен?! Айдатан эмтирим, айдатан… А Каллистрат сениҥ нееҥ? Адаҥ ба, карындажыҥ ба? Та… jок, jок…”

Ол тушта база ла jай турган. Jажыл jай. Jер де, агаш та, таш та, теҥери де, суу да, кей де — ончозы jажыл болгон. Учар, алты jашту уулчак. Кадынныҥ тымык кожоозында балыктап jӱрген. Суу мында Кадындагызындый эмес, jылу. Ол ару сууда jиргилjинденген таштардыҥ алдын чебер сыймадап, ушта-башта карыш кире узун сӧлӧмдӧр тудуп, олорды азырап турган кӱчӱгине апарып берерге, jаратта казып койгон ойдыкка jууп турган. Кӱнниҥ чогы сууга тийип, кӧсти кылбыктырган, башты айландырган. Балыктыҥ балдарыныҥ — балбакбаштардыҥ кӧби чын ла булут. Кезикте олор ӧдӧр болзо, сууныҥ тӱби карарып, караҥуйлана берип турган. Учар суудаҥ соксойгон кип-килеҥ ташты эбирип келзе, экчелип jаткан будак-тазылдардыҥ ортозында тилбек кызыл бӧс кӧрӱнген. Бу ла тушта адылта чачылган толкуныҥ ары jанынаҥ кемелӱ кижи чыгып келген. Орус кижи. Кара сагалду, килтиреген кызыл jӱстӱ. Ак чамчазы терге карарып калган. Учардыҥ коркыганы коркыш: бу та сууныҥ ээзи эмезе Алтайдыҥ ээзи.

— Сере кӧрдиҥ бе, балам? — деп, кижи кайыктажын чӱрчеге токтодып, сууныҥ шуулты ӧткӱре кӱчтӱ ӱниле кыйгырган. — Учына кызыл бӧс буулап койгон сере.

— Кӧрдим, кӧрдим! Бу jадыры!

Байагы кижи кемезин jаратка сӱстӱре кайыктайла, талдаҥ буулап ийген.

— Батаа, балам, jакшы бала эмтириҥ — дейле, балыкты кеме jаар jӱк арайдаҥ чыгарган. — Кӧр, кандый балык. Кӧстиҥ одын берерим, балам, кӧстиҥ одын. Ырысту бала эмтириҥ — деп, байагы кижи коркышту сӱӱнип турган. — Мен бу балыкла не аайлу истешкем. Мындый балык учун не де карам эмес. Мен оны кече эҥирде туку Айры-Ташта серелегем. Чыдап болбогом. Канча кире истешкем, о-о, узак, узак…

Бу кижи эмдиги Каллистрат. А балык — бел деп балык — сӱрекей jаан болгон. Улустар келип, ол балыкты атка артып ийерде, бажы, куйругы jерди чийип барган. Учар бу бого jетире база кӧп балыктаган, jе ол кирелӱ jаан балыкты тутпаган да, ӧскӧ дӧ улус тутканын кӧрбӧгӧн.

А Каллистрат ол балыкка не сӱӱнген дезе… Бу балыкты эҥ ле баштап бу jердиҥ эҥ jаан байы, бийи, кааны — Филарет деп карган кӧргӧн. Ол оны баштап сууга чӧҥӱп калган jыгын деп бодогон. Оноҥ jазап jарыткажын, чын ла балык: айлангыш иримде бели карарып, канаттарын араайын кыймыктадып, уйуктап jаткан. Филарет чек ле тынбай барган, балыкка кемезин jууктадып келеле, ӱч тиштӱ серезин талайып чыккан. Jе бу тушта кеме та нениҥ де учун келтес эткен. Филарет балыкты сооро кадаган… Бот мыныҥ ла кийнинде Филарет карганак торт jӱӱлерге jеткен. Тӱни-тӱжи Кадыннаҥ айрылбас. Бедрегени — jаҥыс ла балык. ӧскӧ балыктарды керексибес те. “Ол балык эмес, ол меге кудайдыҥ ийген ченелтези — деер. — Тош тоҥгончо ӧлтӱрбезем, менде jӱрӱм jок, jок — деп отурар. — Jердиҥ ээзи — мен, сууныҥ ээзи — ол. Та кажыбыс jеҥбегей” — дейле, ыйлай согуп ийер. Канча бала-барказын, тӧрӧгӧн-тууганын ол балыкты бедреткен. Jе кӱскери бир тӱнде ол балык Филаретке туштаган. Серелеердиҥ кажы jанында кеме база ла келтес эткен. Филарет база ла сооро кадап калган. Ол аай-коой jок ачынып, сагалын jула тартып турала, кеме тӱрген чакпынга кире конгонын кӧрбӧй калган. Чакпын кемени бозого ташка оодо согуп ийген. “Ол балыкты ӧлтӱрген кижи мениҥ салымым алзын, Jаржакстанныҥ бийи болзын” — дейле, сууга чӧҥӧ берген. Мыны ого тос jарыдып jӱрген батрак айдып келген. Мыныҥ кийнинде ол балыкла кӧп улус истешкен, jе ол jыл оны ӧлтӱргилеп болбогон. Келер jылда Каллистратка учураганы ол…

Каллистрат ол тушта Учарды учкаштырала, айлына апарган. Сакыр-пряниктӱ чай ичирген, эки аршын ак бӧс берген. Учардыҥ энези ол бӧстӧҥ ого чамча ла штан кӧктӧгӧн. Бот мынаҥ ла ары башталган: Учар Кадынды кечеле, Каллистрат-эшке jедип барар. Федосьяны ойнодорын сӱӱр. Jе чын ла сӱӱгени — ак сӱт кулун. Азыранты кулун. Учар ол кулуннаҥ чек ле айрылбас боло берген. Учардыҥ адазы бойы да ӱч айгыр малду болгон. Jе Учар та нениҥ де учун ол сӱттий ак кулунды сӱӱген. Ол кулун — эмди минип jӱрген ак ат. Бот мынаҥ ла ары ол бир эмештеҥ jӱре-jӱре, Каллистрат-эшке ӱренип калган.

“Каллистрат меге не jакшы эткен? — деп, Учар сананып браадат. — Адамдый азыраган. Курсагын бир карамдабаган. Федосья школго барарда, кожо ӱреткен. Бойы кандый ишти билер, нени ле иштеп билер — ончозына ӱреткен. Мыны мынайтпа, онойт деген, мынайтсаҥ — jакшы, jе онойтсоҥ — оноҥ артык деген. Билинбес оору jадарымда, тожы тургалак Кадынды кечеле, туку аймакка jедип, эм экелип берген. Jакшыны кӧп эткен, оны тоолоп то jетпезиҥ. А мен… Мен Каллистратка не jакшы эткем? Иштегем. Камык ижин эткем. Койын кабыргам, уйларын кабыргам, туразын тудушкам. ӧлӧҥин, одынын эдишкем. Тирӱ кижи, кижиге санаа-кӱӱни бар болзо, кандый ла jакшы этпей. А канча кире аҥ тудуп бердим… — дейле, ол тискинин бош салып ийгенин билбей калды. Ак ат бу тушта ӧлӧҥгӧ кадала берди.

ӱч jыл мынаҥ кайра сӱрекей jаан карлу кыш болгон. Учар аҥдап jӱреле, Таш-Чеден дейтен капчалда кӱртке, кар кӧчкӧгӧ туйуктадып койгон бир ӱӱр аҥга учураган. Бастыразы он алты тын болгон. Учар мыны Каллистратка келип айткан. Оноҥ олор экӱ барала, капчалдыҥ оозында карды эки кӱнге ыра казала, ол олорды чыгарып алган. Мыныҥ кийнинде Каллистрат аҥ тудуп турар боло берген. Бу аҥдарла кожо Каллистрат сыраҥай ӧскӧ кижи боло берген. Jиидиркеп, кӧкип чыккан. Тоомjылу, чала кату, соок бӱдӱмдӱ кижи jарсылдада каткырып, колын чабынып ийип турар боло берген. Кара-Тууны айландыра туй чедендеген. Учарла кожо ол чеденди тудуп, ишке арай ӧлгилебей калган. Учы jаар Каллистрат, карын, улус jууп, “момош” эдип ийген. А башкыjыл кышкыда керек дезе аҥ тударга барып jӱрген. Jе jажы jаандай берген кижи аҥга jедижип болбогон. Ээ, аҥ тудары jеҥил иш эмес. Ого jаҥыс ла бек-былча санаалу, сӱрекей чыдым, эрдиҥ эри, кӱлӱктиҥ кӱлӱги керек. Учар jаскары кыш аҥ чала арып, кар дезе  чанага jапшынбай, чарактый эжилип келер тушта истеп чыгар. Бу кӱч ишке ӱчӱ jарашкан: Учар агазыла, оноҥ Салкын. Бутка кийгени — аҥ бычкагы jабынчылу чана, колго тутканы — армакчы, койнына сукканы — бир бӱдӱн курут. Артык jӱк алар арга jок. Керек дезе мылтык та алгылабайтан. Куруттаҥ ӧскӧ курсак база jарабас. Аҥныҥ jаҥы изине чыккан кийнинде, ӱчӱ ӱч башка базып ийгилеер. Бу jерди де, аҥныҥ баргадый jолын да jакшы билетен улус аҥды ээчип, кӧп jер чарыптагылабас. Аҥныҥ бажын корып, отойтон, конотон jерин кӧстӧп баргылаар. Аҥ олорго jаан ла болзо, ӱч-тӧрт кӱн чыдажар. Арга-чагы чыгала, карга jада берер. Бу тушта олор аҥды чалмадайла, тыттаҥ буулап алгылаар. Эмди аҥга ӧлӧҥ jулуп берип, оныҥ jанына алты-jети кӱн jадар керек. Jе мынайып jадатан улус ӧскӧ — эки карган келгилеер. ӱч нӧкӧр база ӧскӧ аҥныҥ изин кезип баргылаар.

Аҥ кижиге азырадып, бууга турала, эмеш jобожый берер. Айдарда, эмди аҥды jединерге де кем jок. Бир карган аҥды мӱӱзинеҥ jединип, озо jортор. Экинчизи база ла аҥныҥ мӱӱзинеҥ буулайла, терепчилеп алган, армакчыла аҥды кийнинеҥ тудуп, айдап келедер. Аҥды эки кижилеп jединетен неме. Кийнинде кижи тутпаза, аҥ алдындагы кижини ады-бойыла чапчып та айабас… Мынайда-мынайда аҥды Каллистратка jетирип келзе, ол кунан-тӧнӧн кире чар эмезе кунаjын берер…

“Ээ, сен база ла ӧскӧ неме сананып jадыҥ — деп, Учар бойын токтотты. Ак аттыҥ тискинин ойто тыҥ тартып, jортуп ийди. — Бу тӱбектеҥ айрыларын санан, айрыларын… Каллистратка айтпаганча болбос. Jаҥыс ла Федосья учун айдарга турар эмес пе. Олор Каллистратты божоткылап алза, Федосьяга килеер деп пе… Jаман неме де эткилеп айабас… Удурлажар керек,  удурлажар. А бот канайып удурлажар? Каллистратла бис экӱ олорды канайып ийерис? Федосья бар. Мылтык адып jакшы билер. Таҥма адарда, чечени сӱрекей турбайты. Jе мында кижи адар керек. Адар ба? Атпай а. Бойыныҥ тынын корып. Ада-энезин корып, айлы-jуртын. Келетен jӱрӱмин… Бу jараттаҥ улус айдып алар керек. А кемди айдып алар? Улус болор бо? Бу тӱрмениҥ кереги ине. Оноҥ баланыҥ балазына jетире ӧч, ӧлтӱрижӱ… ӧрӧӧртинде jаткан Jамануулды айдып алды?.. Угаштыруны… База кемди?.. Та болгылаар, та jок? Каллистратка олор болушкылаар ба? Улуска jакшы ла этсеҥ — jакшы, а jаман эткен болзоҥ… Каллистратта чеден jаандадарга келгилеген эки батрак бар.  Олорды не айтпас?.. Jе Каллистрат бойы куучындашсын. Айса болзо jалдап та ийер… Ээ, ол jаратка барып келер арга бар болзо. Салкын нӧкӧримди айдып алар эдим. Ол комсомолдорын алганча келер эди. Ол тушта ол тонокчылдар ончозы jоголор, тудулар эди. Jаскам мен, jаскам. “Кел. Бисле кожо бол!” — деп, Салкын канча кире айткан. Jе кожо до болгон болзом, эмди не туза? Олор мениҥ тӱбекке тӱшкенимди тӱҥей ле билгилеер эмес. Jок, jок, не-не болзо, мен учун кем ӧчимди алар? Олор алар эди, олор… Айса болзо ол jараттаҥ кем-кем кечип келер? Кем де кечпес. Сок jаҥыс кемени “олор” бӱгӱн ле jоголтып койгылаар… Мындый болор деп кем бодогон? Ээ, jӱрӱм, jӱрӱм… Бастыра сурактары, тазыл-тамырлары тудуш, бир…”

Учар кырлактыҥ ӱстине чыгара jортуп келерде, Кӱркӱрек сууныҥ табыжы угула берди. Кӱркӱрек суу — Кадынныҥ кожоозы. Тӱҥей ле jаан суу. Тӱргени, табыштузы ӧткӱре. Ап-апагаш агыны Кадынга ирбистий чурап барала, оны кечире бууй согуп койгон. Бу сууга кижи эжинердеҥ, кечердеҥ болгой, суу jаар колын, будын сугарга коркор. Кижини тургуза ла уужай-муужай тудала, таштарга былча улдап ийер. Кижи jанына jууктагажын, табыжына кулагы тунар, учуп брааткан толкуларын кӧрӱп, бажы айланар. Ак кӧбӱк болуп аҥданып, кайнап jаткан сууныҥ ӱсти быркыруун тумантып, солоҥыланып турар. Бот бу койу аралына оронгон, чакпыга тӱшкен казыр аҥдый аркыраган сууныҥ бийик тӧстӧгинде, калыҥ арканыҥ ортозында бир кичинек акталгакта Каллистраттыҥ туразы турат. Тура эки кижиниҥ сыныла теҥ jосло туй чеденделген. Jе андый да болзо, тура бастыра бойы кӧрӱнип турар. Бу нениҥ учун дезе, тура тӧстӧктиҥ чике бажында. Эмди бу турада ӧчӧмик от кӱйет. Jайгыда олор лампа кӱйдӱргилебейтен. Бу от, байла, Учарга кӱйдӱрилген, оны сакыган темдек болор. От Учарга керек jок: ол эмди jайгы кухнядаҥ чайлап алар, оноҥ бӱркӱниҥ алдындагы тӧжӧги jаар чыга берер.

Тураныҥ jанында база он кире содон айылдар, ӱкпек турачактар карарыжат. Мында бу jуукта кӧчкилеп келген алтайлар jаткылап jат. Олор экидеҥ-ӱчтеҥ уйлу, тӧрттӧҥ-бештеҥ малду, он беш-jирмедеҥ кой-эчкилӱ. База бир алаканча jерге арба, картошко салгылаар. Аҥдагылаар, балыктагылаар. Арткан ӧйлӧрдӧ кезиги Каллистратка болушкылаар: jер сӱргӱлеер, ӧлӧҥ чабышкылаар, аҥныҥ чеденин тудушкылаар. Аҥныҥ бойын тудуп экелгилеер, алу тапкылаар. Jалчы, кул-батрак тударга бу jаҥда jарабас. Jе онызы мында jаан буудак эмес: jаҥга jетире ыраак, бого кем де келбес, кӧрбӧс. А jаҥныҥ ийген бийи jастыра деп кату сӧс айткажын, не ле болуп айабас. — Кадын суу jаан, jеткерлӱ… А канайдар — курсак jиирге керек. Каллистраттаҥ кичинек тӱжӱм тӱҥей ле болор. ӱстеҥ тамар, бардаҥ jедер эмес беди.

Учар тыттардаҥ чыгып ла келерде, чеденниҥ ары jанында ийт казыр ӱрӱп ийди. Ол Тайгыл. Ого ӱч ийт кожулып, арка-тууны силке jаҥыландырып, чеденниҥ ичиле айландыра маҥташкылай бердилер. Бу ийттер эҥир ле кирзе, кӱнӱҥ ле мынайда божодылып турар. ӧскӧ кижи кирердеҥ болгой, чеденге jууктап та болбос. Каллистрат ийттерин jаҥыс ла бойы азыраар. Кезиктерде Учар азырап та ийейин дезе, болдырбас. Арга jок, айлында эмес болзо, ол ийттерди азыразын деп, jаҥыс ла Федосьяны jакыыр. Батрактарын ийттердиҥ jанына jууктаттырбас. А Учарга ол ийттер аҥдап jӱрген туштарда jаҥыс одуда конуп турала, ӱренгилеп калган. Оноҥ олор Учарды кӱчӱк тужынаҥ бери кӧргилеген ине. Учар jос паратага jедип келгенче, ийттер ӱргӱледи. Jе оноҥ танып ийеле, кыҥзыгылап, паратаны тырмай бергиледи. Азырабайтан да болзо, jе jаантайын кӧрӱп туратан кижизин ийттер тӱҥей ле санап калатан болгодый.

— А ну, jаткыла, сволочьтор! — деген, Каллистраттыҥ ӱни угулды. Ол паратаныҥ сомокторын, илjирмелерин, туура темирлерин калырадып, узак ачты. — Jе кандый jӱрӱп келдиҥ, уул? — деп, табышту мыжлактап, таҥкызыныҥ оды караҥуйда кызарып турды. Алдында болзо Каллистрат Учардаҥ эрмек те сурабас эди. Сомокты ачала, уур алтап, туразы jаар jӱрӱп калар. Учар паратаны бойы сомоктоор.

— Коомой jорук болды. Неге де туштабадым.

— Мен андый болор деп бодогом — деп, Каллистрат кӱҥӱрт этти. ӱнинеҥ бодозо, кӱчтӱ де, кӱркет те, чойдый уур да, бек те кижи болгодый. — Эмди суу кирӱ, кирлӱ караҥуй. Jараттаҥ кижи немени кӧрӱп алатан? Мен сеге айттым ине. Чӱрче бу мӧтти кезип алайын, оноҥ кемелӱ барарыс деп. Эмди бар. Чайла, уйукта. Эртен барып jадыс.

Учар унчукпады. Экӱ тура jаар базып ийдилер. Каллистраттыҥ алтамы уур, тыныжы jаан. Оныҥ алдында jер тыыдынып ийип тургандый.

— Уу, Учар jедип келген. Бу тӱнде кандый орой юрген. Мен коркор. Оспоjи-и… Юрек орыыр, орыыр — деп, узун jикпелӱ эмеген, эттӱ-канду да болзо, jеп-jеҥил jӱгӱрип келди. — Кадынды кайткан кижи тюнде кечер? Консо не болор. Бис мында алдырбас. Ээ, ой-ой-ой, кеме jок кечкен! Кеме jок!

— Мен кечип ле келдим. Не де болбоды.

— Не де болбоды… — деп, Каллистрат кату унчукты. — Сен Кадынла ойноп jадыҥ, ченежип jадыҥ. Эмди анайдар болзоҥ… Мен сеге калганчы катап айдып jадым.

— Мен эмди качан да кечпезим. Тӱште де кечпезим.

— Сен тӧгӱндебе, уул. Ыраланба. Смотри.

— Атты канайдатан?

— Атты агыдып ий. ӱӱрине барып кожула бербей.

— Агыт, тюрген агыт. Мен пирожоктор быжыргам. Тюште мылча одыргам. Эмди де йылу болор…

Бӱркӱниҥ алды караҥуй. Кӱнчыгыш келтейинде сок jаҥыс кӧзнӧктӧҥ тамыраган боромтык jаркын караҥуйды билдирер-билдирбес чейдемдеп jат. Мылчага сабанатан кайыҥныҥ бӱрлериле, тӱште коркышту изиген тыт jосло jытанат. Бӱркӱниҥ алды тинчӱ, кургак. Кӱркӱректиҥ табыжы тӱнниҥ тымыгында там тыҥ бодолот. Jе бу табыш мындагы jердиҥ улузына тымыкла тӱҥей. Керексип тыҥдаланган ла кижи угар. ӧскӧ jердиҥ улузы бу табышты чаптыксынып, уйуктап болбой до турар. “Койу jыш арал эмес болзо, бу Кӱркӱректиҥ табыжы мынаҥ тыҥ болор эди” — деп, Учар та нениҥ де учун сананып jатты.

— Jе айтканыҥ jакшы, уулым, — деп, ӧткӱре узак унчукпай jадала, Каллистрат ӧрӧ ӧҥдӧйди. Ол, Учар кичинек тужында, оны каа-jаада “уулым” эмезе “балам” дейтен: Учар кандый бир jакшы керек эдип ийгежин, айдатан: табылбай турган маска табылгажын, Каллистраттаҥ озо аҥ кӧрӱп ийгежин эмезе ис таап ийгежин. Jе Учар jаандап келерде, Каллистрат оны качан да, канайтса да “уулым” дебейтен. — Ол… ол улус… Чын. Олор Савелий ле Евлампий. Экӱ кудалар. А сениҥ таныбаган кижиҥ… Ол тискиниҥди туткан кижи — Платон. Бандиттердиҥ командири ол. Мен олордыҥ келерин сакыгам. Качан бир келер керек болгон. Айткан сӧстӧри бар. Jе нениҥ учун бу ӧйдӧ? Мен олорды кӱскиде, бастыра jӧӧжӧ jуулып калган тужында, “айылдаар” деп бодогом.

— Байла, та нениҥ де учун меҥдегилеп jат — деп, Учар унчукты. Jе нениҥ учун деп, чыгара айдып болбоды. Оныҥ санаазында бандиттердиҥ меҥдеген шылтагы — Каллистрат кызын Учарга берип ийгелекте дешкен болор деген шӱӱлте. Олорды шайрак Митька тӱргедедип турган. Бу санаадаҥ оныҥ jӱзи кызара берди. Учар караҥуйды маказыранды.

— Чын. Неге де меҥдегилеп jат. Байла, мӱӱстерге. Банданыҥ кереги уйадап турган болор. Олорды jоголтколок тушта, бисти тоноп, jип аларга тургулаган. Ээ, мӱӱстерди олор база jаан керексигилебес. Бисте бир алмар  буудай, кулур бар. Ого ӱстӱгип тургулаган болор. Олор бойыныҥ ажын кыжыла jигилеп алган ине. Бандада тӱкӱ ичкертинеҥ келген бандиттер де бар. Олор, бу jердиҥ улузы чылап, jаҥыс ла этле чыдажып болбос. А Савелий ле Евлампийге jаҥыс ла шылтак керек. Олор мениҥ азыйдаҥ бери ӧштӱлерим. Бот, олор сеге не бӱткен? Сениҥ меге тӱҥей ле айдып ийериҥди олор билер ине. Сен олорло канайып та тудуш болорыҥ ба?

— Тудуш?..

— Акыр, акыр, ачынба. Jастыра эрмек айдып ийип калтырым. Jе, чындап та, сеге нениҥ учун айдар?.. Олор мени сенизи jокко до…

— Олор слерди орус, мени алтай, бистиҥ ортобыста не де jок деп бодоп тургулаган — деп, Учар узак болгон кийнинде унчукты. — Олор бойлорына тӱҥей бодогылап турган. Мени слердиҥ jалчыгар деп jат. Айдарда, меге jакшы тӧлӧп берзе, мен слерди садып ийерим деп бодогылап jат. Мынайда санангылап турган болор бо?

— Та, сананып кӧрӧр керек… Бир бодозом, олор меге темдек эдип тургулаган. Коркыткылап, кезеткилеп: “Сен, Каллистрат, билеҥди алганча кач. Айлы-jуртыҥда jок бол. Бис келеле, биске не керек, алып алалы. Сен мыны билбеечи бол. Оноҥ ӧскӧ — сеге ӧлӱм”.

— Ээ, бу база чын санаа. Слер мынайда эдерге бе?

— Та. Сананып кӧрӧр керек… Сен, Учар, уйукта. Сеге jазап уйуктап алар керек. Оноҥ ӧскӧ сенеҥ кандый болушчы. А ӱй улуска эртен таҥда айдарыс.

— А айтпаза кайдар?

— Jок, Учар, айдар керек, айдар. Олор до улус. Кандый бир эп-сӱме де таап берип айабас… Jе сен уйукта.

 — Jок, мен уйуктап болбозым. Сананадым.

— Jе, jе, онызы бойыҥда — дейле, Каллистрат онтоп, уур кӧдӱрилди. — Таҥкым бар эмтир — деп, карманын сыймадайла, текпишти тӧмӧн келтегей сопогы чыкырап, тӱже берди.

Каллистрат бу ла кече jаҥы jазап туруп туй чаганалап алган кемезине келеле, онызына такталанып алды. Калтазын чыгарып, меҥдебей таҥкы ороды. Оныҥ санаазы, кыймыгы токыналу болды.

“Ачынба, маҥзаарба. Сен уулчак эмезиҥ. ӧкпӧӧрийле, нени де эдип болбозыҥ. Мен олордый болгон болзом, база анайда кылынып айабас эдим. Арга бар да, кӱч бар да — этпей а, этпей. Чындык, килеш, уйат деп сӧстӧрди ундыыр, jоголтор. Шӱӱп кӧрӧр керек. Айса болзо айрылып чыккадый арга табыла берер. Канайып коруланар?.. Азыйда, jиит чагымда, ары ла тыш кача берип туратам. Бу jерди, бу ӧзӧкти ал. Бу туткан турамды, бу jазалду кырамды ал. А мен… ӧскӧ jер база бар. Кӱчим бар, эмеш акчам бар. Кем jок. Мен тӱҥей ле ойто оҥдоло берерим” — дейтем. Эмди барар jер jок. Jе jер табылар. Кӱркӱрек сууныҥ ол jаны jаар кӧчӧ дӧ берерге кем jок. Jе бот кӧчӧр кӱч jок. Акча бар, jе ол акчала эмди неме эттирерге кӱч. Белен батрактарды jалдап болбозыҥ. Оноҥ jаҥы jурт та тӧзӧп алып кайдар. Советтер, jокту-jойулар тыҥып клеет. Учы-тӱбинде олор тегине ле айрып алардаҥ айабас. Айалганы шӱӱр болзо, андый… Эмди меге база не керек. Jатпаза да jаткан. Сок jаҥыс кыс арткан. Мынаҥ барарга jарабас, jарабас. Бого jуртаар, бого ӧлӧр… Удурлажар, удурлажар! — деп, ол туруп чыкты. Байагы ууры jылыйып, сыны тӱзелип, ары-бери баскындай берди. — Олор тӧртӱ болгон. Эртен келгежин, база улус кожуп алгылаар. Jе он кижидеҥ кӧп болбос. Савелий ле Евлампийге кӧп улус керек jок. Олор аш эмес, мӱӱс керексигилеп jат. Jӧӧжӧ-табынтыны не де болзо, ас улус ӱлешсе, артык дешкилеер… А бис дезе — экӱ. Эки батракты айдып аларыс. Олор jӧпсингежин — тӧрт кижи. Бу мынаартында эки карганак — алту боло берерис. Улус кӧп болор эди. Ончозы сыгындап jӱргӱлей берген. Сыгынныҥ мӱӱзи каткалакта дешкилеген. Олор, кече атанган улус, та качан-качан келгилеер. Неделе де болуп келгилезе — кӱӱни. А мында дезе — эртен… Ээ, “олорлор” улус мында ба деп кайып jӱрген туру ине. А Учар дезе “олорго” туштажа берген… Айдарда, алтыдаҥ кӧп кижи табылбас. Ээ, Федосья… Jетӱ. Кечӱге тозып алды… Кемеле кечкилеп келеткен тужында… Jе та качан кечер? Кайдаҥ кечер? Айса болзо “олор” бу jаратта белетенип алган улус?.. Jолго тозуул этти?.. А кажы jолло келгилеер? Айса болзо арканыҥ ортозыла бирдеҥ-экидеҥ келгилеер. Бир уунда тӱҥей ле кыра адып болбозыҥ. Оноҥ тӱн болор — караҥуй. Ого jӱк айдыҥ jаҥызы болгон болзо… Эмди чел булуттар тартылып туру. Эртенги тӱн мынаҥ караҥуй болуп айабас. Керек дезе jуттаар, jаҥмырлаар. Ол тушта коомой болор. Айдарда, бу бого чеденниҥ jанына тартыжар. Бу паратадаҥ кийдирип jадып… Ээ, олор парата jаар не келгилеер. Бу jос чеденниҥ учураган ла jеринеҥ кирип келгилеер. Малтала кажып эмезе jара чаап ийер… А малталап не ойноор. Оттоҥ тудуп ийгилеер. Канча jылга какшап калган jос чаазындый jалбырт эдер. От камылган кийнинде, бастыразы кӱйер. Божогоныс ол болор. Бого ло тозоло, ончобысты аткылап койор. Jок, jок, олор от салгылабас. Ончо немени кӱйдӱрип ийзе, “олор” мынаҥ нени тоногылаар… Канайтса jакшы, канайтса?.. Мылтыктар jеткил. Патрондор база jедер. Jаҥыс ла олор мында эмес, туку Кызыл-Кайада куйда. Учарды таҥла ол jаар ийер керек. Кайдагызын ол билер. А бойым?.. Бойым улусла куучындажар. Эҥ ле баштап, мылтык берерим деер, оноҥ ат эмезе уй. Тонокчылардыҥ мылтыгын, аттарын бойлорыгар ӱлежип аларыгар деер. Учар ла мен ӱлӱге киришпезис деер. Болгылабаза, база та нени берерим деер. Нени де карамдабас. Бойыҥ канай-кунай аттыртып койзоҥ, ӱлӱӱҥди балдарыҥ алар деер…

“Э-эх, Савелий, сен база jаман, jыду ла кижи! — деп, Каллистрат келтей сопогы чыкырап, туразыныҥ чаҥкыр будукту серӱӱн текпижине отурып алды. — Ачап ла кӱрӱм сен. Алтайдыҥ камык jӧӧжӧзин ичкеҥ, jигеҥ, артканын суккаҥ, саткаҥ. Туку Кыдат, Монголдоҥ бери садышкаҥ, ӧткӱришкеҥ — эмдиге тойбогоҥ. Актардыҥ, качкындардыҥ акча-алтынын бастыра шӱӱргеҥ — ас болуп турган. Сеге туку туйук тайгада бӱдӱн банда иштеп jат — база jетпей турган. Эмди мени ле тонойло, тойор болорыҥ. Сен качан да тойбозыҥ…”

Савелий ле Каллистраттыҥ таадалары бу jерге кожо келгилеген. Кайда да чӧл jаартында рудниктеҥ качкылап келген улус дежетен. Мыныҥ учун аалга-туйук jер бедрегендер. Тилдеҥ, jаҥдардаҥ коркып, орустарга барбай, алтайларды jакшызынгандар. Кержактар jокту-jойу олорго кыстарын бербесте, алтайлардаҥ кижи алып алгандар. Jаан удабай ла арга-чакту боло бергендер. Байыырга мында, анчадала алтайларла билишсе, jеҥил, тӱрген. Агаш толтыра, jер jеткил, jаҥыс ла иште — сенде ончозы болор. Алтай тилди jакшы ӱренип алгандар, нениҥ учун дезе тил билбезе, бого jуртап болбос. Алтайлар келген улуска килеп, минип jӱрзин деп ат, саап ичсин деп уй бергендер. Керек дезе аҥдык jерлерин jажырбагандар.

   А Савелийдиҥ адазын — Прокопийди — Каллистрат кӧрӱп jӱретен. Бу ла эмдиги шайрак Митька ошкош узун, бастыра бойы атрайышкан сары тӱктӱ кижи болгон. Ол Каллистраттыҥ адазы — Маркел-эшке jаантайын келетен. Байрамдар болгондо, эки-ӱч кӱн коноло, jанатан. Бу ла эмдиги Савелийди ээчиткенче келетен. Каллистрат ла Савелий сыр билинбес ойында. Оноҥ Каллистраттыҥ адазы Савелийдиҥ адазын айылдаар. Каллистрат кожо барар. Экӱ, кураалаш уулдар, сӱрекей jакшы нӧкӧрлӧр боло бергендер. Он jети jашка jеткенче кожо jӱргендер. Jе оноҥ… Та кандый да байрамда Савелийдиҥ адазы Каллистраттыҥ адазы-эшке айылдап келеле, билинбес эзирик кижи тышкары чыгала, тентирилген бойынча, адаруныҥ тӧҥӧжин аҥтарган. Ачуурканган адарулар оны ӧлтӱре чагып койгон. Эзирик кижи ӧрӧ туруп, олордоҥ качып болбогон. Каллистраттыҥ адазы дезе, бойы база эзирик кижи, мыны кӧрбӧгӧн. Бу керектиҥ кийнинде Каллистрат ла Савелийдиҥ ортозы ыраган. Кайда-кайда тушташса, кӱн эртеде ле эки башка баргылайтан. Ол ло jылда кышкыда Каллистраттыҥ адазы аҥдап jӱреле, кар-кӧчкӧгӧ алдырткан. Улус айдыжар болзо, ол кӧчкӧ тӱшкен капчалдыҥ бажында чананыҥ изи jаткан. Чаначы дезе карга тайагыла: “Мен — Савелий!” — деп, бичип койгон дешкилеер. Jе Каллистрат мыны бойы кӧрбӧгӧн, оныҥ учун бӱтпеген. Андый неме эдер деп, ӱч санаазына да кирбеген.

Ол ло jыл Каллистраттыҥ эки уйы ӧлгӧн. Куjурчы эмеенниҥ белгезиле болзо, ол Савелийдиҥ тармазы. Jе Каллистрат бого база бӱтпеген. А келер jаскыда Каллистраттыҥ адын та кем де бажы дӧӧн адып койгон... Бот, бу тушта Каллистрат отурып болбогон. Оныҥ санаазына Савелийдиҥ айткан сӧстӧри кирген: “Каллистрат, бу Кадын кечире Койонду-Оозында карган эмеенниҥ кызын кӧргӧҥ бӧ? Кӧӧркийдиҥ jаражы тен… — дейле, Савелий уур ӱшкӱрген. — Меге бойыма тыҥ jарап jат. Jаҥыс ла ада-энем jууктатпас болор. Адазы jок. Та кандый да алтай болгон. Энези карган, оору. Jе оноҥ бойым да... Бир сананза, кандый да болзо, аргалу-чактузын албай...” Jе адазы ӧлгӧн кийнинде Савелий ол баланы эки такып сӧстӧгӧн дежетен. Ол бала та нениҥ де учун болбогон, Савелийди буунардыҥ бери jанында jӱрӱ дешкилеген. Каллистрат мыны угала, ол баланы ӧнӧтийин кӧрӧр деген.

Кадынныҥ кажат jарадында jудрукча турачактыҥ тыштында мыйгактый jеп-jеҥил кызычак картошко отургызып jӱрген. Кайлык кызычак, jе алтай бӱдӱми эркедеп койгон: узун кара кеjегелӱ, кара от кӧстӧрлӱ, jе тумчугы, кӧстӧриниҥ оҥкокторы — орус кижидий. Оныҥ jанында энези, орус эмеен: “Картошко до отургузарга кӱчим jетпей барды!” — деп, комыдап, тизелерин сыймап отурган.

Каллистрат ол кысты кӧргӧн jерде та канайда-канайда берген. Бу бастыра телекей, jӱрӱм кенете ле ӧскӧ, кенете ле jакшы боло берген. Бастыра бойы шыҥ-ҥ эделе, нени де сананбай, укпай барган. Савелийдеҥ болгой, бойын да ундып ийген. Каллистрат кӱректи колына тутканын билбей калган. Мыныҥ кийнинде ол бу огородты та качан тӱгезе отургускан, та качан, канайда ойто jанган — эмдиге билбес. Санаазында туулар айлангылап, Кадын кӱндий jалтырап, кожоҥдоп турган ошкош эди.

Бот, мыныҥ кийнинде Каллистрат кӱнӱҥ ле Кадынды канайда кече конгонын билбей калатан. Савелий мыны билген, керек дезе кезеткен де ошкош эди, jе Каллистрат оны кулактыҥ кырына да албаган. “Э-э, кижи эмди ле jииттерди ай-уй деп турар. А бойы jиит тушта…”

Кӱскиде той эткилеген. Савелий тойго келип jӱрген. Сӱрекей jаан эзирик болгон эмезе эзиреечи болгон бо, jе согуш баштаарга jӱрерде, улус оны кӱлигилеп койгон.  Ол кӱн Каллистрат-эштиҥ обоозы кӱйген. Улус jӱк арайдаҥ ӧчӱрген. Бу кемниҥ шогы болгонын Каллистрат jарт билген де болзо, jе кӧргӧн эмес, туткан эмес.

Келин сӱрекей jараган. “Кунаjын уй балазак, кул кижи тӧрӧӧнзӧк” деген чилеп, ӧскӱс ӧскӧн, jабыс jӱрген кижиниҥ эдип ле билбези jок. Оноҥ кайлык кижи алтайлардыҥ да jаҥын, ижин билер, орустардыйын да билер. Кандый ла ишти кӱчсинбес, чыдамыр, тегин отурарын эпjоксына берер келин болгон. Улуска jалакай, айлы-jуртынаҥ ӧскӧ нени де сананбас, арылык-берилик болбос. Та качан ортозында уйларын саап, бозуларын азырап, сӱтти сепараторго ӧткӱрип ийетен. Бу ла тушта курсактаҥ азала, столго тургузып ийер, чыга jӱгӱреле, мал-ажын бастыра ӧлӧҥдӧйлӧ, азырайла, ойто туразына кийдире jӱгӱреле, бастыра не-немени арутап ийер. “Сен эр кижи агаш-ташла уруш, аҥла бериш”  — деер. Бойы тере илеер, чулук-меелей тӱӱр, тон кӧктӧӧр. Керек дезе эм ӧлӧҥдӧр дӧ jууп алган отурар. Анчадала мааланы кичеегенин кӧргӧн болзогор: jапкан, кӱбӱреткен, чӧп-баргааны jулган, сугарган — кӧндӱре jӱгӱрип турар. Огурчыны, помидоры ончо улустыйынаҥ озо быжар, jаан да, jакшы да болор.

Мыныҥ учун Каллистраттыҥ мал-ажы кӧптӧгӧн, кыра-маалазы элбеген. Кырага аш таштаза, анчада ла серпле аш кезип, сноптор буулаза, Аграфенага jедер кижи jок. Кандый ла ишке чыдамыр. Мыныҥ учун Каллистратка кӧп jалчылар керек jок. А ӧлӧҥ чабар болзо... jараш, омок келин сыр-кожоҥло иштеп jӱрер. Оны кӧрӱп, оныҥ jанына иштеер, иштеер кӱӱниҥ келер. Арыганыҥ билдирбес, аштаганыҥ сезилбес.

Jе бу jакшынактыра, чыт эттире jазап алган jуртты таштаарга келишкен. Савелий — мында ол бурулу. Jакшы ла нӧкӧр, jакшы ла кижи болгон. Та канайткан, канайткан?.. Бойынаҥ оҥ jашка jаан, jе сӱрекей бай келин алып ийген. Андый келинле кижи койдоныжардаҥ, коштой отурарга кӱч. Jе онызы Савелийге керек беди. Jӧӧжӧзи кенете ле кӧптӧгӧн, jаҥыс сӧслӧ, “Алтай ӧткӧн малду, албаты ӧткӧн тӧрӧӧндӱ” боло берген. Оноҥ бир jылда Каллистратка тил jеткен: “Бу ӧзӧктиҥ ичинде эмезе — мен, эмезе — Каллистрат!” Каллистрат арга jокто качкан. Амыр ла тыш ары качса торт. Оноҥ ӧскӧ... Jе эмди Савелий ӧзӧ-ӧзӧ, база ла jедип келди. ӱчинчи такып jедижип jат. Былтыр кӱскиде уулы шайрак Митькала кожо кудалагылап келген. Кудалап та эмес: “Бу jаткан jериҥ меге jарады. Эмезе — бис, эмезе — сен! Эмезе кызыҥды бер!” — дежип, кезедӱ темдек эдип jӱргӱлеген улус ине. Каллистрат олорды тургуза ла сӱрӱп ийбеске, jӱк арайдаҥ тудунып отурган. “Кызым — кызылгадым бар, jе ол бышкалак. Бышкан тужында куучындажып кӧргӧйис, “кудалар”, — деген. “Кудалар” jанар тушта сенекте илип койгон ӧӧрмӧ ӱйген, нокто ло кыл армакчыны уурдагылай берген. Анайда кылынбаган болзо, ол Савелий болбос эмей.

“Тӱӱк, кижи балазын олорго бергенче! — дейле, Каллистрат ойто ло баскындай берди. — Учарга берзе, торт эмей. Jакшы уул. Jакшы кижи. Jакшы эр болор. Jаҥыс ла чырайы ӧскӧ деердеҥ башка. Jе кижиниҥ чырайы не керек. Jаҥыс ла jакшы кижи болзын. А сен бойыҥ… Таадаҥ ла карган энеҥ канай jуртагылаган. Федосья да кайлык эмей. Ээ, мениҥ санаамла болотон болзо… Бу ончозы мынайда ла артып калала, бу чеденниҥ ичинде Учар ла Федосьяныҥ балдары jӱгӱрӱшкилеп jӱргӱлейтен болзо…”

А ол Савелийлер… Сок jаҥыс кызы олорго батрак болуп турган алтай уулга качкан. Савелий одузы оныҥ учун не аайлу тилденбеди, не аайлу тоскынбады. Jииттерди кайдаҥ бедребеди. “Экилезин ӧлтӱрерис. Кӧргӧн кижи адып койзын, ол учун jаан сый берерис” — дешкилеген. Алтай jииттиҥ ада-энезин канайып кезеткилебеген. Jе jииттерди коркыдып болбогон. Олор арка-туула кача-кача, туку Бийскте тӧс серкпеге jеткен. Уул анда креске тӱшкен. Абыс олорды ӧбӧгӧн-эмеген эдип, кудайдыҥ алдына бириктирип койгон. Мыныҥ кийнинде jииттер “бисти канайтсагар — анайдыгар” деп, jангылап келеле, jер тура, чадыр айыл туткулап алала, jуртагылай берген. Канайдар, кудайдыҥ jаҥынаҥ чыгар арга jок — той эткендер. Савелий одузы ол тойдо болгон, jе бир чӧӧчӧй аракы, бир тилим калаш амзабаган дешкилеер. Ол jииттер эмди jакшы ла jуртагылап jат. Jе Савелий олордыҥ айлына эмдиге бир кирбеген, балазыныҥ балдарын бир jаҥыс кӧрбӧгӧн.

“Ээ, Савелий, Савелий, сениле тартыжарга кем jок. Эмезе мен сени, эмезе сен мени. Эртен кӧрӱнзеҥ ле, мен сени адып койорым. Айса болзо сен мени… Jе бистиҥ тартыжудаҥ тирӱ артарга кем jок. А бот Советтиҥ jаҥы тыҥып jат. Jоктулар баш кӧдӱрип jат. Олор келген кийнинде, jаҥыс ла теермендеп койор. Удурлажып та болбозыҥ. Jе эм тургуза кем jок. Аалга jер, олор бого jедип турганча… Ээ, Савелий, биске ӧштӧжӧр эмес, биске биригер керек ине… Jе сен оны оҥдобозыҥ… Бис экӱ ӧлгӧнчӧ сӱзӱжип jадыс, а мылтыкту аҥчы бис экӱни кӧрӱп туруп jат… Мени бир сӱӱндирген санаа: сен мениҥ jӧӧжӧмди тоноп то алзаҥ, оны тузаланып болбозыҥ. Учы-тӱбинде Советтер тӱҥей ле айрып алар… А бу jӧӧжӧ меге не керек? Сок jаҥыс кыс арткан. Сениҥ jӧӧжӧҥди ол та керектеер, та jок. Кижиге барар. Та кандый кижиге барар. Кандый да бир неме сениҥ jӧӧжӧҥди тузаланар. Jазап тузаланза, jакшы туру. А каткырды, шоотты, маказыранды… Jок, jок! Бербезим! Бербезим! Мен чилеп иштезин, мен чилеп эптезин, тапсын! Мен чилеп, мен чилеп…

Каллистрат: “Иш эткени — бойына jакшы эткени” — деп отурар. Темдектеп алза, агаш jыккажын. Тытты jыккажын, канча ла кире уур, узак болгожын, Каллистратка карын jакшы. Бу нениҥ учун дезе, мындый агаштаҥ кӧп одын чыгар. Чирик jок, чаганазы кӧп, кӱйгӱр болор. Ол агашты туурап кессе, jарза, кулаштаза, канча ла кире узак болзын — мында jаман jок, одын кӧп болор. Эмезе эдип алган обооны тарткажын, канча ла кире кӧп чанак болзын. Каллистрат ол ӧлӧҥди тӱни-тӱжи тартар. Ээ, а бу чеден канча ла кире узак тудулзын — чеден узун болор. Узун чеденге кӧп jер кирер, аҥныҥ одоры кӧп болор. Анчада ла сумалдарла алмар jаар аш тажыыры, потполjыга картошко тажыыры. Мындый иштер неделе кире божобойтон до болзо кем jок. А мӱӱс, мӧт кезери… Оны кижи иш деп айдар ба?.. Jыргал, сӱӱнчи дебей. Керек дезе сойорго турган согымыҥ узакка удурлашсын. Андый согымнаҥ кӧп эт чыгар, семис болор. Койлор канча ла кире узак кайчылалзын, айдарда, сениҥ койлорыҥ кӧп, кайчылап алатан тӱгиҥ кӧп. Канча ла кире ыраак, узак аҥда — jанып келеле, тапканыҥды тоолозоҥ, анча кире кӧп болор. Ээ, кармакка илинген балыкты чыгара тартарын кижи кӱчсинер бе?.. “Малыҥ кӧп бол, кыраҥ элбек бол, ижиҥ тӱгенбес бол!” — бу Каллистраттыҥ эҥ jылу, эҥ бийик сӧстӧри.

Каллистрат чеденниҥ ичин бир эбирип келди. Чеденди не де болзо jарык тӱште jазап кӧрӱп, когузап калган кадуларын тыҥыда кадап койор деп шӱӱди. Чеденниҥ ичи-тыштындагы баргаа, чалкан, уактарды база чаап койор керек. Алмарлар бек, чыдым. Эжик-сомогын токпоктозоҥ до — болбозыҥ. Анчада ла мӱӱс кургаткан алмар, аш, буудай, кулур урган алмар. Jаҥыс ла терелер ле тӱк суккан алмардыҥ эжиги шалтырап калган. Jе терелерди тонокчылдар кайтсын. Айуныҥ ӱч терези бар — оны керексигилеердеҥ башка. А алуны кижи, бар болзо, алмарга не сугатан. Оны бектеерге турада да jер табылар. Сарjу кичеейтен тошту jер турачакка база jеҥил кирип болбозыҥ. А погреб… погребте эмди картошко ло капусталу бочкодоҥ ӧскӧ не де jок… Ээ, беги бек, а от тудуп ийгежин… Анчада ла уйлар туратан таскак, аттардыҥ дворы, койлордыҥ чедендери. Учар олордыҥ ӧтӧгин арчыйла, салкынга кургап турзын деп, эжиктерин ӧнӧтийин кайра ачып койгон… Ээ, узанатан мастерской! Анда не jок деер!

“Бу ончозы эртен ле jок калар!.. Jок, jок, бого кижи канай бӱдер?!. Бу тӧгӱн, тӧгӱн! Мынаҥ кижи канайып айрылар! Мында мениҥ бастыра jӱрӱмим, ижим, санаам. Бу не аайлу кӧп иш болгон! А аҥдарым… а адаруларым! Jе бу ла турган турам… “Jаҥыс ла кажаазын улуска jалдап чаптыргам, а артканын бойым эткем. Бу алмарларды, бу кажаан-чедендерди — ончозын бойым чапкам. Jаандап келеле, Учар чабышкан…”

Тура алты кып. Кажы ла кыбы, абралу айланып ийгедий, телкем. Тура тыттардыҥ кызыл ӧзӧгинеҥ чабылган, тудулганы jаан удабаган, салынган агажы карарар да, боророр до jетпеген — сарызымак-кызыл бойы. Тура тӧзи-бажы билдирбес эттире бир тӱҥей чаап койгон агаштардаҥ салынган. ӱйелерин, толыктарын кӧрӧр болзогор, тӱп-тӱс, бӱркӱзи седеҥ, jеҥил кӧрӱнер. Бӱркӱ чирибезин деп, эки кат тыт jосло jабылган. Он эки кӧзнӧктӧри бир тӱҥей, ончолоры чӱм-чололорлу. Оны сӱрекей ус кижи эткен. Каллистрат кажы ла кӧзнӧктиҥ чолозы учун тӧрӧйтӧн бир jоон койдоҥ тӧлӧгӧн. Тураны ыраактаҥ кӧрзӧгӧр, мыкынданып алала турган омок jиитке тӱҥей. Бу jиит эмди ле сӱӱнчилӱ кожоҥдоп ийеле, ырызын бадырбай, биjелеп ийгедий.

Тураныҥ jылузы база сӱрекей. Кыштыҥ кандый да соок кӱндеринде эртен-эҥир ле от салза — болор. Бу нениҥ учун дезе jалдап алган батрактарды Каллистрат баштап турага jеҥес салдыртпай чаптырган. Мазы-jиги кичинек ле келишпей турза, катап чаптыртатан. Оноҥ jеҥеске саларда, кажы ла тоормоштыҥ алдына бир сумалдаҥ jеҥес тыктаган. Тураныҥ полын мӧштӧҥ jарган. Эки кат мӧш плаха. Будыбаган. Мӧштӧҥ jайган пол jылу болор. Андый полдыҥ ӱстине jылаҥаш ла конуп каларыҥ.

“Бу не аайлу иш, не аайлу иш! — деп, Каллистрат баскындап турды. — Jаҥыс ла аҥныҥ чеденин сананып ийзе. Jе ол чеденниҥ кезигин jалдап туттурткан болойын. А jӱс алты тӧҥӧш адару! Кажы ла тӧҥӧшти бойым эткем. Керек дезе ого jарагадый мӧштӧрди бойым jыккам, плахага бойым jаргам. Иштенген ле иштенген. Кажы ла кӱн иш эдилбегенче болбогон. Канай-канайып иш эдилбей, калас ӧткӧн кӱн — ол кӱн jӱрӱм jӱрӱлбеген деп бодолотон. Jок, jок, андый да кӱндер иш эдерге ӧткӱрилген эмей. Эмеш те болзо амырап, тыныш алынып аларга…”

Чындап та, Каллистраттыҥ иш этпеген кӱндери ас болор. Бу бого келеле, ол тура, хозяйстволо кожо амыраар кӱндер де, кандый байрамдар да — ончозы ундылган. Пост тудатаны санаага кирбейтен. Иштебеген тоолу кӱндер — олор jут-jулакай болгон ло шуурган-jоткон тӱшкен ле кӱндер. Jе андый да кӱндердиҥ кӧп сабазында Каллистрат айлында нени-нени узанып эмезе ӧдӱк кӧктӧп отуратан эмей. Jаҥыс ла каа-jаада аракыдаза иштебейтен. Jе оноҥ оҥдолып алган кийнинде, Каллистрат бир кӱнге эки кӱнниҥ ижин эдерге албаданатан. Аракыдаган кӱндери Каллистраттыҥ база ас. Jе мӧттӧҥ эткен сыра айлында jаантайын туратан. Кажы ла кирген кижини Аграфена качан да куру чыгарбас. Jаан сускуга сыра урала, jанар бажында бир бӱдӱн калаш па эмезе тӱӱсте варенье бе, айса мӧт пӧ сугуп берер. Мыныҥ учун ӧрӧ-тӧмӧн ӧткӧн улус та тегин болбос: неге-неге болужып ла ийген тургулаар. Агаштаҥ кӧдӱришкилеер, jакшы кӱӱни туткажын, бир-эки тоормошты jандап та бергилеер. Кезиктерде кандый бир кижи бош болзо, бойы ла базып келеле, оныҥ ижинеҥ эдижип jадар. А айбылаган кийнинде… Айбылаза, бойлоры кандый да иш эдип jаткан болзо, онызын таштайла, келип болушкылаар. А табылган алу-албаазын, камду-чокондойын ӧскӧ кижиге берери олордыҥ санаазына да кирбес.

Jе болушканы учун Каллистрат база тегин болбос. Каллистраттаҥ болуш кӧп: мылтыктарды кем бургулдаар, эжикти, раманы, орынды, отургышты кем эдер? А бычак, малта, каду?.. Чӧйгӧн-казаныҥ ойыла берди? Jаҥыдаҥ кӱп, сокы, сокыбала керек боло берди?.. Jаҥыс сӧслӧ айткажын, алтайлардыҥ кирее де курчыдып билбези бар эмей. А канайда этсе jакшы, эптӱ болор деп айдып беретен тӧзӧӧндӱ jӧп кайда?.. Торо jаста келип арбаҥ, картошкоҥ божой берди — кемнеҥ сураарыҥ? Малыҥныҥ ӧлӧҥи тӱгенди?..

Кара-Тууныҥ сойогынаҥ кулайып, тырмактыҥ каразынча ай чыгып келди. Jер бозорып, jарыырга jӱрӱ. Адып келеткен таҥдактаҥ тектирдеги агаштар атрайыжа илелене берди. Чаҥкыр чейдем тӱдӱскек ӧзӧккӧ jабызай тӱшти. Каллистраттыҥ туразы бийик чедендӱ де болзо, jе мынаҥ ончо неме кӧрӱнип турар. А кӧрӧр, аjыктаар неме мында толтыра. Канча ла кире кӧрзӧ, кӧс талбас, кӱӱн сообос. Бу Кадынды туура чыккан ӧзӧк. Чӧрчӧк jериндегидий ӧзӧк. Jердиҥ ӱстинде jети jараш бар дежетен, оныҥ бир jаражы, байла, бу ӧзӧк болор. Канайып ла ачынган-кородогон, санааркаган болзоҥ, бу мындый jарашты кӧрӧлӧ, jӱрегиҥ сӱӱнип, jабызап калар. Бу мындый jердиҥ ӱстине jӱрер, jӱрер кӱӱниҥ келер. Теҥери ӧрӧ текпиштеле jӱткӱген туулар jайа салган элбек эдегинеҥ ала ак мӧҥкӱ байактарына чыгара канча jӱзӱн агаштарга бӱркеткен: тыт, кайыҥ, мӧш, jойгон, чиби, аспак, jодро, эргиш, беле. А канча jӱзӱн jыраа, кызылгат, уйгат, jыjыргана, ийттаҥдалай — jе не jок деер. Ончозын тоолоп то jетпезиҥ. Jердиҥ ӱсти бастыра тийиҥгат, кайыҥат, jиилек, кайалар бастыра тожыла… Кажы ла ӧзӱм чечектеп, седеркеп, кӱн-энеге удура чӧйилип, коштойындагызынаҥ бийиктеерге, jайылып кӧп jер аларга умзанган. Мыныҥ учун кажызы ла бийик, коо, байбак. ӧлӧҥ мында jыраа кире, jыраа мында агаш кире, агаштар мында… Jаҥыс ла бого jат, тузалан, эпте, не-неме неге керектӱ — бил, эт.

ӧзӧкти чике ортозыла эрей согуп, койу аралына оронып, Кӱркӱрек аркыраган, моҥдолгон, сыгырган, сыктаган учуртып браадат. “Ээ, Кӱркӱрек, сени комуттаар ӧй келип айабас. Канча теермен айландырарыҥ, сенеҥ де туза болор” — деп, Каллистрат паратадаҥ тышкары чыкты. Паратаны сомоктобой, арттырып койды. Таҥ jарып келеткен, бу киреде кем келет эмеш деп сананды.

Чеденге коштой табышту мыжылдагылап, балбайа-балбайа бир тӱҥей jеерен-чоокыр уйлар jаткылады. Ончолоры Каллистрат jаар кӧргиледи. Карыйла, мӱӱстери кайчыйыжып калган карган уй ыҥыранала, туруп чыкты. Каллистрат он алты jоон уй, он бир чар, он эки бозу тоолоп алды. Айдарда — ончо. Каллистраттыҥ уйлары мынаҥ кӧп болгон, jе калганчы jылдарда аҥдар кӧптӧй берерде, уйларды астадып ийген. Шылтагы — ӧлӧҥ. ӧлӧҥ эдерге кӱч. Jе андый да болзо бу сӱрекей сӱттӱ уйлар. Кажызынаҥ ла бир саагажын, бӱдӱн кӧнӧктӧҥ чыгар. ӱч jаан чочко база мында jаттылар. Бирӱзи балдарлу. Сегис балазы ончо эмтир. Чочколорды Каллистрат чын астаткан. Jимекейи коркыш. Бу быларды jаҥыс ла кышкыда пелмен эткежин, башка эт болзын деп тудуп турган. Аҥдап jӱргежин, оныҥ jуузын азыктанарга jакшы. Аҥчыларга ӱлеп турганча ла божоп калар.

“Акыр, эмди бу мал-ашты канайдар? — деп, Каллистрат тура калды. — Тонокчылдар айдай берер эмес пе? Айса бир канчазын бого ло божоткылап койор. Анчада ла аттарымды. Тен маказырап айдагылаар. Блаашкылап айабас. Кандый мал jок деер: комутчы бӧкӧзи де бар, jорго jеҥили де бар. Jажырар керек, jажырар. Эмезе чеденге сугуп алды? Jок, jок, jажырар. Туку Мӧштӱ-Айрыныҥ jыш-аралына сугуп койзо, оны кем табар. Ээ, а уйларды саар керек. Бозулары эмбей турган. Аграфенаны кожо ийип ийди? Jок, jок. Ол мында болзын. Бу Куjурчы эмеенди айбылаар… А чочколор мында болгой. Бӱгӱн балдарыныҥ ӱч кирезин сойып койор керек. Келип jаткан “айылчыларды” неле уткыырга?.. Кас, такаа мында ла арткай… Ээ, а аҥдарды канайдар? Олорды jажырып болбозыҥ. Чыгарып ийди? А канай-канай “олор” келбеди? Эмезе бис jеҥип ийдибис? Ол тушта ойто канай jуур? Чыгарбады? Ол тушта “олорго” база бир jем. Апарала, аҥдарына кожуп алгылаар. А мӱӱстерди канайдар? Кажыга сугар? Мӱӱстерди jажырар. Оноҥ узанатан мастерской. Анда кандый инструмент jок. Оны база сугар. Киш, камдуны база ырадар. Акчаны jажырар — деп, Каллистрат та нениҥ де учун Кӱркӱрек суу jаар болды. Сууныҥ jарадында серӱӱн, тынарга jеҥил, сананарга jакшы.

Учар бӱркӱниҥ алдында тӧжӧгинде канча ла аҥданган. Канайдар деген сурак тилинеҥ тӱшпей, меезинеҥ айрылбай, узак jаткан. Jе оноҥ кенете ле… Ээ, Учар эмди бу тинчӱ бӱркӱниҥ алдында эмес. Учар чанакта ӧлӧҥниҥ ӱстинде. Кӧстӧрин jумала, чалкойто jадып алган. Коштойында Федосья. Чанак оломо, тужулары чыкырап, карга jеҥил ле jымжак jылбырап, барып ла jат, барып ла jат. Какталып калган кату карга такалу туйгактар бир кеминде табышту чыкырагылайт, каа-jаада ат бышкырат. Эки-jаҥыс ӱн куш чыйкылдайт.

Учар кабайда ошкош. Чайкалып ла jат, jайканып ла jат, чайкалып ла jат, jайканып ла jат. Айландыра соок, jе ол jӱзин кышкы кӱнниҥ моко чокторына тӧгӧп алган — jылу, jакшы. Ол эмди кӧстӧрин ачып ийзе, кӱнниҥ jаркынду чогы “кӱп” урулар. Оноҥ тӱбине jетире кӧрӱнген шил айас теҥери турар. Айландыра кар, кар. Агаштар бастыра кар, бу кардаҥ улам олор там бийик, там байбак, коо ло jеҥил кӧрӱнер. Тӧҥӧштӧрдиҥ ӱстинде кар бугул кире бар, а jыгынныҥ ӱстиндеги карды бир обоо до дезе, jастыра болбос. Кайда да, бир де кыймык jок. Jаҥыс ла чанак jайканып, барып jат, jаҥыс ла туйгактар кӧнӱ чыкырап jат. Кезикте шык ла эткен кара чибилер, мӧштӧр тууралап арткылайт, кезикте кӱн алдында мызылдаган jаркынду актар jаткылайт. Учар ла Федосья баштапкы чанакта. Коштой. Бирӱзи де унчукпайт. Кажызыныҥ ла санаазы бойындый. Айса болзо санаалары jаҥыс. Мынайда узак, узак барып jаткылаар. Учарга мынаҥ артык не де керек jок — jанында Федосья. Бу jол качан да божобойтон до болзо — кем jок. Боожо бош jадар. Jаан карда аттар jолдоҥ чыкпас.

Бу мындый кӱндер былтыргы кышта болгон. ӧткӧн кышта Каллистрат та кижи таппаган, та jаҥдардаҥ коркыган, jе батрак jалдап албаган. Учар ла Федосья кыжыла ӧлӧҥ тарткылаган. Экӱ экидеҥ тӧрт чанакту. Тӧрт чанак ӧлӧҥ уйларга, койлорго, эчкилерге, аҥдарга, оноҥ аттарга ӱч кӱнге jедетен. Учар бу ӱчинчи кӱнди сӱрекей сакыйтан. Таҥла турала, ажанала, кажаандардыҥ ӧтӧгин арчып турганча, кӱн кӧзи jылый берер. Бу тушта Учар тӧрт атты чанактап ийер. Оноҥ бу ла тушта Федосья уйларын саайла, айак-казанды башкарала, туразын jунуп, арутайла, тышкары чыгып келер. Учар ла чылап, ӧлӧҥгӧ баратканына сӱӱнип турганы кӱлӱмзиренип койгон jӱзинеҥ билдирип турар. Кажы ла ӧлӧҥгӧ баргажын, кандый бир кийимин ӧскӧлӧндире солып ийген турар. Кезикте алтай кураан тонын, тӱлкӱ бычкак бӧрӱгин, бычкак ӧдӱгин де кийип алза кӱӱни. Теҥериде кӱн, бу кӱнге jӱстерин тӧгӧп алган туулар, Федосья ла чылап кӱлӱмзиренгилеп тургулаар. Федосьяны кӧрӧлӧ, аттар да омокшырагылай бергилеер.

Ээ, кезиктерде олордыҥ ӧлӧҥгӧ бараткылаганын кӧргӧн болзогор. Не де аайы jок каткы, чыҥырыштаҥ тымык арка-туулар jаҥыланыжып тургулаар. Чанактыҥ ӱстине анаар ла тудушкылаар, тытпакташкылаар. Кем-кемизи чанактаҥ аҥтарылар, оноҥ кийнинеҥ сӱрӱжер. Чанактагызы ого jеттиртпеске адын камчылаар, аҥтарылган кижини кинчектеер. Бӧрӱк, меелейлерин jол jаар ташташкылаар. Обоого кара сууга тӱжӱп калган jеткилеер. Учар обоого туруп алар, Федосья — чанакта. Учар jалбайа кадып калган узун ӧлӧҥди айрууштап, Федосьяга таштаар ла таштаар: “Ме, сеге лепешка! Ме, сеге блины!” Учарга кере тӱжине де таштаза кем jок — jанында Федосья.

Федосья чанактыҥ ӱстинде эптӱ jеҥил кыймыктанып, ӧлӧҥди jайа салып турар. Чанакка ӧлӧҥ саларга jаан ӱредӱ керек. Сыраҥай jалбак эдерге база jарабас, бийик эдерге база. Эмеш ле кыйа, jайа салып койгон чанак бу мындый jаан карлу, канча бурылчыктарлу, келтеҥдерлӱ, кезем тӱжӱт-чыгыттарлу jолло ӧдӱп болбос. А барадып чанак аҥтарылар болзо, оны ойто саларынаҥ кӱч ле jаман иш jок. Jе Федосьяныҥ салган ӧлӧҥи качан да jайылбас… Бот олор чанакты салып, бастырыкты сӱрекей тыҥ тартып, буулап алгылаар. Оноҥ кӱн jаан болзо, саҥыттагылаар эмезе от одырып, jылынгылап, Федосьяныҥ экелген кандый бир курсагын jигилеер. Jе jаан удабай, jанар керек. Айылда иш кӧп: канча малды азыраар керек… Байагы таштап ийген бӧрӱк, меелейлерин ойто тергилеп келеткилеер. Олордыҥ jолын каа-jаада койон кечер эмезе jыраалардыҥ ортозы jаар элес эдип, элик кире берер. Мынайып ла кӱнниҥ ӧткӧни билдирбей калар. Ээ, кӱнниҥ эмес, а бӱткӱл кыштыҥ ӧткӧни билдирбей калган. Бу нениҥ учун дезе — jанында Федосья. Ээ, кӧӧркийди окшогон кижи… Jе тидинип болбос. Агалу-сыйындудый ӧскилеп калган… Школдоҥ, Кадын олjонноҥ jангылап клееткилеер. Jолой  ойнойтон ӱч jер бар: jергелешкен чибилерге айыл тудуп ойногылаар, тӧӧ ошкош ташка минеле, “jарышкылаар”, айылга jетпей jӱрӱп, ак той балкаш jаратка ичеген каскылаар. Мынайып турганча, кӱн ажа бергенин, айылдагы улустаҥ арбыш jийтенин jаҥы сескилеер…

“Эмди кижи кышты база такып та кӧрӧр, та jок? — деп, Учар база ла аҥданды. — А удабас ӧлӧҥ чабарыс… Ойто ло Кадынныҥ jарады… jапаш… Оду… Федосья… Ээ, Учар, кудай сеге jирме бир ле jаш берген туру. Салымыҥ андый болгон туру… Jок, jок, — дейле, ол ӧҥдӧйип келди. — “Олорды” тӧгӱндеер. Эжикти мен олорго ачып берерим. “Олор” бери кирип келгилеер. Бого ло кыра аткылап койор. Jе кезиктери киргилебес. Кайдалык. Киргилебегени корколо, бойлоры качкылаар… А бойым?.. А мен?.. Мени ого ло катай… Jок, jок, не де болзо — jок! Мени атпайтан болзын. А канай таныыр?.. Ак чамча кийип алды? Ол тушта мен кӧрӱнип турарым. Ээ, jеткерлӱ, jеткерлӱ… Аткан кийнинде бир-бир ок тӱҥей ле тийер… Мени ӧнӧтийин адар да кижи чыгып айабас. Jе мен улуска не jаман эткем? Кайдаҥ кӧрӧр, кайдаҥ? Адары чыгып та айабас… Шак бу мӱӱстер суккан алмардыҥ эжигине экелип алды. Бу мынаҥ, jирме кулаш jердеҥ, кижи кижини jазар ба? А ак чамчалу кижини jап-jарт таныыр. А мен эжикти ачып бердим?.. Олор киргилей берзе, ойто сомоктоп ийди? Бу тушта ончолорын тудуп аларга кем jок. Керек болзо, ого ло ӧртӧп койор. Jок, олор тенек эмес. Озо мени кир дешкилер. Ээ, а мен кире конгон бойынча, эжикти jаап ийдим?.. Бу ла тушта тозуп алган улус “кӱп-кӱп”! А мен — алмарда. Ээ, ол алмарга мылтык салып койды. ӱстинеҥ адыжатан jыртык эдип салды?.. Бу мынайтса, сӱреен jараар эмес пе?.. Ээ, Учар, эп-арганы таап ийген болдыҥ?.. Мында кандый jастыра болор?.. Санан, санан — дейле, Учар узак jатты. Канайып ла шӱӱзе, jастыра jок ошкош. — А бу санааны Каллистратка айдар ба?.. Чындап, ол меге балазын берер бе? Ол бербейин деп сананза, ого “jок” деп айдарга jеҥил. “Слер экилегер мениҥ балдарым — деер. — Агалу-сыйынду. Андый улус алышпайтан”. Бого удура нени айдарыҥ, канайып ачынарыҥ?.. Каллистратка айтпады?.. “Олорлор” jеткилеп келди? Удура адышты? “Олор” кӧп, бис ас. “Олор” jеҥип ийер. Ол тушта… Менде тӱҥей ле jӱрӱм jок. А Федосьяны… узун Митька… jок, jок! Айдар! Каллистрат адама тӱҥей. Аграфена энеме тӱҥей. ӧлӧйин…

Таҥ jаҥы ла jарып келетти.

Каллистрат Кӱркӱректиҥ jарадынаҥ чыгала, белин jӱктенип, айлы jаар базып ийди. Ол кезик тӱндерде мынайда узак базып jӱретен. А нениҥ учун базатан дезе, уйку jок. Уйку санаалардаҥ jок. Тегине ле санаалардаҥ улам уйку jок. Темдектезе, турага сенек керек деген санаа. Тӱнде сананып jадар: ол сенекти канайда тудар? Тулку агашла тутса jакшы ба айса jосло бо? Тулку агашла болзо, сенек бек, чынык, тоозындалбас болор. Jе тулку агашла тударга кӱч, узак. Бу нениҥ учун дезе, тутса — jараш эттире чабар керек, jик jок эттире мастаар керек. Ол агашты барып jыгар. Сенекке jарагадый коо, чала чичке агаштар кайда бар? Тӱжӱре тартарга тоҥ каjу эмес болзын, оноҥ чанакла тартарга эптӱ, jуук болзын. Ээ, агаш jыккан кийнинде, кижи айбылаар керек. Jаҥыскан колло агаш jыгып бош jалкыган. Кӧп лӧ болзо, он беш-он jети агаш jыгарыҥ. Эҥирде чын ла ӧлгӧн-талган jанарыҥ. Эки кижи болзо, кирееле jыгар, одус кире агашты jыгала, канча кире узун агаш керек — туурайла, будап ийер. Тоҥ ло тыҥ арыбазыҥ. А бот кемди айбылаар? Ого нени берер?.. А jосло тутты? Jосты jарар керек. Бу сӱрекей кӱч иш. Jе jарып алган кийнинде, тударга jеҥил. Jостоҥ туткан сенекти кӧрӧргӧ эптӱ. Чындап, ол сенектиҥ jааны кажы кире болор? Кӧзнӧк, эжигин кайдаҥ чыгарар? Канайтса артык?.. Ээ, jос тӱҥей ле керек , болотон туру ине! Бӱркӱзин артык неле jабарга! Jоо, jоо, шак ол бӱркӱ. Бӱркежи де кӱч эмес, а бот ол jосторго суу агатан jолдор ырары! Оноҥ кӱч иш бар эмеш пе?! Стругыҥ jеҥил кӧнӱ барып ла jадала, кенете “jырс!” — будакка келип согулар… Бастыра бойыҥ, мееҥе jетире тоҥдоло, силкиле берериҥ… Бот, мынайда сананып jадала, уйку jоголор. Каллистрат тышкары чыгар. Чеденди тыштынаҥ айланар, тӧстӧк ӧрӧ болор, Кӱркӱрекке барар… Мынайда базарын сӱрекей сӱӱр: туулар тым, амыр тургулаар, кижиге токынал, амыр бергилеер. Сын jеҥилер, серӱӱн болор. Анчада ла jай болзо. Оо, jай! Jайым ӧй! Канча кире сакыган! Тӱнде уйуктап jадарда кычырган, эртен тура туруп келеле, келди бе, jууктады ба, jытанат па, билдирет пе деп аjыктаган. ӧлӧҥ jедер бе деп, мал-аш кыштаҥ табыш jок чыгар ба деп баш буурайганча санааркап туруп сакыган! Эх, “олорлор” эмес болзо!

— Бу мындый jараш, бай ӧзӧк кемниҥ?

— Каллистраттыҥ.

— Бу тӧстӧктӧ теҥкейген алты кып тура-ӧргӧӧ, айландыра чеден-шибее кемдийи болбогой?

— Каллистраттыҥ эмей а.

— Туку тыттардыҥ ортозында айры мӱӱстери сарбайышкан, тоҥкоҥдууш кийни агарышкан аҥдар кемниҥ? А бу jолдыҥ эки jанында jаткылаган уйлар кемниҥ? Тӧҥниҥ ӱстинде бышкыргылап, каjырада отогылап, киштежип ӱн алышкан аттар кемниҥ?

— Олор ончозы Каллистрат деп jокту кижиниҥ.

— Ол аттардыҥ ары jанында чыт ла эткен чедендӱ, койу jажыл кыраны та кем ээлеген болбогой?

— Каллистрат деп кижинеҥ ӧскӧ кем болор деп.

— Ол кыраныҥ кырында агарган кулаш та кемниҥ?

— База ла Каллистраттыҥ. Ол оны кыш тӱшкежин, чанакла тартып алар.

— А бу алтайлардыҥ турачактарыныҥ ортозында бир ӱкпейген неме не атазы боло берди?

— Ол база Каллистраттыҥ. Каллистрат — сӱмелӱ таҥма. Эмди батрак тударга jарабас. Каллистрат дезе олорды алтайларла кожо jаттыргызып койор. “Бу не улус?” — деп, jаҥдар келип сураза: “Мен олорды кайдаҥ кӧрӧтӧм” — деер.

— Ээ, Каллистратта не ле бар туру ине. Jакшызынай, макалузынай. Каллистрат — эр. Каллистрат — кижи, Каллистрат — бий!

Бот бу мындый санаалардаҥ Каллистрат токынап калар. Айлына келеле, шык ла уйуктап калар.

Jе эмди Каллистраттыҥ санаалары ол керегинде эмес.

— Эйе, анайып ла эдер — деп, ол араай куучынданып браатты. — “Олорды” тӧгӱндеер. Учар меге нени де айтпаган болзын. Айдарда мында бастыра неме кандый болгон, анайда ла артар. Мал-аш та, бастыра jӧӧжӧ дӧ анайда ла артсын. Jе тыштынаҥ кӧрӱнбес, билдирбес jӧӧжӧни не де болзо jажырар… Учар паратаны ачып берзин. Бу ла тушта бис олорды… А Учар мениҥ сӧзимди угар ба? Угар керек. Ол меге ӱренип калган. Удура сӧс айтпас учурлу. Мен ого jаман темдек кӧргӱспегем. Jаштаҥ ала кижиге болушчаҥ болгон. А эмди канай-канай… Учарды база катай… Ада-энезине не деп айдарым? Бойым ак-jарыкка канай jӱрерим?..

“Ээ, Петро,Петро… Петька… — дейле, Каллистрат тура тӱшти. Кӧкси бӧктӧлип, кӧзи jаштала берди. — Уулым… Балам… Сен не jастырдыҥ? Мен сени андый болзын деп азырагам ба? Сӧзимди не укпадыҥ?.. Сен тирӱ болгон болзоҥ, ол тушта бу эмди мени базынар дешкен ийттер jыду санааларынаҥ бойлоры коркор эди… Jакшынак ла уулчак болуп ӧскӧҥ. Jымжак jӱректӱ. Неме сойып jаткан jер jаар jууктап та болбойтоҥ. Кан ла кӧрзӧҥ, талып, jыгылып калатаҥ. Томонокты былча сокпой, ӱркӱдип отуратаҥ. ӧзӱмдер сӱӱйтеҥ, тындулар сӱӱйтеҥ… Jе оноҥ кенете ле… Ол Кайгородовко не бириккеҥ? Кижи кайкаар сӧстӧр айдар боло бергеҥ: “Алтайларды jоголтор. Алтайды арутаар. Мындый jараш, мындый jакшы jер орус jытла, орус чӧрчӧклӧ jытанзын — дейтеҥ. Алтайларды кӧрбӧс боло бергеҥ. Керек дезе тилин ундып койдым деп мактанатаҥ. — Мында ару орус телекей тӧзӧӧрис” — дейтеҥ. “Jок, балам, сен jастырып jадыҥ — деп, мен сеге канча ла айткам. — Олор jӱргӱлезин. Бу — алтайлардыҥ jери, олордыҥ тӧрӧли. А jер ончобыска jедер. Олор, кӧӧркийлер, биске бир де jаман этпес. Бис олорды тегин де кунурадып, колго кийдирип, jобожыдып, бойыбыска ӱредип алганыс. Олордоҥ — туза: биске мал азырап, алу таап, иш иштежип, jалчы болуп jат. Олор — бу jердиҥ чолозы, чӱми, тыны. Бу туулардыҥ балдары, тындулары. Сенде де, балам, карган энеҥ ажыра алтай кан бар”. —  Jе сен болбодыҥ. Колыҥа мылтык, ӱлдӱ алдыҥ. Jаржактардыҥ сыраҥай jаманыла бириктиҥ. “Орус, Алтай” — деп чаптыҥ. ӧлтӱрдиҥ, ӧртӧдиҥ. Jе не болбодыҥ?.. “Улуска эткен jаманыҥ качан да бойыҥныҥ бажыҥа тӱжер” — дейтем. Jе токтободыҥ. Чын ла мениҥ айтканымла болуп калды. Jанып келедериҥде… Та кем де… Бир сананзам, сениҥ карын jоголгоныҥ. Айса болзо оноҥ jаман кылыктар эдер эдиҥ. Кижи кӧрӱп, чыдап болбос каршулар эдер эдиҥ… Не анайттыҥ?.. Кижи мыны арга jокто айдып турбай. Кандый да болзо, jӱрген болзоҥ… Мен бу jӧӧжӧни кемге jӧӧгӧм? Неге болуп тургам? Jаан чак тӱжерде, турушпаганча, байла, болбос болгоҥ. Мен чилеп, арка-туу jаар кача беретен. Камык малымды актар jиди, кызылдары база jиди. Jе малда бай jок. Сени jылыйттым… Эмди мен кемге тайанарым? Сен тирӱ болгон болзоҥ, мен ӧскӧ кижиниҥ уулына мынайып jалынар бедим? ӧскӧ кижиниҥ балазын мындый jеткерлӱ керекке тузаланар бедим… Ээ, Кӱреҥдей, — дейле, ол колын Кадынныҥ ол jарады jаар уулады. — Уулыҥды мен алып jадым, алып jадым! Сенеҥ jӧп jокко, уурдаган кептӱ алып jадым. Jаман сананала, алып jаткан эмезим — арга jокто, кӱч jетпесте. Эр кижи кемге де jакшы  эдер учурлу. Ээ, Кӱреҥдей, бойыҥа эткен jакшы jаҥыс ла бойыҥа болор, ундылып калатан эмтир. ӧскӧ кижиге эткен jакшы бир тушта jакшы болуп, ойто сеге келетен эмтир. Бу мынайда сананала, алып jадым. Сениҥ уулыҥа качан да, качан бирде jакшы jетсин деп jадым. А канай-канай уулыҥды… Ол тушта канайдарын билбей jадым. Jе кӧзӧргӧ салып jадым. ӧскӧ аргам jок… Ээ, Кӱреҥдей, сен меге уулыҥды не бергениҥди мен билерим. Меге, биске удура турзын деп бергеҥ. Качан бирде бис экӱ тӱҥей ле согулыжарыс, удурлажарыс. Бу нениҥ учун дезе, бистиҥ jӱрӱмис башка, угыс башка. Мен мыны биле тура уулыҥды ӱреткем. Jе ӱреткен де эмезим. Jаҥыс ла бу мен чилеп эт, бойыҥ кӧр, ылга, санан деп ӱреткем. Кижи бол деп ӱреткем. Уулыҥ учында тӱҥей ле jанып барар. Каны, jыды тартып ийер… Билерим, сен мени кыйа кӧргӧҥ, аргаҥ бар болзо, сӱрӱп те ийер эдиҥ. А мен сени база… Jе, чындап та, удабас ла меге бу ӧзӧк тар боло берер. Мен сен jаар Кадынды кечип барар эдим. Сен мени база оҥдо, Кӱреҥдей. Бу jерди мениҥ тӧрӧлим, мениҥ jерим, мениҥ айлым эмес болор деп тургаҥ ба? Меге база ла бу Алтай керек. Бу ла ӧзӧк болзын, jанымда Кӱркӱрек суум кӱркӱрезин. Кӧстӧримде jыш бӱркеген тууларым болзын, кӧксиме алтайымныҥ jыды-таалы тынылзын. Мынаар jортсом, jалтырт эдип Кадыным кӧрӱнзин. Мени Алтай азыраган, Алтай кабайлаган. Сабаза да, Алтайымныҥ салкыны сабазын, чарчатса да, Алтайымныҥ соогы чарчатсын. Сен, Кӱреҥдей, бу jерле киндигиҥле, каныҥла тудуш. Сениҥ артык барар jериҥ jок. А мен… Мени ӧскӧ jерде база кем сакып jаткан болор деп? Мен мында чыккам, ӧлзӧм бого ло jадайын деп… Ээ, jе эмди блаажар неме jок. Эмди ӧскӧ jаҥ. Ончобыс тӱҥей. Бу jаҥ сеге — jакшы. А меге?… Удабас jеде коноло, кеjирдеҥ кезе каап алып айабас — дейле, Каллистрат тизелене отура тӱшти. — Алтайым, Кудайым, аргадагар, болужыгар! Учарга болужыгар. Учар ла Федосьяга!” — дейле, кенете ӧрӧ туруп, айлы jаар меҥдеди. Бир де токтобой, кӧндӱре келип, туразына кирди. Тӧринде кып jаар ӧдӧлӧ, Аграфенаны ойгосты.

— Бу jер jарып калган туру ине — деп, Аграфена кыртыштанып унчукты. — Канайдат!..

Таҥ jарып келетти.

Кӱреҥдей ӧбӧӧн Кадынныҥ jарадында тын jок отурды. Карган бу тӱнде санаазы чыккан, чаксыраган. Уулын ойында болор деп сакыган ла сакыган. Оноҥ jазап кӧрӧр болгожын, уулыныҥ ээр-токымы, арчымагы, мылтыгы jок. Тӧҥниҥ ӱстинде армакчылаган атка барза, онызы база jок. ӧбӧӧн Кадындагы кеме jаар ӱрбедеген. Кеме байагы ла бойы илjирмелӱ jаткан. Оноҥ таштарга бӱдӱрилбеске, jылгажактап браатканча, будына jымжак неме согулган. Сыймадап кӧрӧр болзо, токымныҥ учы. Уулыныҥ ээри, арчымагы, кийими мында болгон. Уул jок. ӧбӧӧнниҥ коркыганы коркыш. Jе оноҥ ойто токынаган: ат база jок. Ат jок болгон кийнинде, уул Кадынды кечкен. Ээр-токымын, кийимин бого таштап ийген. А бот кечип чыккан ба, чыкпаган ба? Мыны билер арга jок. Jе, байла, кечкен. Кече ле берип туратан уул эди. Jе эмди Кадынныҥ эҥ ле коркымчылу тужы — суузы кирӱ, соок. Мыныҥ ӱстине тӱн, ай-караҥуй тӱн.

“Кайткан бала, кайткан?.. — деп, Кӱреҥдей ӧбӧӧн маҥдайын тудуп, бажын jайкады. — Ада-энезине килезе кайдар?.. Кижини не санааркадар, не чаксырадар. Бисти темир болор деп турган ба? Ада-энези тегин де… Канай билбейт, не сананбайт?.. Айлына бир не конбос?.. Ээ, ол уулдыҥ айлына конбогоны эки jыл боло берген туру ине… Кечкен болзын, кечпеген болзын — уулымды Каллистрат алып койтыр. ӱредип, колго кийдирип алтыр. Санаазын алтыр, кӱӱнин алтыр. Шак ол Федосья… А мен санангам… ӱренип алар, jанып келер деп. Кайдаҥ… ӱреткен кийнинде ӧскӧгӧ ӱредетен эмтир, тынын, сӱнезин алып jӱре беретен эмтир. Jастырдым, jастырдым… Кул-батрак бодолду jӱрген. Jок, jок, азыраган, кийимдеген. Уулыгардыҥ бистиҥ айылда иштеп алган jалы деп, акча ба айса база не-не бе экелер. “Нени ле эттир, канайып ла кату тут, сӧс укпаган кийнинде сабап та тур” — деп, Каллистратты бойым jакыгам. “Каллистраттыҥ сӧзинеҥ чыкпа, канайтса да удура болбо. Неге де ӱретсе — ӱрен. Бойыҥа ла jакшы болор” — деп, уулымды jакаргам. Эмди кӧрӧр болгожын, мен — адазы кижи — уулымныҥ jаҥыс ла эт-балтырыныҥ, каныныҥ ээзи эмтирим. Санаазы, кӱӱни — Каллистраттый эмтир. Jе, jе, акыр, акыр, “бӧрӱниҥ балазы качан да бӧрӱ болор” деген кеп сӧс бар jокпо. Бир тушта…”

“Уулымды бер, Каллистрат, бер! — деп шымыранып, карган туруп чыкты. Эки колын Кадынды кечире сунды. — Бер, бер! Эмди менде база уул jок. Jе эки де уулду тужымда бу уулым меге артык болбогон. Ол меге керек болгон. Оныҥ учун сеге ийгем… Ээ, Каллистрат, бис экӱ нӧкӧрлӧр, наjылар. Каа-jаада айылдажып, ар-jӧӧжӧдӧҥ алыжып, аш-курсактаҥ амзажып та турадыс. Jе мен сени де нӧкӧр деп чотобогом, сен — мени де. А канайып чотоорыс? Мениҥ бастыра jӱрӱмимде эткен керегим — сеге удура, сениҥ эткен керегиҥ — меге удура”.

Мениҥ бу ак-jарыктыҥ алдында эҥ ле баштап кӧргӧним, сескеним — чӧлдий элбек ӧзӧк болгон. Ат курлага jеткен торко-мандык ӧлӧҥи толкуланып, jылдыс-чечектери солоҥыланып, ӧзӧк алдымда араай айланып jадатан. Седеҥ туулар согоон баштары “шаҥк” согулыжып, ол ӧзӧкти эбире биjелегилеп тургулайтан. Кажы ла кертектеҥ сыгын карайтан, кажы ла кайада айу отуратан, кажы ла jыраада элик, койон jадатан. Кажы ла кобы-jиктеҥ ол ӧзӧккӧ jыш аралын ээчиткенче, балыктарыла jарыжып, аржан кӧбӱк суу тӱшкен. Муҥ кире jылкы ол ӧзӧккӧ киргежин, ийнениҥ сыныгындый, jылыйып калатан. Бистиҥ айлыбыс тӧҥниҥ бажында шуулашкан тыттардыҥ ортозында туратан. Кӧп лӧ ӧрӧкӧ айылдар болгоныс. Санаама кирет: бастыра телекей кызыл. Айылдыҥ иргезинеҥ ары jерге jаба ээлип калган кызыл эт кызылгат. Саҥ ӧрӧ jер болгожын, базып та болбозыҥ. Jылаҥаш буттарыҥ jиилекке тайкылала, jыгылып каларыҥ. Ат аҥданала, туруп келгежин, бастыра бойы кып-кызыл боло берер.

Кандый да эки jаан кижи мени “балам, балам” дешкилеер. Олор jаныҥда болзо, сеге jылу, амыр, ток. Jе оноҥ бир катап… Та не болгон, мен билбезим. Билер тужымда ӧскӧ ӧзӧк, ӧскӧ айыл, айылда ӧскӧ улус отуратан. Мен эчкилер кабырып jӱретем. Карган эмеен ле ӧбӧгӧн шымыраныжып унчугатан: “Унчукпай jӱр, уулчак, улуска кӧрӱнбей jӱр, уулчак. Биске быйан айдып jӱр, уулчак. Бис сени jажытту азырап алганыс. Сенде эне де jок, ада да jок. Чыккан jериҥ болгожын, туку ол кары кажайган Каҥыл-Бажы ары jанында. Jе сениҥ анда базар учурыҥ jок. Сениҥ адаҥ орус кудайдыҥ алдында jаан бурулу. Ол оныҥ серкпезин ӧртӧгӧн. Абыс сени билзе, та канайда бербегей. Бисти та канайып салбагай. Бис сени ыйыҥнаҥ аралдаҥ таап алганыс. Капка сугала, бери артынып келгенис. Адаҥ Адучы деп кижи болор, энеҥ Эмчи деп кижи болор. Сӧӧгиҥ майман болор, таайларыҥ кергилдер болор. Мыны билип jӱр, уулчак. Сени jаҥыс ла азыраган бу тууларыҥ аргадаар, алтай-кудайыҥ, ӱстибисте турган ӱч-Курбустан аргадаар”.

А мен?.. Мен эчкилеримди кабырып ла jӱрерим. Эҥирде айылга jедип келеле, бир айак сӱт ичерим, бир болчок курут jиирим. Оноҥ сок jаҥыс эчки терези туулагыма тыйрыйа jадала, уйуктап каларым. Сок jаҥыс jаргак тоным бар, сок jаҥыс jаргак штаным бар, сок jаҥыс jаргак чамчам бар. Jе артык меге не де керек jок. Jайдыҥ изӱзин де сеспезим, кыштыҥ соогын да билбезим. Каргандардыҥ сӧзин керекке де албазым. Jе оноҥ бир кӱн… Сары тӱктерлӱ, саҥ башка куучынду улустар келген, кааза айылды jемирип ийгилеген. Каргандар калактажып, сыктажып, бор-боткозын артынып, эки уйын, jирме эчкизин айдаганча кӧчкилеп ийген. Санаама кирет: сӱрекей узак чыгытту jаан боочы ашканыс. Кӧкӧ тӱштиҥ бойында тӱндий караҥуй jыш ӧткӧнис. Бис узак барганыс. Кӧк уйыс кайадаҥ ашкан. Мен кийнинеҥ карап кӧрӧлӧ, бажым айланып, капшай ла отура тӱшкем. Туку алдыбыста, тамыныҥ тӱбинде, Кадын jалтыраган. Агаштардыҥ баштары jыдалардыҥ мизиндий кӧрӱнген. Та канча кӱн барганыс, санаама кирбейт. Улай ла jыду jааш тыбыраган. Бир кӧргӧжин, каjу кажат болор. Сай кумак саҥды тӧмӧн араайын эжилип, бу ла барган исти jоголтып jадар. Jол jок. Аттар алдында jерди jыткарып, бышкыргылап, бойлоры ла барып jаткылаар. Кезикте килеҥ чыгыт боло берер. Аттар ӱзӱле-сӧгӱле бергедий ӱкӱстегилеп, тыныжын бадырып болбой бараткылаар. Мынайып мен бу jӱрӱмимде ӱч такып сӱрдӱрткем. Калганчызында — мен айылду-jуртту, бала-баркалу… Ол чыккан-бӱткен алтайымда мен не jуртабагам? Бу jаантайын сӱрдӱртип jадар — мен кижи бе айса ийт пе? Jеезелӱ jуртынаҥ айрылары кижиге jеҥил бе? Jаҥыдаҥ jурт тӧзӧӧри ойын ба? Бу мындый капчалга мен не келгем? Нениҥ jакшызын бедреп келгем? “Мынаҥ ары мен кайда да барбазым. ӧлтӱргиле бого!” — дегем.

Баштап ла, сен чилеп, бир-эки биле келер. Бис олорго килеп, бастыра jанынаҥ болужа берерис. Анайтканча, олордыҥ кийнинеҥ абыс jедер. Мынайып тургулайла, кӧптӧгилеп, серкпени туткулап ийер. А серкпе тудулган кийнинде бийлер келгилеп, бу серкпениҥ бажынаҥ кӧрӱнген jер Христос кудайдыҥ, бу серкпениҥ деер. “Кӧч, jӱр!” — дешкилеер. Сӱрдӱртерге мен не?.. Бу мениҥ jерим, бу ада-ӧбӧкӧмниҥ jери! Jе канайдар да аргаҥ jок. Кӧчпӧс болзоҥ — ӧрт, керек болзо — ӧлӱм. Айса малыҥды кырдыртып аларыҥ. Тыш ла качсаҥ торт. Эмезе креске тӱш дешкилеер. Jок ло jок. Мында jаман кылык, ууры, шок эткен кижи jок. Бу ла мениле коштой jаткан Кодурул балазын кудалап кижи келерде, ачынган бойынча, байагы кижини очоктыҥ jебе-балазыла соккон. Очоктыҥ балазы та канайып та учурап, учкур бажыла ол кижиниҥ кӧксине кадала берген. Кижи божогон. А Кодурул дезе чапканча барала, серкпеге креске тӱшкен. Бот, божогоны ол — алтайлар оны jаргылап болбос. Кижи ӧлтӱргенде мынайып актап койып турганда, ӧскӧ керек эткенде актаары серкпеге не де эмес. А кезиктери, анчада ла батрак болуп тургандары, креске тӱшкӱлеп jаткылаар. “Тӱ-ӱк, чокыдып койгон таҥма! Алтайын, кудайын, ада-ӧбӧкӧзин саткан кӱрӱмдер!” — дежип, каргандар олорды канча каргабаган деер. Jе олор мыны jаан керекке албас. Jаҥ анайда тектерип турганда, каргандардыҥ сӧзин кем капка салатан. “А креске тӱшкенде, ондо бай бар ба? — дешкилеер. — Кижи батрак болуп иштеер ле иштеер. Сен ле чилеп иштеген улус тӧрдӧ столго отурып ажанар, а сен дезе эжиктиҥ jаагына отурала, ийт-кискениҥ айагынаҥ ажанар. А байрам болгожын, бойыҥ ла ошкош батрак нӧкӧриҥ айлына кычырар. Бойы сыразын тӧрдӧ ичип отурар, а сен дезе — бозогодо. Мыныҥ кийнинде сениҥ нӧкӧриҥниҥ ӱйине ле чак: сен ле тийген jерди бастыра jунар, jыжар керек. Анчада ла эжиктиҥ тутказын кумактабаганча болбос. Бу не jӱрӱм? Кижи кижи бе? Айса тен ийт пе? Бодозоор… А абыс Jыманак кижини тӧрт jердеҥ чокып ийгенде ондо не бар? Оноҥ кижи канайерер? А эмди? Эмди мен олордыҥ столын чек ле айра минип алып jадым, салып берген курсагын jара-jулдай ап берип аладым. А айлына jанган кийнинде кижи, алдында ла чылап, малдыҥ эдинеҥ jип, Алтайына, кудайына мӱргип отурбай”. — Jок, jок, jе мен ле анайда кудайды тӧгӱндеп болбозым. А креске тӱшпей де кижи бойыныҥ jерине jатпас па? Серкпеге jер jетпес пе, курсак jетпес пе? Бу jердиҥ ээзи мен! Олор келген улус. “Jок! Сен нехрист! Сениҥ бисле кожо jадар учурыҥ jок. Сенеҥ Христос кудай jескинер!” Бодоор болзо, бу jӱк ле шылтак. А чынын алза: “Сениҥ jаткан jериҥ биске jарады, сен мынаҥ jайла, бис бого jурт тӧзӧӧргӧ турубыс!” — деген jакару. Мен бу сӧстӧргӧ удура нени эдерим деп, бастыра jӱрӱмимде санангам. Бедрегем. Учында тапкам. Бу калганчы токтогон jерге серкпе тудар деп шӱӱгем. Бойыс серкпелӱ болорыс, бойыс Христос кудайлу болорыс, бойыс алтай абысту болорыс. Бот, уулымды сеге ийген шылтак бу. Тил ӱренип алзын деп, бичик ӱренип алзын деп. Jе мыны сен бойыҥ jакшы билбезиҥ де. Уулым ус болуп калган. Эмдиги jӱрӱмге карын jакшы келижип калды.

Серкпени тудуп алзабыс, бистиҥ серкпеге jер база керек болор эмес пе? Христос деген кудай бу jердиҥ ӱстинде, байла, сок jаҥыс болбой? Бу тушта бисти не деп сӱргӱлеер? Не деп ӧскӧлӧӧр? Бу ончозы чын шӱӱлте. Jе jаҥыс ла серкпени канайып тудар? Акчаны кайдаҥ алар? Бистиҥ бу jурт серкпе тудардаҥ, калан тӧлӧӧр акчазы jок. Канчубыс канча jылга jайзаҥнаҥ чыбык jип jат. Агашты бис бойыс кезип, тартып аларыс. Jе тудуп болбозыс. Устар jалдаар керек. Бот мыныҥ учун мен суранып баштагам. ӱч jылга улай сурангам. Кӱскери кыш jедип, аш-тус jуунадылып, иштер когызап, улустыҥ санаа-jӱреги jайымжыган ӧйдӧ баратам. Jойу. Белимде — таар, колымда — тайак. Учураган ла айылга кирип барарым, учураган ла кижидеҥ суранарым. Крестенип, бажырып ийеле: “Христос кудайга серкпе тудуп jадыбыс, болужыгар?” — деп суранатам. Кажы кижи бир-эки акча, кемизи jарым калаш, айак кулур, кӧнӧк картошко берер. ӱлтӱреп калган чамча да болзо аларым. Бу мыны ончозын садып, толыштырып, акчага кӧчӱрерим.

Эр кижиге, анчада ла алтай кижиге, суранарга эп jок. Jе бойыма эмес, кудай учун деп санангам. Ээ, кудай учун эмес, албатым, jерим, jӱрӱмим учун деп албадангам.

Jе улустыҥ кандыйы ла бар. Кезиги ол до кичинек jууп алган акчаны айрып, бойымды кородып койор деп умзангандары бар. Андый немелерле кожо кородожып, корондожып та турбай база. Ол jуулган акчаныҥ бир jемдигин де бойыма албагам, бойыма тузаланбагам. Кӱнине jийтеним бир тилим калаш, ӱч болчок картошко.

Туку Jаш-Тура, Том-Тура, Барнаул, Омсктоҥ бери jӱргем. Нени кӧргӧм, нени билгем, не деп санангам? Эҥ ле баштап, орус албаты калыҥ, элбек эмтир деп билгем. Jакшы албаты эмтир деп санангам. Jалакай, буурзак албаты. Кожо jаткадый албаты эмтир деп бӱткем. Нени шӱӱбегем, нени сананбагам? Jерлердиҥ адын сураар болзоҥ, кӧп сабада ады алтай болор. Оны соныркагам. “Бу jердиҥ ады не?” — “Карасук”. “Бу сууныҥ ады не?” — “Суузын”. “Бу не кӧл?” — “Тускӧл”. “Бу не туу?” — “Бештуу”. “Бу не чӧл?” — “Кулунду”. Бу тушта каргандардыҥ айтканы санаама кирген: “Кускун учуп jетпеген куба чӧл, саҥыскан учуп jетпеген сары чӧл” Ол чӧлдӧр бу ине. Кулундуныҥ куу чӧлиле кӧчӱп jӱретенис — дежетен. — Jайыла ол jум чӧлгӧ, куjурлу кӧлдӧргӧ малыбысты тойгызып, семиртип аларыс. Кӱскиде Бабырган тууныҥ эдегине jуулыжып, байрамдап, бала-барканы тойлоп, jыргап ийерис. Оноҥ туулар jаар чыгарыс. Мында кары jок одорлор. Аҥдык-куштык, одынду, ыжык. Jе оноҥ орус каан — Бала-каан — jаш агашты кезеле, Jаш-Тура деп шибее туткан. Тоҥ агашты томырала, Том-Тура деп шибее туткан. “Ээ, а шибее тудулган кийнинде, чӧл jаар jол кезилип калбай. Jол кезилген кийнинде — jер, одор астаган. Jер, одор астаарда — мал-аш астаган. А мал-аш астаарда — албаты астаган. Албаты астаган кийнинде — jӱрӱм кунураган, санаа мокоорыган. Кӧӧгӧ уймалган, кӱлге булгалган. Тутактарга туттурган, jедикпеске jеҥдирткен”. Мындый шӱӱлтеге келгем. Мынайда санана-санана, ачымчым келер. Jе оноҥ, оноҥ: “Кара агаштый кал черӱ Кан-Алтайга табарды. Эр jакшызы jеҥ jастанып jыгылды, эрjине jакшызы jал jастанып jыгылды. Арчынду туулар сӧӧктӧргӧ бӱркетти, аржан суулар канга кызарды. Алкы бойысты, ак малысты армакчылап, камчылап, албанга айдады. Ал-санаадаҥ, ачу тӱбектеҥ Алтайдыҥ бажы салактап буурайды…” Бу не сӧстӧр, бу не комыдал, бу не ый? Jе кемдер табарбаган? Ээ, мениҥ карган энемниҥ энезин казах-кул эмеген дежетен. Ерчиш сууныҥ ары jанынаҥ олjолоп экелген кижи… Мыны бодозо, шӱӱзе, Алтайга орустар келбеген болзо, кыдат-моҥголдор келер эди. Кырып, тоноп койор эди. Ол тушта та кандый болорыс? Та канайып jӱрерис? Та канайда jадарыс? Айса болзо чек jок болорыс? А эмди дезе бистер бар! Бис тирӱ! Одыбыс ӧчпӧгӧн, ончобыс ӧлбӧгӧн!

Эмди уулымды бер, Каллистрат, jандыр? Бистиҥ тартыжу божогон. Кемибис те jеҥдиртпеди, кемибис те jеҥбеди. Алтын Совет jаҥ келди. Ончозын аайлап койды. Кижи — кижиге тӱҥей, кижи — кижиге теҥ деди. Эмди меге серкпе керек jок, Христос керек jок. Бисти бу jеристеҥ кем де сӱрӱп болбос. Бис jайым. Бис ӧзӧрис, ӧҥжиирис. Уулым керек. Jаҥы jӱрӱм тӧзӧӧргӧ керек. Мен бу jӱрӱм учун бойым кызыл канымды тӧккӧм, канча кыйналгам, шыралагам. Jаан уулымды Учурымды бергем… Кайран уулымды Кайгородов jипсалт. Бойым барган болзом кайдар. Уулым эмди Советке менеҥ артык керек болор эди… Ээ, а сениҥ уулыҥ… Jажы jеткелек тенек баланыҥ санаазын кижи канайдар?.. Балазы кижиге карам болбой…

Ол jетире тудулбаган серкпе… Сен эмезе Савелий оны ӧртӧп койор болор деп jаантайын каруулдап туратаныс. Эмди, карын, калык-jонго туза боло берди. Ондо балдар ӱренип jат. 

Мени ол чӧлдий элбек ӧзӧктӧҥ кем де чыгара сӱрӱп болбогон. Мен эмдиге ле ол ӧзӧктӧ… Тӱш jеримде анда jӱгӱрип-jӱгӱрип jӱрерим.

Бу мынайып ла jӱргем. Мыныҥ учун бойыма jакшы тура да тудуп болбодым, мал-аш та азырап, ӧскӱрип албадым. Оҥду курсак jибедим, ӧҥжӱк кийим кийбедим. А эмди меге не керек? А сен, Каллистрат, санан, санан. ӧткӱре байыба, ачаптанба. Бажыҥ базылбазын. А мениҥ уулым сениле кожо… Jаман тӱш кӧргӧм: сары айгырыҥды сойорго бычак курчыдып отургаҥ…

Каллистрат эмеш те болзо тууjырап аларга, бӱркӱниҥ алды ӧрӧ уур кӧдӱрилди. Айу терези тӧжӧгине jадып алды. (Бу саҥ башка сӱрекей jаан айу болгон. Оны Каллистрат ла Учар эки jыл кайра Кызыл-Кайада ичегенинеҥ чыгарала аткан. Учарды арай ла болзо, jара тартпаган айу бу. Каллистрат айрып алган. Полго jада-jада, тӱги тактала берерде, терени бери чыгарып алгылаган).

Каллистрат байа шӱӱп алган санаазын айдарга, Учарды ойгозып ийейин бе дейле, jе уулдыҥ уйкузын карамдады. Учар дезе Каллистратты чочыда, бойы унчукты.

— Билеригер бе, мен не деп санандым? — деп, Учар Каллистрат jаар бурылды. — Мен “олорды” тӧгӱндейтен эмтирим. Мен сӧстӧрине кирейин. Паратаны ачып берейин. А слерлер бу тушта… Мӱӱс суккан амбардыҥ эжиги орто…

— Кайкайдым. Кайкап jадым — деп, Каллистрат удаган кийнинде унчукты. — Мен база онойдо санангам.

— Артык арга jок то. Оныҥ учун болбой.

           — Jе jакшы, Учар, jакшы. Кем jок — дейле, Каллистрат Учардыҥ колын тыҥ тутты. — Эмди токынайлы. Уйуктайлы. Биске амыр керек, уйку керек…

Керек сӱрекей тӱрген божогон.

Кечегизинеҥ караҥуй тӱн турган. Кара чой булуттар чыгып, теҥерини туй тартып койгон. Jаҥыс ла кӱнбадышта, чичкечек айас теҥериде, туулар сомдолгон. Чыкту, тинчӱ болгон.

Та нениҥ де учун тужап койгон ак ат киштеген ле киштеген.

Тӱн ортозына jетире сакып отургандар. Унчугышпаган, кыймыкташпаган. Турада сок jаҥыс лампа кӱйӱп турган.

Мылтыкту улус бежӱ болгон. Каллистрат, Федосья, эки батрак, эки алтай айылдаш карганактар. Бастыразы алты кижи. Аграфена, мылтык адып билбес кижи, “айылчылар” дӧӧн ийттер тукурарга белен отурган. Учар мылтыкту улустыҥ тоозына киришпей турган. Ол парата ачар, “олорды” кийдирер, мӱӱс суккан амбардыҥ эжигине апарар. Алмар jаар кире коноло, бӧктӧнӧлӧ отурар эмезе, келишкедий болзо, адыжар. Олорло кожо Бӱтен деп карган база бар болгон. Jе ол Каллистраттыҥ сӧстӧрине кирбеген: “Кижи jаар мылтык уулабазым. Кинчек этпезим” — деген. Каллистрат беш ат берерим деерде, “бежени де керек jок” деген. Улус “Олорлор” jеҥип ийзе, слерди катай ӧлтӱрип койор, мыны сананзаар” — дешкилеген. Бӱткен: “ӧлтӱргилегей” — деп колын jаҥыган. Бу карганакты чеденнеҥ чыгарбагандар. Койон jӱректӱ таҥма тозул бар деп айдып ийердеҥ айабас. Мыныҥ учун оны мылчага сугала, нени jийтен эди, jизин дежеле, аш-курсактаҥ салып бергендер.

Jӧптӧшкӧн аайынча, тӱн ортозында ӱч такып ӱкӱ кӱҥкӱлдеген. Бош ийттер та нени де тыдарлап, чеденниҥ ичиле маҥтажа бергендер.

Учар чамчазы кажаҥдап, паратага jедип барды.

— Бу кем? — деп билбечеҥ болды. — Jедип келдис — деп,

 jаҥыс кижи унчукты. ӱнинеҥ — шайрак Митька.

— Мен ийттерди буулап ийейин — дейле, ол тура jаар кыйгырды. — Нӧкӧрим келтир. Мен ийттерди буулап ийейин.

— Jе-jе — деп, бӱркӱниҥ алдынаҥ Каллистрат эстеп унчукты.

Учар ийттерди тӱрген илjирмелеп ийди. Аграфена эмеген олорды ойто божодып ийерге, мында белен отурды. Ол барып jаткан Учарды тудала, меҥдештӱ крестеп ийди.

Учар сӱрекей коркып, бастыра тыркырап, паратага jедип келди. Оныҥ коркыганы кӧрӱнбес деп, караҥуйды jакшызынды. Jе оноҥ: “Паратаныҥ ары jанында шайрак Митька!.. Мен оны!.. Ух!” — деп сананала, коркыганы jоголып калды. Тыҥдаланза, чеденниҥ ары jанында улус кӧптӧп калган эмтир.

— Каллистрат билбес. А мылтыктарыныҥ окторын jажырып койгом. Мӱӱс суккан алмардаҥ баштаарыс.

Паратаныҥ ары jанынаҥ аракызы jаарсыгылап, “Jе-jе” дештилер.

Учар паратаныҥ илjирмезиниҥ туура салгыш темириниҥ сомокторын ачып ла ийерде, тыштындагы улус паратаны ача ийде салып ийдилер. Баштапкы кижи шайрак Митька болгодый. Учарды мылтыгыла туура jайладала, ичкери болды. Оны ээчий арткандары бир уунда кийдире jӱгӱрдилер. Тура jаар болдылар.

— Э-эй, алмар мында, мында! — деп, Учар олордыҥ кийнинеҥ jӱгӱрди.

— Jок, бис баштап Каллистраттыҥ бойын! — деп, кем де ӧчӧп унчукты. Бу ла тушта Учарды кызыл jалбыш ӧртӧп ийди. Учар jерге барып тӱшти. Кӧксин ӧткӱре ӧрӱмдеген ооруга чыдажып болбой, чарчалып, толголып jатты… Бу оорудаҥ канайып айрылар? Оноҥ канайтса качар? Ээ, бу jердиҥ алды дӧӧн кире берзе кайдар? Ол тушта оору оны таппай калар… Мынайып jатканча, ого кенете сӱрекей jакшы, jеҥил боло берди. “Алмар мында, мында!” — деп, ол такып кыйгырарга сананды, jе тили кыймыктанбады. Кӧстӧри база ачылбады. Jе андый да болзо, ол не болуп турганын jап-jарт кӧрӱп, угуп jатты.

Олор таскактыҥ алдында эртен тура ажанып отургылаган эмтир.

— Учар, сен ол бистиҥ Кызыл-Кайада сугуп койгон мылтыктарысты, патрондорысты барып экел — деп, Каллистрат тӧҥмӧктиҥ jилигин чукчып отурды. — Jаҥыс атка уур болор. База бир ат jединип ал. Jедингир, jобожы аайынча, мениҥ кер адымды.

— Мен кожо баратам — деп, кенетийин Федосья унчукты.

— Сен барбазаҥ кайдар, балам? Бӱгӱн айылда иш кӧп болор.

— Эйе, эйе — деп, Аграфена Каллистратты jӧмӧди,

— Jок! Баратам! — деп, Федосьяныҥ кӧстӧри jалт этти. Ол jетире ичилбеген айагын туураладала, кезем туруп чыкты. Сопогын кийерге болбой, тура jаар болды. Ого кем де, нени де айдарга болбоды…

— Ээй, алмар мында, мында! — деп, Учар jӱгӱрип браатты. Бу ла кӧрзӧ, Каллистрат оны тураныҥ бӱркӱзиниҥ алдынаҥ мылтыгын чыгарып, шыкап алтыр. “Бу мен, мен! Токтогор, токтогор!” — деп, Учар кыйгырды. Оноҥ кӧрзӧ, ол кижи Каллистрат эмес, шайрак Митька. Оныҥ мылтыгыныҥ караҥуй оозы кӧрӱнип келди. Ыжы агара “бурт” эделе, тумтур башту огы ӧрӱмделе айланып, сыгырганча келип jатты. Учар оноҥ кыйар дейле, jалпас этти. Jе ок оны тӱҥей ле табала, кӧксине кадала берди. Учар ооруга чыдажып болбой, чарчала, толголо берди. “Ээ, учар керек, эмди ле учуп чыгар керек! — деп, Учар колыла талбый берди. — Ол тушта оору мында артып калар!” Чындап та, талбынган сайын ол там ла бийиктеп, jайымжып, ого сӱрекей jакшы, jеҥил боло берди. “Учуп jӱрерде кандый jакшы, кандый jакшы!” — деп, ол кӧкип, кӧӧрӧп, бийик jаар албаданды.

Алтай бастыразы Учардыҥ алдында. Ээ, а туку Кызыл-Кайаныҥ тектиринде тургулаган атту эки jиит кем болотон? Олор Учар ла Федосья туру ине. Айлынаҥ байа кӱнле кожо атанган улус удура тӱште jаҥы jеткилеген туру. Аттары кара тер, чымылтыгылап, токтоныкпайт. Кӧр, Учар jаҥыс jерде тургулаган тӧрт jоон мӧштиҥ алдындагы кӱбӱрди эжип ийди. Темир курчулу агаш кайырчак чыгып келди. Сомогы jок кайырчактыҥ какпагын ачып ийерде, тӧрт карабин ле патрондорлу тӧрт корголjын кайырчак jатты. Мылтыктар да, кайырчактар да калыҥ сӱркӱштӱ. Бу мӧштӧрдиҥ тӧзине тамчы тӱжер эмес, олор сӱркӱш jокко до jатпайзын.

Учар патрондорлу кайырчактарды эки аттыҥ арчымактарына салып ийди. Тӧрт карабинди теркилеп салды. Терин арчып, чӱрчеге тура тӱшти. А айландыра туулар, туулар, туулар… Ыйыктар… Чаҥкырлыкка чейилген, jажылыкка бӱркеткен. Кӧрбӧйин де дезеҥ, кӧрӱп ийериҥ, кӧкибейин де дезеҥ, кӧкип чыгарыҥ! Казан ошкош тегерик ӧзӧк. Эмезе сӱрекей jаан ойдык, оро. Тӱби jок оро. Jе анда кайда да jабыста Кадын бар. Ол мынаҥ учуктаҥ чичке кӧрӱнет. Кажы ла агаш — jажыл ийик, а мӧш дезе бажын кырпый кезип койгон куштыҥ jуҥына тӱҥей. Тегерийте турган туулар. Кӱчтӱ туулар, баатыр туулар. Jе олордыҥ ортозынаҥ ӱч-Сӱмер кӧгӱс бойго бийиктеп, содойып чыккан. Тууларга — туу, мӧҥкӱлерге — мӧҥкӱ! Бий, каан! Кудай!.. Алтын мыс бӧрӱги кӱнге jалтырап, Учарга удура кӧрӧт. Сӱӱрилери ӱчӱ. Эки кырында сӱмерлер учкур, бийик, ортозындагызы jаттыра тумтук та болзо, jе таларкак, jаан. Бастыра Эне-Алтайдыҥ сӱӱризи бу! Корыган, быйан берген. Мыс болгон тожы ару ла килеҥ. Ортозында каа-jаа кара темдектер бар. Анда, байла, тош токтоп болбос эҥмек кайалар… Ээ, бу ончозы Учардыҥ алтайы. Учар бу jердиҥ кажы тужында болбогон! Туку удура кӱреҥшиген корымдарда тарбаган тозуп отурган, туку чибилерде тийиҥдеген, а ол кайаныҥ ойдыгында jаҥмырдаҥ jажынган, бу кичинек акталгакта баштапкы сыгынды аткан.. А ол ӱч-Сӱмердиҥ алдында… Карган таадазы, кӧзи уйадай берген ӧрӧкӧн, Учарды ээчидип алатан. “Аҥ кайда jӱрӱ, балам, кӧр, кӧр” — дейтен. Учар таҥдактаҥ кызара jалбыраган тошторды аjыктап отурганча, тектирге он беш кире аҥ чыгып келген. Кӧӧркийлердиҥ jаражын… “Туку jӱргӱлери, туку, таада, — деп, Учар шымыранып, кол уулаган. — Кӧрзӧӧр, кӧрзӧӧр, мӱӱстери атрайышкан, маҥдайлары кажаҥдашкан”. Бот мыныҥ кийнинде улуска каткы-куучын болгон эмей. Учардаҥ эмдиге ле: “Аҥдардыҥ маҥдайлары канайып кажаҥдашкан эди, уул?” — деп кӱлӱмзиренип сурагылаар. Эмди кӧрӧр болгожын, ол аҥдар ары jӱргӱлеп jаткан болтыр. Мӱӱстери чын ла атрайышкан, а кажаҥдаган немелери — кийниндеги актары… А туку Кӧчкӧлӱ де… Кандый jакшы, кандый! Учар унчукпайт. Федосья база. Учар Федосьяныҥ санаазын билер. Федосья Учардыҥ санаазын билер. Не унчугыжар… Федосьяныҥ кӧстӧринде ӱч-Сӱмер агара чечектейт. Учардыҥ кӧстӧринде ӱч-Сӱмер агара чечектейт…

— Сӱт ичирер керек, сӱт — деген Аграфенаныҥ ӱни угулат.

— Jок, меге сӱт эмес, суу керек, суу — деп, Учар айдарга сананат, jе айдып болбойт.

“Ээ, бу мен Учар эмес, а шайрак Митька турум ине — деп, Учар сананып jадат. — Шайрак Митька дезе Гринька болуп кубулала, Каллистратка батрак болуп кирип алган. Ээ, мен батрак Гринька эмтирим”. Байа меге Каллистрат айткан: “Бот мындый керек. Гринька, болуш” — деген. “А меге оныҥ учун не болор?” — “Сеге, Гринька, бир ат болор”. “ӱстине сары бее”. “Бу канайда бердиҥ, Гринька?” — “Мен кӧп куучындашпазым. Эмезе сары бее, эмезе мен эмди ле Бӱтенге кожулала, уйуктап jада берерим”. “Jӧп — деп, Каллистрат колын берген. — Мойнымды бычак jокко кес jадыҥ, jе канайдар да аргам jок”.

Бир ат, бир уй. ӱстине сары бее. Баштап тарыйын меге jедер. Кӱркӱрек бажы jаар тегерик ак jалаҥ кӧргӧм. Ого тура тудар. Огород болор. Адару. Аҥ. ӱй кижи… Балдар…

Ээ, бу jӱгӱришкилеп келет. Адар олорды, адар! Оноҥ ӧскӧ кижини бойын… Уй керек, ат керек, сары бее керек… Олордыҥ кийнинде чамчазы кажаҥдап, Учар jӱгӱрип келет. Ок ого тийбезин. Jок, адар! Керек беди! Тийзе, карын jакшы. Айса болзо Каллистраттыҥ кызы келижер. Ол тушта мен…

Учардыҥ кӧксин от ойто ло ӧртӧй берди.

— Атты капшай теергендегер!* — деп, Аграфенаныҥ маҥзаарган ӱни угулды.

— Jобожынча мениҥ кер адымды! — деп, Каллистрат кыйгырды.

— Мени адып сал! Тӱрген ат, Каллистрат, ат! — деп, Савелий тижин баjырадып, кӧчӱк бойын сӱӱртеп алган, тоозында октолып jатты.

— Мен сени атпазым, Савелий, — деп, Каллистрат тыркырууш ӱнле айдат. — Сен меге тирӱге керек. Мен сени jаҥдарга тирӱге апарарым. Кӧр, нени эдип койгон! Бу учун каруузына турарыҥ!

— Сен бурулу, Каллистрат, сен! — деп, Савелий тижин оодо чайнанып ийди ошкош. — Канча улусты ӧлтӱрип салдыҥ. Jӧӧжӧҥ сениҥ улустаҥ баалу болгон.

— А сен, Савелий, jӧӧжӧгӧ болуп, ӧлӱмге не келгеҥ? Сен бурулу! Мен сени мынайда “уткыбаган” болзом, эйе, сен меге килеер эдиҥ!

“Бу мен Учар эмес, мен Каллистрат турум ине!” — деп, Учар бодонып калды. Jӱреги кӧдӱрилип, кӧксине бадышпай, бастыра бойын jара тартынып ийерге белен турды: “Кайран уулым, Учарым!.. Кайттым, мен кайттым? Не jастырдым! Не  мынайттым! Мен бурулу! Ээ, бу jӧӧжӧ бурулу! Jӧӧжӧ учун мынайттым. Ээ, бу бастыра jӧӧжӧҥ Учардыҥ jаҥыс чычалкайына турар ба? Мыны канайып билбегем? Ончозын таштап ийер керек болгон! Jи, тоно деер керек болгон! А мен, мен… Мен кижи эмезим… Учарды канайып аргадаар? Канайып? ӧртӧйдим мен бу jӧӧжӧни! Jоголтодым мен бу jӧӧжӧни! Сереҥке беригер, сереҥке! От салып ийейин! Божодыгар, улус, мени божодыгар!.. Ээ, jӱрӱм бурулу туру ине! Бу бистиҥ jӱрӱм!”

Jе улус Каллистратты божотпойт. Туразына кийдирип, орынга jаба буулагылайт…

Учар бир ле кӧргӧжин, чанакта ӧлӧҥниҥ ӱстинде барадат. Ол чалкойто jадала, кӧстӧрин  jумуп алган. Чанак jымжак jылбырап, Учарды кабайдый jайкайт. Карла, чыкла jытанат. Бу чанак канча ла кире барза кем jок — jанында Федосья. Учар кӧстӧрин ачып ийзе, оныҥ ӱстинде тӱбине jетире кӧрӱнген теҥери болор. Ак карга бӱркеткен агаштар будактары сарбайыжып, тескери ӧткилеер. Ак кары мызылдашкан айаҥдар араайын айлангылаар…

Учар кӧстӧрин ачып ийди. Оныҥ кӧстӧри чып-чынга ачыла берди. Чындап та, тӱбине jетире кӧрӱнген, jаркынду чаҥкыр теҥери кӧрӱнди. А бу теҥериниҥ тӱбинде кемниҥ jӱзи? Федосьяныҥ? Jок, Шыраҥкайдыҥ. Jок, Федосьяныҥ. Jок, Шыраҥкайдыҥ. Федосьяныйы туру ине!.. Ол тӱби jок кӧстӧрдӧ агарып, ӱч-Сӱмер чечектейт.

Учар бойын кемеде эмтир деп билип ийди.

— Чыдаш, Учар, чыдаш — деп, Федосья шымыранды. Ол узун кӱргӱл чачы салкынга элбиреп, ичкери кӧрӱп алган, кайыктап ла jат, кайыктап ла jат. Толкулар кемени кӱчтӱ тӱртӱргилеп, Учардыҥ jӱзине чачылгылайт. Jе Федосья — jакшы кемечи. — Чыдаш, Учар, чыдаш — деп, кыс теҥери ӧрӧ шымыранат. — Кӧр, туку jаратта Салкын, Шыраҥкай тургулары… Ол jаратта — jӱрӱм…

Теергендегер — абралагар

Jанар, jанар, jанар…

Тӱрген, тӱрген, тӱрген…

Jанып баратканынаҥ jакшы не бар! Тит — 186-чы полктыҥ кызылчерӱчизи — ээр ӱстинде соксоҥдой, сӱрекей jӱрексийт, меҥдешту ийдинет. Боро ады да — чӧлдиҥ малы — тӧрӧл jыттарын сезип, jол боочы да ӧрӧ болзо, иjеринет, албаданат.

Тит аргалу болзо, аттаҥ тӱжеле, jӱгӱрип ийер эди. Jе канайып та меҥдезеҥ, аттаҥ тӱрген болбозыҥ.

Ээ, бу мынайда jанып барадары теп-тегиндӱ эмес эмей. Мыныҥ учун Тит штабтыҥ командири Акимовко садынып та ийди дезе кем jок. Титте коркышту jараш ӱзеҥилер болгон. Jаражы бойсын — jакшызы: аттаҥ jыгылар болзоҥ, будыҥ качан да илинбес. Ол ӱзеҥилерди та кем урган, та качан урган, чололоры та не учурлу, та кӱлердеҥ эдилген, та jестеҥ — оны билер арга jок. Jаҥыс сӧслӧ, jебрен ле ӱзеҥилер, озогы ла ӱзеҥилер. Ондый ӱзеҥилер Титке кайдаҥ келген деп пе? Оноҥ бери ӱч jыл бо​ло берген болор. Бӱткӱл ӧзӧк кечире сок jаҥыскан атту кижи бараандалып бараткан. “Хошь, сниму” — деп, Тит коштойында Колосниковко кылчас эткен. Колосников Титке jерлеш те, кураалаш та кижи бол​зо, jе jаантайын оныла аҥдыжып, маргыжып, ого кӱйӱнип jӱретен jыдымар болгон. Онызы Титти керекке албай, “jе-е, сени...” деп, jарындары тыртас эдип, кол jаҥыган. Тит ого ачынган jерде, бастыра бойы jууна тыыдынып, атту кижи каруулда соколчо до болзо, бу мынайып ла атсам, jазымы jок тийер дейле, кӱп берип ийген. ӧзӧк кечире кижи адынаҥ jыгыла берген-чилеген. “Врешь, однако!” — деп, Колосников тура jӱгӱрген.

Чапкылап барала, кӧрӧр болзо — чын! — jаргак тонду карганак jиткезинеҥ каны бӱртӱлдеп, сиркиреп jаткан. Окко беле-ен учурап jаткан да, байла, салымы мындый бараксан туру. Карганактаҥ алгадый ла неме jок. Ады да согумтык, ээр-токымы да эски. А бот ... ӱзеҥилер! Мындый jоктуда мын​дый ӱзеҥилер кайдаҥ келген! Тит озолоп — кап! — кезе согуп алган. Ол тушта Колосниковтыҥ кӧстӧри кандый калjу кылас эткен эди. Эмди ол, чӧлдӧ банjиттер jууп алган jӱрӱ дешкилейт. Кӱрӱм тоҥло jаман сананат эмеш пе? Jе, jе, бӱдерге болбос, болбос.

Ол ӱзеҥилер кызыл партизан Тит Тырышкинниҥ эҥ jараш чолозы, аҥызы болуп jӱрди. Оныҥ минген аттарыныҥ jал-куйруктары — незин jажырар, — келин-кыстардаҥ jинjилериле кожо кезип алган кеjеге-тулуҥдарла да кееркедилип калган jӱретен бол​зо, jе ол ӱзеҥилердиҥ jаражы ӧчпӧйтӧн.

Бот эмди ол ӱзеҥилер — штабтыҥ jааны Акимовто, а Тит Тырышкин дезе — кенете ле — пакет jетиреечи. Пакетти jетиретен jер — Алтайское, а Белекӱр-Качаа оноҥ ары “сидик чачым”. Айлына бир-эки конуп ийеле, Оймон ичинде турган полкко ойто jедип барар.

Туулар баштапкы карды баштарына тартынып ал​ган. Келер кышты канай ӧткӱрер дежип, ал-санаага тӱжӱп калгандый. Айландыра текши боромтык, кунук, кӧскӧ лӧ илингедий ӧҥ-чӱм jок. Кӱн де бӱрӱҥкӱй, сооксымак. Jе бӱгӱн бу туулар jараш та болгон болзо, Титте олорды аjыктаар, олорло jакшызынар чӧлӧӧ jок. Jанар, jанар, jанар... Глафи​ра, Глафира...

Кӧӧркий Глафира ӱч балазыла кожо та кандый jаткылары болбогой. Ада-энези де, эмди алтанды ажып jӱрген улус. Айыл-jуртты тударга кӱч ле эмей база. ӱстине бу мындый кызалаҥ, булгалыш, jартты jок ӧй. Jе Титти черӱнеҥ удабас jандыргылап ийгилеер болбой. Jуу-чак божогон, тоолу бандиттер арткан. Олорды ла jоголтсоос — jандырарыс дешкилеген. Каргандарды тегин де jандырып ийген, Тит дезе jиит — jирме ӱч ле jашту.

Тӱрген, тӱрген, тӱрген... Глафира, Глафира, Гла​фира....

Шабыракка бӱгӱн аай келишпеди. Бу Кызыл-Кайаныҥ алдында бир ӱӱр эликтер туратан эди. Шабырак кайанаҥ карап, бирдеҥ адып алатан. Бӱ​гӱн олор jогыла. Олорды та не де ӱркиткен болгодый. Эмди, байла, туку таскыл ӧрӧ Jыраалу-Jиктиҥ ичинде болбайсын. Ол jаар чыгайын дезе — уза-ак. ӱйи Карастай: “Удабай. Тӱжӱп кел. Jаҥы тоныҥды кийип кӧр. Келишпей турган jери бар бол​зо, тӱрген jазаарга” — деген эди.

“Ээ, ӱй кижи этсиреп турганым коркыш деген jокпо” — деп, Шабырак чала кунуга берди. Канайдар оны, чедендеп койгон мал эмес. Эртен таҥда болгооп кӧрӧрдӧҥ башка.

“ӱй улус тегиндӱ этсиребейтен эмей — деп, jажытту кӱлӱмзиренип ийди. — Кызычагыс бар. Эмди уулчак болзо кайдат”. Кенете ле кожоҥдоор кӱӱни келди. Араайын ыҥырана чӧйӱп ийди:

Ат ла баскан jолыстаҥ
Агаш качан чыккай не? 

Астап ла калган бу бойыс 

Арбынду качан болгой не?

Арбынду болзо, jакшы эмей база. Арбынду — ачанага  алдыртпас, кӧп — кӧрмӧскӧ jидиртпес”.

Боро ат боочыга чыгып келди. Тит удура соккон салкынга арай тумчалана бербеди. Боочыныҥ бажы мындый эмей база. Ээ, а бу кандый таныш боочы! Та не боочы, та кандый боочы? Ол ло бирги боочы эмес пе? Алтайлардыҥ кыйралары туку туру. Та неге буулаган бӧстӧр? Та неге керекту бӧстӧр?.. Тенектер ле база. Эмди jаҥы ӧй, эмди ӧскӧ ӧй. Тит те эмди — азыйгы Тит эмес туру. Тӧрт jыл jуулашты. Канча jуу-согуштар ӧтти. Талай кире кан акты, тайга кире сӧӧктӧр jатты. Тит тирӱ артты. Эмдиге тирӱ де, байла, тирӱ ле jӱрер болбой. Ол октоҥ до jалтанбады, ӱлдӱнеҥ де коруланбады, jыданаҥ да качпады. Казыр суулардаҥ да айабады, кату-кайыр jолдордоҥ до кыйбады. Ол революцияны, jаҥы jӱрӱмди кӧрӱп    алды. Эмди ончозы-ончозы ӧскӧ, jаҥы болор.

Чындап та, Тит эмди чек ле ӧскӧ кижи эмей база. Азыйгы сӧсуккур, нени де оҥдобос кул Тит эм​ди jок. Эмди оныҥ ады — “Горный Барс”. Бу мындый бийик ат-нерени ого Ак-Боомдо jылым кайага чыгала, актардыҥ пулемедын “jап!” берип ийген учун бергилеген. “Азыйгы режим” тушта оныҥ тӧрӧл jуртында чоло ады — кандый каткымчылу — “Азиат” болгон ине. Титти эмди онойдо адап-аҥдып кӧр! Албасты аларыҥ, jибести jиириҥ!

Jе чоло ат кижиге чек ле тегиндӱ берилбейтен эмей. Ол чындап та, азиатка тӱҥей кижи. Jӱзи айдый — теп-тегерик, jаактары — боп-болчок, кӧстӧри — топ-тосток, кулактары — тап-талбак. Керек дезе тумчугыныҥ бажы тырык. Бу мыны  ончозын jажырып ийейин дезе, сагал да чыкпас. Базар бол​зо, jаҥыс ла jайбаҥдап,  болчоҥдоп барадар. Кӧкси jаан, jоон, буттары дезе — Тит деген ат кандый кыска, ондый ла кыскачак. Бу мындый кижи бу чӧлдӧ та канай бӱткен, та канай jайалган? ӧбӧкӧзинеҥ де бодозоор — кандый да Тырышкин. Та не дегени? А улустардыйын угарга кандый макалу: Иванов, Петров, Седых, Молодых. Тоҥ калды Трусов, Гнусов. А мында дезе... Титтиҥ адазын, балдарын кӧрӧр болзо, кайкаар ла неме jок: кӱдели чач, чап-чаҥкыр кӧстӧр, тудам кире тумчуктар. Jаҥыс ла адазы Прокопий араай кӱлӱмзиренетен: “Сакы ла. Кӧрӧриҥ. Балдарыҥныҥ балдары сен ле ошкош “татар скулалар” болор.

Бу чоло ат Титти не айлу кинчектейтен эди. Анчада кыстар алдына... Анчада ол Колосников Федя. Улус ла болзо, ӧнӧтийин эки ле сӧстиҥ бажында “азиат” деп турар. Jе канайып та кыйыктаган бол​зо, Глафира — сумал ашты jаҥыс колдоп кӧдӱретен баатыр кыс, оны — Титти — талдап алды..

Чынын айдар болзо, ол “азиат” деген ат jӱрӱмде тыҥ ла чаптык болбоды. “Азиат, азиат” дешкилеер, jе ат ӱредер тушта — Тит Прокопич. Эмдикке мине соккон jерде, талтак буттарыла кыпсынып алза, та канайып туйла, та канча туйла...

А бу ла былтыр, бу ла мындый кӱсте... Олордыҥ отрядын ак бандиттер Чакырдыҥ боочызына курчап алган. ӧлӱмниҥ келгени бу туру дешкилеген. Тит арга таппай турала, торбок айдап бараткан алтайдыҥ тере тонын, бӧрӱк-ӧдӱгин кийеле, ӧштӱлерге jедип барган. Олор Титти тил билбес укумал, кӧстӱ тӧҥӧш дейле, эки jаҥыс камчылайла, божодып ийгендер. Тит дезе курчууны ӱзе соккодый бортык jерди сезип ийбей база. Тӱнде тоолу каруулчыктарды бычактап ийеле, актарды бойлорын курчай соголо, ого ло талкандап койгылаган jок по.

Jе азиат бӱдӱштиҥ jаман да jаны бар эмей база. Олjого кирген алтайлар, анчада ӧлтӱртер алдында, Тит jаар ижемjилӱ кӧргӱлеп тургулаар. Ээ, чычкан​дар​ды! Олорды, курукурумецтерди, эҥ ле озо маказырап туруп, тарс беретен кижи бу Тит деп билгилеген болзо. Кандый кийик, кандый оҥдонбос албаты. Кижи олорго jайым экелип jат, ырысту jӱрӱм экелип jат. А олор дезе...

Меҥдеер, меҥдеер... Глафира, Глафира, кайран Глафира...

Шабырак саҥды тӧмӧн jортып ла баратты. Сананганы: эки саар уй бар, экилези кыш тӧрӧӧр. Олордыҥ бозуларына ӱкпек тудар ба кандый. Тудайын дезе, оҥду малта jок. Тутпайын дезе — бозулар чарчап калгадый. Оноҥ бир сананза, кыш jылу болзо, ол бозулар ӱкпек jокко до кыштагылап калар ине. А ӱй кижи дезе “тут ла тут” деп арбап, челдеп jат. Тудар ба, тутпас па? Тудар ба, тутпас па? Оны тудуп турганчаҥ, кандый бир банjит jеде келди...

Кула ат кулагы кенете сертес этти. Шабырак кылчас этсе — бу неме атазы?! — саҥды тӧмӧн эки темдек сӱрӱшкенче келгилеп jатты. Алдындагызы тен кызас-кызас, кийниндегизи, кӧгӧлтирим-борозы, — кӧгӧрӧс-кӧгӧрӧс... Алдындагызы ары-бери содос-содос калыйт, кийниндегизи — бажын тозуп, суйга ла шуҥдуртып келедет. Ээ, бу сӱргӱндежип алган элик ле бӧрӱ туру ине! Шабырак мылтыгын jардынаҥ ушта тартты. Аттаҥ тӱжер болбоды. Кажызын адар, кажызын?! Алдындагызы каруулга кире конды. ӧлӱ кире озолой тудала, “кӱп” берип ийди. Онызы маҥ бажына тоголоно берди. Кийнин​дегизи дезе “каҥк!” каҥылап ийеле, туура ташталала, арка jаар болды. Катап октоор болбоды.

Jортып келеле, кӧрӧр болзо, алты айры мӱӱстӱ куран эмтир. Адына jӱк арайдаҥ артты. Ойыны тӱгенеле, ойто jырта семирип калтыр.

“Адаҥ, адыжым бол! — деп, маказыранып, jортып ийди. — Карастай не аайлу сӱӱнгей не. Кызычакты: “Ыксы, ыксы, балам, адаҥ элик атсын!” — деп, кече тӱжине jайнады ине... Jе бу ла тушта куйка бажы jымырт эдип калды. Канча тӱштерди канай ундыган деер! Тӱженер ле болзо, Шабырак — элик. Оны бӧрӱ сӱргӱндеп алар. Эмди ле jаба jедер, jара тартар. Ойгоно чарчап келзе — бастыра бойы тер. Катап уйуктаарынаҥ коркып jадар — ой​то ло бу тӱш тӱжелер. Бӧрӱ! бӧрӱ! jаба jедип келеткен, бычак тиштерлӱ бӧрӱ! Ол шилемирди адар керек болгон ине! А ол дезе... бойын! Бойын, бойын! Бойын аткан кайткан кижи...

Боро ат боочыны тӧмӧн там тӱргендеп ийди. Jорыгы jымжак, ӱркӱӱрин билбес те мал. Тит тонныҥ эдектериле тизелерин кучунып алды. Тӱлкӱ бӧрӱгин кептей тартты. Тӱлкӱ jака jаар тыкырайала, тискин туткан колын уштугы jаар сугуп алды. Макалу. Кандый да соок неме эмес. Бу алтайлардыҥ кийими — атту кижиге ле jараар кийим. Кандый бир банjит учураза, кызылчерӱчи деп бачым билбес. А пакет койнында. Не-не болзо — ӧл, jе пакетти бербе.

Бу мындый jӱрӱм кӧрӧр болорым деп, Тит бодобогон до. Та чын jӱрӱм болгон, та тӱш jери. Бу тӱймеен 1919 jылда сентябрьдиҥ учында башталган. ӧлӧҥ эдилген, аш jуунадылган “тӱймеп” те турбай база. Чынын айтса, шылтак сыраҥай ӧскӧ эмей. Калчактыҥ кыйыны jарабаган. Казактардыҥ камчызы jарабаган. Jайым  керек! Амыр-энчӱ керек! Jер керек! Оноҥ сананза, аш jуунадылбаган болзо, Калчак канайып та кыйна, кем де туруп чыкпас эди.

Нениҥ учун jуулашкан, неге болуп jуулашкан? Тит мыны сананар болзо, кезиктерде ончозы jарт. А кезиктерде... Комиссардыҥ сӧстӧрине, канайып та албадан, ачык бӱдӱмjи келбес. Эҥ ле баштап, jайым. Тит тегин де jайым болгон эмес пе. Бойы ла бойына иштеп jӱрген. Ондо командир де, jакараачы да jок. Тит — амыр ла jаткан. Jажы jедип, jууга аткарар деп тургулаганча, революция боло берген. Jуулашпас болорым ба деп, иженген. Керек дезе эмеш кородогон до. Jе оноҥ тӧрт jылга тойгончо ло jуулажып алды. 

А jер учун дегени... Бот jер jанынаҥ аайлабастар кӧп. Бир сананза, Титте jер jеткил. Кижи бойы jигедий, кап-кара jер. ӧлзӧҥ дӧ, бу ла кара тобракта jадарыҥ,    нениҥ учун дезе эки де кулаш кас — той балкажына jетпезиҥ. Jирме десятин jер.    Бу да ки​ре jерди jазап кыралап, тӱжӱмин jуунадып, оны ӱребей, садып, jип болбой jӱретен. Кӱчи ле jеткени — ол. Оноҥ сананзаҥ, jер канча ла кире кӧп бол​зо, jакшы эмей база. Арендага бер эмезе батрактар jалдап ал. Jе оноҥ кӧп jерди Титке эмди де бергилебес ине.

Ээ, jер, jер... Jерге муҥ катап мӱргӱ, муҥ катап терле. Jаҥыс ла ол тушта ол тӱжӱм берер. Jердиҥ ижи — не аайлу кӧп!.. Мыныҥ ӱстине сегис ат. Тӧрттӧҥ-тӧрттӧҥ эки салдага сугатан аттар. Мынаҥ ас аттарла ишти бӱдӱрип болбозыҥ. Алты саар уй, оныҥ бозу-торбокторы, камык чочколор, он-jирме кой, кас, такаа. Мыны ончозын азырап, чеберлеп кӧр! Бу кире ишке бойыҥ кул боло берериҥ. Сени иш эмес, сен ишти азырап баштаарыҥ. Иш ле иш, иш ле иш — артык не де jок. Оноҥ ас иштенер арга jок. Бастыра улус бу ла кире иш “азырагылап” jат. Jе иш кандый да кӱч болгон болзо, тӧрт jыл jуулашканча, камыкты ӧлтӱрип, ӧртӧп-сайап jӱргенче, иштеген болзо артык болбой база. Эҥ ле баштап, jаҥы тураны бӱдӱре тудуп алар эди. Оноҥ Песчаный сууныҥ jарадында — ол суу бу туулардаҥ чыгып, Беш суузы деп адалып турган эмтир ине — бот бу сууныҥ jарадында заимканы jетире тудала, jырааларды jоголто бӱртеле, ӧлӧҥ чабар jер эдип алар эди... Канча кире тӱжӱм, канча буудай, канча арба-сула, канча мал,   канча кире эт, сӱт болор эди... Он тӧҥӧш адару кайда? Эмди та алтан, та jӱс бо​лор   болбой...  Балдарыныҥ чыдаганын да кӧрбӧди. Тӧрт jылга — ӱч бала. Бу тӧрт jылда — база ӱч. Балдары алту болор эди... Кӧӧркий Глафира jаҥыскан ла jаҥыскан. Канча караҥуй тӱндер, карык санаалар. Канча иш — jардында... ӧлӧҥ чабар машина садып алар деген... Эмди, айса болзо, Тит бойы теермендӱ! Jок, jок, сананбаза торт... Бойсын, бойсын...

Оноҥ бир сананзаҥ, бу бастыра иштер, бу jӧӧгӧн jӧӧжӧ бу jуу-чакла кожо темей болуп калар эди. Канча jурт ӧртӧлбӧди, канчузы тонолбоды. Бир тура​ны бастыра jӱрӱмиҥде тударыҥ. Кандый бир тенек дезе колы jӱк ле сырас эдип, оттоҥ тудуп ийер. Бир чарды ӱч jыл азыраарыҥ, тонокчы оныҥды мойнын кезе чабала, jаҥыс ла уунда кайнадып ийер. Оноҥ болкый бойыҥ. Сени чыдадарга,   кижи эдерге кан​дый кӱч, кандый узак болгон, а jок эдерге... А Тит бойы кылынбады ба? Тит бойы блаабады ба?.. Онызын айтпаза торт. Революция учун, jаҥы jӱрӱм учун! Совет jаҥ учун! Тпӱ-ӱк, бистиҥ тыныс карам ба?!

Титтиҥ айыл-jуртты карын тӱбектеҥ канайып та кыйып, бӱдӱнге туруп калды. Баш ла болзын! Jаман, ыра! — jакшы, jуукта!

“Чындап та, ол бӧрӱни адар керек болгон ине — деп, Шабырак уур jӱкке бастыртып келетти. — Jок, jок, кижи нени ле тӱжебей. Коркыба, коркыба. Jе кайткан деер. Тӱштер бойсын — бӧрӱни, бӧрӱни адар керек болгон. Туку таскыл бажында Шыктурганда, айгыры jок то болзо, эки бее, ӱч сарбаа бар. Ол шилемир ол малга табарза... Сарбаазын согумдап алар дегеҥ... Ээ, эмди бу эликти аайлайла, мал jаар чыгар. Каруулдаар, кӱзетеер... Кӱрӱмниҥ бӧрӱзин. Тургун бӧрӱ эмес, ӧдӱп бараткан бӧрӱ болор бо? Ол тушта тегине ле чаксыраган болорыҥ”.

“А ол мерикан буудай...” — деп, Тит jӱреги содос этти. Ол бир баштык буудайды оныҥ айылдажы Полуект экелген. Ол Полуект герман jууда пленге кирген. Оноҥ канайып та Америка jаар качкан. Бот ол Американаҥ экелген. Чындап та, ал​тын ошкош уур саргалтырым-jылтырууш буудай болгон. Кӱйгекти де, кыруларды да керектебес, эҥтере бӱдӱп калган туратан. Ол буудайдыҥ калажы — Тит jӱк ле бир чымчым амзаган — кандый та​ту болгон эди! Кӧӧркий буудай jаҥыс ла ас. Ас. Jе Полуектиҥ чыдузында, ол баштык сумалга jеткен. Полуект буудайынаҥҥ бир де уужын кемге де бербейтен. Тит эки алмары толтыра буудай да болзо, Полуектке ле кӱйӱнип божобойтон. Бир караҥуй тӱнде кара батказы кайнап, Полуекттиҥ кыразына кийдире jӱгӱреле, ийтке тыдарлада-тыдарлада, бир кошууш буудай мажактап алган... Эмди ол буудай бир таар кире болуп барадар эди.

Jанар, jанар, jанар... Глафирага jедер, jедер, jедер...

Шабырак чакызына келип тӱшти. Элигин сойорго jеткелекте, ӱйи Карастай кызычагын ээчиткенче, аралдаҥ чыгып келди. Ол тонды аралда кызыл тыттыҥ тӧзинде jазап алган jапашта кӧктӧп турган. Бу нениҥ учун дезе олор кӧккӧ тӱште айлына эмдиге ле отургылабай тургулаган. Jолдыҥ ичи jер — кайдаҥ билер... Корумкай коруланып калар дежетен эмес беди.

Карастай ырысту кӱлӱмзиренип ийеле, сӧс тӧ айтпай, агаш кӧнӧкти туткан jерде, суу jаар болды. Тӱргедеп турганы иле.

Олор эки jылды туку таскылдыҥ бажында Таш-Шибееде ӧткӱргиледи. Ол jаар jуунаҥ-чактаҥ качып турбай база. Актар келди дейле, кызыл бӧс кӧргӱзип ийип калала, кыйнадарыҥ. Кызылдар келди дейле, ак бӧс кӧргӱзип ийеле, кырдыртарыҥ. Тыжынча, тынын алып, качса ла торт. Эмди де ол Таш-Шибееде jадатан немени. Бу jайгыда ол jаар алтай, орус эки кижи чыгып барган. Бис “сабет jаҥныҥ улузы” дешкилеген. Та не jаҥ, та кандый jаҥ? “Тургуза ӧзӧк jаар тӱш! — деп, кату jакылта болгон. — Тӱшпес болзоҥ — тӱрме! Канча jылга калан тӧлӧбӧ​гӧҥ! Айлы-jурттыҥды, ак малыҥды айрып та алзаас табыс! Сен мында качкын-банjыт азырап турган болорыҥ. Айса болзо — бойыҥ банjыт?!”

Канайдар, озогы jуртка, Кӧдӧти сууныҥ jарадында кӧрӧргӧ jараш Кӧрзӱнге, кӱйӱп калган чакыларга ойто кӧчӱп келерге келишкен. Артык кайда барар. Кандый да болзо, тӧрӧл jер, тӧрӧӧн ук. Ада-ӧбӧкӧ jер бӱдердеҥ бери мында jуртаган. Кӱмӱш сулук шыҥкырап, кула тайлар мында jелген, кӱн таназы jалтырап, кӱн-эjелер мында jӱрген... Одус-тӧртӧн айыл туратан. Оноҥ кенете ле — таҥкы тартымда ла — jоголып калды. Кӱл болуп кӱйӱп калды, кӱйе болуп буркурай берди. ӧрт тӧ келген бол​зо, бир канчузы тирӱ артар ине. Чайык та чыккан болзо, кем-кемизи аргаданып ла ийбей.

Карастай бу тӱбекти бойыныҥ кӧстӧриле кӧргӧн. Ол, он jети jашту бала, сӧҥӱскендеп jӱреле, арканаҥ чыгып келгежин, jуртта мылтык-бычакту улус кӧрӱнерде, ого ло коруй отура берген. Шабырак дезе аҥдап jӱрген кижи, нени де сеспеген, нени де кӧрбӧгӧн. Jанып келер болзо... Олор Шабырактар уйазы калыҥ jурт улус болгон: таадазы, jааназы, адазы, энези, тогус уул, беш кыс, олордыҥ jетӱзи айыл-jуртту, ал-камык балдарлу. Канча бӧлӧ-бӧлӧчӧрлӧр, jестелер-jурчылар, кудалар-кудагайлар. Бир де кижи артпаган. Карастай да оодузы оноҥ ас болбогон.

Шабырак ла Карастай, экилези сыр ыйда, кӧстӧрине кӱн кӧрӱнбей — тушташкан ла jерде, учкашкылап ийгендер. “Бисти база ӧлтӱргилезин!” — дежеле, ӧлтӱреечилердиҥ кийнинеҥ болгондор. Олор ӧлтӱреечилерди, чындап та, jаба jеткилеп алар эди. Jе, карын, санаа алынгылаган. Оноҥ билишпейтен де улус, бир ле кӧрзӧ, алыжып койгондор. ӧскӱс-jабыс биригер дейтен кудай-салым бу туру. Эмди эт-jӱрекке эм болгон Эркелей деп кызычакту. Кӧп-кӧ-ӧ-ӧ-ӧп балдарлу болор керек...

Глафирага jедер, jедер, jедер. Jе jолой Белекӱр сууныҥ jарадында кезек кайыҥдардыҥ ортозында кырага табарып ийер керек. Ол кыра — Титтий. Оныҥ эҥ jаан байлыгы, сӱӱнчизи. Сӱрекей jакшы, сӱрекей эптӱ кыра. Бастыра бойын кӱнге удура тӧгӧп бер​ген. Бойыныҥ ла кӱнниҥ ийдезин коштырыштырып, Титти, оныҥ билезин азыраган. Кыра чала ичпек jерде, мыныҥ учун jаантайын чыкту. Кыраныҥ ӱсти jанында кадалгак тӧҥ бар. Тӧҥниҥ кара тобрагы кар-jутла кожо кыра jаар эжилип jадар. Макалу — jылдыҥ ла jаны jер. Мыныҥ учун канча улустыҥ кӱйӱнчеги, тил-оозы болуп турбай.

Титтиҥ jӱрӱминиҥ кӧп-сабазы бу кырада ӧткӧн болбой. Кенете ле салданыҥ тутказы санаазына кирер. Эки алакан кычыжып келер. А тӱш jеринде Тит jаантайын ла ол кыраны jетире сӱрӱп болбой jӱрер. Эмезе jайканышкан буудайдыҥ ортозында кудайдый ырысту турар...

Тит бу jӱрӱминде эҥ ле баштап jерди сӱӱген. Оноҥ Глафираны, оноҥ балдарын, оноҥ ада-энезин, оноҥ — ӧскӧзин. А аттарды, кӧӧркий аттарды...

Тит бойын бу кӱндӱ-айлу алтайда кижи деп, эҥ ле баштап, кырада эске алынар. Ол та jас, та кӱс, jе сӱрекей jаркынду кӱн болгон. Титти адазы кӧк айаска кӧмӧ кӧдӱреле, кӱбӱр тобрак jаар божодып ийген. Тит, куба шалдаҥ балачак, кӧӧрӧп-кӧкип, сыр-каткыда jӱгӱрип-jӱгӱрип барала, jымжак ла jылу jерге jыгылып калган. Бу мыны Тит чек ундыбас. Кайдаҥ кӧрӧр, айса болзо ӧлӧр алдында бу jурук ойто кӧрӱлер... Мыныҥ учун Тит ӧдӱктерин уштыйла, jымжак кырага бадала-бадала базарын сӱрекей сӱӱр...

Шабырак эликти чӱрчеде ле сыйра тартып ийди. Карастай кара казанды отко меҥдештӱ асты. Элик​ти ӧкпӧ-jӱрегин, ооктоп койгон кӧксин сууга салды. Шабырак буур ла бӧӧрӧктӧрди тиштейле, jалбышка кӱйе бербезин деп кӧрӱп, сакый берди. Эркелей де этсиреп калган ошкош, “быш-быш” деп эт jаар кол уулап турды. Айылдыҥ ичи тату jытанып, ток-тойу санаа келди.

Кыштабай ла база. Кайда барар. Чӧбрӧ кадып та калган болзо, jе бир айылга jетире сойыла берди. Эзенде база эмеш сойоло, эки катай jаап алар. Шабырак бу ла кӱндерде айылдыҥ иргезин jаза-ап кӧмӱп алган. Кышкыда “кӧчӧ ичетен” улус jылуланбай база. Ат армакчылаар деп, канча jерге казыктар да кадап койды. Jон бар эмес — jонjолойдоҥ кӧп неме jок. Мал турган эмес — маргаа баштаҥ ажыра. Аҥчылар jокто — мынаар ла бассаҥ... Суу jаар караар болзоҥ, балыктар jаҥыс ла убый-субый суртулдажып тургулаар. Алтай кижи сууныҥ куртын керектебейтен де болзо, арга jок боло берзе, аттыҥ кылын jылдырмалай буулайла, “чармадап” та алып турбай.

Канайдар — кыштаар ла. Jе jаҥыс ла... Бу аралдыҥ арjанынаҥ караган эки   оосту куй… Саҥ ла башка неме.. Кижи бир бӱдӱп, бир бӱтпей jӱрер. Карастай эҥир ле кирзе, бастыра бойы тыркырай калтырап, кӧстӧри кадаҥы чагылып, “уксаҥ да… уксаҥ да...” деп jажытту шымыранып, сол колын куй jаар уулап турар болгон.    Шабырак дезе нени де укпас, ого не де угулбас. Jе бир ай эски тӱнде ойгонып келер болзо... ол куйдаҥ ый угулганчылаган. Салкын болор бо?.. Jок, jок... Онойткончо, ыйлаган улус там кӧптӧп, кӱҥӱреже, кӱӱлеже берген. Шабы​рак куйка бажы шимиреп, кажы ла кижини ыйынаҥ танып jаткан... Адазы... энези... сыйны Торjына... Саамай бӧлӧзи... Кӧӧркийлердиҥ комыдал-комы jаҥыс ла “бис нениҥ буруузын эткенис?.. кандый кинчек учун?.. Айлу-кӱндӱ алтайыстаҥ суй-албанда эрте айрылдыс... Азыраган балдарыстыҥ jыргалын кӧрбӧдис. Ак-эрjене малыстаҥ айрылдыс.. Ак-Бырканыс коруп болбоды. Кайран jӱрӱмис jада калды... Айланбас​тыҥ jери jаар атанганыс бу туру... Арчын jытту Алтайды кӧрбӧйтӧнис бу туру…”

Эм-эмди бу ончозы солун эмес болуп калды. Баштап тарый, экӱ айылдаҥ чыгып, ол “улустарла” кожо ыйлажып, комыдажып, керек дезе куучындажып, кожоҥдожып алып тургулайтан. Эмди токтогылап калды. Чындап та, канчазын кородоор, канчазын карыгар. Олорды ойто экелетен арга бар эмес...

Тит салданыҥ кийнинеҥ базар ла базар. Кап кара jер тидиреде jарылып, буттарыныҥ алды jаар аҥдана агып ла jадар, агып ла jадар. Терле, jасла, терле — jаҥыс сӧслӧ — ишле jытанар. Тит учы-учында чек ле тӧҥӱреп, ӧйди де, нени де оҥдобой барар. Айландыра орчылаҥ кӧстӧрине jиргилjиндеп, кызарып келер. Тит салданыҥ тутказын ычкынып, таралjып турала, чалкойто jыгылганын билбей де калар. Jер jымжа-а-ак, jылу-у! Ол кажы ла балтыры jайымжып, божоп, сайрадыла    jадар. Бели тобракка эптӱ jапшынып, сызы jылыйып барадар. Титтиҥ арыган-чылаганы, оору-jоболдоры, бастыра кунук-ачымчылары, туйук санаалары — ончолоры-ончолоры jер jаар шиҥип, jоголып jадар. Jер-эне ого jаҥыдаҥ ийде-кӱч, jаҥы кан, jаҥы ижемjилер урар. Ол бу jерле тудуш, бу кейле тудуш, бу теҥериле   тудуш. А jӱрӱм дезе jакшы, jакшы... Мынаҥ артык кижиге не керек...

Бир кӱн мынайып ла jатканча, Глафира келген. Базыттаҥ бастыра бойы кызара изип, jашсып, jассып калган келген. Кӱнкузуктыҥ ӱзине каарып койгон татунаҥ тату чараандар экелген. Кӧстӧри jалакай, ӱни — кожоҥ. Jакшы кӱӱни тутканы иле кӧрӱнген. Ол бу кӱнге, бу jаска, бу Титке сӱӱнип турган. Глафира тӧзӧӧндӱ, “тӧрс” лӧ эткен келин, бу мынайып бир де jайымжыбайтан. Jайым​жыыр​даҥ, каа-jаада ла кӱлӱмзиренетен. Jаш балдарга, баштаҥ ажыра ишке бастыртып койгон кӧӧркий ине. Сананганы jаҥыс ла: ол ишти канайып эдейин,    канайтсам тӱрген, канайтсам jеҥил? Чыгымды канай чыгарбас? Астамды канай арбыдадар?

Титтиҥ адазы ол кӱн jӱдеген-бакпырлаган, кырада олор ло экӱ болгон.

— Сен не келдиҥ, кӧӧркий? Мен эҥирде jанып барар инем.

— Кижи тегин ле келбес пе? — деп, Глафира удура сураган.

Чындап та, тегин келбес пе, тегин jӱрбес пе? Какай да байрамду эмес беди. Аттар да амырагай. А салдага амыр керек jок деп пе? А кӧӧркий jер — ол база амырап алзын. А Тит бойы? Ол база кижи ине...


Jердиҥ jыды кандый jараш — Глафираныҥ jыды ондый.

Jердиҥ jымжагы кандый — Глафира ондый.

Jердиҥ jалакайы кандый — Глафира ондый.

Jер — Титтиҥ энези. Глафира база...

…Глафира  тууjырап, козырыктай берген. Ол су-кадык ӱй кижиниҥ бу теле​кейди, бу jӱрӱмди jакшызынган козырыгы болгон. Тит Глафираныҥ баатыр колын jастанып алган jаткан. Олордыҥ ӱстинде кӧк теҥери, талаҥколор шыҥкыртты. Бу jаар кӧрзӧҥ учы-куйузы jок толкуланган чӧл. А бу jаар — туулар... Кӧк ынаарда туулар. Курчу болгон туулар. Кижиниҥ сын арказын jымырадар куулгазын туулар... Канча ла кӧргӧҥдо, кӧрӱжиҥ jетпес. Кӧстӧриҥе кайкал, кӧксиҥе эм туулар... Ол та не ту​улар? Ондо та не бар? Та кандый улус? Та не калык? Ол туулар эмес, ол чӧрчӧк jери. Ондо Бело​водье. Ондо кисельдӱ jараттар, эл-агаштыҥ бӱри болзо, элен чакка jажыл турар, эдил куштар ӱни болзо, эр jажына бир сергибес. Ондо кижилер эмес, ондо баатырлар, ондо кудайлар jуртайт. Ондо ончозы мындагыдый эмес: ӧлоҥдӧр агаш кире, койондор болзо — торбоктор кире. Ол туулар jаар барып келген кижи. Амырап, jорыктап. Ырыстап. Чындап та, ырыстап!..

Тит эмди бу тууларда не барын билер. ӧткӱре jакшы билер. ӱзе билер... Ээ, билбеген болзо кайдат... Jуулажарга келишти. Кан тӧкти. Нӧкӧрлӧрин jылыйтты. Озогы Титти jылыйтты. А ырыс? Ырысты тапты ба? Ээ, чындап та, ол чын ырысты тапкан эмес пе? Jайымды jуулап алды. Jаҥы jӱрӱмди коруп алды. “Иксплутатор​ды” чике маҥдайы орто “как!” берип койды.

Быйан болзын, туулар! Баш болзын, туулар! Слерлер биске шибее, кору болдыгар! Чӧлдӧ болгон болзоос, бистерди, мылтык-бычагы уйан улусты, ӧштӱлер ого ло тумчалап койбой.

Jакшы болзын, туулар!

Тӱрген, тӱрген, тӱрген! Jанар, jанар, jанар! Гла​фира, Глафира...

*  *  *

Шабырак эт быжырып отура, кенете ле ала-кӧнӧ сӱрекей карыгы келди. “Бӧрӱни jе не атпаган деер! Шилемир эмди оной белен учурабас ине. Бу кижиде мее деп неме бар ба? Кижи канчазын мынай jӱрер. Мындый jӱрӱм ӱредип болбой турган да, кӧстӱ тӧҥӧш, кӧҥдӧй темир болбойыҥ”.

Мынай jӱрер болорым деп, Шабырак тӱжебеген де. Салкын ошкош салдым-бош ло jӱрген. Jӱрӱмин бир jарандырбаган, jӱрӱмге бир удурлашпаган. Не сананар, не санааркаар: кожоҥдоп ийер ӱн jок по? Кодоро согор чыдал jок по? Кудай ончозын берген: керемнеҥ бийик сын, кеjимдий элбек тӧш. Кӧстӧр — чара айактый. А тиштер дезе... Jаан сӧӧктӧр, чын​дап та, оостоҥ быркырылар, кичинек сӧӧктӧр тумчуктаҥ. Комыдаар ла шылтак jок. Ончозы бар, ончозы jеткил.

Jаштаҥ ала мынайып ла ӧскӧн. Эртен тура туруп келзе, айакка толтыра ӧрӧмӧ-каймак, аткыска толтыра курут, кӱпке толтыра чеген. Тепшиге толтыра этти айтпаза да кем jок. Мыныҥ ӱстине тос ботогого толтыра кӧӧрчӧк кайда. Эjегей, быштак... Тӧрӧӧндӧр дӧ кӧп! “Шабырак ла Шабырак” дежип бары-jогын чыгар​гы​лап келгилеер.

Кем-кем неме айтса, уккалакта ла каткымзыранып турар. Улус ого jаман немени не айдатан. База неге сӱӱнейин, база неге каткырайын деп, айландыра jелип jӱрер. Jаҥыс сӧслӧ — тойу кӱчӱк.

Jе кижи болгон соҥында, иш jок канай болотон эди. Бут кырына та турган, та jок — “бу сеге кой, бу сеге эчки. Кабыр!” — дешкилеген. Оноҥ бир кӧргӧжин: “Эр темиҥе jеттиҥ. Он айгыр мал — кичеейтен кижи сен!”. Кайда баратан — кабырып ла jӱрбей. Соокко до тоҥгон, изӱге де каартырган. Салкынга да сабаткан, шуурган​га да шууртырткан. Мал jылыйтала, санаага да алдырткан. Сабалгандар да jиген. Jе ат кулагы кӧрӱнбес, ай-карачкы тӱндерде “малга мал” кожуп мактаткан да туш болгон.

Jардынаҥ мылтык тӱшпейтен. Аҥдаганын иш те деп бодобойтон. Аҥдабаза — артык нени эдетен.

Эҥ jакшы билетени — сӧӧктиҥ ӱйези. Сӧс jанынаҥ чала уйансу да болзо, jе сӧӧктӧр jанынаҥ... Кандый да мал бол, караҥуй тӱн де болзо, бу ла колында бычагыла чӱрчеде ле ооктоп, омырып ийер. Ойногон кептӱ кӧрӱнип калар. Этти тиштезе ле, нениҥ эди, кажы тужыныҥ эди, качан сойгон — мыны билетенинде кӱч неме jок деер. Керек дезе канча jашту, кандый ӧҥдӱ болгон — качан да jастырбас.

Мынайып ла кеjириле кей тынып, тамагыла талкан jип jӱрген. Не де керек jок. Оноҥ болкый, кемди алар деп керектебейтен. Не сананар: ада-энези бир кӱнде “jӱзи эмес — jӱреги jарашты, уучазы эмес — угы jакшыны” кудалайла, экелип ле берер.

Ээ, Кадын суузы соолор деп, кем бодогон талайды, канду тӱбек келер деп, кем бодогон салымды. Та кайдаҥ келген тӱбек? Та нениҥ учун тӱбек? Та ка​чан токтоор тӱбек?..

Боро ат арканы ӧдӧлӧ, ачык акталгаакка чыгып келди. Ээ, мынызы кандый таныш jер эди! Туку койу арал, аралдыҥ арjанында кайада эки оосту куй... Ээ, ол ло jер эмес пе?! Эйе, эйе, бу ла аралдыҥ бери jанында jоон-jоон кызыл тыттар... Сок jаҥыс айыл туру. Ыжы jаан чоргыйт... Ол тушта — оны база кем тоологон — кӧп лӧ айылдар болгон ошкош эди... Ээ, чакылары бу... Карара кӱйгӱлеп калган бу ла тургулары ине...

Ол тушта он тогус jылдыҥ кӱзи болгон. Керек дезе мындый ла ӧй болгон болор. Полковник Хмелевский олорды чек ле истеп алган. Та бӱгӱн оодо чабар, та эртен. Партизандарда мылтыктаҥ болкый, оҥду кийим де jок. Удабас ла кыш. Канайдар?.. Бу айылдарды курчап ийгендер. Азык эдип, тоолу кой сойып алар. Оноҥ тондор керек. Тере, кийис керек. Алтайлар шык ла кызына отура бергендер. Табыш та jок, кыймык та jок. Канайтсаҥ, онойт. Керек дезе jаш балдары табыжабай барган. Бот бу тымыкта Наволочкин — Сараса jурттаҥ ошкош эди — ачу кыйгырып ийген! “Кӧрзӧӧр дӧ, бу эмегенде мениҥ ӱйимниҥ ийиги! Былар уурчылар!” — дейле, эмегенниҥ бажын jара чаап ийген... Мынаҥ ла башталган... Таҥкы тартым болбогон... Учында айылдарына оттоҥ тудуп ийгендер...

Титтиҥ эҥ ле баштап кижиниҥ тынын кыйып кӧргӧн jери бу. Кызычактыҥ кыйгак кыйгызы, уштыла бергедий кӧстӧри, коруланар дейле, ӱлдӱге кезиле берген jымжак колдоры...

Ээ, Тит ондый болгон беди. Адазы чочко сойор болзо, ол кӱн айлынаҥ кача беретен. Ого бӱткӱл jурт каткыратан. Анчада Колосников...

Тит айылды эжик алдыла ӧдӧ jелип баратты. Ыра-ар мынаҥ, ыраар. Сананбаза торт! Билбеечиҥ болзо торт! Jе бу тушта оныҥ тумчугына тиштеп койгон эттиҥ jыды сокты. “Кирип ийзе кайдар? — деген санаа килт кирди. Адыныҥ тискинин тартты. — Кирер бе? Кирбес пе? Кирбес, кирбес. Удай берер ине. Кирип те ийзе кайдар — аштап калган кижи. Jок, jок, кирбес. Арчымакта чочконыҥ jуузы, калаш бар. Бир суулу jерге тӱже калыйла, чайнанып албай. А кирип те ийзе кайдар — от jаан, курсагы белен. Чӱрчеде ле...”.

Боро ат ээзиниҥ арылык-берилик санаазын сезип ийди. Бажын булгай соголо, чакы jаар болды. Чакынаҥ кандый ат туура баратан эди.

Шабырак буурды бышкандап кести. Чий jеринеҥ jаан кезеле, оозы jаар салып ийди. Балазына ла ӱйине берер болбоды — тибирт угулды. Иргеде тере болчоктоп турган Карастай кӧстӧри баграйыжып чыкты. Экӱ бой-бойы jаар кӧрӱже тура калдылар: качар ба? качпас па? качар ба? качпас па? Бодоп канай ка​чар? Качпай канай отурар?

Мынайтканча айылчы чакыга тӱжӱп, кирип келди. Карын алтай кижи бе кандый. Jок, jок, кайлык ки​жи болгодый. Кандый кыйгак кӧстӧрлӱ кижи.

— Здорово, дружка! — деп, Тит ышка ачыжа бер​ген кӧстӧрин jыжып, jардак эзендешти. Мылтыгын эжиктиҥ эркинине jӧлӧп койды.

Jе удура унчугышпады. ӧбӧгӧн-эмеген экилези тура тоҥгылап калды. Айлына jылан jылып келгендий. Бу кандый мындый улус? Кандый кортык, кандый коркынчак улус? Айса тен кийиктер бе? Кийиктер дегени чынга келижер болбой. Бларлар мындый... Мындый ла эмей база... Башказы jок. Бы​лар экӱ jаан ууры эткендий. Тит дезе олорды тудуп алгандый. А эр кижизнниҥ оозы канду...

— Чай найдется дружка?

База ла унчугышпады.

Эҥ ле баштап кызычак тыркырап баштады. Ада-энези коркый бергенде, jаш бала онойдо бербей ба​за.

— Макан кушай. Дай макан — деп, Тит эриндерин jышты.

— Jи, jи... — деп, Шабырак бычак туткан колы тыркырап, оозы jаҥы ачылды.

“Бу мен кандый мындый jӱдек кижи — деп, Ша​бырак бойын jамандайт. — Бу бир адам, таадам, jаанам деп немелер... Анчада энем... Кижини jаштаҥ ла ала баспактагылап алгылаган. Бир алтам туура бастырбас. Мыны этсеҥ — jастыра, оной этсеҥ — jарабас. “Адын адаба, адаба. Алдын кечпе, кечпе — деп, энезиниҥ тыркырактаган ӱни угулып келди. — ӧлӧҥнӧҥ jабыс jӱр, ӧртӧктӧҥ jобош jӱр. Ажыра баспа, артык айтпа”.

“Улуска чӧӧчӧйлӧ, чӧгӧдӧ, jе бойыҥ эрдиҥди де тийгиспе. Каҥзазын камызып бер jӱр, jе бойыҥ тартпа” — бу сӧстӧр таадазыныҥ.

“Jобош башты кылыш кеспес, балам — деп, адазы шыпшанат. — Бодозоҥ, кату агашты малта кезип ийет. Jымжак тӱкке дезе — тыгынбайт”.

“Азыйда бистиҥ jерде Бӧӧрӧгӧш деп баатыр бӱткен — деп, таайы Сепсенек кӱҥӱрейт. — Койдыҥ jилик сӧӧктӧрин кол бажына корс этире сындыра тудуп отуратан. Jаандар-бийлер, jайзаҥдар jуулыжала, ол баатырдыҥ такым учугын кескилеп койгылаган. А нениҥ учун деп пе? Мыны ундыба: баатыр, бӧкӧзине салдыртып, ӧскӧ укту улус тоноор деп табар. Ол улус чамчылып, бистеҥ ӧч алар деп келер”.

Тит тӧр бажына сийебазып отура тӱшти. Бычагын кыннаҥ уштып, бӧрӧкти эки jара кезеле, изӱзин де керектебей, ап ажырып ийди. Экинчизин тутты. Тӱрген, тӱрген. Jол алар керек. Туура кылчас этсе, jаҥыртыкта эликтиҥ бажы jатты. Мӱӱстеерин кезе чапкалак эмтир.

“Кайрако-он баш! Анчада оруска, анчада ол казакка удура кӧрбӧ, улу тынба — деп, jааназы шыйкынактайт. — Ага-jайзаҥдар орус каанга удура учкур неме уулабазыс деп, черт бергилеген. ӱлду-jыданыҥ миизин jалаган. Ада-ӧбӧкӧ айтканы, jакыганы ондый”.

Тит буурды амтамдабайт та. Ого тойып ла алар керек. Тамакты ла ашсын, ичеге-карын оноҥ ары аайлап, башкарып койор. Jол jӱрген кижиде бай jок... А бу эликтиҥ бажы... анчада суркураган кӧстӧри бу айылдыҥ ээзине кандый тӱҥей. Керек дезе коҥжооры да тӱҥей ошкош.

“Бу мен уйан уул ба? — деп, Шабырак токынаарга албаданат. — Бу неме тырлас эткен чычалкайыма чыдабас. Мынаҥ болкый, былтыр ол айуны... Калып келерде, колтыгыныҥ алды дӧӧн канай чечен бычактагам...”.

Карастай бойыныҥ jерине, эпши jанына отурып алды. Чуучагын тутты. Отто jоон турунды темдектеп кӧрди. Чек ле чоктып калган тужы. Не-не болзо, мыныла ла согор. А не сокпос. Тынга келген кийнинде, кижиде кандый буру, кандый кинчек.

Тит тойып келетти. Та нениҥ де учун эликтиҥ бажы ла jаар кылчаҥдайт. Бу айылдыҥ ээзине кандый тӱҥей... Тес-кара каны... —  кижинийи база ла ондый болотон jокпо... Jидим, тойдым... Jӱрер, jӱрер. Быйан да айтсаҥ, оҥдобос... Мениҥ айлыма келгилеген  болзо...  Паратаныҥ jанына турары та кан​дый болбогой... Бир ле болгон — эт сакып алатан ба?

“Караҥуйда чыкпа — кӧрмӧс бар. Арка jаар баспа — алмыс jиир”.

“Jиген jаак куугарар, jидирген тӧҥӧзӧк jажарар”. 

“ӧзӧккӧ тӱшкен ак карды, ӧксӧп чыккан Кӱн билер. ӧзӧр-ӧлӧр салымыс — ӧрӧ турган Кӧк билер”. 

Шабырак он алты jаштуда кенете ле ӧзӱп чыккан. Jарындары торток    тонды jара тепкен. Улустаҥ бийик, олордоҥ jаан болорго кандый уйатту. Ша​бырак бажын jарындары дӧӧн тыкырайтып, коркойып калган jӱретен. Кичинек ле, jабыс      ла болзо — jакшы. Сӧсуккур ла, jӧпсинчек ле болзо — эптӱ. Улусту айылдарда тӱрген ле иргее jаар блаажар. Jаан оборлу кемниҥ-кемниҥ jарындары ажыра jажы​нып алза макалунаҥ макалду.

“Кӧрзӧҥ лӧ туу кире — деп, Тит ала-кӧнӧ ачынып баштады. — Кизирт ле этсеҥ, бажын jерге jетире эгип берер. Керек дезе бу ӱйине де... Айла кеберкек келин эмтир... Jок, jок, Глафирага jедер керек, Глафирага... Оноҥ ӧскӧ не болзын... Бу, бу эликтиҥ бажы, элик​тиҥ бажы...”.

“...Огы jокты ок кезер” — мынайда ӱредер керек болгон.

“Сӧзи jокты сӧс кезер” — мынайда айдар керек болгон.

“Бӧрӱле нӧкӧрлӧжӧр болзоҥ, бычагыҥ курч бол​зын” — мындый jаҥла jӱр деер керек болгон.

Тит кенете изип чыкты. Тамырлары кырлайыжып келди. Та ачына берген, та кӧӧрӧп чыккан — бойы да билбеди. Та нени де эдер керек. А бот нени эдер?.. Нени?.. Кайран нӧкӧрлӧр канай кырылган... Олор учун... Бир атакада Титтыҥ ады аттырткан. Jойу кижи кайда барар — оны актар тудуп алган. Jе ӱзеҥилерди ол кезе соголо, jыгынныҥ алды дӧӧн сугуп ийген болгон. Офицер наганын чыгарып jӱреле, jанында турган эки алтайга: “Расстрелять!” — деген. Бот эки алтай — бирузи jажай берген кижи, экинчизи — чындапка ла уулчак — оны адар дежип, канча ла шыкааган. Учында jажай бергени, оныҥ кӱлӱзин чечеле, божодып ийген. Тит jыраалардыҥ ортозы jаар jаҥыс ла тадырт эдип калган. Кийнинеҥ эки такып мылтык кӱзӱреген. Онызы jакаруны бӱдӱрдис деген темдек ине.

Тит оноҥ ары аскан. Jети кӱн торологон. ӱстине будын булкып алган. Мынайда-мынайда бир айылга учураган. Чакыда jети ат турган. Айылга jылгажактап кирзе, jети эр отурган. Мынайып ла тоҥгылап калган отургылаган. Тит jети мылтыкты jууйла, jети эрге ороноҥ кастырала, jетилезин ого ло... Онойып салза, быжу ине. Оноҥ ӧскӧ олордыҥ санаазын кем билер... Ээ, эмди де бу немени... Эликтиҥ бажына кандый тӱҥей... А удурлашса?.. Jок, jок, ол онойбос учурлу. Олорлор онойбойтон jокпо...

“Калып ла келди... — деп, Шабырак колы-буды божоп, там jайрадылат. — Коркыба, коркыба. Кӧстӧрине чике кӧр. Коркынчакты койон до базынар. Сен — мени эмес, мен — сени де!”. Jе мындый бек санаа кайдаҥ келгей не. Ол тушта — ӧлтӱрижӱ! А Шабырак дезе... бойсын, бойсын... ӧдӧ берер болор бо?.. Jӱре берер болор бо?..

“Сый эдип нени апарып jадыҥ? — деп, Титке сакыбаган санаа келди. — Адама — бу бычак, Глафирага — jинjилер, энеме — тӱлкӱ. А балдарга?.. Былардаҥ алгадый ла неме jок. Ээ, бу эликтиҥ мӱӱстерин кодоро чаап алза кайдар?.. А оныла нени эдериҥ?.. А бу немениҥ... бажын? Кӧрӱгер, тууларда кандый кийиктер jадып jат! Кӧстӧри кандый, тумчугы... Анчада кеjегези кандый каткымчылу... Бастыра jуртка солун болор. Кем де, качан да мындый сый экел​беген. Тит — экелген — Ол тыҥ уул. Оны кемиҥ де, канайып та болбозыҥ!”.

Тит узак сананбады. Ол нени-нени эдейин дезе, сананбас болуп калган. Баштап эдип ийер. Чын ба, jастыра ба? — оноҥ сананар. Тит Шабырак jаар ӱкӱс этти. Онызы удурлашпады да. Тит оны jиткези дӧӧн бычактап ийди. Шукшузы та канай белен учураган — Шабырак кыйгырар да болбоды. Кижиниҥ бажын кезери — беле-ен неме ине. Кеjегезинеҥ тудуп алзаҥ, сырай макалу. Керек бу мынайып, чӱрчеде ле эдилип калды.

Карастай багырып ийеле, нени де оҥдоголок кызычагын колтыктанган jерде, эжикти jардыла тӱрте ачып, чыга конды. Байагы согор деген туруны санаазында да jок.

Тит башты кеjезинеҥ бир де салбай, тышкары чыкты. Канын кол бажынаҥ агызып турды. Келин дезе jыгыла-тура арал jаар jӱгӱрип баратты. Айыл​га ойто кийдире jӱгӱреле, мылтыкты ала койсо — ого ло jап эдип калбайсын. Jе колдордо бош jок.

Титке бир де тамчы тийбеди. А Долгих Иван дезе Кайгородовтыҥ бажын кезе чабала, шинели кан бо​луп калган эди. Долгихтиҥ ол тушта айткан сӧстӧри бу: “Ты, собачья голова, много народу поела и сму​тила. Я твою голову высеку. А мою голову в грязи свиньи съедят”. Титтыҥ бажын айса болзо — база. Jӱрӱмди кайдаҥ кӧрӧр, кайдаҥ билер.

А баш кезиш — ӱренип ле калган иш. Долгих Кайгородовты оодо соголо, та кандый да бир jуртта — Тит ол jурттарды ылгаштырып болбойтон, та Алтыгы-Оймондо, та Мультада — бир турага толтыра кержактар jууп алган. Оймон ичиниҥ эҥ байлары, суховецтерди ӧлтӱрген кӱлӱктер. Долгих кызыл три​буна эттиртеле, олорго кере тӱжине лекция кычырган. Совет jаҥ керегинде, jаҥы jӱрӱм керегинде. Кычырып барадала, кенете токтой тӱжер: “Согласны?!” — “Никак не согласны!”. Ондый болзо, Тит баштагандар кажы бирӱзин — сагалы ла jаан болзын — тышкары апарала, тарс берип ийгилер. Ойто ло лек​ция. Ойто ло! “Согласны?” — “Никак...”. Ойто ло — тарс...

Учы jаар сӱрекей jаан кержак чыгарып алгандар. Долгих jаан, ол оноҥ jаан. Сагал — jарын бӧктӧгӧн. Бот ол кержак эки кызылчерӱчини катай кучактаган jерде, Кадын jаар калып ийген. Тожы jаҥы оодылып jаткан Кадын болгон...

Бот Долгих мыныҥ ла кийнинде... Бирӱзин чыгарар ла, сагалынаҥ кап ла койор: “Согласен?!”. — “Ни​как...”. ӱлдӱ — jалтырт!.. Баш — тоголос!..

А Кайгородовтыҥ бажы... Ол башты кӧргӱзип, кан​ча jерлерде канча митингтер болды. Оймон, Урсул ичинде, Шебалинодо. Кажы ла jуртта, канча ӧзӧктӧрдӧ, jиктерде турлуларда. Ол башты каруулдаган, кичееген улустыҥ бирӱзи — Тит. Ол башты кӧдӧчилеерге jакшы болгон. Кайдӧӧн лӧ келзеҥ, сеге эҥ артык кӱндӱ-кӱрее. Jаҥыс ла баш ӱрелип баштаган: туку апрельде кескен баш июль айга jетире — канайып та тоштоп тоҥырза — канай чыдашсын. Чек учында олорды каjу jерге та кемдер де тозуул эделе, аткылаган. Ат ӱркиген, абра аҥтарылган, башту кайырчак корымды тӧмӧн тоголоно берген. Ол ло бойынча табылбаган. База да эмеш байрамдайтан немени. Титке митинг тушта: “Телекейлик революция эзендик болзын! Башчыларыс Ленин, Троцкий, Луначар​ский эзендик болзын!” — деп кыйгырып ийерге кӱч пе.

Тит баштыҥ канын jетире агызып болбоды. Оны куудаҥ ӧлӧҥгӧ оройло, арчымагына салып алды. Атанып ийди.

“Jакшы болзын, келин! Jаман сананба. Бис эр улус — ченештис. Кем бӧкӧ — ол jӱрӱмдӱ! Jаҥ — менде, сӧс — менде. ӧгӧӧниҥ боду, оҥдонбос. Ол jаҥы jӱрӱмге jарабас ... Ээ, а меге сендер jок болзоҥ jакшы. Мени кем де бурулабас. Менде буру jок, jок! Революция ончозын актап койор. Jаҥы jӱрӱм се​ге ырыс экелер...”.

Jанар, jанар, jанар... Глафира Глафира, Глафира, Глафира...

Карастай балазын кучактанып алган, jӱгӱрет ле jӱгӱрет. Jырааларга jыртылат, будактарга, jыгындарга сайылат. Бӱдӱрилет, ӧҥдӧйӧт. Токтоду jок аккан jаш кӧстӧрин бӧктӧйт, санаазы бир кирет, бир энделет. Балазы нени де оҥдобой, ачу багырат. Карастай оны тумчалайт. Онызы коркып там ары ба​гырат. Оныҥ санаазында jаҥыс ла ыраар: ӧлӱмнеҥ ыраар, балазын, бойын корыыр. “Алтай-кудай, аргада, болуш — айдынганы jаҥыс ла бу. — Кару балама jӱрӱм бер. Кайран бойыма jӱрӱм бер. ӧлбӧйин мен, ӧлбӧйин. Jӱрейин мен, jӱрейин...

Куйдыҥ ичиндеги аба-ӧбӧкӧ сӱнелери jаҥыс ла jиилежип турды: “ӧлбӧ, сен ӧлбӧ. ӧлбӧ, сен ӧлбӧ. Сен ӧлзӧҥ — бис чек ӧлӧрис, сен jоголзоҥ — бис чек jоголорыс”. Алдында олор тӱнде мынайдатан, бӱгӱн кӧкӧ тӱште ле: “ӧлбӧ лӧ ӧлбӧ, ӧлбӧ лӧ ӧлбӧ...”.

Боро ат бош арыды. Колы-буды сӱӱртелиже-кайчыйыжа берди. Ай эски, jол до кӧрӱнбейт. Кӧӧркий ат бӱдӱриле-тентириле базып ла барадат. Jаман неме артынган ат арыҥкай дежетени чын болгодый.

Тит бойы да кенете ле сӱри тӱшти. Уйку чындапка ла jыга согуп баштады. Jада тӱжеле коно берейин дезе — арай ла соок. А канай-кунайып jӧдӱли кыймыктаза. Jайла кожо ундылып калган jӧдӱл. Jе карын, боомды эбирип келзе, та кандый да jурт учурады. Караҥуй, кайда да jарыган кӧзнӧк jок. Jаҥыс ла ыштыҥ, ӧтӧктиҥ jыды. 

Баштапкы ла тураныҥ паратазын камчыныҥ сабыла токылдада берди. Узак ла токылдатты. Ийт jок болды.

— А ну-ка, тайыл! — деп, туку ыраагында тураныҥ сенегинеҥ карган эмегенниҥ казыр ӱни угулды. — Биске кем де керек jок! Бис кемди де кондырбай турганыс!

Эмегеннеҥ — ол ыраакта да болзо — мылчаныҥ jыды jытанды. Бого ло конор.

— Контралар болбойыҥ! — деп, Тит багырганын билбей калды. Ол бойы ла    кичинек, а ӱни... — Эмди ле ончоҥды кыра адарым!

— Ай, ай, канай туруҥ, уулым? — деп, эмеген ӱни jобожып, jеде келеле, паратазын ачып берди. — Бис — партизан билези. Наволочкиндер. Айса болзо билериҥ?

— Бу не jурт? — деп, Тит удура сурады.

— Сараса.

— Билбезим — деп, Тит араай унчукты. Билер де болзо, не айдар. Jакшы неме эмес, айдарга кӱч. Оноҥ бу блардыҥ шылузына таҥ адарыҥ. Мылчаныҥ кайыҥ jытту буузы кандый jымжак, кандый кӱзелеҥ. Уйуктаар ла керек, уйуктаар.

Тураныҥ кӧзнӧги jарып, ондо улус элбеҥдешти. Балдар, ӱй улус ошкош.

Тит адыныҥ ээрин алды. Арчымакты башка чечти.

— Адымды ӧлӧҥдӧп койоор. 

— Jе, jе, уулым. ӧлӧҥ кӧп. Санааркаба.

Мылчаныҥ ары изӱ эмес, бери соок эмес тужы эмтир. Та кандый да тактага уштынбай да jадып алды. “Ээ, арчымакты jылуга кийдирбейтен неме​ни” — деп, сананып калды. Jе туруп болбоды.

— Ажанарыҥ ба? — Эмегенниҥ ӱни угулды.

Тит унчукпады. Jаман улус болды?.. Нени-нени кылынгылайын деди?.. Кайдалык.. Уйку, уйку... Кӱрӱмниҥ айлы канай учурап калды. Эмди база ла тӱжелер...

Чындап та, уйкуга канайып та ӧлӧ-тала бергедий болзо, Тит тӱжене берди. Кинчектелет, толголот, jе ойгонып болбойт.

...Бӱткӱл полк стройдо турат. Коркок белдӱ карганак кажы ла jуучылдыҥ jӱзине кӧрӧт. Олор тӧртӱни тургуза ла танып ийет. Полктыҥ командири Никифоров: “Адар, сволочторды!” — дейле, тыркырактап, Титтиҥ тӧжине наганыла тӱртет. “Jок, jок! — деп, Тит багырат. — Мени карганак актап койды ине!”.

Тит jӱреги арай jарылбай, ойгоно чарчайт. Чын​дап та, ӧлӧргӧ jедип калтыр. Бастыра бойы кара тер... Ээ, бу тӱш Титке jаҥыс катап тӱжелбеген эмей..

Ол тушта 1920 jыл. Кӱс. Олор тӧртӱ: бу ла На​волочкин, Тит, оноҥ Тележиханаҥ Кобызев Еремей ле Сентелектеҥ Губарев Варфоломей бир кержактыҥ заимказына кийдире чаап баргандар. Наволочкин арт эткен ийтти “каҥк” береле, алмардыҥ эжигин одо кындактап ийген. Алтын арба балкашту туйгактардыҥ алды дӧӧн адыла агып тӱшкен. Тит билдирбезинеҥ крестенип ийип калган.

— Аракы! Тӱрген! — деп, Наволочкин кӱзӱрт эт​кен. — Мен — полктыҥ командири! Мынызы — болушчым! Тукузы дивизиянаҥ. Jаргычы! А бу неме — дейле, ол Тит jаар кол уулаган, — ординарец!

Бот jыргал башталган. Келиндерлӱ айыл болгон. ӧгӧӧндӧри — jууда. Кискеге — jыргал, а чычкандарга...

Карганак эртезинде ле — ол ӱстӱги-Оймондо болгон туру ине — полкко jеде келген: “Командир кайда?” — “Мында” — деп, Никифоров Иван Липатьевич туруп чыккан. Керек тургуза ла jартала бербей. Бӱткӱл полкты стройго тургузып ийгендер. Карганак тӧртӱлезин танып ийген. ӱчӱзин бого ло аткылап койгылаган. Титке дезе ол коркок белдӱ карганак кудай болгон. “Уулчак. Кӧк тенек. Тӱзеле бербей”.

Эмди уйуктабаза торт. Уйуктаза ла ойто бу тӱш тӱжелер. А таҥ адары кандый узак, кандый кинчектӱ. Мылчаныҥ кейи кандый уур... Чычкан шылырайт. Мырчакла jытанат. Таныш jыт. Байла, jетире бышсын деп бого илгилеп койгон. А бу база кандый jыт? База ла таныш jыт?.. Ээ, бу баштыҥ jыды... Кан-эттиҥ, ӧлӱмниҥ jыды..  Кандый jаман... “Кӧрзӧӧр дӧ, бу эмегенде мениҥ ӱйимниҥ ийиги!” — деген кыйгы Титке jап-jарт угулат...

Карастай балазыла кожо мӧштиҥ тӧзине конгылады. Конгон до эмес,   тӱнегиледи дезе келижер. Ол балазын кӱбӱрле, jеҥесле кучып, токынадып уйуктадып койды. Бойы дезе бир jӱӱлет, бир билинет, бир тӱженет, бир ӱргӱлейт.    Караҥуйла кожо там коркыйт. Арка чочымчылу шуулайт. Бӧрӱ узада-а улыйт. Jе оноҥ эмештеҥ токынап баштады. Коркы да, коркыба да — нени де эдип болбозыҥ. Кудай-салым бойы билгей. Jе банjыт ойто келбес деп, jарт болды.

Куйдыҥ ичиндеги сӱнелер кезекке де токтобойт. “Калак ла калак, ӧлдиҥ ле ӧлдиҥ — дешкилейт. Комыдагылайт, ыйлагылайт. Кезиктерде кожоҥдошкылайт. — Ол тушта бисти кем эске алынатан? Бисти тирӱлерле кем колбойтон?”

“Сен ӧлгӧндӧрдӧҥ коркыба, балам, сен тирӱлердеҥ коркы — деп, ап-апагаш jаҥы тонду эмеген ак тулуҥдарын сыймайт. Алдында “олор” куйдаҥ чыкпайтан. Эмди бу ла алдына jедип келген отурат. — Сен кийиктердеҥ коркыба, балам. Сен кижилердеҥ коркы”.


“Тӱбекке учураганым бу туру — деп, Карастай карыгат. — Кыйып болбого​ным бу туру. Алтай-кудай не jаман кӧрди? Не корыбады? Нениҥ кинчегин эттис?.. А Шабырак дезе ондо jаҥыскан. Ол jаҥыскан jатпас учурлу ине. Эм тургуза, айланбастыҥ jерине атангалак тушта, эзендежип алган кижи. Барайын дезе — караҥуй. Кажы бир будакка кӧстӧриҥ артып калар. Бу сойокто кайа да ажып айабазыҥ. Канайдар — jаткай. Менде буру jок. Барган неме — барган ла, ӧлгӧн неме — ӧлгӧн лӧ... Ол эмди башка...”.

Отыгы карын бойыла кожо эмтир. Карастай jаан от салды. Отура, отура, кенете ле бастыра бойы тартылгакшып, силкинип келди. Алаканына эмчегинеҥ ӱч тамчы сӱт саады. Караҥуй jаар каакыра, ӱч такып тӱкӱрип ийди. Кийнинеҥ байагы сӱтти “тескери эдип”, таштап ийди.

“Тпӱ-ӱк, шилеен... Кой чылап, маарап ӧл! Койон чылап, чыҥырып ӧл! Энеҥниҥ тӧжин jи! Адаҥныҥ бажын челде! Алдыҥ ары бол, аркаҥ бери бол! Jолыҥ jогол кал, бажыҥ бадып кал! Мен чилеп кородоп jӱр... Мен чилеп...” — дейле, кӧкси бӧктӧлип, база айдар сӧс таппай барды. Бастыра бойы кара корон болуп, отура тоҥуп калды...

Тит Алтайское jуртта штабка пакетти табыштырды. Jӧп бичигин кӧргӱзеле, чӧл jаар учуртып ийди. Jӱреги там jабызап, ӧчӱп баратты. Бу чӧл алдында мындый болгон беди. Эмди чӧп-маргаага бастырган jатты. Канча кире кыралар сӱрӱлбеген де эмтир. А бу кыра Паломошниковтыйы болгон ошкош эди — jуунадылбаган туру. Канай jуунадылар ол. Ээзи Кырлыктыҥ боочызында jадыры. Сӧӧгин бектеер де арга болбогон. Бу ла ӧдӱп jадала кылчас этсе, ондо ло куугарып jаткан. Оны эмди кем билер. Ол кемге керек. Кайкаар да неме jок: Алтай ичи бастыра сӧӧк.

Бот адакы учында Тит тӧҥниҥ бажына чыгара jелип келерде, Песчанная суу кӧрӱнди. Тӧрӧл суу бӱрӱҥкӱй ле кунукчыл болды. Кӱн мындый болордо, суу да ондый болбой база. Кӧӧркий кайыҥаштар туку тургулары... А болчок турачак кайда болотон?! Бу не болгон?! Бу чын эмеш пе?! Мыны кем ӧртӧди не?! Турада нениҥ jаманы... Меге ийген темдек болор бо?.. Мынайып ла ӧртӧлип, jоголып каларыҥ деген... Эмди ле барала, jӱзи-оозын ырта чаап ийген кижи...

Тит адыныҥ тискинин кайра тартып, тӧрӧл jурты jаар уулап ийди. Ойто jӱрексиреп, омокшырап чыкты. Мында кажы ла карыш jер, кажы ла тӧс ӧлӧҥ, кажы ла оҥкок ого таныш ла кару. А бу бӧкӧҥ кайыҥ... Глафира бого келип турбай... Кандый ырысту болгон эди...

А туку... тоҥкыр теректиҥ алдында — эки кып ту​ра. Титтиҥ туразы. Титтиҥ адазы туткан тура. Чыккан-ӧскӧн тура... Бу ла jажара jеҥестелип калган бӱрӱнеҥ кӧс албай, кижи ол jаар не аайлу тӱргедейтен эди. Канча ла кире меҥдезеҥ, буттарыҥ тӱргедебес, тура jууктабас. Тит кезиктерде чек ле jыгыла бергедий,   ичкери бӧкӧйип алар... Тит эмди де кату jалга jада тӱжӱп, адын камчылап ийди. 

Тӧрӧл оромдо тынду неме jок: табыш та jок, кыймык та jок. Бу былардыҥ ийттери кайда барган болотон? Бу ончолоры канайгылап калган болотон?.. Полуект-эштиҥ jанында эки абра туру. Абрада толтыра сумалдар. Jанында мылтыкту черӱчи. Та не абралар, та кандый черӱчил?..

Бот — кудайга баш! — jедип келди. Туразы кандый да jабыс, кунук кӧрӱнди. Jаҥы тудуп турган тӧрт кып туразы ол ло бойынча турды. Бӱркеп койор кӱч jетпеген. Эмди та чирип калды, та канайтты… Талдаҥ шилjиген чеден кезик jерде jыгылып, jантыйып калтыр. Алмарлар jаар кылчас этсе, эжиктери ачык. Кажаан, чедендер де куру... Та не болгон улус?.. Дозор  та  кайда?  Кынjыдаҥ чечпейтен,  бӧрӱ ошкош казыр ийт jокпо...

Тит адынаҥ тӱже калыды. Чылбырын казыктай буулай соголо, болчок турачак jаар болды. Ондо ада-энези jадып турган, ажанатан, чочколорго курсак белетейтен турачак. Эжиктеҥ ле ачыдып койгон терелердиҥ, капуста-согононыҥ jыды jытанды. Та​ныш jыт, тӧрӧл jыт...

Энези та нени де калырт ычкынып, ого калбас удура болды. Jымжак кучак​тап, ыйлай сокты. Адазы орында ӧҥдӧйип келеле, jе jӱзи шолjырайып, кӱчи jетпей, ойто jада берди.

— Адам кайткан?! — деп, Тит адазы jаар болды. Кучактады. Кандый кичи​нек, кандый jеҥилчек болуп калган. Мындый кижи беди.

— Адаҥ оорыган — деп, энези баштады. — Комиссарлар келген. Алмарла​рысты jалмай берди. Керек дезе ӱрен де артырбады. Бот оноҥ ло улам адаҥ jыгылган.

— Ки... кижи канай чы... чыдажат — деп, адазы jӱк арайдаҥ айдынды. Jарындары тартылгакшып, кӧстӧри jашталып келди. Jарjаҥдап, jаркырап jӱретен, кунугарын билбес кижи jокпо.

Тит бажына тӧбӧлӧдип алгандый бодолды. Оныҥ кӧстӧрине Абай jуртта jолдыҥ кырында кара арчуулла туй тартынган ӱй кижи кӧрӱнет. Оныҥ кийни jанында от-тобырак балдар. Бу ӱй кижи карбайа каткан колдорын ичкери сунуп, ӧдӱп бараткан черӱчилдерге кӱн эртеде ле чаазын кӧргӱзет. Ол билги-справкада не деп бичилгенин Тит jаҥыс катап кычырган эмес: “Удостоверение. Дано сие г-нке с. Абай Анне Пермяковой, что у ней действительно семья из семи членов-едоков, мал-мала меньше, что у них хле​ба нет”.

— А аттарысты... аттарысты... — деп, энезиниҥ сӧстӧри бир угулат, бир угулбайт, — аттарысты... бу бир немелер... “по законам военного времени” дежеле... мингилей бергиледи. Совет jаҥ тӧлӧп берер дешкиледи... чаазын артыргызып койды...

— Бы... бычак jокко.. кескилеп койды — деп, адазы ойто ло ӧҥдӧйӧргӧ албаданат.

— Уйларысты... уйларысты.,. — деп, энези сыр ыйга jедет, — уйларысты... бу бир немелер... бу ла кӱндерде... Федька Колосников келип табарган. Бӱткӱл банда. Бого ло сойып алды... Керек дезе эртен-соҥзун тӧрӧйтӧн Зореньканы да килебеди... “Уулыҥ — кызыл-черӱчи — деди. — Сеге туулардаҥ — канча кире керек — айдап келер”.

Адазы база та нени де айдарга, оозы аҥкаҥдайт. Jе сӧстӧри аайлалбайт.

— А Глафираны... Глафира... — дейле энези кӱчи чыгып, нени де айдып болбой, тактага отура тӱжет.

Бу тушта эжик ачылып, кӱр-мар эдип, ӱч бала кирет. Самтак-самтак чачтарлу, чылбак jӱстерлӱ, чимирикту немелер. Эки jааны — уулчактар, кичинеги — кызычагаш. Кийимдери не оҥду... “Тятя, тятя, тятя” — дежип, адазына кадала бердилер. Кандый jакшы, кандый кару. Титтиҥ jӱреги кайылат. Кижиге балдарынаҥ артык не керек.

— Тятя, тятя, а какой гостинец привез? — деп, кызычагаш сурады.

Тили — кижи кайкаар — jап-jарт эмтир. Ол ап-ару кӧстӧриле адазына бӱдӱмjилӱ кӧрӧт. Мындый ижемjилӱ кӧстӧрди кижи канай тӧгӱндеер.

Тит тӱрген ле чыга конды. Баш керек jогы jарт болды. Баш — ол кӧкидӱлӱ-кӧрӧмjилӱ jерлерде, jыргалду ӧйлӧрдӧ керек болгон туру ине. А мында дезе... тенек, тенек... Эм тургуза арчымакта jӱргей ле. Оноҥ кандый бир оро jаар мергедеп ийгей — деп, Тит сыйларын чыгарып турала, кенете бастыра бойы шимирт эдип калды. — Энем.. энем... “Глафираны” дейле, не токтоп калды? Кӧстори... канайда берген эди?.. А чындап та, Глафира кайда? Не болгон болотон? Шак ол Колосников келип jӱрген болзо...”.

*  *  *

...Сен кайттыҥ кӧӧркий, кайттыҥ? Не де болгон бол​зо, jӱретен ине — деп, Тит маргаага бастырган сӧӧктӧрдиҥ ортозында jап-jаҥы тобрак-чогунтыныҥ jанында отурат. — Jӱретен ине, jӱретен... Мен сени актап койор эдим, кӧӧркий... Jуу-чактыҥ ӧйи. Оноҥ болкый не ле болуп jат. Jӱретен ине, jиит кижи — деп, Тит туудый уур тубекке баспактадат. Та тӱн караҥуй, та Титтиҥ кӧстӧринде караҥуй — оҥдолбойт. — Сен jокко не болорым?.. Балдарыҥа не килебедиҥ? Меге не килебедиҥ? “Сен барда, сен барда” деп jӱргем.. Бойыҥа не килебедиҥ... Ээ, бу баш бурулу, бу баш... Jок, jок, ол ӱзеҥилер... ӱзеҥилер эмес болзо... Jок, jок, бу тӱймеен, бу jуу-чак бурулу туру ине. Ол туулар jаар барбас та эдим...

Тит кату маргаага колын кыйдырат, тоҥ тобракка моҥдолот.

— А Колосниковтоҥ нени аларыҥ? Тӧрӧӧни де jок. Аказын кызылдар аткан. Ийнизин актар бууган. Айыл-jурты кӱйӱп калган. Оныҥ бажы туйук. Бир ле кӱн аттыртып койор... А мен?.. Балдарымды канай азыраарым?.. Канай чыдадарым?.. Кӱч ле jӱрӱм келижер... Чын эмтир: ӧскӧгӧ тӱбек эткениҥ — бойыҥа тӱбек эткениҥ. ӧскӧгӧ jаман эткениҥ — бойыҥа jаман эткениҥ. Шоктогоным — шор экелди. Каткырганым — карыкчал болды... Кандый да казыр ӧштӱни jеҥзеҥ, бойыҥ оноҥ казыр бол каларыҥ дежетен — онызы база чын ошкош — деп, Тит ӧрӧ турды. Арчымакта башты кеjегезинеҥ тудуп чыгарала, ыраада таштап ийди. Ийт-куш jип салгай. А кем экелген, кандый баш — онызы кемге керек.

— Канай jӱрерим? Канай чыдажарым? — деп, ол ойто ло тизелене отура тушти. — Кайткан кижи мен .. Тенеерип, теҥери сӱскен... Jе мында мен буру​лу ба?.. Jок, jок, бу ӧй бурулу, бу jӱрӱм бурулу.. Бу тӱймеен... бу революция.. Тӱҥей ле бирде каруузына турарыҥ... Ончобыс каруузына турарыс — деп, ол ойто туруп, чалканныҥ тӧзинеҥ байагы башты таап алды. Глафираныҥ кереес агажыныҥ тӧзине кӧмӱп койды.

Отурат ла отурат. Та чын эткен, та jок? Та чын jӱрген, та jок?

Глафираны эки кӱн бедирегендер. Банда апарган кийнинде, кайдаҥ канай jеҥил табылатан ол. Jе бу тушта та кемге де Беш сууныҥ аралында ажып бараткан кӱнниҥ чогына  та не де кызараҥдайт деп кӧрӱнген. Бу не болотон деп, jууктап келгежин… канга тойгон томоноктор айланыжып турган болтыр. Глафираны, кӧӧркийди,  кызыл jылаҥашка талга буулайла, таштап ийгилеген эмтир… 


Карастай бажы jок Шабырактыҥ сӧӧгине таштарды тажыйт ла тажыйт. Кызы​чак энезине болужат. Кичинегеш таштар экелет. Ол jаш та болзо, ӧлӱм деп неме бар деп, байла, билип ийген. “Адамды не jажыр турганыс?” — деп эмди сурабайт. Jаш кӧӧркийге мыны ончозын кӧргӱспейтен немени. Канайдар, ондый арга jок Олор экӱ тоҥ jерди казып болбой салган. Карын jуугында суу jиген оҥкок табылды. Бу оҥкокко jетире сӧӧкти jӱк арайдаҥ jетиргиледи.

“Айрылышканыс бу туру... Кӧрӱшпейтенис бу ту​ру — деп, Карастай отура тӱжӱп шымыранат. — Ырысту болотоным ас болотон туру. Ыйлап jӱретеним кӧп болотон туру... Сен барда киштиҥ каразын кийгем, сен jокто jаргакту jӱретен турум. Сен барда талдап jигем, сен jокко куру jӱретен турум. Ордымныҥ ойыны болгон эдиҥ, одымныҥ jылузы болгон эдиҥ... Канадым сынды... Базындырып jӱретен турум. Баскындап jӱретен турум... Мени сакып, бого ло jат... Балдарыҥныҥ ӧскӧнин кӧрбӧйтӧн туруҥ... — деп, ол тӧрттамандай тӱжӱп, теҥери ӧрӧ улыйт. — ӧрӧ турган Кӧк, мени кӧрӱгер. Бу бӧрӱ эмес, бу мен, Карастай...”.

Кызычак энезин ӧткӧнип, база тӧрттамандайт. Jе улып болбой, ачу чыҥыра ыйлайт.

Тӱндӱктеҥ толкуланып, тоголонып, кап-кара булут — jаашканду кар келедет. Ол ийиктеле куйундалат, букадый бустайт. Чӧлди, тууларды jоголто jудат. Ол кӧӧрӧйт, биjелейт. Jерди, Теҥерини талдыра сабайт, соок тыныжыла каарат.

Кыш тӱшкени бу... Кыйынду кыш...

1993 такаа jыл, кӱчӱрген ле jаҥар айлар. 

Улалу кала.
АЙГЫРДЫҤ БАЖЫtc "АЙГЫРДЫҤ БАЖЫ"
Кепеш, бу ла jаман-jуудык, jӱзи jӱс акчага, бойы беш акчага турбас дежетен Кепеш, бу мындый jер-jалаҥ сегис ӱйе кажаан айылдыҥ бозогозын алтап, бу мындый ап-апагаш кийис​ке кемзинбей отурып, алдынаҥ бойы  толтыра тепши эт, бирӱзинде аракылу, бирӱзинде чын ла “тирӱ” чайлу jалтырашкан эки самовар кӱндӱ-кӱреелӱ, айылдыҥ ээзине болгожын, кижиге бодолду тооттыртып, туку байа эҥирдеҥ ала эмдиги тӱн ортозына jетире куучын​дажып отурар болорым деп качан бирде бодогон бо? Бодоордоҥ, сананбаган да. Сананардаҥ, тӱжебе​ген де. А эмди дезе чын ла отуры. Отуры, тен отуры. Бу чын ба деп, бойын каа-jаада чымчынып ийзе — чып ла чын, ол тӱш jеринде эмес, бу ла как бойы отуры.

— Не? Ыктап калгаҥ ба? — деп, айылдыҥ ээзи, улус “Jаан кижи” дежетен Jугуш ӧгӧӧн, jаркыраган ӱниле jызырт этти. Кепеш мыны чын ла угат.

Эпши jанында чапчакка коштой отурган Кепеш бу киргели бир де кыҥыс унчукпаган ӱй кижи, Jаҥа — айылдыҥ ээзиниҥ ӱйи — чочып, ӱкӱс эделе, таптарды отко меҥдештӱ сала берди. Чӱрчеде ле jаан jалбыш карайлап чыкты; чедиргендер чиҥмеери учуктардый ӧрӧ сун​гулап, толтыра курутту аткыска, ыштап койгон чӧйкӧ эттерге согулгылап, ӧчкилей берди. Айыл​дыҥ ичи jарып, изип чыкты. Кепеш мыны чын ла кӧрӱп отуры. 

Бу айылга кирген кижи кайкабас, соныркабас эмес: айылдыҥ кыйынтылары канча jылдарга кӱреҥжий ышталып, ӱйе-кажаазы саргара куулайып калган, а jабынчы чӧбрӧзи ап-апагаш ла jаш. Айыл турган jер кичинек те казылбаган, анда-мында такталып калган тӧстӧк ӧлӧҥдӧрлӱ. Мынаҥ бу jер jалаҥ эски айылды jаҥы jерге кӧчӱргени билдирет. Ар-jӧӧжӧ дегежин сегис ӱйеге бадышпас: тӧр бажында час шилjилӱ jӱстериле кажат болгон кайырчактар jалтыражат. Олордыҥ ӱстинде аҥ мӱӱзи илмекте бешадар мылтык, чолологон кынду ӱлдӱ. ӧҥи ӧчӱп калган jебрен ширдек тӧр бажында ӱйени туй алган турат. Бу jердиҥ кижи​зи болзо, ол ширдек те, бу эки малдыҥ ӱӱчези бадатан аптырга кайырчак та, бу айылдыҥ ичинде турган бастыра jӧӧжӧ азый ончозы ӧскӧ айылдарда тургулайтан деп тургуза ла танып ийер эди. Бу айыл бойы Кечире-Кобыда jаткан Шыйты байдыйы деер...                 

Керек дезе эжиктиҥ jанында соксойгон сокы база та кем де эште туратан. Оноҥ болгой, тышкартында алты ӱйелӱ чакыдаҥ бери бу ла айылдыҥ ээзи акту колыла эткен jӧӧжӧ эмес.

Айылдыҥ ээзи, “Jаан кижи”, бу отуры, Кепештиҥ алдында отуры. Оныҥ тепши кире jаан ак jӱзинде сол jаагын кечире барган сорбы эмди кыймык jок. Бу сорбыдаҥ улам ол кижиниҥ сол jаагы калкайа тӱжӱп, jӱзи солjырайып калган. Баш ла болзын ол сорбыга! Ачына берзе, онызы тыртас ла эдер, оноҥ кол-буды кожо сарбаҥдап чыгар... А эмди дезе “Jаан кижи” араайын кӱлӱмзиренип, бычакла тазада кырып койгон бажын ак бӧслӧ арчып отурат. Jемирик боро кабактарыныҥ алдында чаҥкыр-кӧк кӧстӧри де jылу — кылас эткилебейт, Кепешти кезе, ӧрӱмдей кӧргилебейт. Айыл ээзиниҥ кийгени — кӧк кӧбӧҥлӧ кыптаган камду кыйулу кураан тон, тон​ныҥ таскылдый элбек эдектериниҥ алдынаҥ хром сопокторыныҥ баштары jалтыражат. Бу кижиниҥ иштеп турган ижи де jаан — jылкы мал фермазыныҥ башлыгы, партийныйлардыҥ качызы. Сын-оборы да кирелӱ эмес: эмди отурарда да, чала бийиктей кезилген кызыл тыттыҥ тӧҥӧжи кире бар.

А Кепеш ого тӱҥдей — чын ла Тастаракай. Оныҥ кичинек содон бажы тӱлкӱ куйрук jаказы дӧӧн бирде кызынып кире берет, бирде ичееннеҥ чылап, содос чыгып келет. Алаканча ла jӱзи кой истеген той балкаш ошкош — оспо бодырайта, ойдыйта jип койгон. Бу jӱс туку ла байа эҥирде бу бозогоны алтаарда ла, кӱлӱмjизи тоҥуп калгандый, эмдиге ле jылыйбаган. Jаҥыс ла Кепештиҥ jаан, “ат” кӧстӧри оттыҥ jаркынына jалт эдет, jап эдет. Арык jарындары тыртас эдип, кичинек карбак колдоры, бу ла кӧргӧжин, белинде мылтык бардый, онызын тӱзедерге, темиккени аайынча карбас эдет. Тогузон тогус jамачылардаҥ чоокырайып калган торток тоныныҥ тӧжи-сырты тужын мылтыктыҥ кайыжы кезе базып, карарта ӧйкӧп койгон. Бу нениҥ учун дезе, Кепеш — малчы кижи. Оныҥ учун jурттаҥ ла атанган кийнинде мылтыктаҥ айрылар jаҥы jок.

Кепештиҥ тойгоны коркуш. Jарым ай кире кыннаҥ бычак уштыбаган, jаҥыс ла паёк ботколо кӱнденип jӱрген кижи болзын, jаҥы сойгон сарбааныҥ эдине учураган болзын, тепшиниҥ ӱстине jаҥыс ла jада тӱжер кӱӱни келген. Эмди Кепештиҥ оодыш ошкош талбак кулактары кырына jетире кызарып калган. Ол куйрукту болгон болзо, онызы, jарт ла, чычайып калар эди. Jе эмди де Кепеш, “ич тойгожын, кӧс тойбос” деген чилеп, каа-jаада бир болчок этти алып, оозы дӧӧн сугуп отурат. А айылдыҥ ээзи азыйда беш сабарларыныҥ ортозына тӧштиҥ, jалдыҥ jууларын, казыны, картаны башкалап, кыстап алала, бычакла кыра кезип, кошмоктоп jип отуратан; мыныҥ учун улустыҥ куучынына, кайкалына да кирген. Бӱгӱн дезе тепшиге jӱк ле киреечиҥ болгон. Jе кӱнде куру jок этке-jууга чӧҥӱп турган кижи андый да болбой а.

Кепеш баштап эпjоксынып отурган. Чындап та, jаан кижи тегин алдырбас. Мыныҥ ӱстине Кепеш ошкош улусты айлына кийдирердеҥ болгой, jанына jууктатпайтан да кижи болзын. Jе Кепеш мыны удабай ла ундып салган. Мындый алдыртуга келген кийнинде jаҥыс кемjӱзи jок кейди кӧптӧҥ лӧ агыдар деп сананган. Айса болзо, кей айылдыҥ ээзине jараар, база алдыртулар, база тойыштар болор. Эмеш эп jок неме: айылдыҥ ээзи “тыҥ куучындаба, каткырба, улус укса, мени база ла jыргап jат деп бодоор” дегени болгон. Jе Кепештиҥ кейинеҥ айылдыҥ ээзи бу сӧстӧрин бойы ла ундып, керек дезе эки-ӱч такып тышкары болуп, каткырып алып келген. Кепеш jе нени куучындабады, канайып кокыр чыгарбады деер. Айылдыҥ ээзи: “Тепшиге кир, уул” — деерде, Кепеш: “Мен jаҥыскан тепшиге киреле, отурып алзам, слер канайып ажанатанаар?” — деген. “Не ас ажандыҥ, уул?” — деерде, “Айылда ӱй кижиниҥ колы-буды уур болзын, а берjендеги кижи семис эттеҥ анаар ла тыгынып алзын…” — деерде, айыл ээзи каткырган бойынча чачайла, ууртанган чайы тумчугынаҥ адып ийген. А Кепеште не болзын, Кепеште кей эмди де кӧп. Таҥ атканча да jедер:

— Менде бу мынаар боочы ажыра Ак-Jалаҥда орус наjым бар. Каа-jаа тӱк-сакка болуп картошко, таҥкы экелип берип турар. Бот бир катап — оноҥ бери эки jыл ӧтти — айлыма байагы наjым келди. Сумалда уур ла неме кийдирди. Тен ыкчап ла туруп кийдирди. Сӱӱне ле бердим — бу не ле болбогой? Jе чайлаган, куучындашкан. Тилмеш неме: “Аймакта болгом, чочко саткам, бажын алгылабады. Эмди боочы ажар керек, атка jеҥил болгой, сен, бала-баркалу кижи, jип сал” — деди. А jииште не болзын, бистиҥ оду агашты да болзо челдеп салар. Наjым куру чайдаҥ шӧлӱределе — артык кӱндӱлеер неме jокто — какайыныҥ бажын сумалдаҥ чыгара тоголодоло, атана ла берди. Башты кӧрӧр болзо, бач! Jаанын не деер. Бу турган кӱп кире деп канайып айдайын, jе оныҥ талортозы кире быжу болор. Jаҥыс ла тегерик тумчугы бу отурган слердиҥ jӱзигер кире бар, а талбак кулактары — тен белен эки эскин. Бот тойо-кана мормоҥдодотон неме бу ла деп санандым. Какай деп мал бир качан азырабаган, амзабаган да болзо, jе тӱҥей улус jип турганда, мен кайткам дебей кижи.

— Баш дедиҥ бе, уул?! — дейле, Jугуш кенете ӱкӱҥ этти.

— Эйе. Чочконыҥ бажы… Какайдыҥ…

— Jе-jе, куучында ла… 

— Jе эҥир кирди ле. ӱй кижи сууны меҥдей-шиҥдей асты ла. Мен башты ыкчап туруп алчыгала, jара чаап тӱжӱрип ле ийдим. Талортозын кайнадып ла ийдик. Барт-бӱрт этти ле — чыгарып ла алдык. Тогус кижи отура тӱжӱп, таҥманы курчап ла ийдик.  Мен тепшиге кир ле, амзап кӧр лӧ: бач, катузын, jыдузын! Jыт тумчугымды туй ла сокты. Бач, ол jыттыҥ jаманын! Нениҥ jыдына тӱҥей деп айдар слерге? А кӧзиме баш кӧрӱнип ле келди, керек дезе ӱлӱш тум​чугы корт эткенчилеген ошкош эт — турадаҥ чыга конгонымды билбей калтырым. Кайран сӱттӱ чайымды тегин jерге кузуп койдым. Jе бистиҥ айылда ол башты jип чыдайтан баатыр табылбат. Болбос не, болбос — jыды-талы тен!.. 

— Быканыҥ бажы болзо, канайдар эдигер, уул? Бу ла ал-камык акчала садып келген сементал быканыҥ бажы? А?

— Быканыҥ бажында ондо куучын да jок. Бис оны… Jаҥыс ла ол сементал быка учун бисти ончобысты…

— Jе-jе, тегине ле айттым. Быка бажы арай келишпес… 

—“Акыр, эм канайдар? Суузын солыыр, ылбыраганча кайнадар” — дештик — деп, Кепеш оноҥ ары сурулта ла берди. — Кайнаттык ла кайнаттык, jаҥыс ла кара кӧс болуп, сакыдык ла сакыдык. Тӱн ортозы jетти — чыгарып ла алдык, таҥманы сени бис дейле, курчай согуп ла ийдик. Мен тепшиге кир ле... Ойто до... База ла... Чыга ла кон. А ичтеҥ эмди кузулар неме jок. Бу кандый баш? Бу кандый курсак? Бу бис кайткан улус? Jок, jок, ол башты алсогор ло керек. Оноҥ болгой, канча jыл туруп калган тайылганыҥ шыйрак-бычкактарын ала согуп ийетенис. Баш орто ойто ло тап эттик. Болбодык, тен, ака, болбодык — дейле, Кепеш эмеш тыныш алынды. — Бу тушта кенете санаама кирди — лампаны ӧчӱре ӱрӱп ийдим. Караҥуйда тен jетире jииле берт ошкош. Jе оноҥ ойто ло… Ончобыс — тогус кижи — эжиктеҥ бадышпай, бур-бур тышкары болдык. Ачындым, корододым, байагы таҥманы казаныла катай алчыгала, ийттерге тӧгӱп бердим. Таҥ адарда ла, деремнениҥ учында менеҥ кӧп балдарлу Тышкыл-эшке jеттим. “Таптым ла, jӧӧдим ле, jигилегер ле” — дедим. Бач, Тышкыл одузы сӱӱнип ле чыкты. ӱйи эки сабатты тудунала, суу дӧӧн лӧ jӱгӱрди... Эҥирде ле Тышкыл меге шыйдамду келди: “Ы-ы, бажы куртту байлагас таҥма, мени ӧчӧп, базынып! Бышкышты сеге кӧргӱзерим!” Бач! Jалынып, калганчы сӧзимди айды​нып jадып айрылган jогым ба.

— Ээ, баш… баш. Баш дедиҥ бе, уул?

— Эйе. Баш… Чочконыйы… Калак, андый-м ындый неме jок. Наjым экелген дедим ине.

—  Айса ондый болзо, баш болзын. Комсомол деп укту кара айгырдыҥ бажы! — дейле, Jугуш jӱзинде сорбызы тыртас этти.

— Бис ол башка нениҥ учун чыдабаганыс, билеригер бе? Ол сегис jылга улай бӱткӱл jурттыҥ чочколорына айгыр болуп jӱрген кӱлӱк болтыр. Jыдузы тен...

Jе айылдыҥ ээзи каткырбады. 

— Бот эмди jазап ук, уул. Сен госконюшнядаҥ келген Комсомол деп айгырдыҥ бажын эртен ле кезип jадыҥ — деп, Jугуш ӱнин кичинек те тыҥытпай, эш-керекке турбас неме айдып турган кижидий унчукты.

— Бу не?.. Не дейдеер?


— Унчукпа, уул, ук. Сен ол Комсомол деп айгырдыҥ бажын кес jадыҥ. Эртен ле тӱниле бери тӱш jадыҥ. Ол башты Байjӱректиҥ айлына тере капка сугуп jадыҥ. Билдиҥ?

— А не? Не? 

— Нези — сеге не керек! Эдип ле кой. Артык сенеҥ неме сурап турган кижи jок.

— Э-э, ӧрӧкӧн... Э-э…

— Оҥдобос кайткаҥ, уул. Сеге jаан айбы айдып отурым, а сен дезе...

— Айбы? Бу... айбы эмес ине…

— Мен сениле тен ойноп отурган инем. Тил оҥдобой турган болзоҥ, наганым чыгар келзем…

— Jок, jок, калак-калак... баш болзын...

— Jе айса эртен ле кедери малга jет jадыҥ. Кес jадыҥ. Кукпаш сеге болужып берер. Оноҥ тӱниле jедип келериҥ, сугуп саларыҥ. А кӱн чыгарда, прокурор мында болор. Байjӱрек-эштеҥ башты таап jадыс. Оҥдодыҥ? 

— Jок, jок, ӧрӧкӧн... Камык бала-баркам... Калак-кокый...

— Билерим. Бала-барка дебе. Сен ол Комсомолды кеспезеҥ де, эртен ле тӧрт саныҥ кӱлӱлӱ кызыл турада отурарыҥ. Мыны айтпазам да, билип отурган болбой​ыҥ. Эткен керегиҥди бойыҥ билериҥ... Ол мениҥ наjым прокурор Овчинниковтыҥ колына киргенче... 

— Куда-ай, кинчекке тен сукпагар, сукпагар! ӧлбӧзӧм, ӧлӧҥ jулуп берерим.


— Бу сен jаш бала эмес инеҥ, уул. Мындый jаан сӧсти бир айткан кийнинде, мен канайып туура каларым. Бойыҥ да бодозоҥ. Ары ла тыш эдип кой. Бойыҥа jакшы болор.

— Кудай-кудай, килезеер, тен килезеер! Мен бу эрмекти кемге де айтпазым. Алкы бойым алдыгарга кул бодолду jӱрейин, бала-баркам jӱргӱлезин...

— Jе, jе, уул, мыжлактаба. Тур. Бар. Сениле сӧйлӧжиш jетти. А недеҥ де коркыба. Мениҥ бажым тирӱде колтыгымныҥ алдында jӱрериҥ. А мен кем — сен билериҥ. Ол Байjӱрек — меге кӧрӧ кӱчӱк. Кодырлу эчки кой баштаарга jат, ол jарабас. Андый болбойтон. Мени jабарлап jат. А мен оны тен jизем де, тойбозым. Айла меге удура баш кӧдӱрерге турар — арыктыҥ санаазы jаан. Jе бу ла. Бар, уул. Мениҥ уйкум келди. Эй, ӱй кижи, орынды jаза! — дейле, Jугуш эстеп отура берди.

Кепеш, тузакка тӱшкен койондый, отуры ла отуры. Санаазына не де кирбейт, тӧбӧлӧдип алгандый, бажы тӧҥӱреп, кулагы шыҥырап jат. А jӱреги сыраҥай ла тамагында согулат. Чын да, канайдар да арга jок — тузак бек, ӱзе согуп болбозыҥ...

— Jе, не отурыҥ, уул, бар. Айса тойгон jерге тогус конорго бо? 

Кепеш бастыра бойы тыркыражып, арга jокто ӧрӧ турды. Айылдаҥ чыгала, бу тӱш jерим бе, jок по деп, керек дезе чымчынды да. Чын эмтир, чын. Канайдар, канайдар?..

Бир эмеш туура базып jӱргенче, оныҥ кийнинеҥ “Ай-уй, улус, бу не? Эртен иш!” деген Jугуш​тыҥ кыйгызы jызырт эдип калды. Бу кыйгыдаҥ Кепештиҥ куйка-бажы jимирт эдип, ӧзӧгинде та не де ӱзӱле бергендий бодолды. Jе оноҥ кӧрӧр болгожын, Jугуш той болгон айылдыҥ jанында кожоҥдошкон улуска кыйгырган болтыр. Андагы улустыҥ кожоҥы тургуза ла ӱзӱлип, олор кӧм ӧдӱктерин кӱлӱреде сӱӱртегилеп, араайын куучындашкылап, айылдары сайын таркагылай берди. Jурт тымып, шыҥып калды...

 * * *

Байjӱрек бу ӧйдӧ айлыныҥ эжик алдында одынjаргышта jулдаманыҥ ӱстинде отурды. Бир де jыт jок, ару, серӱӱн, сын jеҥилер эзин согот. Байjӱрек тынчу турадаҥ чыгып келген, “Капиталдаҥ” бажы тӧҥӱреп калган кижи, тышкартыны маказыранып отурат. Ол байа ла эҥирдеҥ бери болчок туразында сокорок лампаныҥ алдына Маркстыҥ “Капиталын” кычырган. Бач! Бу калганчы эки jылдыҥ туркунына Байjӱрек ол “Капиталла” уружып не болбогон деер! Баштап кычырар ла, кычырар, jе нени де оҥдобос. Кычырбайын дезе, аймактыҥ jаандары кычыр деп, кату jакып койгон. Jе карын, кычырып турганча, эрмектер эмеш оҥдолор болуп келген. Эмди кӧргӧжин, “Капиталдыҥ” бир ле jерин оҥдобозоҥ, оноҥ ары кычыр да, кычырба да — нени де оҥдобозыҥ. Мыныҥ учун Байjӱрек кезик страницаларды сегис-тогус катап кычырар — оҥдобогончо ло кычырар. Мынайда-мынайда ол “Капиталга” эмештеҥ темигип алды. Jе эмди база ӧскӧ чак кожулды — “Капиталдыҥ” бир ле страница​зын кычырза, та нениҥ де учун Байjӱректи уйку jыга согуп ийер. Канайып та удур​лашса — болбос. Байjӱрек меези, балтырлар чылап, jуурылып кал​ган деп сезип ле отурар, уйкуга jыга соктырганын билбей де калар. Jаҥыс ла ойгонып келгежин, jӱзи “Капиталдыҥ” ӱстинде jадар. Байла, мее чыдашпайтан болбой. Jе Байjӱрек бир де jана баспаган: “Капиталга” канча ла катап jыга соктырта-соктырта, эмди калганчы, тӧртинчи томыныҥ талортозына jедип калган. А кычыргадый книга болтыр: “Капи​тал” бу jӱрӱмди jартап jат ине.

А тӱн чын ла саҥ башка. Ийип ийген эмчектеҥ чилеп, ак чейдем jаркын толун айдаҥ анаар ла урулып, элбек ӧзӧккӧ бадышпай, ажынып турат. Jылдыстар jаан-jаан, ак-сур кылгаларлу, тиркиреде кӱйгӱлеп jат. Тыҥ кыйгы болгожын, олор ӱзӱлгилеп, алтын тамчылардый, теҥерини чийе тартып, аккылап тӱшкедий. Туулар чаҥкыр тӱдӱн-куулгазынга кӧмӱлгилеп, чӧрчӧк jериндегизине jедижип кал​ган: айдыҥ алдындагы туулар кӧксимек-кара, баштарыныҥ ӱзӱлгек кӧлӧткӧлӧри эдектерин бӧктӧгилеп койгон, тӱндӱктеги туулардыҥ сомдоры ап-айас теҥериде атырайышкан тыттарынаҥ бери jап-jарт илеленип jат.

Бу мындый тӱн, а мыныҥ ӱстине кожоҥ. Ойын болуп jаткан jердеҥ угулган кожоҥ:

Кӧк лӧ кӧбӧҥ эледи,

Кӧк чекпенге jедиштим.

Кӧрӱшкеним ырады —

Кӧк jалаҥда тур калдым.    

Кожоҥ табылу. Кожоҥды баштаган кижи бастыра кӱӱнин сал​ган, акту jӱрегин берген. Кожоҥдогон улус та ас, айла ончозы ла кожоҥчы, ӱнгӱр. Тойдо аракы jок, ол улус эрӱӱл. Байjӱрек кожоҥды тыҥдап отурды. Кожоҥ эмдиги ӧйдӧ каа-jаада ла угулар. Мыныҥ учун — солун. А Байjӱрек бойы кожоҥчы кижи. Алдында кӧкси эдип-эдип, арка-тууларды jаҥыландырып jӱретен, jе эмди анайдарга jарабас — бойы jамылу кижи, jуртсоветтиҥ председатели, улус каткырар.

Ак ла кӧбӧҥ эледи,

Акар тонго jедиштим.

Айылдашканым ырады  — 

Ак jалаҥда тур калдым...

Кожоҥ кунукчыл чӧйилип, куйка-башты jымырадып ла jат, талай болгон тымык​тыҥ ортозында тамчы да кире jерде болзо табыжап ла jат.

А jурт амырап турат. Тӱрген ле ыш чыгарар деп туткулап алган бӱркӱзи jок ӱкпек туралар, содон кааза айылдар, туш-башка чачыла берген кажыктардый, анаар ла тургулап алган — айландыра чеден де jок, огород то jок, ором до jок. Кемге кажы jер эмезе кемге коштой jадарга jараган — болчок туразын ла содон айлын ого ло тургузып алган. Туралардыҥ кӧп сабазы айылдыҥ кӱнчыгыш jаны дӧӧн тудулган. Эмди кӧрӱп jӱргежин, олордыҥ кӧзнӧктӧрин кӱнчыгыш тӧӧн тудатан туру ине. Айылдар эски, туралар ончозы jаҥы. Jе айылдар туралардаҥ эки-ӱч такып кӧп. Мыныҥ учун соок тӱшкежин бир айакча турага ӱч-тӧрт ӧрӧкӧ улус кыштаар. Бу кирези карын кем jок: баштапкы кышта андый ла турага алты-jети биле jадатан. А jаҥы тудулып jаткан туралар кӧп. Jай jаҥы башталган, кӱске jетире олордыҥ кӧп сабазы бӱде берер.

Jурттыҥ сыраҥай ла ортозында jергелей-jергелей аа jок узун эки двор агарат. Кулак-байлардыҥ арткандары олорды ӧртӧбӧзин, каршу этпезин деп, ӧнӧтийин jурттыҥ чике талортозына туткулаган. Ол дворлордыҥ бирӱзи бӱдӱп калган, ондо саайтан уйлар кыштагылаган, экинчизи кӱскери бӱде берер. Оны айгырлар ла кулунду беелерге тудуп тургулаган.


Jурттыҥ турган jери как — балкаштыбаган да, ӧтӧксибеген де. Бу jерге улус кӧчкилеп келгени ӱч ле jыл болгон. 1930 jылда колхоз деп неме тӧзӧйтӧн jаҥ чыккан дежип jуулышкан. Оноҥ озо, ойын-jыргалду jылдарда, бу алаҥ ачык, тап-так ӧзӧк маргаан-jарыштар ла эдерге эптӱ jер болгон. Байjӱрек бу мынайда канча jӱрбеген деер. Ол бу ӧзӧкти ле ӧдӧргӧ сӱрекей меҥдеер: эҥир ле киргежин, ӧткӱре согуш jыбар ӧзӧкти jалай согуп jадар, а канай-кунай тӱн киреле, коныш болгожын, бу ӧзӧктиҥ ичинде одын да jок, оноҥ болгой, ат буулаар казык та таппазыҥ. А эмди кем jок — улус jуртап ла jады. Керек дезе тойлогылап та jат. Айылду болгон jииттер: Кырлу — агаш чабар ус, Jолугар — озочыл чабан. Экилези ле иштеҥкей, ударник улус. Экилези — комсомол. Эмди келе-келе тойлор до солун боло берген. Jииттер арга jокто той jогынаҥ ла биригип, jуртагылап jат. А бу эки jиит дезе: “Той этпегенчеес болбос, бир де болзо, кой беригер, кӧчӧ согорго jарым сумал арба беригер” — деп колхозтоҥ сурагылап алган.

А ойын болгон jерде кожоҥ-комутта бир де серилте jок:

Ат ла баскан jеристеҥ
Агаш качан чыккай не?

Астап калган албаты 

Арбынду качан болгой не?

Кожоҥ кунукчылду. Чындап та, астап калган албаты арбынду качан болор? Бу кожоҥ до эмес, а туулардыҥ ортозыла jаҥыланып, ого-бого согулып, ырыс бедреп барып jаткан ый-сыгыт, комудал ошкош. Бу кожоҥныҥ кӱӱзи тууларга, ӧзӧктӧргӧ шиҥип калган.

Jойу ла баскан jеристеҥ
Jойгон ло качан чыккай не?

Jобоп ло калган албаты

Jожыкту  качан  болгой не?

Кенетийин: “Ай-уй, улус, бу не? Болор — эртен   иш!” — деген Jугуштыҥ кыйгызы jызырт этти. Jурт чочып, атпас эдип калды ошкош. Кожоҥ учуктый ӱзӱлип, улус кимиректене куучындашкылап, айылдары сайын таркагылай берди. Jурт тымып, шыҥырап калды.

Байjӱрек, каны кайнап, тиштерин тиштенип ийди. Бу бӱткӱл jурт мынайып канчазын базындырар? Канчазын кыйналар? Эки кижи jуртты кыл армакчыла чике мойнынаҥ чалмадайла, ээктей буулап алган: кайдӧӧн дӧ jединзе — табы, канайдайын ла дезе — кааны. Олор — Jугуш ла колхозтыҥ председатели Сарбаҥ. А мыны эмди канайдар? Албаты канча jуу-чактаҥ, канча чаксыру-собурылыштаҥ, арылык-берилик экчелиштеҥ, канча кезедӱлердеҥ бош ло коркып-ӱркӱп, jӱрек jок болуп калган. Советтиҥ jаҥы бӱткӱлинче албатыга jеткелек, улус бу jаҥныҥ jакшызын, jайымын бӱткӱлинче билгелек. Колхозтыҥ тӧзӧлгӧни ӱч ле jыл болгон — ӧй керек, тартыжу керек, иш керек. “А тартыжарга кӱч jедер бе?” — деп, Байjӱрек бойынаҥ бойы кыйналып канча катап сурабаган деер.


Байjӱрек jиит, су-кадык, jирме беш ле jашту. Бичикчи де, орус тилди де билер. Бичик ле орус тил — бу ла эки немеге болуп Байjӱрек кандый шыра кӧрбӧгӧн деер, бу сӧстӧр Байjӱрекке баалу, мыныла ол кемзинбей оморкоп jӱрер.

Мында школ ачыларда, Байjӱрек ӱренчик болорынаҥ ӧдӱп калган. Ликпунктка, мындагы улустыҥ айдыжыла болзо, “эликбутка”, барайын дезе, комсомолдыҥ ячей​казыныҥ качызы кижи, jамызы jаан кижи, тегин улусла кожо ӱренерге эп jок немедий. Ол улус та комсомолдыҥ качызы кижи “арjанынаҥ” бичикчи болотон болбой деп бодойтон. А ӱренбеген кижи канайып бичикчи болот? Бичик билбей, шыралап, Байjӱрек jыл кире jӱрген. Чаазындарды ӧҥдӧп таныйтан. Керексибесовты кулактаар деген бичик кӧк чаазында, Сарыга налог салзын деген бичик кичинек телбек чаазында, ӱредӱчиниҥ туразын бӱркеп берзин деп, аймактаҥ келген чаазын тегерик печеттӱ, Ленинниҥ комсомол керегинде айтканы jукачак книгада — бот мынайып ла бастыра чаазындарды оҥдоп, ылгап jӱретен. Jе чаазындар там ла кӧптӧп, анда бичилген неме там ла кӧпчип келген. Мындый да болзо, Байjӱрек олордыҥ бирӱзин де имдебеген, jастыра “кычырбаган”. Эмди мыны сананза, Байjӱректиҥ каткызы келер. Чындап та, ол чаазындарды ончозын башта алып jӱрерге кӱч, иштеерге чаптык боло берген. Ол бойы ичинде jаантайын ла эпjоксынып, кижи jастыра чаазын тудуп ийбегей деп коркып jӱрер. Байjӱрек мынайып кинчектелип турала, школдо ӱредӱчи болуп турган Григорий Павлыч деп уулдыҥ айлына тӱниле jажытту бараачы боло берген. Кижи ӧткӱре амадаза, албаданза нени этпес — бир ле айга бичиир боло берген. Тӱште бандит кетежип турум дейле,  Кара-Арка jаар чыгатан. Ол ондо бир тытты jыгала, чӧбрӧзин сойып алган, а карандаш белен — корголjын ок. Бандит болгон Кӱреҥ ол Байjӱректи ого канча ла адайын дейле, бичик бичип, судур кӧрӱп отурган кудай кептӱ кижини канайып адар деп, колым сыраҥай ла кӧдӱрилбеген деер.

Орус тил Байjӱрекке ол бичиктеҥ де jеҥил келишпеген. Бу ла орус тилдиҥ чагында оныҥ куучын-коотко до кирген тужы бар. Байjӱрек аймак jерге jарымкага тӱжӱп, кой саткан. Ол койды садып алган кижи айлыма jетирип, сойып бер деген. Байjӱрек ол койды сойып береле, адын армакчыга откорып салала, бойы чибиниҥ тӧзине jадала, уйуктай берген. Jе тӱн ортозынаҥ ӧдӧ берерде, jеҥил   кийимдӱ кижи орой кӱстиҥ соогына чыдажып болбогон: эҥ ле баштаҥы тураныҥ эжигин токулдадып ийген.  Тураныҥ эжиги ачылып, оозы будукту орус ӱй кижи кӧрӱнген. Байjӱрек: “Ночабайт мошно?” — деген. Орус ӱй кижи та нени де айдып, бош орын дӧӧн кӧргӱскен. Байjӱректиҥ сӱӱнгени коркуш, jе бу ла тушта ол лампа дӧӧн базала кӧргӧжин, эки колы бастыра кан. Ол койды сойоло, меҥдеген бойынча, колын да jунбайтыр. Канду колды ол ӱй кижи де кӧрӱп ийген, кӧзи баграс эткен. Байjӱрек jӱк арайдаҥ ла “голова резал” деген. ӱй кижи мыны уккан jерде тӧриндеги кып тӧӧн тизирт эткен. Ол кыптаҥ ӧгӧӧни чыгып келген. Байjӱректи кӧргӧн jерде, эмеениле кожо  тӧриндеги кыпка бектенгилеп ийген. Байjӱрек орынга jадала, таҥ атканча кӧс jумбаган. “Голова резал” ла дейле, кой сойгонын айтпаган кижи канайып амыр уйуктайт! Айылдыҥ ээлери оны бандит деп бодобой! Бажын jара чабадык та деп табар. А койды орустап не дейтени санаазына сыраҥай ла кирбеген. Билетен ле сӧс болгон… Айылдыҥ ээлери дезе таҥ атканча база кӧс jумгулабаган. “Овца” деп сӧс Байjӱректиҥ санаазына таҥ ат​кан кийнинде jаҥы килт кирген. Ол орыннаҥ тура jӱгӱреле, стене ажыра табыштангылап jаткан улуска: “Опса резал” — деп, тыҥ айдала, турадаҥ чыга конгон. 

Бир сӧслӧ айткажын, Байjӱректиҥ санаазы эмди Сыйт ӧгӧӧнниҥ санаазына тӱҥей. Ол ӧгӧӧн туку Барнаул-край дӧӧн озочылдардыҥ jуунына jӱреле, улузынаҥ астыккан. Тил де, бичик те билбес кижиге мынаҥ jаан кандый тӱбек! Бийск—Jаш-Турага jедер деп, вокзалга келеле, учураган ла поездке отурып алган. Байла, бастыра ла поезд Бийск дӧӧн баратан деп бодогон болбой. Поезд барган ла барган, келип токтогон jерин кӧрӧр болгожын — Омск дешкилеген. ӧгӧӧн тӱкӱрӱнип, кайра болгон. Поезд маҥтаган ла маҥтаган. Бу не jер? Кемерово. Сыйт, санаазында чек ле бӧрӱге сӱрдӱрткен эликтий, ӧскӧ поездке отурып алган. Бу поездтиҥ jеткен jерин Иркутск деп алтай дешкилеген. Сыйт арыган, арыктаган, jе арга jокто база ӧскӧзине отурып ла ийген. Кӱлтӱлдеде-калтылдада ла берген. Поездтеҥ тӱшкен кийнинде аай-коой jок jаан талай-теҥис кӧрӱнген. Бу jер Jаш-Тура эмес, а jердиҥ учы — Владивосток деп город болгон. ӧгӧӧн, бош торолоп калган кижи, улуска одын jарып ла суу экел берип ле, кышты кыштап алган. Jас болордо, Казан калазы jаар jанып брааткан бир татар Сыйт ӧгӧӧнгӧ кудай болуп, оны Новосибирскке экелип салган. “Бийск баратан темир jолды бу ла jадыры” — деп кӧргӱзип берген. Сыйт ӧгӧӧн  сананбаган да — jолло базып ийген. Шпалдарды кечире ол та канча-канча кӱн басты болбогой. Айла ол шпалалар кижиниҥ алтамына келишпес, базарга кӱч ле эп jок. Поезд jаба jетсе ле, jолдоҥ чыга конор. Олорго ло отуратаны токтозын. Ол поезд деп неме кижини ӧскӧ тала дӧӧн ал jӱрертен таҥма туру ине. Мыныҥ ӱстине jаан jеткер-тӱбекке де учураган. Jолдыҥ jанында кайыҥныҥ тӧзинде уйуктап jадарда, оны та кандый да кижи бакрулдаган. Сыйт ӧгӧӧн, бӧкӧ лӧ кижи бололо, тынын алган. Ол таҥманы, тыныжы jетпей де брааткан болзо, мойнын кайра толгоп ий​ген. Оноҥ ло туруп, jӱгӱрген. Jӱгӱрген ле jӱгӱрген, бир ле кӧргӧжин, темир jолдоҥ туура jӱгӱрип jӱрӱп калган эмтир! Бач, Сыйт ӧгӧӧн ойто ол темир jолды бедреп, не болбогон деер: бу дӧӧн болзо — jок, ол дӧӧн болзо — jок. Чек ле кууды чыгып, алтай кудайына мӱргӱп jадып, экинчи кӱнде темир jолго чыгып келген. Эмди кӧргӧжин, база тӱбек — бу темир jолды та ӧрӧ алатан, та тӧмӧн базатан?.. Jе мынайда-мынайда, кудай-салымы jаан болуп, Сыйт ӧгӧӧн Бийскке jедип келген. Вокзалга кирип келгежин, анда… бу ла боочы арjанда Ак-Jалаҥныҥ Мефодий дежетен кара сагалду кызыл jаржагы отурган! Ол jаржакты кӧргӧн jерде Сыйт ӧгӧӧн, чек ле jаш баладый, кӱҥӱреде ыйлай согуп ийген… Мефодий оны Ак-Jалаҥга jетире абразына отургузып келген. Сыйт ӧгӧӧн абрадаҥ тӱшкен ле jерде Мефодий нӧкӧриниҥ айлына да кирбей де, боочыны ажыра jӱгӱрип, jанып келтир. Келген ле бойынча, эртегизинде ле беш балазын школго чыбыкту айдап келген. “Бичик билбес, тил билбес кижи — сокордоҥ ары, ары” — деп, ол ӧгӧӧн эмдиге ле эки ле сӧстиҥ бажында айдып jӱрер.

А орус тилге Байjӱрек туку Оймон ичинде орусту-алтайлу jуртта ӱренген. Байjӱрек ол jер дӧӧн партияныҥ чыгартузыла комсомолдыҥ качызы болуп барган. Эмди санангажын, оны ол аалга jердеги бай jаржактарлу jуртка иштеҥкей, jалтанбас кижи ле деп ийгилеген ошкош. Оноҥ мындагы кулактар оныҥ комсомол нӧкӧрин, Калыпов Тектирди, ӧлтӱре соккылап койордо, Байjӱрек, кал-мал кижи, кандый бир jеткерге учурап калбазын деп, чеберлегилеген де болгодый. Ол орус-jаржак jуртта иштеерге сӱрекей кӱч болгон. Кулактардыҥ сен алтай, сен “неумытик” деп кӧрбӧйтӧни, кой бычкак ӧдӱктӱ сен деп шоодотоны кайда. Jе Байjӱрек ол кулактарга бир де jай бербеген. “Мен сени” дезе, кижи нени этпес. Кежик деп батрак уулды мени тилге ӱрет дейле, бир айга тӱни-тӱжи тумчугыныҥ каны ага-ага, орус тилле уружала, оны эмеш оҥдоп, куучындаар боло берген. Совет jаҥ ол аалга jуртка тӱҥей ле jеткен, колхоз тӧзӧлгӧн — бу тартыжуда Байjӱрек калганчы кижи болбогон. Эмди андагы колхозты ол батрак болгон — комсомол санаазын Байjӱректеҥ камызып алган уул — Кежик баштап jат.   

Байjӱрек бу ла кӧрзӧ, оныҥ чип-чике ӱсти дӧӧн кижи клеет. Байла, jанып брааткан кижи — ором бар эмес, улус кезик айылдыҥ сыраҥай ла эжигиниҥ, кӧзнӧгиниҥ алдыла да ӧдӱп турбай. Байjӱрек кижини чочытпаска, ыраагынаҥ jӧткӱрип ийди.    

— А? Уй, уй, уй...

— Бу мен отурым, ӧгӧӧн, — деп, Байjӱрек Кепешти танып, унчукты. — Бу мындый орой кайдаҥ клеедеер?

— А мынаартынаҥ. Тойдоҥ.

— Jе, jе.  

Кепеш куучындашпай да, качкан кептӱ jӱре берди. Базыдында та недеҥ де чочыган, ӱркӱген, “карага табарткан” кижиниҥ бӱдӱми бар.

Кепештеҥ алтай аракыныҥ ла jаҥы сойгон малдыҥ эдиниҥ jыды jаарзып артты. “Кайдаҥ браады не? Тойдоҥ ло эмес — туку байа талтӱште сурумда jок аракы тӱндеги ойында кайдаҥ келди эмеш? Ойндо тойго кой сойгылаган, а Кепештеҥ jаарзыган эт — малдыйы. Шак ла Jугуш-эштеҥ болбайсын. Jок, jок, Jугуш оны айлына jууктатпас та эмей! — деп, Байjӱрек оҥдоп болбой отурды. — Аракы ичкен болзо, jаҥыс ла Jугуш-эштеҥ эмезе Сарбаҥ-эштеҥ. А олор Кепешти не алдырткылаар? Jок, jок, не кӱндӱлегилеер? Байла, нени де эттиртерге тургулаган. А нени? Jарт ла, бойлоры эдерге кирлӱ керек бар болор... Jок, jок, бу jӱрӱм деп немени билери кӱч — деп, Байjӱрек сананып отурат. — Jе бу ла jӱрген Кепеш... Оныҥ ичинде та не бар — кайдаҥ кӧрӧр. Jаҥыс jердиҥ кижизин, анчада алаҥ-ачык Кепешти, богоно сӧӧгинеҥ бери билер ошкожыҥ. Jе андый ла эмес. Билбезиҥ, билбезиҥ. Тегин онойдо, теп ле тегин кижи ошкош. Кокырлаган, ойногон. Ачка-jутка алдырышпас. Оноҥ бир комыдал укпазыҥ. Jе оноҥ бир кӧргӧ​жин...  Бир бодозоҥ, Кепешке не де керек jок ошкош. Ого бары тӱҥей, jогы тӱҥей. Jӱрӱмде jабыс jӱрзин деп jайалып калгандый. Ол до бу салымыла jӧп ошкош. Сӧсуккур. Удурлашпас. Бери кӧрзӧ — бее, ары кӧрзӧ — ат… Кӧӧркий бу ла бойы, бу ла jӱргени деп бодоорыҥ… Jок, jок, jе ондый ла эмес… Ондый болзо, ол jети балазын канай азырайтан. Ол карын ӧҥзире, карын ӧдӱҥир… Э-эй, Кепешти билбей jадып, чын бӧрӱлерге удур барарга jадыҥ…Та не болотон кижи сен…” 

Былтыр jаста аймактаҥ jуртсоветке бичик келген. “Ак-Jалаҥ деп jурттаҥ боро ат jылыйган. Сениҥ jуртсоведиҥниҥ кӱлӱктери алсогийген болбозын, аjарып jӱр” — деген jакару болгон.

Байjӱрек керекти удатпай ла, бир эмеш серемjиге кирген Кепеш-эшке тӱн орто​зында jедип барган. Керек айылдыҥ тыштынаҥ ла jартала берген: Кепеш-эштиҥ оды jаан, малдыҥ эдиниҥ jыды ыраагынаҥ ла тумчукты туй соккон. Кирип келзе, очокто болчок казан билинер-билинбес бортылдап турган. Кепеш одузы — ӱйи-бойыла катай тогус кижи — казанды айландыра курчагылап алган отургылаган. 

— Этти кайдаҥ алганаар, ӧгӧӧн? — деп, Байjӱрек чилекейин ажырып, сураган.

— А бу jер сӱрген улуска сойгон эттеҥ келишкен.

— Бу кире — толтыра казан эт пе?


— А биске орто казан эт чам болор эмес.

— Кажы чыгараар, амзап кӧрӧйин.

— ӱч тӱнниҥ аразында келип, кижиниҥ казанын аjыктаар бу кандый уйалбас кижи? — деп, Кепештиҥ ӱйи шарт эткен.

Байjӱрек ого нени де айтпаган. Чай азатан чӱҥкениҥ ӱстинеҥ сускуны алган бойынча казанды булгап кӧрзӧ — jаҥыс ла шыйрактар. Ортозында болчок эт jӱрген, Байjӱрек оны чыгарала, амзап кӧрзӧ, эт кату да, какшаксымак та болгон. Бастыра чел, карган малдыҥ эди. А jер сӱрген улуска дезе сарбаа сойгылаган. Jе мыны Байjӱрек амзабаза да билер: ол сарбааны сойоло, кажы ла кижиге килограммнаҥ ӱлеп бергилеген, келтей кабыргаларын Jугуш теркилене берген, а ичи-кардын, баш-шыйрактарын этсиреп калган jаскы улус ого ло кайнадала, jигилеп ийген.

— Jе ӧгӧӧн, jартын айдаар. Бу коштой jаткан колхозтыҥ боро адыныҥ эди эмтир. Кемле кожо сойгоноор?

— Бу нени айдадыҥ, уул? Калак, калак...

— А арткан эди кайда?


— Э-э, чындап, бу мынаар мында сугуп койгон jокпом — деп, Кепеш та нениҥ де учун белен jӧпсинип ийген. — Бу мынаар мын​да — дейле, эжик тӧӧн баскан.

— Кайда? — деп, Байjӱрек ээчий болгон. Кепеш айлыныҥ эжик алдында сӱрӱлип калган кырага экелген.

— Акыр, кайда эди? Туку кыраныҥ учына суккан ошкош эдим. 

Кӱбӱр кырага тынастагылап, учына чыгып келгилеген.

— Бу кайткам! Бу учында эмес, туку ол учында ошкош jок по. 

Ойто ло тынаста​гылап, кыраныҥ ол учына келгилеген. Кепеш бого мойножо отура тӱшкен.

— Эй, уул, бу сен мени бу ӱч тӱнниҥ аразында келип, не бодоп айдап туруҥ? — деп мыжлактай берген. — Мен сеге нениҥ кинчегин эттим? Бойым бала-бар​калу...

— Слерди айдаган кижи jок. Слер бойыгар эт суккан jереерди кӧргӱзер болдыгар ине.


— Кайткан эт?

— А ол боро аттыҥ.

— Кайткан боро аттыҥ?

— Кайткан, кайткан! Бу слер мениле ойнобогор!

— Jок, jок, мениле сен ойнобо! Кайткан эт? Кандый   ат? Акту кижини тӱниле айдаар jаҥды сеге кем берген?!

— Бу, бу слер канайда бердигер? Ол эт байа ла jаҥы айлыгарда кайнап турбайты.

— Нени айдадыҥ, уул? Кедерет, кедерет! Бистиҥ айылда эт болбогоны айга шыку боло берген. Бу сен тен ишке-тошко аймап jӱрген бала болдыҥ. Тӱш кӧргӧн болорыҥ ба?

— Jе айса айлыгар дӧӧн базыгар. Мен слерге этти кӧргӱзип берейин. Тӱҥей ле кайда да барбазаар.

— Jе, jе, айыл да дӧӧн базак. Кайдаҥ эт келген болор деп ондо. Калак, уул, бу сен кӧс-эш кӧрӧтӧн болуп калган болдыҥ. Слердиҥ одуда jаан таайыгар Экпин андый эт. Ээ, эт чындап та болгон болзо. Семи-ис, jу-у-улу-у болгон болзо. Кижи канай jибес эт.

Кепеш-эшке келгежин, от то jок, кӱли туку качан сооп калган, эттиҥ керек дезе jыды да jок. Jети бала бирӱзи де кыймык jок — сыр уйкуда. Болчок казан иргееде jаткан. Ол казанды кӧргӧжин, кижи ого бу ла jаҥы  эт тӱлген деп айдардаҥ, ол очокко айга шыку азылбаган да деп кӧрӧр.

— Сен бу таҥ адарга jетире кайда jӱргеҥ, Кепеш? —- деп ӱйи, калыҥ уйкудаҥ ойгонып келген кижи болуп, эстеп сураган.

— А бу бир уулга ла айдаттырып jӱрдим. 

— А не?

— Та. Боро ат сойгоҥ, эди кайда дейт.

— Эди? А сойгон болзоҥ, балдарыҥа не экелип бербедиҥ?

— Кайдаҥ сойгон болор деп. 

— Айса бу бир уул не бодоп айдап турган?.. 

Байjӱрек как-куру jана берген. Эртезинде тӱште келип, Кепеш-эшти кӧргӧжин, эттеҥ болгой, куу сӧӧк тӧ таппаган. Канайдар, Кепешти коркор болор бо деп, арга jокто аймак jаар прокурорго ийген. Эҥирде jуртсоветте отурганча, Кепеш аймактаҥ jанып келген. Койнынаҥ чаазын кодоргон.

“Акту кижини бодоп каралабазын деген чаазын болор, уул, бу — деп, Кепеш койнынаҥ телбек чаазын кодороло, Байjӱректиҥ алдына маказырана салган. — Бойыҥ кычыр ийер болбойыҥ — дейле, чыга берген. Кепеш чыга берген. Байjӱрек jӱзи кып-кызыл отур калган.

Jе jаан удабаган, Кепеш, чыданыкпас таҥма бойы ла та кайда да мактанып ийип калган: малды мен чын сойгом, Байjӱрек келип тинтип jӱрген, jе мен дезе, тыҥ кижи, Байjӱректи таҥ атканча jаҥыс тӧҥӧш айландырала, салып ийгем деп. Табыш, бир чыккан кийнинде, кайда барзын, ол сойылган боро аттыҥ ээзине jеде бербей. Ол кижи бого jеде чаап келеле, Кепеш-эшке кирбей де, эжикте турган кӧк уйын, jаҥыс уйын, айдап ал jӱре берген. Кепешле керек дезе куучындашпаган да. Jаҥыс ла: “Судка бербегениме баш дезин ол. Мынай айдыгар ого!” — деп, jурттыҥ учында учураган Мӧндӱр эмегенге айдала, уйды айдап jӱре берген. Керектиҥ чыны кийнинде jарталган: Кепеш ол боро атты сойбогон до кижи болтыр. Сойгон улус — Jугуш ла Сарбаҥ. Кепеш олорго кургак сыргак сӱӱртеп экелип берерде, ого олор арткан-калган кары-шыйрагын берген болтыр. Байjӱрек мыны сананып, Кепешке килеп, ичи ачып та jадар. “Узун тил башка оролор” деген сӧс бу.

Jе эмдиги Байjӱрек — ол туштагы Байjӱрек эмес. Оноҥ бери jӱк эки де jыл ӧткӧн болзо, jӱрӱм оны канайып ӱретпеген, канайып сокпогон. Байjӱректе тартыжар кӱч бар, Байjӱрек jаҥыскан эмес. Ол эмди болушчыларлу. Олордыҥ эҥ артык бирӱзи— Чынчы, комсомолдордыҥ качызы.

Байjӱрек ӧрӧ турала, ӱйе-сӧӧктӧри баjыраганча, керилип алды. Бу Байjӱрек ошкош кижини бӱдӱрерге ар-бӱткен де, кижилик те jебреннеҥ бери иштеген. Канайып ла ченеген, мындыйы эҥ артык деп талдаган. Байjӱрек jерге jаба “быч” ла эдип калган кижи. Кӧп мее алып jӱргедий jаан башту, а кӧгӱс деп немези чын ла айудыйы ошкош. Мойын ондо jокко jуук, оныҥ сыныныҥ кӧп сабазы кӧгӱс, сокы ошкош кӧгӱс, буттары дезе кыска, талтак. Эмдик атты мине соккон бойынча, эки jандай шык этире кыпчып-кыстап алзын деп бӱткен буттар. Бу мындый кӱрдек jаан кӧгӱс ле мындый кыска тыртык, тегелик ошкош буттар jаҥыс ла jебреннеҥ бери ат ӱстине ӧскӧн улустаҥ бӱдер. Олордо ат ӱстинде калбаҥдаар артык не де jок. Шак ла бу мындый Байjӱрек ошкош сын-бӱдӱмдӱ улус бу кату ар-бӱткен ортозында аш-курсагын азыранып, калапту ӧштӱлеринеҥ коруланып, арткандары чыдашпаста, jер ӱстинде jоголбой, тирӱ арткан. Андый улус уурларды кӱч те дебес, торо-шыра да олорды jаан артатпас, олор jердиҥ аҥ-тындузы ошкош чыду, тыны бекем. Бускалаҥ, торо келгежин, олор ӧлӧҥ-чӧплӧ дӧ, кыйкыл суула да кӱнденип, айга-jылга чыдажар. Байрам-jыргалду ӧй болзо, олор jарым койдыҥ эдин сапсагына чыгара тыгып алала, не де эмес — теермелеп чыга берер. Шак ол талтак буттар... Ол буттарды кӧрзӧгӧр лӧ андый. Ат ӱстине jӱрген кижиге ӱзеҥиге чылабас, бӧкӧ лӧ кыска буттар керек. А канай-кунай jӱгӱрер керек болзо, ол буттар jаҥыс ла тегелик чилеп айланып, элестеле бергилеер.


Байjӱрек айлына кирди. От камызар кӱӱни келбеди, уй терези тӧжӧнчиктӱ jаҥыртык орын бар, ого jадып алды. Улус эмди ончозы айылда jайлагылап турган. А Байjӱрек ӧнӧтийин быjыл айылга кӧчпӧс, турага jайлап кӧрӧр деп шӱӱген. Айылга jӱк ле курсак азар, турага ажанар, турага конор. Jер полду айакча болчок турада jайгыда чын ла изӱ, тынчу, курсактаҥ улам чымылдарлу, а тыҥ jаҥмыр jааза, бӱркӱзи jок тура ӧткӱре ага берер. Байjӱректиҥ ӱйи бу не шыра — турага jайлабас деп, ого удура бут кырына туруп чыккан. Jе Байjӱрек беш ле минут кире jартамалду иш ӧткӱрип ийерде, “чында-ап та” ла дейле, кӧзи багырайып отура калган.  Эмди Байjӱрек туразына бойы кирер кӱӱни келбейт. Ол тапчы турада кижиниҥ санаазы караҥуйлаар, тыныжы кыскарар. База бир шылтак: ол турачакта бӱдӱн jарым jашту уулчагажы бар — Байjӱрек киргежин, ол ойгонып, ыйлап айабас. Байjӱрекке бӱгӱнги тӱнде jаҥыскан болор керек, кӧп сананар керек. “Канайдар?” — деген санааныҥ учына чыгар керек.

Чын да, канайдар? Эҥ ле баштап ол экӱниҥ — Jугуш ла Сарбаҥныҥ эткен jаҥга jарабас керектерин бичийле, Ойрот-Турада обкомго jетирер керек. Аймак jерде олордыҥ нӧкӧрлӧри кӧп, мыныҥ учун ол бичик тегин ле jерге артып та калып айабас. Jаҥыс ла чын болгон, керечилери бар керектерди бичиир. Акыр, нени бичиир? Эрикчелдиҥ уулчагы бугул тартып тура, Jоон-Чабдар дейтен атты аксада чаап ийген. Бу уулчакты ол аттыҥ аксагы jазылбаганча, соок алмарга отургускылаган. Мынаҥ улам уулчак эмдиге jӧдӱл, бойы jаҥыс ла тӧрт сӧӧк. Мыны бичиир — бастыра улус билер.  

Строительствого керектӱ jеҥес jулуп, белетеп турган карган Кыдыр ӧгӧӧн талкан эдер аш сурап конторага барбай, Сарбаҥ-эшке келерде, ондо отурган Jугуш тура jӱгӱрген бойынча, карганды jыга базала, тизелеп ийген. Мыныҥ ла кийнинде карганныҥ кӧксинеҥ кан келер боло берген. Карган удабай божоп калган. Ол Кыдыр деп карган учун ӧч алгадый кижи — оныҥ jеени Саамай деп jе ле деген эр болгон. Саамайды кулактаткан бай Кӧзӧрдиҥ тӧрӧӧни деп бичик jазагылайла, айдада бергилеген. Бу ла мынайып олор канча кире улусты коркыдып, базынгылап jат. Jаҥыс ла удура сӧс айт — сен кулактыҥ кӱйӱ-баjазы, бӧлӧ-бӧлӧжи, сӧӧк jаҥыс карындажы боло берериҥ. Эмезе азыйгы бандит, айса эмди колхозный стройдыҥ каршулу ӧштӱзи. “Сабаташнык, бредичил”. А мынайып имдеткен-таҥмалаткан кийнинде, Jугуштыҥ сӧзиле болзо, “Ойрот-Турага jетире jолдо канча тӧҥӧш — тоолоп, базып браадарыҥ”.

Эмди Jугушла куучындашкан кижи бӧрӱгин кыйалта jок уштып алар учурлу. Удабас: “Мӱргӱгиле меге!” — деп некеери арткан. Ол тушта Jугуш ла озогы jайзаҥ-байдыҥ нези башкаланар? Jугуш: “Колхоз Кызыл Черӱге мал табыштырып турган, мен дезе мал фермазыныҥ башлыгы, айдарда, мен командир, кепчешкен улуска сӧзим де кату, колым да кату” — деп jартын айдар. Бойы jалмажында ӱлдӱлӱ, наганду, jардында бешадарлу jӱрер. Бата-а, тен jӱк ӱлдӱзин айлына артырып койотон болзо. Jок не, jок. Сыраҥай ла калjу ӧштӱлердиҥ ортозында jӱрген кижи ошкош. Эки ле сӧстиҥ бажында “Опормляйт, отпрабляйт, приблекайт” — деп, колы чычаҥдай берер. 

“Мен — парчыйныйлардыҥ jааны. Бистиҥ ороондо jаҥ — парчыйныйларда. Бис баштайдыс, бис башкарадыс. Бу jуртта эҥ jаан jамы — мен!” — дейле, тӧжине согунып ийер. Бу ла эрмегиле ончозын jыга чаап койор.

Аймактаҥ келген jамылулардыҥ кӧп сабазы олор-эшке — аракылу, курсакту айылдарга тӱшкӱлеер. Анчада ла прокурор болуп турган Ак-Jалаҥныҥ jаржагы Овчинников Jугуш-эштеҥ сыраҥай айрылбас: эки-ӱч кӱн аракылайла, койдоҥ артынала, jана берер. Олор экӱ та кандый карындаш, та кандый тӧрӧӧн — шылтак мында ӧскӧ.

Jугуш ла Сарбаҥ-эш jылдыҥ ла экидеҥ мал согымдаар, эки-ӱч ле кӱнниҥ бажында кой сойгылаар. Мыны кайдаҥ алып турган болор деп — колхозтыҥ ла jӧӧжӧзи. А кийген кийими? Улустыҥ ортозында ӧлӧ-чоокыр солоҥыдый jӱргӱлеер. Байларды кулактаар тужында олордыҥ оҥду кийимдерин текши jонго табыштырбай, бойлоры суккулап алган.

Бу ӧткӧн кӱсте Jугуш ла Сарбаҥ Кепеш ле Кукпашты ээчидип алала, ӱч кӱн кире табылбай калгандар. Оноҥ кӧрӧр болзо, туку чӧлдӧҥ тӧрт мал айдагылап келген. Бир кижидеҥ кемзингилебеген де, коркыгылабаган да, ол тӧрт малды чедендерине кийдире айдайла, кӧкӧ тӱште jыга чаап, согымдап алгандар. Ол та уурдап экелген мал, та садып алган мал? А колхоз акча ӱлеп турган эмес, олор незиле садып алар? Кепеш ле Кукпашга керек дезе ич-карын да келишпеген дешкен.

Jуртта ӱч ле коммунист: Jугуш ла Сарбаҥ, ойндо Байjӱрек. Он беш коммунист болгон, партийный чистка дежеле, арткандарын чыгаргылап койгылаган. Коммунисттер бежӱ арткан: партияга черӱге jӱреле кирген Кышту деп уул ла азый партизан болгон, эмди кузнец болуп турган Митрофан деп орус база коммунисттер болгондор. Jугуш: “Партияга кижи албас. Коммунист болуп кижи арjаннаҥ jайалталу бӱдетен. Тумчугым ла бар дейле, кой бышкыргылап jӱрген башпарактардаҥ коммунист болоры jок, болгодыйы кӧрӱнбейт те” — деер. Jе jуртта беш коммунист бар. Олордыҥ ӱчӱзи: Байjӱрек, Кышту ла Митрофан кандый бир кижиге партияга кирер рекомендация береле, ол кижи учун колды кӧдӱрип ийер аргазы бар болгон. Jугуш ла Сарбаҥ экӱ, олор ӱчӱдеҥ ас. Мыныҥ учун Jугуш эҥ ле баштап кузнец Митрофанды: “Ол таҥма абрага эткен кӧлӧсӧлӧри удабай ла балчарылгылап калып турган, ол бисти, социализмге ичкери брааткан улусты, ӧнӧтийин бортык кӧлӧсӧлӧ jеткилдеп, каршу эдип jат. Ол коммунист биледин jӱрегине коштой эмес, кӱннеҥ кылбыкпаска, улустаҥ уйалбаска маҥдайына козырек эдип алган” — дейле, партиядаҥ чыгартырып салган. 

Jуртта тӧрт коммунист арткан.

Кыштула узак кетешкен. Ол уул эки ат jеккен бричкеле двор тудатан агаш тарткан. Кӱнӱҥ ле бӱдӱн jарым норма бӱдӱрип турган. Караладарга кичинек те jик-кып кӧргӱспеген. Jе оноҥ бир катап партийный jуун болгон. Узак ла jуундагылаган. Тӱнниҥ та кажы аразы — тышкары чыгып jеҥилденип, тӧҥӱреп калган баштарын ару кейге соктыртып тургандар. Jаскары кыш болгон, анаар ла jашкандап турган. “Бач, бу не болгон jашкан — деп, Кышту теҥери ӧрӧ каҥкайып, тегин ле унчуккан. — Бу бойынча айаспаза, мынаар бу Бажынты-Бажында Барыҥкайдыҥ койлоры бастырага jуук тыйрыйгылап калар болбой” — деген. Jе бу ла болгон. Байjӱрек Кыштуныҥ айт​кан сӧстӧрин керексибеген де. Jе оноҥ jуунга киргилеп келерде, не башталган деер. Бач! Jугуш столды jырс jудруктап ла ийген. “Нӧкӧрлӧр кӧммӱнисттер, бу ла jаҥы нӧкӧр Алгыев Кышту нени айтты, уктыгар ба? Колхозтыҥ атту-чуулу чабаны Эгилбесов Барыҥкый койлорын корып болбос деди. Ол кемди ӧчӧйт, кемди ченейт? Айса болзо, ол эртен бистиҥ малыбыс ончозы кырылып калар деп, дворыс jемирилер деп табар. А оноҥ арыгызын айдарга да коркымчылу, нӧкӧрлӧр, — бу бистиҥ кан тӧгӱп, тургузып алган Совет jаҥыбыс аҥтарылар деп ӱрдӱртер. Бу не ыра, бу не jоро?” Jугуш jарым час кире докладтаган кийнинде колкӧдӱрӱ башталган. Кышту учун jаҥыс Байjӱрек колын кӧдӱрген. А Jугуш ла Сарбаҥ Кыштуны партиядаҥ чыгарар jӧп эткен.

Jуртта эмди ӱч ле коммунист. 

Партияга кирерге турган улус бар, jе кирер арга jок. Серип деп уул келерде, Jугуш jаҥыс ла талганча каткырган:

— Не? Кымыйныс парчияга кирер кӱӱниҥ келген бе, уул?

— Эйе.

— А быjартыдар кӱӱниҥ келбеди бе?

— ?


— Бот, уул, парчияны шоодор болорым деп бодобо. Бар...

Калганчыда эҥ ле каршулу, эҥ ле коркымчылу кереги… Jурттыҥ алтыгы учында бийт корондойтон jер турачак бар. Нени-нени олор экӱге удура айдып кӧр. Шак ол турачакка сугала, эжигин тӱрткӱштеп койор. Эртен турага jетире койройып ла каларыҥ. Онойып, Ботпошты божоткылады, Теркишти… Тилгиреш эмегеннеҥ бери… Айбы бӱдӱретен Абаш ӧрӧкӧн, бир сӧс jогынаҥ, туку корымдар jаар сӱӱртеп аппарала, таштарла бектеп койор. Мыныҥ учун бастыра jуртта jӱрек jок…

Айылдыҥ эжиги кенете кылырт ачылды. Кижи кирип келеле, ичкери базарынаҥ тидинбей, эмеш турды. Jӧткӱрип ийди.

— Бу сен бе, Jорпом?


— Эйе.

— Jе, jе, ичкери бас, турундарды jышкырып кӧр. Бу кайдаҥ келдиҥ, Jорпом?     

— А баскындап ла jӱреле — деп, Jорпом jаан кижидий ӱнин jоонодып, табылу унчукты. Куушпак jаактары бултайып келип туруп, отты камыза берди.

— Ол чӧйгӧндӧ чай бар болор, jылыдып ич.

— Jок, мен тойу. Байа тӱште тойдоҥ кӧчӧ ичкем. Эҥирде ойыннаҥ чайлагам. Эмди таҥ атканча уйуктабайын деп.


— А не уйуктабайын деп, Jорпом?

— Мен тойу да. Тойу тушта уйуктабайын деп. Оноҥ аштап ла келзем, белен уйуктап каларым. Аштаган кийнинде меге канча ла кире кӧп уйуктаар керек. Бач, бу ӧлӧҥ чабынга jетире кижи ойгонбой, уйуктап калтан болзо. Оноҥ ары паегын иштей бербей.

— Алдырба-ас, Jорпом. ӧлӧҥ чабынга jетире канчыйан. А сен тойу да болзоҥ, чайды jылыт ла. Бӱгӱн бисте талкан бар. Кожо чайлап ийерис.


Jорпом — он бирлӱ бе айса тен онду ла ба уулчак. Ада-энези jок, ӧскӱс кӧӧркий. Олор кем болгонын улус билбес те. Албаты канча jылдарга улай ол ло jуу-чак болуп, канча кырдыртып, тоскуртып, бандитке чаксырадылып, учында коммуна деп, ойто колхоз деп канча собуртылып, ары-бери кӧчӱп турала, бой-бойлорынаҥ астыгып, керек дезе тӧрӧӧндӧр айрылыжып калгылаган. ӧзӧк баштай  jаткан бир кезек улус боочы ажыра колхозко барып кирген, кезик улус бу колхозко ӧскӧ ӧзӧктӧҥ кӧчкилеп келген. Мыныҥ бажында jуртта он-он беш кире ӧскӱс балдар боло берген. Олордыҥ кезиги чын ла ӧскӱс болбайсын, jе кезиктери тӧрӧӧндӧрлӱ, керек дезе ада-энелӱ де болуп айабас. Ол ада-эне, ол тӧрӧӧн бойлоры база кӧп балдарлу болзо, ол кӧӧркий баланы таныза да, унчукпай да jӱретени бар болуп айабас. Нениҥ учун дезе — ӧй кызыҥы, курсак, кийим jука, jука да эмес, а чек jок. Кажызы ла бойым канайдайын деп jӱрет. Ол бараксдар улустаҥ сурангылап ла ажангылап jӱргӱлеер, jай болгожын, олорды арка-туулары, jалаҥ-меестери азыраар. Кышкыда дезе бежӱзи торолоп, тоҥуп, jылдаҥ чыгып болбой, божогылап калды. Jе оноҥ, карын, детдом деп неме табылды. Госу​дарство олорды, ада-ӧбӧкӧзин билбестерин, Алтайский деп ӧбӧкӧлӧйлӧ, ӱредӱге, азыраарга алып jӱре берди. Jорпом дезе ол детдомго кыштап ла алала, кар чоокырайып ла келерде, качып ийген. Улус: “Бу не качкаҥ, Jорпом?” — дешсе, Jорпом: “Кӧгӧзиндей​тен сазым санаама кирген — деер. — Мен кыжыла белен курсакка тен макалу ла jаанап алгам. Эмди колхозтыҥ паегына чыдап иштеп ийерим. База бир шылтак — мында акам бар деп уккам. Ол кижи — Меереш. Меереш мениҥ чын акам ба? Слер билетен болдыгар?”

Jорпом, чындап та, колхозтыҥ паегын иштей берген. Jаскы иш башталардаҥ ала учына jетире салдачы Эрменниҥ аттарына седок болгон. Эмди ӧлӧҥ чабын баштал​баганча, ондо иш jок, а кем иштебес — ол jибес. Акам деп турган Меерешке ол jолуккан. Меереш оныҥ та чын аказы, та ӧскӧ кижи — билер арга jок. Меереш он беш jашту уул болгон, база ла колхозтыҥ паегын иштеп, азыранып jӱретен кижи. Jорпом jолыгарга барарда, ол аймакта больницада jаткан. Меереш тышкары ак кийимдӱ кӱнзеп отурган. 

— Оорыганаар ба, акы?


Меереш “акы” деген сӧсти угала, кайкаган, jе унчукпаган.

— Слерде мен ошкош ийни болгон бет, акы?

— Та, санаама кирбейт — деп, Меереш Jорпомды узак аjыктаган. — Оор jадым. ӧзӧгим ӧткӱре кӱй jат. Jазылзам, санан кӧрӧйин. Эмди бажым айлан jат. Бар. Jартын ойндо айдарым.


Мыныҥ кийнинде Меереш та нениҥ де учун больницадаҥ качкан. Айыл да, оны сакып jаткан кижи де jок уулчак белен азыралду jердеҥ та не качкан. Оны эмди билер арга jок. Меереш jуртка jетпей jӱрип, балкашту кӧӧлмӧккӧ тӱшкен. Оорузы jаан болгон болбой, кӧӧркий ол кӧӧлмӧктӧҥ чыгып болбогон.

Байjӱрек Jорпомды кару кӧрӧр. Jорпом jедип ле келзе — онызы айла jедип ле келген турар — Байjӱрек сӱӱнип, бар-jогыла оны азырай берер. Байjӱрек Jорпомды кӧрзӧ лӧ, ийнизи Кӧбӧлӧк санаазына кирер. Кӧбӧлӧк бу ла отурган Jорпом ошкош, арык, сырсак бӱдӱмдӱ, jаан кара кӧстӧрлӱ уулчак болгон. Ол качалаҥду он тогус jылда Кӧбӧлӧк база ла он бирлӱ бе айса тен онду ла ба уулчак болгон. Ол jыл Туулайлу-Оозында тургулаган ӱч айылга он беш кире атту улус jеде чапкылап келген. Ол улус та кызылдар, та актар, та айса тегине ле бандиттер болгон бо — Байjӱрек эмдиге билбес. Олор кемдер деп, керек дезе Байjӱректиҥ адазы Чокондой до ӧгӧӧн билбеген болуп айабас. Келген улустыҥ ортозында алтай кижи болгон. Ол кижи койдоҥ сойыгар, аракыдаҥ азыгар, аттарысты армакчы​лагар деген. Бу ончозы чӱрчеде ле эдилген: келген улус тойып-канып, кезиктери кӧлӧткӧгӧ киргилейле, уйуктагылай берген. Байагы алтай кижи ле ачу колоҥзок jытту орус кижи содон айылдыҥ кӧлӧткӧзинде уйуктабай, экӱ каткырыжып jаткылаган. Кӧбӧлӧк, кан-сӧлгӧ тойгон кижи, олордыҥ jанында тегине ле jер чукчып отурган. Орус кижи колын аттар дӧӧн уулайла, Кӧбӧлӧккӧ та не де деген.

— Туку ол кер ат армакчыга оролып калтыр, алып ий дейт — деп, алтай кижи кӱлӱмзиренип унчуккан.

— Jе-jе, тизирт эт, балам, ал ий — деп, адазы койдыҥ терезин ийттер jара тартып койбозын деп, айыл ӧрӧ бийиктеде илип jада, бажын кекиген.

Кӧбӧлӧк тура jӱгӱрген бойынча jаҥыс ла тадырада берген. Тегин де jӱгӱрӱк уулчагаш болзын, солун улуска айбылаткан болзын, саҥ тӧмӧн jер болзын — калып-калып, тамандары элестеле кызаҥдап, чек ле шуҥдуртып бараткан. Аттардыҥ бери jанында кичинек сас болгон — Кӧбӧлӧк, чындап та кӧбӧлӧктий, тӧҥӧзӧктӧр баштай jеп-jеҥил талбаҥ-телбеҥ калый берген. Бу ла тушта оны айбылаган кижи тура jӱгӱрген бойынча, колы чычаҥ ла эткен jерде, колмылтыгы “jырс” эткен. Уулчак кер атка jетпей jӱрӱп, “jап” jыгылып калган... Байjӱрек билинип келер болзо, адазы, энези чакыныҥ тӧзинде кызыл кан jаткылаган. Айылдарда кок то jок — туку качан кӱйгилеп калган… 

— Jе, Jорпом, солун-собур нени уктыҥ, нени кӧрдиҥ — куучындап ла отур.

— Бу jердиҥ солундарын мен слерге башкӱн куучындап койгом. А оноҥ бергизин билбезим. Мен туку тӧмӧнги колхоз бар jӱргем.

— А анда не бар эмтир, Jорпом?

— Солундарын укпадым. Дворыныҥ ӱстине ле тӱшти ӧткӱрип койдым. Ол двордыҥ jапкан чӧбрӧзи тен неме jураарга макалу эмтир. Бата-а, макалу ла jурандым. Слер ол чӧбрӧгӧ мениҥ jураган аттарымныҥ jаражын кӧргӧн болзогор.

— А бир jӱрзем, кӧрӧрим.


Jорпомныҥ бир jаан jилбӱзи — jурук. Школго барбай да турган балачак ол jурукка та не оной ӧткӱре jилбиркеген. Байла, “арjаннаҥ” болбой. Канай-кунай чаазын келишсе, оноҥ ырысту кижи jок. Чаазын ла карандаш  — jаан бедирӱде. Jорпом былтыр чаазынга болуп, чаазынга эмес, jуранарга болуп, конторага кирген. Ондо каа-jаада таштап ийген кереги jок чаазындар болуп туратан. Бу тушта ондый чаазын табылбаста, Jорпом столдо jаткан чаазынды ала согуп ийген. Ол чаазында кап-чӱт ле колхозтыҥ jылдык отчеды! Бач, Jугуш чотоботты арай ла болзо бууп салбаган. Jе, карын, Jорпом ол чаазынга аттар jурап алала, улустарга кӧргӱзерде, оноҥ табылган. Чотобот эмеш ле болзо, тӱрмеге барар эди.

Jугуш, мыныҥ учун Jорпомды эки кӱнге курсак jокко соок алмарда туткан. Jе Jорпом jуругын таштабаган. Ол эмдигенче ле кӧмӱр бичилгедий  нени ле кӧрзӧ, jурай согуп ийген турар.

— Белиҥдӱӱш эмеен-эшке jӱрбедиҥ бе, Jорпом?

— Jӱргем. Ол эмеен кижиге неме карамдаарын билбейтен эмеен эди, эмди барзам, бойы jаҥыс ла кара чайла кӱнденип отуры. “Кӧгийнегим он кӱн jок. Байла, Чаҥкыр дӧӧн jана берген болбой — дейт. — Андагы таҥмалар сойгылап койгон ине оны” — деп, арай ыйлабайт.

— Чын да болуп айабас. И-и, ол эмеенниҥ уйы эмдиге табылбаган туру.

Ол тӧмӧнги колхоз Байjӱректиҥ jуртсоведине база кирип турган. Ол колхозто улустыҥ jадыны бу колхозтыйынаҥ уйан. Бу нениҥ учун дезе, ол, колхоз Чаҥкыр деп ӧскӧ ӧзӧктӧҥ кӧчӱп келген. Олорды энедеҥ чыккан jылаҥаш та келген деерге кем jок: ак jалаҥга баскылап ла келген — айыл да jок, тура да jок. Айла ол туш одын-сууга да ыраак. “Чаҥкырдаҥ бисти бого та не экелгилеген — деп, улус эмдиге сыр-калакта. — Мында бисте чакыбыс та jок”. Мал-ажы болгожын, божонзо ло, Чаҥкыр дӧӧн jана берер, кезиги ого jылыйып калар. Jе эмди ол колхоз бир эмештеҥ айылданып, тураланып, оҥдолып ла клеет.

— Бӱгӱн поскотыйын чеденди эки айландым — деп, Jорпом кунугат. — Салкын кайдаҥ-куйдаҥ чаазын экелип салган болор бо деп.

— Сен эртен меге jуртсоветке кел, Jорпом. Менде газеттиҥ келтейи бар. Карындаш та табыла берер.

Jорпом нени де айдып болбой, ырысту кӱлимзиренет.

— Билериҥ бе, Jорпом, менде сен ле ошкош ийним болгон. Ады Кӧбӧлӧк. Сен ле ошкош арык, сырсак неме. Кӧстӧри jаан.

— Чын эмеш пе? Ол эмди кайда?

— Ол эмди jок. Билериҥ бе, Jорпом, сен бистиҥ айылга jӱрзеҥ кайдар? Меге ийни болорыҥ, а, Jорпом?

— Слерге?..

— Эйе, эйе. Бисте ӱч кижи. Сенле кожо тӧртӱ болорыс. Кӱскиде школго барарыҥ. Jе бе, Jорпом? Бистиҥ сӧӧгибис те jаҥыс — кыпчактар.

Jорпом нени айдарын билбейт. Jе сӱӱнгени jӱзинеҥ jарт.

— Бу чӧйгӧн jылый берт — деп, Jорпом турундарды чыгаладат..


Байjӱрек туруп, эки айак алды. Талкан салды. Олор экӱ чайлай бердилер.


— Билереер бе? — деп, Jорпом кенетийин jажытту шымыранды. — Мен бу ла байа Jугуш-эштиҥ jанында болгом. Jугуш Кепешти кезеткен. Комсомол деп кара айгырдыҥ бажын та канайт та деген. Оноҥ слерди jамандаган. Слерди кӱчӱк деген. Кодырлу эчки кой баштаарга jат деген.

— А сен анда нени эткеҥ, Jорпом? Ого канай jууктагаҥ?

— Эҥирде анайда ӧдӱп jатсам, Jугуштыҥ ӱйи чеденге коштой сӧӧктӧр тӧккӧн. “Тӱӱк, кӧрмӧс кӱрсӱктей берген туру не” — деп, ийдин арбаган. А сӧӧк — мӱн чыгарарга тен саҥ башка ине. Мен слерге эртен сӧӧк экелип берерим. Jӱк ле jилиги jиилген сӧӧк. Тӱнди кийдиреле, Jугуш-эшке jууктагам ла. Чеденниҥ ичи дӧӧн таш чачып ийгем. Ийди ӱрбеген. Чеденге коштой jадала, колымды сугуп, сӧӧктӧрди чыгарып алгам. Jугуштыҥ ӱнин уккам. Jакшы угулбаган — айыл ыраак ине. Чеден ажарын коркыгам. Jугуш тудуп алза, кижини токпоктойло, база ла алмарлаар ине.

— М-м… андый дедиҥ бе, Jорпом? Санааркаба. Jугуш меге чыдабас. Мен оныла тудушсам, jыгып ийерим. А сен нени айтканыҥды билдиҥ бе? Бу коп ине, уул, коп. Эр кижиге коп айдарга jарабас.

Jорпом тыс та унчукпады. Байла, уйалган. Талканын тӱрген соколдоп ийеле, ӧрӧ турды.


— Бу чайлазаҥ, Jорпом. Кайткан кижи меҥдейт.

— Ок… мен барайын деп.

— Мениҥ байагы сӧзимди канайттыҥ?

— Мен сананайын… мен… jӧп, акы, — дейле, Jорпом чыга конды. ӧткӱре jӱрексирегени jарт болды.


“ӧскӱстиҥ ӧкпӧзи ӧктӧм — деп, Байjӱрек отура калды. — Кӧӧркийди оны… Бир jакшы сӧс уккан эмес… Jе ол кайда да барбас. Jедип ле келер… М-м… эм келерде, кодырлу эчки боло бердим бе? Айдары jолду. Меге удура та нени де эдерге jат. А нени? Кепешти меге тукурып... Jе Кепеш мени канайдар?.. Бойы дезе Jугуш-эште болгонын jажырып ийген. Jарт... Jе нени эдер? Согор? Чыдабас. Адар?.. Кепеш кижи адып болор бо? Jе кӧргӧй… Шак ол Jугуш... Мени ле jайладар деп jат. Jе мында кайкаар неме jок. “Курсагы тойгон кижи бадынбай барар” деген сӧс бу туру. Jе канайтса да, Jугуштыҥ бажы туйук — Советтиҥ jаҥы туруп калган...”

Байjӱрек орынына ойто jадып алды. Санаалар кӧп, санаалар баштаҥ ажыра…

Байjӱрек jирме алты jылдаҥ ла бери, комсомолго киргели, тартылып калган jаадый jӱрер кижи. Чын​дап та, ол баштапкы jылдар кандый саҥ башка! Эмди сананар болзо, чын ла чӧрчӧк jеринде, тӱш jеринде кӧргӧн неме ошкош. Удабас ла jоктузы, байы jок, ончо улус тӱп-тӱҥей ӧй болор, улус jаҥыс jерге jуулыжып, jурт деп неме тӧзӧӧр, ӧргӧӧ ошкош тура​лар​га jадар — jаҥмырга да ӧтпӧс, соокко до тоҥбос, колхоз деп неме башталар, ӧлӧҥ болгон курсак, ӧтӧк болгон jӧӧжӧ анда болор деген табыш келген. Jиитӧскӱрим ком​со​​молго кирзин, партияга тайак болзын, jаҥы jӱрӱмди тӧзӧзин деген кычыру jеткен. Чындап та, мындый  jӱрӱм учун кижи канайып тартышпайт, канайып бут бажына туруп чыкпайт? “Мен база кижи!” — деп, тӧжине согунып ийбей. Бу мындый jӱрӱм дӧӧн кижи канайып jӱткӱбейт? Калбакча кан, эргекче эт артпаганча тартышпай.

Байjӱрек комсомолго эҥ ле озо киргендердиҥ бирӱзи болгон. Мыныҥ кийнинде ач-амыры jок jӱрӱм-тартыжу башталган. Бу экпиндӱ jӱрӱм Байjӱрекке jараган, ол бу jӱрӱмнеҥ там кӧӧрӧп, кӧкӱп чыккан — кӧрӧр болзо, бу jӱрӱмниҥ ээзи Байjӱрек ле ошкош jоктулар болтыр ине. Jӱрӱмниҥ де эмес, а бастыра телекейдиҥ! Бир кураа уулдар бириккилеп ийген. Кызу куучындардаҥ, кӧӧрӧм санаалардаҥ канатталып, ат ӱстинеҥ тӱшкӱлебей барган. Байjӱректиҥ эҥ ле jуук  нӧкӧри Калыпов Тектир. Ол Тектирди кижи арjаннаҥ комсомол болуп бӱткен деердеҥ башка: jииттерди бириктирип: “Келер jӱрӱм — бистийи! Оны колго эмдигештеҥ алаалы!” — деп ойгозып, тартыжуга кӧдӱрген кижи ол. Бойы бир айап-коркоорын, бир арып- чылаарын билбес, немени кезем, jаза-быза айдар jиит болгон. Базар болзо, кийни эзинделип браадар. Керемге jеткен   сынду, jарындары мӱркӱттиҥ канадындый jалбак, кӧстӧри чагылып калган jӱрер. Ол Тектир ле Байjӱрек jаҥыс ла “не” деп сӧслӧ куучындажып jӱргӱлеер. “Ол немени бӱгӱн неелеп ийек пе?” — “Jок, баштап ол бир немени неелейле, неелеек”. — “А ол неме нееленбес болбой”. Бу та не, та не дегени, jе олор мыны оҥдогылаар, мынайып jаҥыс ла эткен кереги бир, сананган санаазы бир улус оҥдожор.

Ол jаҥы jӱрӱмниҥ башталар тужында комсомолдыҥ эдетен ижи баштаҥ ажыра болгон. Ол ӧйдӧ коммунисттер ас, тоолу ла улус. Олор та jууда кӧп кырылган, та тӧзӧмӧлдӱ ижи jабыс кеминде болгон. Мыныҥ учун jаҥы jӱрӱмди тӧзӧп баштаган улус — jииттер. Jииттер бут jеҥил, jииттер бӱдӱҥкей, jииттер кӧӧрӧм. Олорды канайып ла тектерип алар. Комсомолдыҥ эҥ ле jаан учурлу ижи — Совет jаҥ учун jартамалду иш ӧткӱрери. Байларга кату налог салган, олор ол налогты ӧйлӱ-ӧйинде тӧлӧзин, малын ӱреп, сойбозын деп, малын сатпазын деп, jаантайын кӧрӱп турар керек, байда канча мал, ол мал эмди кайда туруп jат, оны кем кабырып jат — ончозын билер ке​рек. Мыныҥ учун Байjӱрек ле Тектир та канча тӱнди уйку jок маҥтаткылабаган болор деп. Эмеш ле кӧрбӧй калзаҥ, кандый бир бай канча айгыр малын jаҥыс ла тӱнниҥ ичинде чӧл дӧӧн кӱркӱреде айдай берер. Малды ӱреер, колхозко каршу эдер деп, тегинге jуук саткылап ийер. А байларга налогты мал-ажын саттырбай тӧлӧттирер керек. Оноҥ ӧскӧ ол бай jажырып койгон алтынын кодорбой, налогты ол саткан малдыҥ акчазыла тӧлӧп берер. Мыныҥ учун бу чӧл дӧӧн барган малды тургуза табар, аайына чыгар керек: кем айдаган, кемге айдаган, канча кире мал барган — ончозын билеле, АИК-ке — аймакиспокомго —  jетирӱ эдер керек. АИК ол тушта ол байды кыза тудала, малын бедредер, jаҥыдаҥ jаан налог салар. Мыныҥ учун байлар не болбогон деер: комсомолдорды ийттеҥ ары кӧргилеер, адарыс, ӧлтӱрерис дежип коркыткылаар, бу мыны jаҥыс ла тилле эмес, а колло эткилеген де тужы бар. “Кодыр-кырчаҥылу бозу-торбоктор эмди келип бий болды. Сырканчактыҥ бийди башка чыкты” — дежип шооткылаар, а кезикте кӧргӧжин, кижини арай jалабай, “Айлыма кир, аш-тамак амза, ат-тон ал, мӧҥӱндӱ ээр-ӱйген ал” — дежип келгилеер. Мынызы олордыҥ бут алдына чӧп таштап турганы. Тектир ле Байjӱрек ол туштарда айылдарына каа-jаа ла конгылайтан. Байлар кетежип, тӱнде келги​лей​ле, jаҥы jӱрӱмге керектӱ баалу тыныҥды кыйып та койып айабас. Олордыҥ чаҥмазынаҥ, тузактарынаҥ Тектир ле Байjӱрек канча кыйбаган, канча уштылбаган.


Тӱш болгожын, ӧмӧликте иш, тӱнде байларла кетежиш — ӱч jылга шыку мындый ла jӱрӱм болгон. Оноҥ там ары барган — кулакташ-таргалаш1  башталган, тынар да ӧй jок боло берген. Кӱнӱҥ ле jоктулардыҥ комитедиле кожо jуртсоветте таҥ атканча jуундагылаар, ого кемди кулактаар деп jӧптӧжип, колды кӧдӱрип алгылаар, оноҥ jоктулардыҥ комитединиҥ jӧп-бичигин суккан сумканы, бешадарды jӱктенген, jӱгӱрӱк атты мине соккон, чанакту улусты ээчиткен — байдыҥ айлына jедер.

— Албаты-jонныҥ jӧбиле слерди кулактап jадыс.

— Ар-jӧӧжӧгӧр эмди слердийи эмес, албатыныйы — бичип jадыс.

— Ак малыгарды тӱжӱригер, ол эмди слердийи эмес, албатыныйы — бичип jадыс.

— Акчагар кайда? Кодорыгар, ол эмди слердийи эмес, албатыныйы — бичип jадыс.


— Алтыныгар кайда? Экелигер, ол эмди слердийи эмес, албатыныйы —- бичип jадыс. 

— Бойыгар бала-баркагарла кожо чанакка отурыгар. Слер классовый ӧштӱ, контра. Аймакка jетире ӱйдежип койорыс.

— Бу мениҥ ак малымды сен ӧскӱргеҥ бе, бу акту jӧӧжӧмди сен jӧӧгӧҥ бӧ?! Сениҥ, ылтармыштыҥ, jӱзиҥ, уйадыҥ кайда?! — деп, кезик бай октолып, кӧкси кӧрӱкте эдип чыгар.

Чын да уйатту, чын да jаман керек эмей база. Jе мынызы jокко jаҥы jӱрӱм тӧзӧлбӧс! Ырысту келер ӱйе мени актап койор!

Jе кӧп сабада байлар jайнап, алдыҥа jада тӱжер:

— Меге ак малым да керек jок, алкы-jӧӧжӧм дӧ керек jок, алыгар ары, тен алыгар, андый тӱбектеҥ айрыгар — бир де карам jок, ӧӧн-ӧч jок, jе кара ла jаҥыс бойымды айдабай, коммунагарга алыгар — деп, байдыҥ кӧзи jашталып, кӧкси бӧктӧлип келер. — Тен нени ле эт дезегер, эдерим, jаман кылыкты тен сананбазым да. Jалы jок jалчыгар болойын, ӱни jок кулыгар болойын. Алтайымнаҥ айрыбагар, тӱҥей алтай, кара башту, кара кӧстӱ улус эмейис. Суна баскан jерис jаҥыс, сузуп ичкен суубыс jаҥыс. Укту jаан бай болбоом, улус кулданбаам. Темичи болбоом, темир камчылу jӱрбеем. Бу малым, бу jӧӧжӧм — ээк-маҥдайым тери, эки колым кӱчи…

— Jок, слер классовый ӧштӱ. Слердиҥ бисле кожо jаҥы jӱрӱм тӧзӧӧр учурыгар jок.

Байдыҥ малын айдап, jӧӧжӧзин, бала-барказын тартканча jурт-советке келгилеер... Ый, сыгыт… Кыйгы-кышкы… Калjу кӧстӧр, каргышту тӱкӱриктер… Jе Байjӱрек тижин тиштенип, “топчыланып” ийер. Бач, ол байлар Байjӱректи канайып каргагылабаган! “Сениҥ ле кӱӱледе сыгырып, кӱркӱреде ӧскӧниҥди кӧргӧйис, уккайыс — дежип баргылаган. — Бу блаап алган малыгар — мал болбос, бу jӧӧжӧгӧр — jӧӧжӧ болбос, ӧлӱп те калзабыс, кӧрмӧс-сӱнебис ӱстигерде айланып, ӧштӧп-ӧчӧп, слерди каргап jӱрер!” — дешкилеген. Олордыҥ каргыжы jеткен болзо, Байjӱрек туку качан кан​ча катап ӧлӱп, тирилип jӱрер эди.

Ол айдаткандардыҥ эмдиге бирӱзи де кайра бурулгалак. Бурулгылабазын олор. Бут алдына оролып, jаҥы jӱрӱмге тужак болор.

Jе учы jаар кулакташ ӧйинеҥ ӧдӧ берген — кулактаар кижи чыкпай барган. Jарым чанак jӧӧжӧлӱ, jамачылу jаргак тонду “кулактар” айдалып башталган. Кижиниҥ ичи чым эдип калып турар. Jе канайдар да аргаҥ jок. Олорго килейле, бойыҥ кинчекке кирериҥ. Эки санаа сананала, эш керекке турбазыҥ, арылык-берилик бололо, алдыҥды арчып болбозыҥ. Кылдаҥ чичке jол, кыйа бассаҥ, чӧҥӧриҥ. Кылыштый курч jӱрӱм, кыйдыртып ла аларыҥ.

Jоктулардыҥ комитединиҥ jааны Орпоҥ ӧгӧӧн jуунда туруп ла чыгар.

— Эмди кемди кулактаарыс, нӧкӧрлӧр?  

Сананышка кӧп лӧ ӧй ӧдӧр. Оноҥ jоктулардыҥ комитединиҥ кандый бир члени туруп чыгар:

— Мынаар Jырааты бажында Орчлаҥды кулактаар керек. Ол былтыр ӧлӧҥ чабында момыш эткен. Он кижи иштеген. Камык улустыҥ терин ичкен.

— Jӧп пӧ, нӧкӧрлӧр? Кол кӧдӱрели — деп, комитеттиҥ jааны потолокко jетире колын сунуп ийер.— Ончозы jӧп... Эмди кемди?

Узак ла ӧй ӧдӧр.


— Jе кемди деерде, кемди? АИК-тиҥ берген планын бӱдӱрер керек.

— А бу Керишти кулактаза кайдар? Былтыр Jарык эмегенге камык балдарына тон кӧктӧткӧн, тере ийлеткен...

— Jӧп пӧ, нӧкӧрлӧр? Кол кӧдӱрели. Jӧп. Ончозы. База кемди?

— Бу бир Сыкык деп немени кулактаар керек.

— А не? Оныҥ бойы сенеҥ jокту эмес пе? Сок jаҥыс сары адыныҥ эки jалма​жына сабат илеле, суу экелип jӱрет ине.

— Jок, jок, кулактаар оны. Ол боткозын арчынбас, бойын билинбес таҥма, туку jуу-чактаҥ озо мен темичи болотом деп албаданган. 

— И-и, андый ба? Jӧп пӧ, нӧкӧрлӧр? Jӧп. Ончозы...

Jе оноҥ, карын, кулакташты кирелетсин деп, тӧс jердеҥ бичик келген. Ол бичик эмес болзо, ӧзӧк ичинде улустыҥ талортого шыкузы кулактадып айабас эди.

Бат, мынайып коммуна деп jӱрӱм башталган. Мал — ончозыныйы, ар-jӧӧжӧ —ончозыныйы, сананган санаа — бир, алтаган алтам — теҥ, ажанган казан — jаҥыс. Улус ӧзӧк баштарынаҥ, кобы-jиктердеҥ, коол-салаалардаҥ бу jурт турган jерге кӧчкилеп келген. Азый эҥ ле jыртык jӱрген jокту эмди кӧбӧҥ тонду, jӱгӱрӱк атту. Куучын айткан кижи ӱӱчениҥ ӱстине чыга конор jаҥду болгон. А байлардаҥ тартып экелген ӱӱче чын ла туу-тайга ошкош. Jаан кӱлер казан очоктоҥ тӱшпес, тӱни-тӱжи бортылдап турар, доклад деп немеде серилте jок, jанында Коjогор тууга jаҥыланып jадар. Jыргалду jаҥы jӱрӱмниҥ башталып jатканы бу. Кандый jакшы jӱрӱм: тойгончо jиин, тоголоно уйукта. Jе эки ай jетпеген — байлардыҥ ӱӱчези шыйрактарынаҥ бери челделип, бычак коммунаныҥ малына jедиже берген. Jе, карын, бу тушта коммунаны jапсын деген бичик келген. Оноҥ ӧскӧ байлардыҥ тегин ле jукартып койгон малы там чичкерип калар эди. Чын торолош деп неме башталар эди.


“Албаты-калык астаган, jобогон. Jе эмди ойто ӧзӧтӧн, ӧҥжийтен ӧй келген — деп, Байjӱрек сананып jадат. — Jаҥыс ла бир кезек таҥмалар… Тартыжуга чыгар, чыгар...”

…Айдыҥ чалузы там тыҥып, айылдыҥ jыртыктарынаҥ бадышпай, урулып турды. Кей сооксымак боло берди. Пӧтӱктер эткилейт. Таҥ удабас jарып келер. А Байjӱрек бу тӱнде кӧс бир jумбаган, турушты дезе ого эрте турар керек. Эртен улустыҥ малыныҥ тоозын алатан калганчы кӱн. Кургак-Салаа ичинде Ноокый деп эмеен оныҥ айлына уйын бичиирге кижи барарда, ады-jолын да, азыраган малыныҥ тын-тоозын да айдарынаҥ мойноп ийтир. Эмди эртен таҥла ол эмегенге Байjӱрек бойы jедип, jартамалду иш ӧткӱрбеенче болбос. Эм тургуза улустыҥ малыныҥ тын-тоозы — кажы ла билеге бир уйдаҥ арттырган. Артык уй тудар jаҥыҥ jок! Сен контра, ӧштӱ! Эмдиге ол ло бойынча. Башказы jаҥыс ла бозуларында: бир айылдыҥ бозузы jаан, бирӱзинийи кичинек, бирӱзинде чек jок. Бу ончолоры эттиҥ налогына баратан бозулар. Кезик бозу эки jылдыҥ налогына jеде берзе, эзендеги чыккан бозуны согумдап та аларга кем jок. Оноҥ ӧскӧ согум сойор арга jок. Сӱттиҥ налогын урбай турган улус бар: уйыс удабас тӧрӧӧр, ол тушта тӧлӧӧрис дежер, а аймак дезе ончо улус тургуза налог сӱдин урзын деп некеп jат. Jе бир сананза, чын да, бу ла тӧмӧн jаткан Кепеш одузы, jаҥыс уйы кызырап калган улус, сӱт эдип нени урар? Ол jаҥыс уй саадырып та турган болзо, ол ал-камык балдар бир уурттаҥ да ичсе, божодып койор болбой. Акыр, ол Кепешти ӧскӧ улустаҥ да болзо, сӱтти садып алып, налогын тӧлӧзин деп айдар туру — деп, Байjӱрек сананып jатты. — Акыр, сананыш бӱгӱн jеткен, эмди уйуктаар...”

Jурт ла тӧзӧлзин, колхоз ло тыҥызын. Ол тушта курсак, кийимиҥ — ончозы колхозтоҥ болор. Бойыҥ кол амыр базып jӱрериҥ. Улусты бир jерге чогуп алза, кандый jакшы. Школдо ӱредерге, чедендеп койгондый улус ортодо коммунист партияныҥ политико-массовый дейтен ижин ӧткӱрерге jеҥил. Налог то jуурга jеҥил… Чындап та, санаа — jаҥыс, алтам — теҥ. Ондый улуска бандит тыгынып болбос. Эмди кажы ла коол-салаада чачыҥы улусты башкарып, баштап кӧр.

Jӱрӱм удабас ла оҥдолор дешкилеер. ӧлгӧнчӧ иште. Байларга эмес, бойыҥа иштеп jадыҥ. Jе jӱрӱмниҥ оҥдолып ла турган кирези jок. Кажы ла биле — бир уйлу. Артык уй тудар jаҥыҥ jок. Бу ла бир эрмектеҥ бастыра тӱбек чыгып келет. Jаҥыс уйлу улус торо болбой. ӧскӧ jерлерде чилеп, огород-маала бар эмес. Колхозто — куру трудкӱн. Иштезеҥ — jӱк ле паек. Карын ол паекко иштеген улус эмди тойор болуп клеет. Jе ондо до jок, кажы ла кижиде айылда торо балдары бар. Ол паектыҥ jарымызын айлына апарып берер керек. Кижи не де болзо, эҥ озо — “балам” дебей… Jе ондый да болзо, колхозтыҥ мал-ажы jылдыҥ jылга кӧптӧп лӧ jат. Ижемjи бар, бар… 

Кажы ла тӱн мындый: Байjӱрек ал ла камык санаалардаҥ сыраҥай уйуктап болбос. Меези балтырлардый тыҥыскып, jӱреги чарчала согулып jадар. Бу санааларды токтотпозо, ол таҥ атканча да кӧс jумбас. Уйуктаар алдында jаантайын сананатан санаалары кайдаҥ да урулып келер. Ол тушта Байjӱрек jакшызынып, ол санааларга маказырап jадала, уйуктаганын билбей де калар.

Байjӱрек кӧстӧрин jумуп ийди. Кӧстӧриниҥ алдында элбек ӧзӧктиҥ ичине арай толбос jайылып калган jаан jурт jуралып келди. Jурт тӱп-тӱс элбек оромдорлу, туралары бастыра эки кып, тӧрт кып, кезиктери — керек дезе алты кыптаҥ ӧргӧӧлӧр. Jурттыҥ ортозында эки этаж клуб, контора, школ, олордыҥ jанында ӱстинде кызыл маанылу jуртсовет, почта, магазин, jуртты айландыра кыралар, кобы-jиктерде толтыра уй, кой, мал. Jолды ӧрӧ-тӧмӧн машина, тракторлор деп немелер маҥтажат. “Акыр, кече неге токтогон эдим? — деп, Байjӱрек сананып jадат. — А, чындап, кедери малдагы улустыҥ jӱрӱмин сананган jогым ба. Уйлар, койлор ончозы jаан-jаан дворлорлу, кажаандарлу болор. Олорды тудар арга бар, нениҥ учун дезе агаш jеткил, улус кӧптӧп калар. Ойндо ол агашты машина-трактор тартып келер. Кажы ла турлуда эки кыптаҥ туралар болор. ӧлӧҥ-одынды чабандарга тарткылап берер, олор jӱк ле кой кабырар, алты кӱнниҥ бажында бир кӱн амыралталу болгылаар. Мал кӧп коробос — малда доктырлар болор, олор оору малды уколдогылап ла ийзе, jазылып калар. Бу чын ла болор — керек дезе эмди де малдыҥ доктыры аймакта табылып келген. Улус ончозы бичикчи... Ол тушта телекейлик революция болуп калар. Бу революцияны эдер арга бар. Бу ла jаҥы туткан конюшняда баатырлардыҥ аттарындый канатту, jаҥы укту аргымактар ӧзӱп чыккан. Ол аргымактар маҥтаар болзо, октоҥ тӱрген, олорго туу-тайгалар да, суу-талайлар да — не де буудак эмес. Ол ай канатту аргымактарга кызарып агар каны jок, кыйылып ӧлӧр тыны jок коммунист-комсомол баатырлар мине соккон бойынча, кызыл мааны тудунган Байjӱрекке баштадып, jер-телекейди айлана чаап келер. “Кан сороочы капиталисттерди чалкандый чабыгар! Канчазын шыра кӧрӧр! Канчазын караҥуйда jӱрер!” — деп, Байjӱрек телекейдиҥ jоктуларына jар эдер. А тилди? Тилдерди ӱренип албай. Бу мындый jар эткежин, телекей jоктулары канайып ойгонбос, канайып тартыжуга чыкпас?! Олор кӧстӧри ачылып, чындыкты билип, туруп чыккан бойынча капиталисттерди кара тамыга сугала, ӧртӧгилеп ийер ине. Бат ол тушта телекей jайым, калыктар бирлик… Jуртта jаан мылча болор. Акыр, ол мылчаны кажы тушка тудар? Сууныҥ jарадына?.. Jок, jок, суудаҥ ыраак тудар керек... Сууны тартып албай… Улус дезе текши бичикчи... Недеҥ де коркыбас, ӱркӱбеген, jайым ӱйе келер. Сындары бийик-бийик, сагышту, jараш-jараш улус...”

Байjӱрек мындый санаалардаҥ мелиреп, jӱреги токунап, уйкуга jыга соктыртканын сеспей де калар...

* * *

— Эй, улус, бу не?! Эртен иш! — деп, Jугуш кыйгы салала, тышкартына таҥкылап алар деп турды. — Jе, керектиҥ башталганы бу — деп, ол jӧткӱрип, кӧксин кеҥитти. — Ары мындадаҥ ла баштап койотон немени. Байjӱрек эмди туку кажы чакта караҥуй jерде отурар эди. Ол тушта jаскы ишке, кой-мал тӧрӧдишке ӧлӱп-талып брааткан улус Байjӱректи сананардаҥ... Сакыдар арга jок. Байjӱрек кижини бойын... Кату сӧс — кайра болбос. Коркы коркыба — тура калар арга jок. Салым — кату… Прокурор Овчинников — колдо. Нени ле эт дезем, эдер. АИК-тиҥ эки де члени болзо — антыгарлу нӧкӧрлӧрим.

“Кӱрӱмди базарга тоҥ ло тегин эмес — деп, ол ойто санана берди. — Аҥтара саларга бир де jик ачпайт. Эки jыл болды — колго кирбеди. Катузы — кӧрмӧстиҥ кӧрмӧзи. Канча таштаган jемге бакпас. Та не чӱмеркейтен? Былтыр кӱсте согум эдип ал деп, чакызына экелип берген субай байталга бакпай турганда. Ары ла jип алатан. Jе эмди канчага таҥаркаар эмеш. Эки-ӱч ле кӱннеҥ тарбайа барып тӱшкей. А оноҥ айрылар керек, айрылар. Кӧпти билип клеет... Кӱрӱм кӧскӧ ириҥ, кӧдӧнгӧ сайгыш болды… Чакпыга тӱшкен кийнинде, jарт ла, аркыраар, мени jабарлаар. Jе укту айгыр сойгон уурчы, колхозко шок эткен конт​рага улус бӱдер бе? Бӱтпес. Прокурор ого jаан оос ачтырбас та, тумалай тудуп ийер А бичик-комыдал этсе… Туку бийикке, туку областька jетсе?.. Бичиги оныҥ аймактаҥ ӧтпӧс. Jетсе де, куучынду улус ондо до бар. Газетте де нӧкӧр отурып jат. Бот ӧскӧ jаандар бӱдер бе? Jуртсоветтиҥ председатели jе кайда, канайткан, не болгон ло дешти — не деп айдар? — деп, Jугуш туктурылып, не болорын, канайдарын билбей, узак ла турды. — А не? Уурчы, контра ла деер. Токтодынар арга jок. Орой. Jоголтор — ол ло. Ары ла тыш адып салза?.. Онызы белен… Jок, jок, ол тушта ол таҥма чын коммунист, герой болуп чотолор. Базынар керек ийтти, базынар... Не коркор, не айаар” — деп, Jугуш учында токынап, айлына кирди.

“А, чындап та недеҥ коркор — деп, ол уштынала, орынга jадып алды. — Эм тургуза jаҥ менде. Каан, jайзаҥ — мен. Улус менеҥ коркып jат.

Бу тушта айылдыҥ эжиги ачылып, Сарбаҥ кирип келди. Сарбаҥ — колхозтыҥ башлыгы. Олор коштой jадып тургулаган, бой-бойыныҥ айылдарына кандый да ӧйдӧ кирижип тургулайтан.

— Аба, бу мен. Аҥдап jӱреле келдим — деп, Сарбаҥ калаҥызы билдирлӱ болды. Ол эмеш ле аракы ичип ийзе, тӧрт саны тӧрт башка толгожоҥдоп турар кижи. Керемге jеткен сынду кижи де болзо, jе мылjы. Кӧлӧткӧ, чыкту jерде ӧскӧн тыт ошкош: бийиги бийик, коозы коо, jе jыгып ийзеҥ, ӧзӧги чирик болор.

— Бу мындый тӱнде кандый аҥ аҥдагаҥ — деп, Jугуш кыртыштанып унчукты.

— Эки ле бутту аҥ эмей. Узун эдектӱ…

— Эмди, уул, аҥдажыҥ jеткен — деп, Jугуш кезем ӧҥдӧйди.

— А не? Ачыгар эмди де…

— Эмди ӧскӧ аҥ аҥдаарыс. Чын аҥ аҥдаарыс.

— Аҥдабай база… Кажы, jеҥебис, бир чӧӧчӧй неме…

— Чӧӧчӧйлӧш эмди база jеткен. Мен Кукпаш ла Кепешти jакып койдым. Керекти эртен ле эт саларыс.

— Слер ойноп айткан болбойоор, аба?

— Ойын, кокыр jеткен, уул.

— Арай ла эрте эмес пе, аба? — деп, Сарбаҥныҥ калаҥызы чӱрчеде ле чыкты. — Тудаган ийтле не берижер. Бу кире jакшы тушта эмеш jыргап алар керек болгон. Эмеш ичип… jип… А эмди… Та кемди — кем…

— Бу сен бӱгӱн той эткен немелерге койды не бергеҥ?

— Бербес арга jок болгон. Экилези комсомол. Озочылдар. Комыдал бичиирис деген. Контора толтыра улус болгон.

— “Арткан jииттер той jогынаҥ канай jаткылары!” — мынай ла туй чабар керек болгон. Улусты бек, кыза-быча тудар керек. Ол тушта олор удура барбас, андый-мындый санаа сананбас. Эмдигештеҥ бажын корый алып, койлор чылап, айдап jӱрер керек. Оноҥ ӧскӧ керектӱ ӧйдӧ айдатпай, тескери де барып айабас.

— Jе оны слер бойыгар ла, аба — деп, Сарбаҥ калаҥызына салдырып ийди. Jугуш ӱредижин бир кӧндӱктирген кийнинде, таҥ атканча токтобос. — Мен аҥдап ла jӱргейим. Каргаа кас ээчийле, будын сый тоҥырган эмес беди.

— Jе акыр, бис экӱ сӧс блаашпайлы. Кожо ичкенис, кожо jигенис. Мен эмес болзом, учетчик бойыҥ jӱрер эдиҥ. Эмди мен ӧссӧм — ӧзӧриҥ, мен jыгылзам — jыгыларыҥ.

— Jе, jе, аба — деп, Сарбаҥга эмди ончозы jарт. Олор экӱниҥ куучыны та канча болды болбогой. — Эртен таҥда мында болорым — дейле, ол чыга конды. Сарбаҥга эмди кӧп-кӧп сананар керек. Ол таҥ атканча кӧс jуҥбазы jарт — болотты болотко курчыдыш jеткен.

— Бу мындый немелерле кожо нени эдериҥ — деп, Jугуш эпши jанында орында jаткан Jаҥага унчукты. — Шак ол Чынчыдый уулдар болгон болзо… А бу неме болчок кардына ла болуп. “Чык!” — дебегенче ле деп.

— Коркодым, Jугуш, мен коркодым. Сен токто.

— Сен, узун эдектӱ кижи, мениҥ керегиме кирижер учурыҥ jок. Акыр, акыр, болор-болбос немеге ачынбайтан jогым ба? Карып jӱрген болорым ба, а Jаҥа?

— Карыырдаҥ, аймап jӱрген болбойыҥ. Нени ле болуп…

— Унчукпа. Сениле кепчежердеҥ…

Jаҥа тымып калды.

“Советти араайынаҥ кыркыыр. Мылтык-бычакту удура чыгатан ӧй эмес — деп, Jугуш сананып jатты. Jарт — ол бу тӱнде база кӧс jумбас. — Албаты канча ла кире уйан jатсын, торолозын, шыралазын… Ол тушта бу Советтеҥ, бу колхозынаҥ кӱӱни jана берер. Куру толыраш, кейлӱ куук деп билип ийер. Бу мындый jол — эҥ ле чын, быжу.... Кайран Каракорум... Кандый эрлер болгон... Арай ла jастырган... Jастырган… Кыркыыр, кыркыыр,  араайынаҥ, билдирбезинеҥ... А Совет сеге нениҥ jаманын этти? Карын jакшы jаҥга тургузып койгон эмес не? Азый бу кире бай болгоҥ бо? Jаан ла болзо, эки айгыр малду болдыҥ не? А эмди бастыра колхоз — менийи. Бастыра jаҥ — менийи. Советте нениҥ jаманы?.. Jок, jок, Совет кӧс jок болгон учун мени тургускан, билип алза, тен сӧс jокко ло адып койор. Советке jакшы ла болзоҥ — jакшы, а jаман ла этсеҥ — Совет jаҥ jыга чаап ийер… А сеге не керек? Меге Алтай керек, орузы jок Алтай керек. Озогы Ак-Кааныс, укту-тӧстӱ jайзаҥныҥ jаҥы керек. Jе чын ла керек пе? Кайдарыҥ сен оны. Бот ол jаҥ менде болзо — ол тушта керек. Бу Совет — оҥордыҥ jаҥы, бу jаҥ тирӱде, олордоҥ айрылып болбозыҥ. Ол оҥор кеjим сынду Алтайды быjартыдып салган, кеjегелӱ бойысты кезип койгон... Эҥ jакшы jеристи айрып алган. Бис ӧзӧтӧн jеристе олор ӧзӧт. Андый болзо, кара башту Байjӱректи не базарга jадыҥ? Не бе?.. Ол мени, тартыжуга чыгатан кижини, аҥтара саларга jат, караҥуй jерге сугарга jат. Мыныҥ учун... И-и, мыныҥ учун ба? А тартыжуга сен чын ла чыгарыҥ ба? Jӧмӧӧчилер табылар ба? Та ла та. Каа-jаа улус нени эдерге? Бир колбу, бир бириктирген кижи jок. Куру ла сӧс болбой ол. Санаада бар да болзо, салымда jок. Ойто ло камык кан тӧгӱлер. Ол кан канча jылга талай кире тӧгӱлди. Эмди кажызы ла мойным кес, jе jуулашпазым деер… Jе отурарга болбос, тартышпаска болбос. Ол тушта — маҥдайыҥа ок. Бир барган jолды учына jетире ӧдӧр jаҥду. Бу эмдиги jӱрген jӱрӱмиҥди корыырга керек эмес пе? Мынаҥ артык кандый jӱрӱм… Jыргап-jыргап ол албай, jылыйарын кем билер... Jе эмди мени болбос, болбос! Караҥуйга барзам да, бу Совединиҥ, бу колхозыныҥ талортозын jийле барарым, камыгын бойымла кожо кара тамы jаар jедине берерим. Кайдалык, кайда​лык!.. А база бир jыду таҥма — Сӱӱреҥ. Оны ары ла аттыртып койор керек. Удабас АИК-тиҥ jааны да боло берип айабас. Ол таҥма — Байjӱрекле бир. Мени базар деп ичинде сананып ла jӱрген ине ол. Озолоп ийер керек...”

...Бу керек он тогус jылда болгон. Ол тушта Jугуш Алтайское деп деремнеде кызыл отрядта турган. Эрте таҥда Кадын ичин ӧрӧ алып, актарга удура барар деген приказ келген — отряд ого белетенип турган. Jугуш бу jакаруны угала, Чаканчак деп уулла кожо, “кара бажыс jылыйтканча” дежеле, качкылап ийген. Ол тушта отрядта алтай кыс болгон. Ол алтай кыс олордыҥ качып баратканын кӧргӧн болтыр. Ол бала камык ак бандиттердиҥ бажын баскан, олордоҥ канча шыра кӧргӧн, мыныҥ учун кату да, кӱӱн-килемjи jок то кижи, Jугуш ла Чаканчакты адып койорго, бешадарын эки-ӱч шыкап jӱреле, токтоп калган болтыр. Кожо каруулда болгон Сӱӱреҥди база токтодып, кемге де айтпа деп сураптыр. А мында шылтагы — ол Чаканчак деп уул сӱрекей jараш кижи болгон. ӧткӱре jараш, jурашкын ошкош jараш кижи.  Ол эки jиит каа-jаада коштой отургылаганын Jугуш кӧрӱп jӱретен... Эмди сананар болзо, Jугушты ол экӱниҥ сӱӱжи аргадаган эмтир. Кӧӧркий кыс кандый да кату jӱректӱ болзо, jарт ла, ол Чаканчакты карамдаган. Оноҥ ӧскӧ олорды ого ло jыга адып койор эди. Jаш jӱрек качан бирде база бир jолыгар болорым ба деп иженген ине. Jе олор экӱге туштажар салым берилбеди. Чаканчак Чуй-Оозына эзирик есаулга ӧӧрмӧ ноктозын бербей, согужала, аттыртып койгон... Ол алтай бала та кайда? Салымы кыска ла кижи болгон болбой. Оноҥ ӧскӧ, угула бербей.

Эмди бу керекти билер кижи jаҥыс ол — Сӱӱреҥ. Ол бу керектеҥ бу jууктарда jӱк ле кокыр да чыгарган болзо, jе кокырдыҥ учы — удабас сеге кокоок болор дегени ине. Jугуш дезе сӱре ле кызылдарга jӱргем, чын кызыл партизанныҥ бойы мен деер. Чындап та, мыны керелеп,  наганы керек дезе та канайып та музейде jадып jат.

Jугуш кызыл партизандарга jуу-чактыҥ учы jаар кожулган. Бойы бӧкӧ дӧ, аткыр-jуучыл да кижи. Оймондо бандитер истеер тушта, акту бойыныҥ тынына болуп, чын да эрчимдӱ турушкан. 

“Jӱрӱмди, оны кем билер: айса болзо, эмди Монгол jеринде jӱрер эдим — деп, Jугуш jаан ӱшкӱрди. — Канай jӱрер эдим? Jе мен ондо до тегин jада калбазым”. Чындап та, Jугуш ол Монгол jаар куды чыгып калган актарла кожо чын ла качып брааткан. Шак ол тушта оныла кожо бу эмдиги прокурор Овчинников болгон. Бойы бичикчи кижи, штабта jӱретен. Jе Jугушла та нениҥ де учун чӧлдиҥ орузы Парамон нӧкӧрлӧжӧр боло берген. Jугуштаҥ, алтай кижидеҥ, та не, та не jакшыны кӧргӧн, оноҥ сыраҥай ла айрылбас, курсагынаҥ jедиштирер, каруулга барза, бис экӱни тургузаар деп сураар, уйуктаза, Jугуштыҥ jанына jадар боло берген. Jугуш ого кыртыштанып та туратан. Ол Парамон алтай улустыҥ jаҥы jакшы, алтай улус jакшы болотон деер. Бойы чек ле самтарап калган jӱрер. Чылгыйлабаган кой терези бӧрӱги бар, онызын качан да ычкынбас, уйуктаза, соок то болзо, уштыйла, койдонып алар. Бир тӱнде Jугуш ойгонып келзе, ол Парамон бӧрӱгиниҥ ичине та нени де шалырадып, кимиректенип jаткан. Jугуштыҥ тумчугына акчаныҥ jыды соккон. Jе мыныҥ кийнинде ол Парамон Jугушка не болзын — таҥ алдында колтыгыныҥ алды дӧӧн бычакты jылдырып ла ийген, бӧрӱкти алала, актардаҥ кача берген. Кӧрӧр болзо, акча чын ла кӧп, акчазы бойсын, алтын час, сыргалар, jӱстӱктер бар болгон. Jе бу jӧӧжӧни Jугуш эки ле айга Оймон ичине jыргап, кӧбизин кӧзӧрлӧп койгон. Сарафанду келиндерге, сары корон самогонго ол тушта ӱренип турбай… Jе ондо jӱреле, санаалу кижи, кызылдар jеҥӱни алар деп билип ийген. Кызылдар jаар качып, олорго кирип алган.

А бу ла jаагында сорбузы... Jугуш оны jаҥыскан алты бандитле согушкам, бирӱзиниҥ бычагы jаагыма тийген деер. Чынынча болзо, Jугуш ол ло Оймондо jыргап турала, Камчы деп кижиле кожо мал уурдап сойгылаган. Качкын улуска согым керек болгон. Таҥ jарыгалакта дежип, сӱрекей ле меҥдегилеген. Jугуш малдыҥ кийин будыныҥ бычкагын бир ле эмеш чыгара сойып jӱреле, Камчыга кӱзӱрт эткен:

— Кажы, туйгактаҥ тут! Бычкагын сыбыра тартып ийейин.

Камчы туйгакты ала койгон.

— Тыҥ тут дейдим! Jазап тут!

— Jе, jе.

— Ычкынба! — дейле, Jугуш бычакты бар-jок кӱчиле бойы дӧӧн силке тартып ийген. Бу ла тушта неме jӱзине jырс эдип, Jугуш чалкойто барып тӱшкен. Камчы, колы ӱлӱш кижи, та чын ычкынган, та ӧнӧтийин салып ийген, jе jаржактыҥ такалу адыныҥ чӱҥке кире туйгагы Jугуштыҥ jаагын тиле чаап ийген. Мыныҥ улам экӱ малды сойбой, согушкылап та ийген. Ол Камчы Jугушка теҥ-тай илинижип турганда, бӧкӧ лӧ эр болтыр. Jе кускун кускунныҥ кӧзин ойбос — ӧкпӧлӧри ӧчӱп, малды сойып алгандар… Камчыны кийнинде ол ло кожо jӱрген качкындары ӧлтӱрген. Тӧжине тӧрт такып атпаганча jыгылбаган, jаан кайкадыс  дешкендер... Мыныҥ учун Jугуштыҥ jаагындагы сорбузыныҥ шылтагын эмди кем де билбес. 

Мал уурдап сойгон кижи ӧлӱп болбой, узак кинчектелер дешкилеер. Кебинде, мал чылап, киштеп-киштеп jада ӧлӧр. Камчыныҥ ӧлӱми шак ондый болгон болор бо? Ондый ӧлӱм айса болзо  Jугушты бойын сакыйт? Канайдар — удурлажар арга jок. Кинчектелер болзо — кинчектелер. Эрдиҥ салымы… 

Jугуш jанып келеле, коммуна-ӧмӧликтер тӧзӧлип турар тушта кӧдӱрилген. Торбоктор ӧскӱрип, олорло согушканча, докладтаза — jеҥил деп билип ийген. Докладтаҥ тӱжӱм де канча катап кӧп. Эмди кӧрӧр болзо, чын jол алган эмтир. “Jакшы, jакшы, бу jӱрӱм jакшы — деп, Jугуш маказырап jадат. — Jӱрӱп-jӱрӱп алар керек. ӧскӧзи бойсын, бу мындый jӱрӱмди узадар керек...” 

Jугушка ӧрӧ кӧдӱрилерге бу мындый бир учурал болушкан. Jугуш ол тушта “акjып” кижи болуп, jаантайын ла аймак тӧӧн jуунга тӱжетен. Бир кӱн база ла jуундайла, Jугуш орус карган эмеенниҥ айлына келген. Ол бу карган эмеенге каа-jаада тӱк, тере экелип, ол эмееннеҥ таҥкы садып алып, ажанып, конуп jӱретен. Эмеен картошколу чӱҥкезин столдыҥ ӱстине тургузып ла ийген. Jугуш кӧрзӧ, стакан​да сары неме турган. “Мӧт!” — дейле, Jугуш jаан ла калбактаган, аштап калган кижи ажыра салганын билбей де калган. Бу ла тушта тыныжы буулып, кӧстӧри аҥтарылып, ичи-бууры отко кӱйе берген. Коркыганы коркуш — столды аҥтара тарткан бойынча, чыга конгон. Кылчас эткежин, АИК-тиҥ члендери ажанарга баргылап jаткан.    

— Совет jаҥды корондийт, коронди-и-ийт! — деп, Jугуш кыйгырган бойынча кӧҥкӧрӧ барып тӱшкен. — Эзендик болзын коммуна! Jакшы болзын, нӧкӧрлӧр!

АИК-тиҥ члендери jӱгӱрижип келген. Кезиктери Jугушты туткулап, силкигилей берген, кезиктери турага кире конгылап, эмеенди чыгара тарткылап келген. Jугуш удабай ла тыныжы кирип, ичин ӧртӧгӧн от ӧчӱп, озогы бойына табыжа берген. Турарга ого эп jок то, уйатту да. Эмеген дезе: “Горчица jиген ол, господи, горчица!” — деп актанып, калактап турган. Бу тушта АИК-тиҥ члендери Jугуштыҥ чырай-бажы кире бергенин кӧрӱп, чек ле jер тырмагылай берген... Jе Jугуштыҥ ол “калганчыда” айткан сӧстӧри тегиндӱ ӧтпӧгӧн, удабай ла оны коммунаныҥ jааны эткилеп салган. Ол учун кол кӧдӱрбеген кижи — jаҥыс ол Сӱӱреҥ.

“Кукпаш ла Кепеш кайда баргылаар олор — деп, Jугуш уйкузын ундыган jадат. — А ол Сӱӱреҥди бу Калбак ла Балыкчыга берер. Адып кой деер… Jалчылар бар. Нени ле эт дезем, эткилеер”.


...Оноҥ бери ӱч jыл болгон. Jугуш тайгада турган мал кӧрӱп барган. Мал да кӧрӱп эмес, кӧбизинде арчын-кырчын, мӧш jытту кей тынып, таскылдарла jортуп, сын сергидип алар деп сананган. Малчылардыҥ одузына jеделе, бир сарбааны сойдыртып ийген. Торо малчылар бого сӱӱне бербей. Jугуш ол одуга тӧрт конгон. Jанар башта база бир сарбааны сойдыртып ийген. Казы-картазын, эдин алып jанар деп, чӧйкӧлӧй кезеле, айры башту мӧшкӧ илип, алдына от салала, ыштап турган. Оноҥ эттерди арчымагына сугуп койорго, оду jаар баскан. Малчылар оттыҥ jанында тегине ле калыражып отурган. Jугуштыҥ jууктап келгенин олор билбеген де.

— Jок ло jок, кижи кижи ӧлтӱрзе, кинчеги jедер дегени — онызы тен кӧк лӧ тӧгӱн — деп, та кемизи де тойу айдып отурган...

— А немези тӧгӱн? — деп, экинчизи сураган.

— Jе мынаҥ да бодозоор: бу мынаар Калбак ла Балыкчы Кату-Учукка бир кижини аткылап койт, а Кукпаш ла Кепеш Табынар деп уулды jыга чапкылап койт. Эмди оноҥ бейин канча jыл ӧдӱп калды, а не болды? Кинчеги jеткени кайда? Ончолоры ла су-кадык, ойногон, каткырган. Кинчек jедетен дегени тен темей ле сӧс...

Jугуш jаҥыс ла эки кулак боло берген. Ол бу мындый учуралдарды чек ле кетежип jӱретен кижи. Табынар деп уулды кем ӧлтӱрген деп, ол jаантайын бедреп, серенип jӱретен — эмди jарталган. А Калбак ла Балыкчыныҥ керегин ол билетен, керек дезе мында бойы бурулу. Ол тушта Калбак да Балыкчы малчылар. Jугуш олордыҥ одузына келерде, эт jок дежип комыдагылаган. “Не, эт пе? Белен эт бу мынаар Кату-Учукта базып jӱрӱ. Эмезе эртен-эҥир тус тозыгар. Бу мынайып тазалай отурзаар, эйе, мен  оосторыгарга сарjу сал берерим” — деп, ол экӱге кӱзӱрт эделе, атана берген.

Эртезинде ле jуртка ӧлтӱре адып койгон нӧкӧрин тартканча, jамшык jеткен. Тӱнде Кату-Учукка конгылаган, Оймон jериниҥ улузы олор болгон. Керектиҥ аайын Jугуш тургуза билип ийбей. Аттырып койгон уулды аймактаҥ доктор келип, кезип ийген. Он сегис ле jашту, шерjедий узун уул болгон. Кӧксинеҥ эки картечь чыккан. Тартып келген нӧкӧриниҥ мылтыгын кӧргилеп ийерде, та канайып та учурал болуп, оныҥ мылтыгы бу ла уулдыҥ кӧксинеҥ чыккан картечьтер ошкош картечьтерле октолгон болуп калган.  Мында узак не сананар, нӧкӧриҥди бойыҥ аткаҥ деп, ол jамшыкты бурулайла, кийнинде тӱрмелеп койгылаган. Jугуш унчукпаган. Ол не унчугатан — изӱ казан тудатан белен туткуштар табылып jаткан да.

— И-и, Кукпаш ла Кепеш туру ине — деп, Jугуш кайа кӧргӧжин, байагы чӧйкӧ ыштаган мӧш jалбырап турган. Jугуш кыйгырып ийген, малчыларла кожо мӧшкӧ jӱгӱргенче jеткен, jе отты ӧчӱрип болбогондор. Jарым ла арчымак кире эт аргадап калгандар. Байла, илип койгон карта отко тӱжеле, jалбырт эткен. Оноҥ улам мӧш камыла берген. Jугуш бого jаан санааркабаган: база бирӱзин сойдыртала, чӧйкӧлӧп, jазап туруп ыштайла, jаан арчымакка jыга артынала, jанып келген. Ол кӱйген мӧш кургап калган. Эмдиге турганча. Улус оны Jугуштыҥ мӧжи дежер.

Jугуш jанып ла келген эртезинде Кукпаш ла Кепешти алдыртып келген, наганын маҥдайларына тӱртӱреле, оосторын ачтырып алган. 

Табынар он алты jашту уул болгон. Ада-энези jокту. Бойы болчоҥдогон, тоголонгон, jаҥыс jерге токтобос ло кижи. Кӧзӧрчизи де коркуш, булакайлаар болзо, тен ӧткӱре. Согушчаҥ. Бастыра бойы jаҥыс ла кызыл тил. Байларды да айткылап, шоодып jӱрер. Ол тушта комсомол элбеде таркабаган. Оноҥ ӧскӧ ондый “тирӱ” кижи, jарт ла, кал-мал, ай-карадаҥ айабас ком​сомол болор эди. Jе мынайып кӧзӧрлӧп лӧ, айыл болгонго айылдап jӱреле, ол уулчак jаскары jай табылбай калган. Алдында ол туку чӧлдӧ таайым бар, ол дӧӧн айылдайтам деп туратан, мыныҥ учун ада-энези оны ол ӧйдӧ изӱ тарый бедребеген. Jе оноҥ бедирӱ база болгон ло, jе турултазы jок. 

Уул чӧкӧлгӧн. Мыныҥ ӱстине ада-энези ӧскӧ jер дӧӧн кӧчкилей берген, мында тӧрӧӧндӧри артпаган. Табынар деп уул бу ла бойынча ундылып калган. 

Ол Табынар jылыйганы беш jыл болуп, ӧзӧк бажында jаткан Jажынар деп эмеенниҥ чоокыр уйы ӧзӧк оозы дӧӧн куjурга тӱжеле, ӱч кӱн jанбаган. “Соолбогон уй не jанбас — шилти-шилемирлер чоокырагымды сойгылап койгон ине!” — деп, эмеен ачынган-сайылган, айылдаш jаткан Шыйкынуш дежетен карган ӧгӧӧнгӧ jеткен. “Кайа кӧрзӧм — кӧлӧткӧм, кармай тутсам — кулагым — сок jаҥыс уйымды кӧр келигер, айбылап турум” — деген. Шыйкынуш ӧгӧӧн кокпоҥдодо jелип, ӧзӧк оозы тӱшкен. Уйды таппаган. Оноҥ чӧкӧп, jанып отурала, “Э-э, бу эмегенниҥ уйын бу Куйлуда jаткан Серкенек ал-согуп ийген болуп — деп сананып калган. — Ала соккон болзо, ол бу изӱ jайда бӱдӱн уйдыҥ эдин канайып ӱзе jиир, кезигин сугар, а суккан кийнинде оны туку ол турган куйга, серӱӱн jерге, сугар — барып кӧрӧдим” — деген. Куйга кирип барза, чычкандар кыркып, кӱӱлелер агартып койгон ӱлтӱреп калган тон jаткан. Карган камчызыныҥ сабыла тонды тегине ле аҥтарып кӧргӧн. Тон карганга таныш деп билдирген. “Чында-ап та, бу мындый эчки тере эдектӱ тонды Табынар кийип jӱретен jок по — деп, карганныҥ jӱреги jимирт эдип калган. — Чын, чын, Табынардыҥ энези тон jетирип болбой турум деп комыдап jӱретен. Оноҥ бир эчкиниҥ терезин Шӱткерге тон кӧктӧп береле, оноҥ алган. Jе ол тон бу ла. Бу ла бу, бу ла бу”. Тонныҥ jанында таштарла базырып койгон сӧӧк jаткан. Байла, Табынар​дыҥ сӧӧги ол. Ол эмей а. Сӧӧк мынайып табылган. Ол тон эмес болзо, бичик-биликтӱ сӧӧктӧр бар эмес, оны Табынардыйы деп кем билетен. А бу сӧӧкти кем jууган? Ол уулды кем ӧлтӱрген? Бу ла тушта карганныҥ санаазына туку ол Табынар табылбай калып турар туштарда Кара-Салаада эjези оорып, оны алдыртарда, ого jетире барып jӱр келгени кирген. Ойто тӱниле jанып клеедерде, бу ла Куйлу оозына ӧзӧкти кечире брааткан чанакту улуска учураган. Jол орто та канайып, та канайып кап-чут баш бириккен — туура барар арга jок то болгон. Чанакту улус суйман кара неме апаргылап jаткан. Карган канайып унчукпай ӧдӧр: “Бу нени апарадаар, улус?” — деп сураган. “А бу мынаар Кабыктуныҥ jаан кызы божой берген, оны jууп браадыс” — деген ӱн угулган. Сӧӧк jууган улусты не сонуркаар — карган ол ӱн кемдийи болгон деп керексибеген де.

Эмди, сӧӧк табылган кийнинде, ол: “А бу мынаар Кабыктуныҥ jаан кызы божой берген, оны jууп браадыс” — деген ӱн кемдийи болгон деп, карган санана берген. “Сӧӧкти ӧзӧк кечире экелип jаткылаган, айдарда, Талду бойынаҥ чыккан   улус эмтир” — дейле, карган Талду бойында jаткылаган эр улусты тоолой берген. “Э-э, ол ӱн Кукпаштыҥ туру ине — дейле, карган эки тизезин чабынып ийген. — Кукпаштыҥ, Кукпаштыҥ. Эйе, андый”. Jе мыны карган кемге де айтпаган, кижиге ле айтканы санаазына кирбес. Айткан болзо, jаҥыс ла ӱйине айткан болор, ол, айса, база та кемге де айткан болбайсын... Jе мынайда-мынайда бу куучын эмди канча jыл болуп, Jугушка база jеткени бу туру.


А керек мындый болгон болтыр. Эрлӱ дейтен кобыныҥ ичинде арга-чакту Мыйыксу деп кижи jуртаган. Ол jаскары jай jуртсоветке налог тӧлӧӧр деп, боочы ажыра jаржактарга jӱгӱрӱк сары адын саткан. Jӱгӱрӱк сары тӧртӧн салковойго jеткен. Jанып келзе, ӱйи jок. Мыйыксу айлынаҥ чай да ичпеген, акчазын — тӧр бажында кичинек кайырчак бар, ол дӧӧн суга салып ийеле, туку Jыландудагы малына jӱре берген. Эки кӱн малдайла jанып келген. Байагы кичинек кайырчакты кӧрзӧ, акчазы jок.

— Бу мында акча болгон, алдыҥ ба, ӱй кижи?

— Кандый акча? Кайдаҥ алып!

— А бу jӱгӱрӱк сарыныҥ тӧртӧн салковойын бу бого сугала, jӱре бердим ине.

— Орынныҥ ортозына суккан болорыҥ ба?

— Jок дейдим, jок. Тоҥ ло аймап jӱрген кижи jок мында. 

— Айса, баш кайырчакка суктыҥ не.

— Jок деп айдып турум ине сеге.

Jе андый да болзо, экӱ тураныҥ ичин чаксырада бергилеген. Акча табылбаган.                                     

— Кем-кем келип jӱрген беди?

— Мыкаш ла оныҥ ӱйи табаргылаган. Беш-ӧзӧк тӧӧн таай эjебис-эшке jетире айылдап браадыс дешкилеген. Эттиҥ артканын jылыдып бергем. Чай ургам, турадаҥ чыкпагам да.

— Jе, олорго кижи серенер бе? Бойыстыҥ jеендерис — сурагылап та албай.

— Чындап, Табынар кел jӱрген. Борсук чакпылап браадым деген. Этти Мыкаш​тар jигилеп койгон, мӱн ле арткан. Мӱн болзын, сооп калган болзын — кижи канай урат. Чӱрче ле чыга коноло, тӧрт чарчага jара чаап келгем!.. Табынар ол ло jеринде, бу ла орынныҥ будында отурган. Ажандыргам, аарчылу сарjу кадап бергем.

— Jе айса ол ачым ал соктыр. Эмди оны бедребеенче болбос. Оноҥ ӧскӧ ол акчаны ӱзе кӧзӧрлӧп койор ине ол — дейле, Мыйыксу ӧгӧӧн Талду бойы дӧӧн уулан​ган.

— Табынар jӱргени кӧрӱнди бе, балдар?

— А бу Талтардыҥ энези-эште кӧзӧрлӧп отурган. Кукпаш ла Кепеш баштаган немелер jуулышкан турган.

Талтардыҥ энези-эшке jеткен.

— Табынар мында ба?

— Бир эмеш кӧзӧрлӧгӧн, jаҥы ла jана берт.

Табынар-эшке jеткен.

— Акча алдыҥ ба, ачым?

— О-о, кудай баш! Алгам, акы, алгам. Бач, мен тен андый кӧп акча болор деп бодобоом до. Бир-эки ле салкой болор деп бодогом, акы. Калак, акчагарды ӱребегем де, канайтпагам да. Коркыгам, ӱркигем. Талтардыҥ энези-эште кыстап койгом. Бач, андый кӧп болор деп тен бодобоом, бодобоом.

— Jе алдырбас, ачым. Акчамды экелип бер. Бир ӱч салкой кирезин кӧзӧрлӧп тӧ салзаҥ, анда неме jок. Оноҥ болкый неме ӱрелген-чачылган — тӧртӧн айгыр мал тӧрткӧ тӱшкен — дейле, Мыйыксу ӧгӧӧн jана берген.


Кукпаш ла Кепеш бу ӧйдӧ Талтардыҥ энези-эште кӧзӧрлӧгилеп отурган.

— Бу кынымда бычагым кайда барт?! — деп, Кукпаш тепшиге кирип jада кыйгырган.

— А бу бир Табынар деп таҥма алсогийди не. Кӧзӧргӧ саларга алган ине ол.

— А бу мыныгар колы карбас эдип, туку ол чӧбрӧниҥ ортозы дӧӧн неме кыстап jатпайты.


Чӧбрӧни ача тартып ийер болгожын — акчакап. Акчакапта тӧртӧн салковой акча! Бу кире кӧп акчаны олордыҥ кемизи де кӧрбӧгӧн...


Удабаган — Табынар базып келген. Чӧбрӧниҥ кыбын ачып ийген.

— Акча кайда?! — деп, бажы атрайа берген.

— Кандый акча?


— Бу нени айдат?


— Акчаны беригер! Их, шилти-шилемирлер, ӧлтӱрерим! — деп, Табынар быча​гын ушта тарткан.

— И-и, сен кижи ӧлтӱрерге! Ме сеге!  

Согуш башталган.

Кукпаш сокыбалала Табынардыҥ бажын оодо чаап ийген.

Эмди канайдар? Караҥуйды кийдиреле, атты чанактап, ӧзӧк кечире куйга апарып бектеер дешкилеген. Браатканча, кижи туштаган.

— Бу кайда браадаар, улус? — деп, байагы кижи сураган. ӱнинеҥ Шыйкынуш ӧгӧӧн.

— А бу мынаар, Кабыктуныҥ jаан кызы божой берген, оны jууп браадыс — деп, Кукпаш унчугала, Кепешке шымырт эткен. — Катай бектеп салак. Кӧс болор.

— А бойсын. Каралга неме нени кӧргӧн болор деп.

Куйга апарала, бектегилеп койгон. Jангылап келерде, Кукпаштыҥ колына чеденге артып койгон тон илине берген. Айылга экелеле, кӧргилезе, Табынардыҥ тоны. Эдеги эчки терези — канайып кӧрбӧй калган деер.

Кепеш тонды артынала, ол ло тӱнде ӧзӧкти ойто кечип, байагы куйга jеткен. Кирип ле келерде, удурга тир-р-р эдип, кӱӱлелер учкулап чыккан. Кепеш чочыган бойынча атпас эделе, чечилип калган курыныҥ учына бӱдӱрилеле, jыгылып калган. Коркыганы коркуш. Ого оны та кем де тегелеп ийди деп бодолгон. Кӧстӧрине Табынардыҥ балчарылып калган бажы кӧрӱнген.

— Эне-е-е! — деп, Кепеш багырып ийген. 

— Эне-е-е! — деп, куй jыҥырада jаҥылана берген. Кепеш там коркып, санаа​зын арай ла болзо ычкынып ийип jастаган. Тонды ичкери мергедеп ийеле, куйдаҥ чыга конгон.

— Тонды jазап бектедиҥ бе, уул? — деп, Кепеш jедип келерде, Кукпаш кезем сураган. 

— Эйе — деп, Кепеш таталjып, jӱк арайдаҥ унчуккан.

Бот ол эчки тере эдектӱ тон — бастыра керекти ӱреген неме ол.

Эмди Кукпаш ла Кепеш Jугуштыҥ колында ноктолодып алган аттарла тӱҥей. Jугуш олорды кайдӧӧн лӧ jедине берер...

“Бу кӧстиҥ кӧскӧ Чынчы деп кӱчӱк торсыгын кӧдӱрип клеет. Бор​​сык калjанын билинбес деген неме ондо — деп, Jугуш уйкузынаҥ чыгат. — Jе ол балачак не болзын — бир ле сӧс айтсам, аркыраган бойынча мен дӧӧн чурап келер. Орто ло мен оны jыга чаап тӱжӱрип ийерим...Ээ, менде андый уулдар болгон болзо. Ол ло Чынчыдый немени бойына jаба тартып алган кижи. Jана болбос… Байjӱректи бойын база… Ол тушта мен… ”

“Бир сананза, Советтиҥ jаҥы бек ошкош. Улуска, анчада jоктуларга, jаан ижемjи берип койгон. Онызы та бӱдер, та jок. Jе улус ол ижемjизи учун тынын да карамдабас. Ада-энезин, ага-эjезин, jаҥыс ла удур бол, jӧпсинбе — сананбас та, ӧлтӱрип ийер. Оноҥ бодозоҥ, Советке удур улус база кӧп. Канча улустыҥ ар-jӧӧжӧзин актуга айрып, ӧлӱмниҥ jерине айдады.  Олор эмди jаҥга удура. Бир Татыш деп ӧскӱс уулчакты канай кулактаган эдис. ӱй улуска бозу тудуп берип, айылдар сайын азыранып jӱретен уулчак. Ачас байдыҥ ачызы болордо, ӧнӧтийин кожо айдап ийдис. Jылаҥаш буттарын корон соокто jыртык тоныныҥ эдегине оронып алып барды. Ондый “бай-кулактар” кӧп, кӧп… Айса болзо Советтиҥ канай бир jастырар ӧйи келер. Ороон jаан, кыстаткандар кӧп. Ичкертинде, тӧс jерде та не-не боло берер. Телекей Советти не деп кӧрӧр… Телекей jаан, Совет сок jаҥыс… Телекейдиҥ санаазы текши jаҥыс болбойтон… Ижемjи бар, бар… Jаҥыс ла белен болор керек…  

ӧткӱре кату jаҥ. Эмеш ле удурлашсаҥ, калырт ла эдип каларыҥ. Коркып jат, мыныҥ учун кату. Jе оноҥ бу jаҥныҥ катузы база jакшы. Jаман — jакшызы jок болбос, jакшы — jаманы jок болбос. Бу ла jаҥныҥ катузыла Кепеш ошкош немелерди кайдӧӧн лӧ jединип jӱрериҥ.

Тӱнӱк бозорып келди. Бу jерде jаҥы табылган солун куш, кузнец Митрофан-эштиҥ сок jаҥыс тынду “малы” — пӧтӱк эдип ийди. Jе Jугушта  эмдиге ле уйку jок... Удабас турар керек. Уйуктабай ла, туратан эмтир…

 * * *

Бу тӱнде кӧстӧринде сайгышту, уйуктап болбой jаткан база бир кижи бар. Ол Jугуштыҥ ӱйи — Jаҥа. “Jугуш Байjӱректи акту jерге базарга jат. Канайдар, канайдар?” — деп, ол та канча аҥданды болбогой. Тура jӱгӱреле, Jугушты бычактап салар кӱӱни келип jаткан. Jе мынайдарга оныҥ кӱчи jетпезин ол билер. Ойндо Jугуш саҥ ла башка кижи: уйуктаза, кӧстӧри ачык jадар. Мыны кӧрӱп, ол агара суркурап jадатан кӧстӧрдӧҥ Jаҥа тӱндерде канча чочыбаган болор деп. “Jок, jок, айдар, айдар. Байjӱрекке мыны айдар — деп, ол канча ла шымыранган, jе айдып та болор, та jок, база билбей jаткан. — Jок, айдар, айдар. Бу канчага базындырар, канчага шыралаар? Бу jӱрӱмде канчазын кинчектелер?” Айдып болбозын ол озолондыра билип jаткан. 

Эмди jаандар-бийлердиҥ куучын-кумыштарын угуп jӱреле, сананар болзо, Jаҥаныҥ jӱрӱми jӱрӱм бе?  Ол Jугуштыҥ айлын ла каруулдап турган  ийдичегине бодолду эмтир. Jугуштыҥ кӱнӱҥ ле “Мен — мӧттӱ тӧҥӧш, белен сорып jадар мӧттӱ тӧҥӧш, сен айрылып, чорт то болбозыҥ, мен сени тойдырып, тондоп jадым” — деп базынатаны кайда? Бу мынайып jӱргенче, айрылып калза, торт ине. Jе ол ло акту Байjӱректи базар деген куучынды угуп отурарга jеҥил бе? Алдында болзо, ол jаҥыс ла Jугуштыҥ курсак-кийимине болуп jӱрер эди. Ырысту да болор эди. Jе эмди…

Ада-энези Jаҥаны кижиге сӱрекей эрте бергендер. Баланы кӧргилеп, кудалар келерде, Jаҥа эп jок тыртас эделе, “тырт” эттирип ийип калган. Jаҥаныҥ jанында отурган кудагай, карган эмеен, уйатты не де бол​зо, бойына алар деген ошкош. “Э-э, чалда-о-у, бу карыырда кижи кижи бе? Эм келерде кижи учазына баш билдирте берген де” — деген. “Кижиниҥ “тыртын” блаажар бу кайткан эмеен” — деп, бу тушта Jаҥа ол эмегенге чындапка ла кыртыштанган. Кижиге браадым, башка эжик-тӱндӱк чыгарып jадым деп, ол оҥдобогон. Оноҥ “Сен jӧп пӧ?” — деп сураган да кижи jок. Ол бойы мындый ла jаҥду неме туру деп бодогон.

ӧгӧӧниле кожо ол ӱч ле jыл jуртаган. ӧгӧӧни иркит сӧӧктӱ Jуурашкын деп кижи болгон, jе оноҥ аҥдап барарда, нӧкӧри тӱлкӱ бычкак бӧрӱктӱ кижини элик деп кӧрӧлӧ, адып койгон. Jаҥа кайын энезине, байла, jараган, ол Jаҥаны jуртынаҥ чыгарбаска база тыҥ ла албаданган. Jе кара ла jаҥыс Jаҥаны отургыскадый база уул ондо jок болгон. Jуурашкынныҥ аказы тегин де эки ӱйлӱ болгон. ӱчинчи ӱйлӱ боло берзе, jаҥы jаҥга jарабай, айдадып та айабас. Ийнизи дезе сегис ле jашту. Jе анда да jок, ол сегис jашту уулчакла Jаҥаны бир jай jуртаткылап кӧргӧн. Jаҥа ол уулчакты ойнодып, кийим-тудумын jамап, чимиригин арчып берип jӱретен. Уулчак Jаҥаны азыйдагы аайынча jеҥем дейтен. Jе оноҥ балдардыҥ ба эмезе jаан улустыҥ ба кокыр-шоодынаҥ Jаҥаны ӱйим деп билип ийген. Уулчак Jаҥаны кӧрзӧ лӧ качар. “Мен кижи албагам, албагам!” — деп багырар боло берген. Мыныҥ учун кайын энези бир кӱн арга jокто Jаҥаны сары атка миндиреле, оныҥ экелген орын-тӧжӧгин, тон-ӧдӱгин артындырала, адазыныҥ айлына экелип салган. “Канайдар, тӧрӧӧн-тӧчин, кӱйдӱрген от от болбоды, jӧӧгӧн jурт jурт болбоды. Балагарды база отургызар очогыс jок. Ойто алып алатан туругар. Сегис jашту уулыбыс чыдаганча, балагар бойыгарда jӱргей” — деген. Jаҥаныҥ адазы нени айтсын база: “Толу тулуҥыгар тӱшкен, тоҥкур адыгар арыган” — дейле, шаалта эдип алган эки баш чайды, тонго jедер кӧбӧҥди, бозулу уйды ла ӱч койды кудагайга ойто jандырган. Кудагай дезе чакыга ол сары атты артырып койгон. “Балагардыҥ бистиҥ jуртка тӧккӧн тери ол болгой” — деп барган. Jаҥа бого база jаан санааркабаган. Айлына, ада-энезине jанып келгенинде не jаман.

Мыныҥ кийнинде Jаҥа, бойы ӧҥжӱк кебеделдӱ, эр улустыҥ кӧзине чӱрчеде ле илине берер келин, туку эки боочы ажыра Кеjим деп уулга качкан. Ол Кеjимле он jыл jуртаган. Олор экӱ бир ӧӧркӧшпӧгӧн, бир согушпаган, керек дезе бой-бойына тыҥ эрмек те айтпайтандар. Jаҥа албаданып, кичеенип jуртаган. Мыныҥ учун олордыҥ алкы-jӧӧжӧзи, ак-малы да кӧптӧп, тӧрт саар уйга, ӱч атка, jирме-одус койго jедиже берген. Jе jаҥыс ла jетпей турган неме — бала. Бала jок. Ол баланы Jаҥа не аайлу кӱӱнзеген, не аайлу сакыган, jе jок. Кандый эп-кып бедребеен. Туку Кадын ичинеҥ бери кам-jарлыктар да айланган, jе калак — кудай бала кудын бербеген. Jе мынайып jада, калганчы jылдарда мал-аш астап, ойто jаҥыс атка, jаҥыс уйга тӱшкен. Бу нениҥ учун дезе, Кеjим комсомолго кирип, бай-кулактарды jоголтор, ком​муна баштаар деп кӧӧрӧп, jаҥыс ла айылдар керип, суйга чаап баштаган. Мынайда берген кижиниҥ санаазына ӧлӧҥ эдери, мал азыраары кирер бе? Акыр, токто деер болзо, “Алдырбас, Jаҥа, — деер, — удабас jаҥы jӱрӱм башталар. Ол тушта ончозы болор. Кандый jӱрӱм болор, билериҥ бе, Jаҥа? А мал-ашты байлардаҥ белен блаап аларыс” — деер.

Кулакташ башталар тушта Кеjимди бир jылга город тӧӧн ӱредӱге ийгилеген. Jаҥа оны сакып jӱреле, оныҥ ӱредӱзи божоор башта “Кеjим городто кижи тапкан, онызыныҥ колы-буды уур” — деп табыш уккан. Бу табыш угуларда ла, Jаҥа бойы ла орын-тӧжӧгин артынала, ойто jанып ийген. Бого ачынбаган да, кородобогон до. “Канайдар, кижиниҥ jаҥыс уулы, карын, ӧскӧ кижи таап, бала-барка азыраарга турган эмтир — деп сананган. — Бала таппас мениле кожо не jуртаар ол. Кудай, карын, Кеjимниҥ угы-тӧзи ӱзӱлбезин деген туру. Не кинчектеерим мен оны” — деген. Кеjим ол тапкан кижизин ээчидип, jанып келген. Эки ле сӧстиҥ бажында “чы” деп турар сары мышмак келин болгон. Ол келин уул бала тапкан. Койу кӧчӧзине Jаҥа барып jӱрген, кураан терези чуу апарып берген.

Кеjим эмди андагы колхозтыҥ башлыгы. Jаҥа канайып та оорый берерде, Кеjим келип, jолу​гып jӱрген. Кеjимниҥ энезине Jаҥа эмдиге  карузыыр. ӧрӧкӧнниҥ jакшызы, jала​кайы коркуш. Чай-чабын аскан, кӱндӱлеген, сӱӱнген отурар.

Jаҥа эмди Jугушла, бойынаҥ jирме jаш кире jаан кижиле, кожо jуртап отуры. Канайдар, эр улус эмди ас. Jугуш сӧс айдарда, керек дезе сӱӱнип уккан. Jугуштыҥ jуртаган ӱйи божогон. Ол ӱйинеҥ Jугуш балдарлу, jе ол балдар jаанагылап калган, кажызы ла алдынаҥ айыл-jурттарлу. 

Эмди кезик улус Jаҥага кӱйӱнгилеп те турар. “Jаан иштӱ кижиге барып алган, Jаҥа эмди чын ла jууныҥ ортозында бӧӧрӧк” — дешкилеер. Чын да, курсак, кийим керегинде Jаҥа сананбай да jат. Jе ырыс jаҥыс ла курсак ла кийимде бе? Бу мындый jӱрӱм ого кыйын деп, улус канайып оҥдобойт? Улус иште, jаҥы jӱрӱм тудуп jат, Jаҥа дезе — тууразында...


Алдында кожо иштеген, кожо ӧскӧн келин-кечкин эмди Jаҥала куучындашпас та. Куучындажардаҥ, Jугуш болор-болбос кижи келзе, айлына кийдирбес те, а Jаҥа​ны чеденнеҥ чыгарым деп сананба да деер. Jаҥа туку бооро карган таай эjезине койдыҥ колын апарып берген. Jугуш мыны билеле, оны арай ӧлтӱре сокпогон. Ойндо Jаҥага эмди улуска да кӧрӱнер эмес: бир кӧргӧжин — кӧзи кӧк, бир кӧргӧжин — jаагы. 

Jугуш-эштиҥ коштойында председатель Сарбаҥ jадып турган. Jурт ичинде эки кыпту эки ле тура бар: олордыҥ бирӱзи — Jугуш-эш, бирӱзи — Сарбаҥ-эш. Jаҥага, “Jаан Кижиниҥ” ӱйине, ӧскӧ айылга барарга jарабас. А ол Сарбаҥныҥ ӱйиле коштой jадатаны, ого ӱӱре-jеле болотоны тоҥ ло jеҥил неме эмес. Кижи мынайып турала, удабас бойы ого тӱҥей болуп калар ине.

Сарбаҥныҥ ӱйи кече тӱште ӱч келин айдап келген. Бир сумалга арба урала, мыны ончозын кӧчӧ, талкан эдип согыгар деген. Ол келиндерди кере тӱжине керек дезе чайлатпаган да. Jаҥа олорго туйкайын кажызына ла бирдеҥ ӱч чомчогой2  апарып берген. Келиндер ол чомчогойлордоҥ jӱк ле амзайла, балдарына апарып берер деп, баштарына чомчогойлорды салала, бӧрӱктерин ӱстинеҥ кийгилеп алган.

Сарбаҥныҥ ӱйи бойы очокко jаан кӧӧш азала, ого малдыҥ казы-картазын, уйдыҥ, койдыҥ карын jууларын кайылткан. Оныҥ ады та кем — Сарбаҥныҥ ӱйи ле дешкилеер. Бу ӱй кижи jаантайын ла шалырап, jайрадылып калган jӱрер. Бойы ол ап-ару jӱстӱ, албаа бычкак бӧрӱгин кӧскӧ jетире тӱжӱре тарткан, jер jалмаган кызыл кӧбӧҥ тон кӱн чогына кылтыраган, jаҥы хром сопокторы чыкыраган-такылдаган да jӱрзе, кижи та незинеҥ де бу келин шалырт, чылбак деп билип ийер. “Эй, Чылбый!” дезе, “а!” деп токтой тӱжер. Jе эмди де, бу ӱс кайылтып отурала, “Эй, кадыталь, кӧчӧни jазап сокльо, jазап сокльо. Саа jок бользын, jок боль-зын!” — дейле, тура jӱгӱрген бойынча, кураан тоныныҥ jер-jалаҥ эдегиле кайылтып алган толтыра ӱстӱ сабадын аҥтарып ийген. “И-и-ий, кадыталь, сельелдиҥ ле кинчегине! — деп айлана согуп, багыра берген. — Кӧстӧлигельдиҥ ачы jеткен ине, тольо-ач немельельдиҥ! — деп, эт тиштейтен тишти ала койоло, ӱс тӱрген шиҥзин деп, jерди ойо кадап турган. — Мыныҥ кинчеги кижиге тӱжель бе, тӱжель бе? Чольты тӱжель оль. Jок эмес —   баль да, ас эмес — кӧп тӧ. Не кинчек бололь мынаҥ, не бололь?” — деп, тура jӱгӱрген бойынча, керемде илип койгон казы-картаны, jууларды казанга ойто толтыра салала, кайылта берген. 

“Ол тӧгӱлген ӱсти ич деген болзо, jада тӱжеле, ичер эдибис” — дежип, келин​дер бой-бойлорына шымыранышкан. Бу келиндерди эҥирде, jанар башта, Сарбаҥ​ныҥ ӱйи: “Э-ий, кадыталь, кӧчӧ-тальканнаҥ кӧдӧн-кӧксигельге сукльягыляйла, баткыльяп бльяткыльяган больгыльядыҥ” — дейле, тинтип ийген. Jе, карын, келиндердиҥ бӧрӱктерин уштыыр деп санаазына кирбеген. Мыныҥ кийнинде удабай ла, “Ичип-ичип оль альбай, ичегеме кульсак больгой льо, jудуп-jудуп оль албай, jумульыма кульсак больгой льо” — деген эзирик кожоҥы чӧйиле берген.


“Jе бу не jӱрӱм, не jӱрӱм? —-деп, Jаҥа тӱндӱк ӧткӱре теҥерини кӧрӱп jадат. — Мынайып улуска jаманкӧс болуп jӱргенче, ары ла тыш-амыр иштеп jӱрзе кайдар. Jаҥыс бойы кижи jӱк курсагын чыдап иштеп ийбей. А бу бир камык улустыҥ бажын баскан эрликле кижи канайып jуртап отурар? Jӱрӱм эмештеҥ кемjоктолып ла клеет. Jуу-чак бар эмес, ол оҥдолбой кайда барат. Кеjимниҥ айткан jӱрӱми чын ла келер... Байjӱрек базылатан туру. Оны аргадаар арга бар ба? Айдып болорыҥ ба? Кӱчиҥ jедер бе? Jалтанып ла отура калатан кижи болбойыҥ… Jе учы-тӱбин​де барып Jугуш бойы базылар… Бӧрӱ канчазын кой тудар... Бот ол тушта не болорыҥ?.. Там jаман кӧрдиртериҥ. Кожо ичишкен, jиишкен, бисти кинчектешкен, каралашкан дешкилеер. Мыны укканча, ары ла тыш озолондыра айрылып калар керек — Jугуштыҥ бажы туйук... Jугушла кожо айдышкан бир сӧзим де jок, азырап отурган балам да jок… А кӱрӱм, карам, карам… Чын ла карам… Кандый да болзо, jурт тутканыс, кожо, коштой болгоныс… Канайдар, не болор?..”

 * * *

Кепеш бу тӱнде айлына керек дезе кирбеген де. Уйку-амыр ӱч санаазында jок. Ого jаҥыскан болор керек, сананар керек, кӧп сананар керек. Кепеш бир оҥдонып келзе, jурттаҥ чыгала, корумдарга келтир. Ол отура тӱжеле, “Чакпы​лат​каным бу, бу. Канайдар, канайдар?” — деп чыкпыттарын сыга тудуп, бажын атпактай берди.

Кепеш — бу jӱрӱмди кокырла ла, каткыла ла ӧткӱрип койор деп сананган кижи. Ол канчын-jиит, сыгындый су-кадык тужында кижи качан да карыбас та, артабас та деп сананып jӱретен. А эмди кӧрӧр болгожын, jӱрӱм деп неме кӱч, кижи оныла ойношпогодый, кокырлашпагадый неме болтыр. Кижини jӱрӱм сакыбас jанынаҥ jык ла согор. Оноҥ jӱре-jӱре, ойто килеп, агыдып ийер. Бу тушта кижи ойто ло ойногон, каткырган jӱрер. Мынайып  jӱргенчеҥ, jӱрӱм ӧскӧ jанынаҥ шылт берер... Кижини jӱрӱм карыдып jат, jӱрӱм артадып jат. А jӱрерге jакшы, jакшы. Jе мынайып ла jӱргенчеҥ, jӱрӱм база ла бир шак берзе, аҥтарылып каларыҥ… Бу jӱрӱмниҥ шыйдамын сакып jӱргенче, бойы ары ла “jана” берзе кайдар? Jугуш эмди бичик ле бичип ийзе, караҥуй jер дӧӧн калт эде бергениҥди билбей де каларыҥ — деп, Кепеш ал санаага тӱжӱп калган отурат. — Бу Байjӱректиҥ керегин канайдар? Айгырдыҥ бажы jогынаҥ да Jугуш сени бакрулдап койор. Божогоныҥ бу, бу... Ээ, ол Табынар... Jе оны​ла не беришкен деер... Оныҥ jыду агазы бурулу, агазы…

Кепеш аҥдап jӱреле, кере тӱжине аштап калган кижи, jолой Табынардыҥ агазы — Тарынчак-эшке кирген. Тарынчак улустаҥ тере, тӱк jуур, анчада албаа-алу керексиир, бу jууган немелерин ичкерти дӧӧн ӧткӱрип, астам алып турар кижи болгон. Карамы, кырсы ӧткӱре: jаҥыс jаргак тонын канча jердеҥ jамачылап алып, jардынаҥ уштыбай jӱрер. Jаҥыс jаргак штанын, jолдо кижи jок болзо, “ээрге jыжып элеткен теп-тегин кандый штан” — дейле, онызын уштыйла, теркиленип алар. Керек дезе кижи де аларда, ӧнӧтийин улустыҥ эҥ кичинегин талдап алган: кичинек кижи курсакты ас jиир, ӱч ле койдыҥ терези тонына jеде берер.

Jе Кепеште де кылык jок эмес, Тарынчактыҥ айлына кижи ле чилеп айылга кирип барза кайдар. А ол дезе Тарынчак-эштиҥ чакызына jеде jортуп келеле, ээрдеҥ тӱшпей де, тыс унчукпай да тура берген. Ол мыны туку качан Туулай деп ӧгӧӧн албаа адарда, айлына мынайып тӱшкенин кӧргӧн. Байла, Алтайдыҥ колтыгы ачылып, jаан алу аткан кижи мынайып тӱжетен jаҥду неме болбой.

— Ырысту ла кижи болтырым — деп, Кепеш бултайып калган койны jаар колын сунган.

— Ай, Кепежим бол! Айгырдыҥ кулды, адазыныҥ уулы! — деп, Тарынчак, мындый jаҥды jакшы билетен кижи, чек билинбей калган. Чакызына арай болзо ӱкежиребей jӱгӱрип келген бойынча, аттыҥ чылбырын буулаган, алкы бойын Кепешти айактап, ээрдеҥ тӱжӱрген. Ак кебиске отургускан, аш-тузын алдына чоккон — отко-сууга тӱшкедий боло берген. Кепеш кыҥыс та унчукпай, ажанган ла ажанган. Оноҥ таҥкылаган, ойто ажанган, ойто таҥкылаган, ойто ажанган, арт-учында мылырап, jада тӱжеле, бир эмеш уйуктап алар деген. 

— Jе, Кепежим, койныҥды кодор.

— Оны не кодоротон. Койнымда не бар болор деп. Меелейлерим ле бар.

— Ийт! Мени ӧчӧп, мениле ойноп!

— Тегин, кижи чилеп тӱшкен болзом, сен чай да урбас эдиҥ.

— Чайды мен сеге урарым. Этти мен сеге jидирерим! — деп, Тарын​чак чыҥырып ийеле, Кепештиҥ чирей тееп алган оҥ будыныҥ бажынаҥ кенете туткан бойынча толгой берген. 

— Сураган сурууҥ бу, бу!

Кепеш оорузына чыдашпай, буды толголгон аайынча тоголонып, jалынган ла jалынган. 


— Jо-о, jо, эм анайтпазым, анайтпазым! Божодоор, божодоор!

Jе Тарынчак божотпогон. Кепешти будынаҥ толгоп, чакыга jетире тоголондыра экелип салган.

Кепеш бут jок бир ай jаткан. Кемге угузарыҥ. Jе ӧчимди качан бир аларым деп, кекенип jаткан. Ол бутты ойто кийдире тудуп, изӱле​ген учун Абайга jаҥыс койын сойгон, кой до карам эмес: Тарынчакка будын чыгара толгодып алганы ачу. Jе мында бурулу кижи — Кепеш бойы. Jок, jок, бурулу кижи — ол Тарынчак деп таҥма! Кепеш бу jӱрӱмде качан бир буруузы jок болор бо?!. Мыныҥ учун Кепеш, ол Тарынчактыҥ ийнизи Табынар бычакту карбас эдерде, оны колынаҥ ала койгон. Кукпаш бу тушта сокыбалала оныҥ бажын оодо согуп ийген...


Эмди дезе ол Табынар учун каруузына тур. А jӱрерге кандый jакшы!.. Кепеш эртен тура туруп ла келеле, jаргак штаныныҥ бир будын кийген, бир будын кийбей jадып, бозу терези тӧжӧнчиктӱ jаҥыртык ордына отурып алала, эстей-эстей, ӱйи Кураашла бериже ле берер. А онызы кокырды сыраҥай ла оҥдобос.

— Э-э, Кура-аш, а-а, Кура-а-аш, санаама не кирди, билериҥ бе? — деп, ол ӱйи​​неҥ туруп келеле, сурайтан. Кепеш база да уйуктаар эди, jе Курааш сӱт кайнадатан казанын ӧнӧтийин кыра берген.

— Не киргени меге не керек! Тур дейдим! Колхоз ижи башталгалакта, бу белен чӧбрӧлӧ айлыстыҥ туку jыртыгын jаап алаак дейдим. Jаҥмыр ла болзо — тамчы.

— Jе куучындап берейин, Курааш. Jыртыкта ондо не бар. Чӱрче де jаап ийерим.

— Кей-тӧгӱниҥ меге не керек. Оныҥды укпаан кижи jок! — деп, Курааш казанын там тыҥыда кырат.

— Jе куучындап берейин деерде, кӧӧркий. Бу кырбай токтозоҥ! — деп, Кепеш кулактарын алакандарыла jабат. — Токтозоҥ, токтозоҥ!

— И-и, сеге токтойтон. Бу ал-камык ач-ӱрениҥ тӱниле торолоп калган болор. Ойгонгылап келзе, оосторын неле jабатам.

— Jе токтозоҥ деерде, чӱрчеге токтозоҥ! — деп, Кепеш кулактарыныҥ ӱйдине сабарларыла сайат. — Кулактарым ичи кадалыжа берт! Бу тиштерим кабыгыжып браат. Токтозоҥ, кӧӧркий, токтозоҥ! Балдарымныҥ энези дейин!

— И-и, сениҥ балдарыҥныҥ энези эмес турбайым. Эйе, сеге оныларыҥды тышкартында jееренек тӧрӧп берген туру! Айса тен балдарыҥды бойымдыйы эмес деп тургаҥ ба?! 

— Бу нени айдадыҥ, Курааш! Сен де бойымдый, балдарым да бойымдый!

— Jе айса куучында, адазы, — деп, Курааш казанын кырбай токтойт. — Jе jаҥыс база ла кей-тӧгӱн болбозын.

— Jок, jок. Бу канай туруҥ, энези… Былтыр бу да киреде, айла ол бу ла кӱнде кӱӱк айдыҥ он эки jаҥызында ошкош эт, малдап jӱреле, бу ла Jерсил-Оозында Кылчаҥныҥ тойына учурагам. Бач, не аайлу ойын, не аайлу jыргал! Эжиктеҥ сыгылыжа-сыгылыжа кирип jатсам, jӱктенип алган мылтыгым от алышкан. “Jырс!” ла эткен! Мен дӧӧн тен бир де кижи кылчас кӧрбӧгӧн. Мылтыктыҥ табыжы угулбай турганда, ол не аайлу куучын, не аайлу кожоҥ-комыт! А мылтыгымныҥ огы айылдыҥ ӧзӧгине тийеле, кӱлге “топ” кел тӱшкен. Канайдар, улуска кӧргӱспей, ол огымды алала, карманыма сугуп алгам.


— Кедерет, кедерет! Кейиҥди меге тӧкпӧ, тӧкпӧ! Jе ле деген эр бу мындый эш-керек jок неме сананар ба. Бу мынайып кей сананып jӱргенче, кудуй ла кудуй! балдарын сананза кайдар.

— Чын дейдим, энези, тӧгӱн эмес. Бу башкы jыл кӱсте артынып келген элигим​ди ол ло окло аткам.

— Кедерет дейдим, кедерет! — деп, Кураш казанын ойто ло кырат. Кепеште куучындаар арга jок.

Айылда туш кижи отурган болзо, Курааш jӱзи кызарып, “Бу бистиҥ адабыстыҥ айтканын кулак кырына албагар — деп, кемзинген айас араай унчугар. — Оныҥ куучыны jети-сегис элгелбегенче, чыны-тӧгӱни ылгалбас эмей”. Канайдар, jӱрӱм ондый да. “Ээрим jаман деп, ат уйалбас. Ээрим jаман деп, ӱй кижи уйалар” дежер. Jок, кӧӧркийдиҥ бу jамандап турганы эмес, карын, корый алып турганы ине.

А бу ӧткӧн кышта Кепеш арга jокто ай кирелӱ бойдоҥ jӱрген. База ла малдап jӱреле, jанып келеле, jакшы кӱӱни тудуп, эжик алдында суалгыштаҥ эки сабат суу экелген, чай аскан. Эҥир тӱнде чай кайнаган, бала-барка бастыразы тойгон, уйуктаган, Кепеш арт-учында ӱйиле кожо артып, терлегенче чайлап отурган. Экилези эптӱ-jӧптӱ, санааларында амы-ыр, jакшы-ы. Бой-бойлорын санап калбай база. ӱйи: “Кепе-еш, а-а, Кепе-е-еш”, — деп куучындап ла куучындап, Кепеш дезе: “Кура-аш, а-а, Кура-аш”, — деп эрке куучындажып отургылаган.

— Кепе-еш, а Кепе-еш, jаан кызыбыска тон кенете jеткилделе берди. Jетпес терени кайдаҥ алгам, билериҥ бе, Кепе-еш? Jугуштыҥ ийди тиштенип алган jӱрген. Былап алгам. Кӱски тере. Эки-ӱч jердеҥ jырта тыдарлап та койгон болзо, jе jап-jакшынак ла тере. Кижиге ырыс келижетен туру. Бычкактарын кожыштырып ийеримде, ортон уулдыҥ ӧдӱги база jеткилделе берт. Эмди бистиҥ jети бала ӱч ӧдӱктӱ. Тен аргалу-чакту улус боло бердис. База эмеш байызаас, кулактадып айабазыс.

— Кура-аш, а Кура-аш, мен дезе клеедип, Абай тууныҥ кырында ӱч сыргак кӧр салдым. Кургактары тен… Jарылганы ӱч ӧӧлӱ деп канай айдайын, jе эки ӧлӱ быжу бар. Эртен ле сӱӱртегилеп келерим. Темир печкебис jаҥыс ла сырлай берер.

— Бат jакшы… Кепе-еш, а Кепе-еш, jеерен кунаjыныс учугын чӧйип jӱри. Айдыҥ учынаҥ ӧтпӧс болор. Сӱттӱ-кадыкту болорыс. Оноҥ ӧскӧ кара чай кижиниҥ буурына барат. Бозузы да, кыш чыккан, jаан болор ине.

— Эйе, Кура-аш, эйе…

Jе бу ла тушта — ме сеге! Курааш: “И-татай!” ла дейле, изӱ чайлу айагын Кепештиҥ ӱсти дӧӧн мергедеп ийген. “Кудуй, кудуй! Канайдийейин, канайдийейин! — деп багырган jерде агаш чуучакты ала койоло, Кепештиҥ бажы орто jырс берген. — Тайыл мынаҥ, тайыл! Кӧзиме кӧринбе, кӧринбе! Алдыҥ ары бол, аркаҥ бери бол!”


— Jети балаҥныҥ адазын чын ла jектеп тургаҥ ба, энези?

— Jӱр дейдим, jӱр, jӱр! Тайыл!

Кепеш таайы-эшке коноло, эртезинде келерде, эмеени кийдирбеген! Jарым ай малдап jӱрӱп келген, база кийдирбеген. Бу кайткан неме. Бу кандый мындый ачыныш. Не де болгон болзо, айрылыжар арга олордо jок ине. “Ол до jерге” барза, кожо ло jӱретен салымду улус эмей… Канайдар, база jарым ай малдайла келген. Бу тушта Курааш: “Отур бого! Чайла!” — деген. Кепеш чайлаган. 

— Тойдым, jе эмди барайын ба, Курааш?

—- Бу тоныҥныҥ ӧмӱрин не jырткаҥ, кӧрмӧс? Чупчы, кӧктӧп берейин. Мында​гы кижи балдарын jамачылап jетпей jат.

ӱй кижизи оны санап калган эмтир деп, Кепеш сезип ийген.

Тӱнде ӱй кижидеҥ: “Jе ала-кӧнӧ лӧ отурала, не ачынгаҥ, кӧӧркий?” —деп сураган. Онызы: “А сен кижиниҥ айагына курт-коҥысты не салгаҥ? — деп унчуккан. — Бу сен мени туку былтыр jылан базала, курт-коҥыстаҥ чочыҥкай болуп калга​ным​ды ундып салгаҥ ба?”


Эмди кӧрӧр болгожын, Кепеш ол тушта суу аларда, сабадына кортон балык сузуп алтыр. Бу кортон балык чай азатан кӧӧшкӧ кирген, оноҥ Курааштыҥ айагына учураган болтыр...

Бач, Кепеш ол ло кокырларына болуп jе не болбогон деер. Быjыл налог деп, колхозко бозу табыштырган. Jугуш бозуны кемjийле, беш кӱннеҥ экел, ол тушта аймак тӧӧн бозулар айдаарыс, баш аай болор деген. Тӧрт конгон кийнинде эҥирде Кепеш бозузын айдуга баратан бозуларга экелип кожуп койгон. Чеденде кижи jок, jаҥыс бозулар тургулаган. Кепеш бозуныҥ мойнтырагын чечип алала, jанып клееткен. Удура ол ло чеден дӧӧн базып брааткан Jугуш учураган:

— Эй, Кепеш, бозууҥды табыштыр!

— Jок, табыштырбайтам. Мени налог тӧлӧбӧзин деп аймактаҥ бичик келген.

Бот мыныҥ кийнинде кӱскиде налоговой инспектор эттиҥ налогын тӧлӧбӧгӧн дейле, Кепешти штрафтайла, налогтыҥ кемин эки такып кӧдӱрип ийген. Бот сеге кокыр! Кокырдыҥ бажы кокоок деген сӧс бу. А ол табыштырып берген бозу та кайда-кайда барган. А оны кемнеҥ сураар?..

— Эмди ол ойногон-каткырган jӱрӱм кайда? Эмди — тӱрме, тӱрме — деп, Кепеш кородоп отурат. — Бу кайткан кижи мен? Кандый салымду, кандый качашчаҥ jӱрӱмдӱ кижи мен. Ол башты Байjӱректиҥ айлына сугуп салзам, туткулап ла алар ине мени. Мында тен jазым jок. Ол Байjӱректиҥ ӱйиниҥ, балазыныҥ кӧзине канай кӧрӱп jӱрерим? Оноҥ сукпазам да — тӱҥей ле тӱрме. Ойрот-Турага jетире тӧҥӧштӧр тоолоп, базып отурарым. Тӱрме болзо — jакшы де. Айса болзо, тирӱ jанып келериҥ. Jугуш сени… бого ло… Бараксан ла бойымды! Бу мындый jӱрӱмди jӱрӱп те алып кайдар? — деп, ол айландыра кӧрди.— Тӱӱк, буунып койор агаш та jок. А ташла кижи бойыныҥ бажын канайып былча согор?.. Jок, jок, кудай-быркан берип турарда, jӱрер ле, jӱрер ле... Балдарым бар… Айлы-jуртым бар… — Jе бу ла тушта Кепештиҥ jӱреги шимирт эдип калды. Корымныҥ ӱстинде кап-кара jелбер та не де элбес эткенчиледи. “Jок. Jок. Jӱрбезиҥ, jӱрбезиҥ!” — деген шымырт угулганчылады. Бу ӱн сыраҥай Табынардыйы. Кепештиҥ бажы ол Табынардыҥ бажындый балчарыла бергендий бодолды. Кепеш багырып ийген бойынча jурт тӧӧн jӱгӱрди. Байагы элбес эткен кап-кара jелбер неме оны сӱрип алган ошкош — кату ӧдӱги кылырт-кылырт… Солусактаган тыныжы кандый jыду!.. Кепешти эмди ле jиткезинеҥ ала койор. Бу ла бого кату jерге былча согор…

Кепеш кӧндӱре ле Jугуш-эшке jӱгӱргенче jетти. Каалгадаҥ кирип ле келерде, Jугуштыҥ кара ийди арт-урт ла эделе, Кепеш орто чурап барды. Кепеш там коркып, каjатканым бу туру ла дейле, jана чарчады. Кудай болуп, илjирме кыска эмтир — кара ийт Кепештиҥ jӱк ле эдегине кадалып калды.

Айылдаҥ Jугуш чыга jӱгӱрди. Кепеш орто калып келди. Бакрулынаҥ ла капты. Наганы jалтырт этти.

— Бу мен, мен... О калак, Кепеш, мен Кепеш!..   

— Араай — деп, Jугуш шымыранала, оны ол ло бойынча божотпой, айылга кийдире jиткелеп келди. — Эй, ӱй кижи, от jарыт! Jе, не келдиҥ?

Кепеш Jугуштыҥ алдына jылгажактай берди.

— Бол албазым мен, бол албазым! Туттуртарым мен, туттуртарым. Ары бойсын! ӧлбӧзӧм, ӧлӧҥ jулуп берейин. ӱргӱлjиге jалчы болойын. Ийдигер болойын... Jети балам...

— Не? Кара айгырды сойорын кӱчсин тургаҥ ба? Айса бешадар берейин, Байjӱректи адып кой. Бу jеҥил.

— Jок, jок... Баш болзын...  

— Э-э, уул, бу сен jаш бала болбозоҥ. Бу кире jаан сӧсти сеге айткан кийнинде мени не токтоор болор деп. Меге артык керечи керек jок. Айса эмди ле бого…

— Кудай, тен кудай! Кижиге килезеер! Мен база кижи инем… Кемге де айтпа​зым. Кӧк ӱстимде туру...

— Jок, уул, мени тенек деп бодобо! Сениле куучындажар чӧлӧӧм jок. Кадыт​таҥ ары эмтириҥ! Айса, эртен экӱ барарыс. Кара айгырды мен бойым шукшулаарым. Бажын Байjӱрек-эшке Кукпаш сугар. Сениҥ ол кара айгырга сабарыҥ да тийбес, jе сен кожо болорыҥ. Jе не​-не болзо, каруузына кожо турарыҥ. Бу ла. Келбезеҥ — онызы бойыҥда. Jаан болзо, эки конгойыҥ... Эмди бар — дейле, Jугуш орын дӧӧн jада берди. — Эй, ӱй кижи! Кепешле кожо тышкары чык. Ийдиҥди тут...

 * * * 

— Бу сен бажыҥа суу урун турган кижи болдыҥ — деп, Jаҥа Кепешти ӱйдежип ийеле, турундарды ичкереледе берди. — Сен токто, Jугуш, токто.

Jе Jугуш унчукпайт.

— Айт, Jугуш, мен канчаазын мынай jӱрерим? Канчаазын сеге базындырарым?

Jугуш унчукпайт. Jе ол ойгу деп, Jаҥа jарт билер.

— Сениле jуртаар кӱчим чыга берт. Jанар болорым…

— Сен суранба, Jаҥа, суранба! ӧлтӱре согып ийерим…

— Эмдиге ӧлтӱрбееҥ, ӧлтӱрбезиҥ. Мен ончозын билдим. Сен jаҥнаҥ коркый берериҥ. Бойыҥды карамдай берериҥ.

— Сеге не jетпейт?.. Нени-нени ууртап алган болдыҥ? 

— Мениҥ ууртаганым качан кӧргӧҥ.

— Мен сени…

— Jе бу не jӱрӱм, Jугуш? Бу кышта кызыр кунаjын экелип сойдыҥ.  Умчылай эмеген не деген — билериҥ бе? 

— Не дезе, ол дезин. Бийдим де кычыбас.

— “Ичи-карын арчызын деп алдырту болгон — деген. — Кижи кӧрбӧс аразында карыш кире кыйманы jеҥим ӧрӧ тартып алгам. Тартып албай база, ол айыл казан азатан эмес. Jе ол кыйма jумур арчып jатканчам, jылбырт тӱжӱп калды. Кончыма сугатан немени. Кайран тойо бир ажаныш!” Ол улуска казан азып ийзе кайдар?

— Jок!

— Оныҥныҥ jуузын бу ла ийдиҥ jип койды.

— Jизин!

— Согумыҥ тал ортозы каксып калды.

— Каксызын! Бил: бис экӱни jаҥыс ла ӧлӱм айрыыр. Сен мениҥ кӧп jажыттарым билериҥ. Мен сени божотпозым. Канай-кунай караҥуй jер барзам, кожо болорыҥ.

— Айса Байjӱрекле урушпа. Токтот. Эптеш.

— Сен мени ойноп турган болор деп пе! Мында jӱрӱмим эмезе ӧлӱмим. Эрjенениҥ бажы, эрдиҥ салымы барып jаткан керек бу… Канай-кунай тил jетирер болзоҥ…

— Jе айса канайдарыс, Jугуш? Айса бу jамыҥды ташта. Сен карып бараткан кижи. Мен де jиит эмезим. Биске не керек, бис кемге керектӱ… Бир ӱӱр торбоктор алып алаак. Тайга jаар чыга берелик. Амыр-тыш jадарыс.

— Бу jакшы санаа. Jе менде эмди ондый салым jок. Тайганаҥ бисти таппас болор деп пе?

— Айса канайдарыс, Jугуш? Сананзаҥ… Бир эпти тапсаҥ… 

* * *

Кепеш бир ле кӧрзӧ, Кукпаштыҥ чадыр айлыныҥ эжигинде болуп калтыр. Jе кирерге jалтана берди. Кукпашты оны аайлабазыҥ: чорчыс эделе, арбана-шилтене берип айабас. Керек дезе колы сарбаҥдай да берзе кӱӱни. Кезиктерде — кижи ле ошкош кижи. Колхозтыҥ jылкы малын ӱч jыл кожо кабырган да болзо, Кепеш оныҥ кылык-jаҥын эмдиге ле оҥдобос. Jе не болзо болзын дейле, Кепеш jос эжиктиҥ кайыш буузынаҥ тартты.

— Ач! Бу мен — Кепеш…

— Не келгеҥ? Не керек? — деп, Кукпаштыҥ уйкулу ӱни угулды.

— Керектӱ келдим. Jаан керек… — деп, Кепеш тыныжына арай буунбайт.

— Кандый ондый jаан керек? Бу таҥаары jуук бол браат. Таҥла тӱҥей jолыгатан улус эмейис. Jӱӱлбе, jан!

— Ач деерде. Кийинеле чык. Куучын бар.

— Бу кандый мындый куучын — деп, Кукпаш эжигиниҥ таҥышкунын чечип, чыгып келди. Ол акар тонын чамчазы jокко ло jабынып алтыр. — Кижини уйкузынаҥ астыктырып…

— Jаан куучын…

— Jе айса айылга кир. Эт jи — деп, Кукпаш эжигин кайра ачты. Ол ӱни сӱрекей тыҥ кижи. Араай да айтса, арка-туу jаҥыланып турар. Кажы ла сӧзи jарт, чокым. ӱнинеҥ де бодозо, ол сӱрекей кӱчтӱ, ненеҥ де айабас.

— Jок, jок. Эт ле jиир эмезим.

— И-и, сен тойу — деп, Кукпаш тыйт этти. — Бу чын солун неме эмтир. Jаҥы сойгон койдыҥ эди. Кан-сӧлгӧ тӱш дейдим. Чӱрчеде ле изидип ийерим.

— Jок, дейдим, jок. Айылдаҥ ырап, мынаар одынjаргышка отурып алалы.

Кукпаш ла Кепеш бир эмеш туура базала, бажын челчей jарып койгон jулдамага такталанып алдылар. 

— Билериҥ бе, Jугуш не деген? — деп, Кепеш jажытту шымырады. — Комсомол дейтен кара айгырды…

— М-м, кара айгырды деди бе? — дейле, Кукпаш jарды тыртас этти. — Мен сени тен jаан солун айдарга келди дезем. Айдарда, айгыр болды ба? Кара айгырды jакшызынган туру.

— Бу арайзаҥ. Улус угуп ийгей…

— Уклагай. Кемизи угар болор деп. Ончозы кӧплӧп jат.

— Сен не? Чын ла сугуп койорго бо?

— А не сукпайтан. Эди биске артып калар — деп, Кукпаш ӱнин тӱҥей ле араайлатты. — Jаҥыс ла кӱрӱмниҥ айгыры арай тойынгалак ине. Шак ол субай jеерен беени деген болзо.

— Сениҥ бажыҥа эттеҥ ӧскӧ неме кирбейт пе?

— Артык не киретен? Меге айт.

— Jиген jаак куугарар, jидирткен тӧҥӧзӧк jажарар деп кеп сӧс бар ине — деп, Кепеш ӧкпӧӧриди.

— Ол тӧгӱн — деп, Кукпаш колын кезем jаҥыды. — Оны байлар тапкан. Бойлоры блааган, jигилеген, ичкилеген. Актанган сӧстӧр ине.

— А кинчек дегени? Кинчеги jедер дегени?

— Онызы база тӧгӱн. Кӧк лӧ тӧгӱн. Бис кандый сӧстӧҥ улам туттурганыс, билериҥ бе? Шак ла ол “кинчек” деген сӧстӧҥ. Бу ла бу малчылар оозым ла бар дейле, бодоп ло ӱрдӱрткилеген. Бот кемизи — билип ле алатан болзом…

— Ай, ай, — деп, Кепеш там ары коркыды. — Ол сӧстиҥ эмди келижип jатканы бу эмес пе?

— Кайдаҥ база. Бойыстыҥ ла jаманыс. Ол Шыйкынуш деп кӱрӱмди ол Табынарла кожо бектеп койок дедим ине. Сен, адаҥ сыйнал, килей бердиҥ. Кем де билбес эди.

— База бир кинчек болор эди.

— Кинчек? Карган согым бойы ла божоп калт. Бу jӱрӱмде бӧрӱ болор керек. Ачына бӧрӱ. Бот, ол тушта сен кижи! Тойу jӱрериҥ, тонду jӱрериҥ. Оноҥ ӧскӧ сени бойыҥды… Алгадый немени ала сок, келиштиргедийин — келиштир. Онойтпозоҥ, мыны ӧскӧ кем де эдип койор. Сени акалап койор.

— Акалагай. ӱстибисте кудай деп неме бар. Салымыҥда бар болзо, ол ончозын келиштир койор — деп, Кепеш jылдыстар ӧрӧ каҥкас этти.

— Эйе, белен. Сакы. Оозыҥды арпайа ачала, как куру калгайыҥ. Мениҥ санаамда, колго ло киргедий немени ычкынба. Jолыҥда буудак турза, “тарс!” берип ий. Кӱчим ле jеткедий неме — менийи де! Jӱрӱм мындый де, jаҥ мындый де! — деп, Кукпаштыҥ кӧстӧри айдыҥ jаркынына кылас этти. Оныҥ кыймыгы кӱчтӱ, кезем. Оныҥ эмди чындап та “айу-бӧрӱ” тужы. Одус алты jажы быjыл толгон. Бойы jараш та кижи. Jайгыда тоныныҥ бир jеҥин jаантайын белдестенип алган jӱрер. Изӱӱркенип эмес, балтырларын кӧргӱзип, ӧнӧтийин онойып турган ине.

— Та. Jе мен ле…

— Мынаҥ да бодо — деп, Кукпаш там кӧӧрӧди. — Кече не-не кӧринер болор бо деп, сын сындай jангам. “Кӧстӱге — кӧрӱнер”. Бир кой jӱрӱ. Аксак неме ӱӱринеҥ астыккан ине. “Тарс!” берип алдым. Экелеле, балдарымды азырап койдым. Бойым да тойу. Сен болзоҥ… Тырмана берер эдиҥ: ол кой та кемдийи? Та бу койчыныйы? Та ол? Онойткончоҥ, ол койды бӧрӱ тӱнде jип койор эди. Jӱрӱм мындый неме болор. Сеге канча айдадым.

— Ол койды эмди кем де бериреер. Санааркаар. Jиген немени каргаар.

— Кайдалык!

— А бу Байjӱрек?.. — деп, Кепеш jаҥы чыгара айдынды.

— Оны меге куучындаба да. Угар да кӱӱним jок. Jугуш ончозын кып jок эдер. Не-не болзо, ол аргадап алар.

Кепеш айдынар неме таппай, отура калды. Чындап та, Jугуш ондый кӱчтӱ бе?.. Чын, ол Кукпашты бир тушта аргадап та алган. Бойыныҥ jеенин аргадабай база. Ол тушта бир муҥ тогус jӱс jирме ӱч jыл. Кукпаш бу граждан jуунаҥ jанып клееткен. Jуу туку Аркытта божогон. Бир кураа уулдар. Jолой Кырлыктыҥ боочызында конгылап jаткан. Олорло кожо Айдар деп уул болгон. Каткычы, кокырчы, “тирӱ” кижи. Байагы Айдар оттыҥ jаркынына jап-jарт кӧрӱнип, казанга салар эт ооктоп, бодоп ло кокыр чыгарып отурган.

— Кукпаш эмди jан барза, ӱйи оны канай уткыыр, билеригер бе, уулдар? Айлына кирип ле барза, ого удура jебечеҥ Jелбедей ӧгӧӧн чыгып келер…

Айдар jетире айткалакта, Кукпаштыҥ мылтыгы “jарс!” эткен… Jугуш ол тушта олордыҥ командири. Кукпаш болгонбой, мылтыгы бойы от алышкан деген. Ончолоры керечилер боло берген. Болбой кӧр… 

— Эмди не болорыс? Канайдарыс? — деп, Кепеш тыркырактады.

— Не де болбос! — деп, Кукпаш кейди кезе чапты. — А бот не-не болзо, менеҥ буру сураба. Экӱ ле малдап барарыс. Бирӱбис… Билдиҥ. Арылык-берилик санаа билбейтем. Jаҥыс ла тийип кӧр! “Тарс!” — дейле, Кукпаш jаан эстеди. — Jан. Jаш эт jигем, уйкум келт.

Кукпаш ӧрӧ турды, айлы jаар болды. Оны эмди токтотсоҥ до, токтобос. Айдарда, туку качан шӱӱжилип, jӧптӧлип калган керек туру ине.

Кепеш бир эмеш алаатып турала, арга jокто айлы jаар басты. Jе бу ла тушта ого удура турачактыҥ ары jанынаҥ эки jиит, уул ла кыс, jединижип алган чыкты. Олор Чынчы ла избач бала Тожыла деп, Кепеш “уламырдаҥ уккан табыштардаҥ” бодоштырып ийди. Коркыганы коркуш. Анчада Чынчынаҥ. Байjӱректиҥ колтыкчызы эмес беди! Эдер немезин таппай турала, кенете чечилип, кожоҥбыла биjелеп ийди.

             Jаш-Тураныҥ тактазын

             Jарсылдаткан таманым!

             Jаш-Тураныҥ кыстарын

             “Jаҥк” этирген бу бойым!

Чынчы ла Тожыла — Чынчызы Тожылазын корый алып,  токтобой, ӧткӱлей берди.

— Эй, jииттер, мен слерге кижи алганымды куучындап берейин бе! — деп, Кепеш олордыҥ кийнинеҥ маказыранып кыйгырды. — Ээ, мениҥ jиит тужым кайда? Сыр-jелек, черткиш ошкош jиит тужым…

Бу ла тушта Кепештиҥ кийнинде: “Бу канай тураар, ӧгӧӧн?” — деген ӱн угулды. Ол чочып, кайа кӧрзӧ… Байjӱрек!

— А? Уй, уй!.. — деп, Кепештиҥ jӱреги арай jарылбады.

— Jе кандый jӱригер, Кепеш?

— Кандый jӱрим деер… Jӱрӱм jакшы — jӱрерге кӱч, акча кӧп — алакан куру.

— Слер бу бӱгӱн jадыны тоҥгон немедий, не баскындап туругар, ӧгӧӧн?

— Баскындабай база. Айылда ӱй кижи колы-буды уур… Ойынду тӱн бол jат. Кандый бир кӧӧркийек…

— Jугуш-эште бе? — деп, Байjӱрек кезем сурады.

— Jугуш-эште?.. Мендий кижи?.. — дейле, Кепеш арга таппай турала, ары ла тыш качты…

— Сӱттиҥ налогын тӧлӧгӧр, ӧгӧӧн? — деп, Байjӱректиҥ кыйгызы оны кийнинеҥ jетти.

— Тӧлӧӧрим… Тӧлӧӧрим… ӱй кижим кӧзи jарызын…

  * * *

ӧзӧктиҥ ӱстине jаҥы башталып jаткан кӱнниҥ таҥы адып келди. Туулардыҥ ары jанынаҥ аай-коой jок jаан ла элбиреген кызыл мааны чыгып клееткендий, кӱнчыгыш кызара jалбырап, алтындала салааланып турды. Туулар сергип, jеп-jеҥил ле ару кӧрӱнгилейт. Сойоктор баштай кайылбаган кар таҥдактаҥ кызара кӱйӱп jат. А jаҥы кӧк jап-jажыл, jаркынду. Талеҥколор jурттыҥ учында билинер-билинбес сыгырыжып jат — кижиниҥ кулагы тунар. Теҥери бийик ле кӧк-чаҥкыр. Кей серӱӱн, чыкту, арка-сӧӧккӧ соок jайылар. Кӧлгӧ тӱшкен туман ап-апагаш, бадыш jанында туулардыҥ кӧгӱс бойын бӧктӧп койгон. Кааҥ, изӱ кӱн болор.

Бу тӱнде оҥду уйуктабаган да болзо, Байjӱректиҥ уйкузы jедип калтыр. Ол ӱйе-сӧӧги кыйыжып кыjырашканча керилип алды. Бу jакшынак таҥга сӱӱнип, jиит бӧкӧ балтырлары jуурылыжып, эдер неме тапкылабай турды. Бач, эмди ле jуртты ӧрӧ бар jок кӱчиле тизиреде jӱгӱрип ийген кижи! Jе ол тушта улус бу Байjӱ​рек jӱӱле берген болбой дежер ине.

Байjӱрек бу мынайда эрте ойгонгожын, санаазына Кепештиҥ кокыры кирер. Ол Кепеш анчада jииттерди: “Эрте туругар, эрте — деп, jакыырын сӱӱр. — Эртен турагы ару jакшы кейди ӱй улус тӱгезе тынып койбозын”. Алдындагы Кепеш ондый ойынзак болгон, эмди та канайып калды болбогой.

Чындап та, сӱрекей эрте. Керек дезе уйлар да тургалак: тойу мыжылдашкылап, кеп​шеншгилеп jаткылары. Jе сабат тудунган уй саачылар jаҥы туткан двор дӧӧн jӱгӱре базып ӧткиледи. “Э-э-эй, сакыгар!” — деп, айлынаҥ чыгала, олорды Jайачы деп келин jӱгӱрип, jаба jетти. Бу келин былтыр колхозтыҥ эҥ артык уй саачызы болгон, Москвага jетире jуундап jӱрген. Ол Москвадаҥ jанып келерде, улус: “Jе, Маскубадаҥ нени кӧрдиҥ, Jайачы?” —- деп сурагылаган болтыр. “Ы-ы-ы! — деп, Jайачы каруу берер ордына jаҥыс ла кӱҥӱреде ыйлай согуп ийген. — Jе ол Маскубадаҥ нени кӧрбӧдим деер”. А нени кӧргӧнин Jайачы эмдиге ле куучындагалак. “Маскуба” ла дейле, ыйлай согуп ийип турган кижидеҥ кижи нени угат.

Jурттыҥ учында аттардыҥ чеденине ӱйген тудунган улус, таандар чылап, сыралыжып калган отурлары. Таҥкызыныҥ ыжы кӧгӧрип, каҥыр-кӱҥӱр куучындары угулат. Олор аттарын сакыйт. Ат​тары дезе тоозынды буркурадып, малчы уулга айдадып, тӧҥди тӧмӧн келгилеп jатлары.          

Jурттыҥ сыраҥай ла ортозында jаҥы тудулып jаткан двор дӧӧн бригадир Былбак ӧгӧӧн коркоҥдоп ба​зып келди. Ол двордыҥ jап-jаҥы кажаазына чыгала, “Э-э-эй!” :— деп jаҥыс ӱн чӧйӧ-ӧ кыйгы салды, эки катап кол jаҥыды. Оноҥ jер дӧӧн тӱже калыды. Бу ла тушта кайра ачык эжиктерлӱ айылдардаҥ малта тудунган улус чыга конгылап, двор jаар jӱгӱре базып ийдилер.  

Былбак кату кижи, оройтызаҥ — оноҥ буру сураба! А талтӱште улус бригадир Былбак​тыҥ кол jаҥыганын jастыра албаска, эжиктерин кайра ачкылайла, чайлагылаар. Эмезе бала-барказын каруулдадып койгылаар. Jе мынайып турала, олор ӱч jылга тудатан эки дворды эки ле jылга бӱдӱрип браады.


Он кире кижи двордыҥ jанына jуулышкылап, шаҥ-маҥ куучындашкылап, малталарын кылырада курчыткылай берди. Оноҥ тондорын анда-мында илгилеп койоло, тоормошторды чаап баштап ийдилер. “Таҥк-тӱҥк” — дешкилеп, малталар ӱн алыжат. Бу табыш jаҥыс ла талтӱште бир часка токтоор, оноҥ ойто ло башталып, эҥир тӱнге jетире бу чатылдаш-тӱҥкӱлдеш jуртты, jанындагы Коjогор кырды торгултып, тоскурып турар.

Удабай ла экидеҥ jеккен аттарлу сегис бричке тоозынды кӧдӱргенче, jурттаҥ чыкты. Кӧлӧсӧлӧр калырап, кыйгы jаҥырап, камчы jырс эдип, абралар ээчий-деечий Абай-Туу ӧрӧ ууланды. Ол абралар двордыҥ агажына брааткылаган. Аттар jакшы, талдама. Агаш тартаачылар аттарын талтӱште солыгылап алгылаар. Сегис бричке тӱжине агашты тен сӧгӧ тартып койор.

Ол ло аттардыҥ чедениниҥ jанында кичинек таскактаҥ Кырлу ӧгӧӧн эки ат jединип клеетти. Ол аттар: ак тӧӧнӧйлӱ jӱгӱрӱк кара дейтени — Jугуштыйы, а чабдар-чоокыры — Сарбаҥныҥ ады. Кырлу ӧгӧӧн эки jаандардыҥ талдама сегис адын азырап турган. Эмди ол jаандарга аттарын апарып jат. Кезикте кӧрзӧ, jаандар ол ӧрӧкӧнгӧ аттарын ээртеттирип те алгылап jадар..

Байjӱрек ойто айлына кирди. Изидип койгон чӧйгӧннӧҥ эки айак чай ичти. Кече Jорпом jигенинеҥ арткан бир кичинек талкан бар, Байjӱрек оны уулчагы jизин деп, тийбеди. А ӱйин ол ойгоспой турган. Байjӱректиҥ ӱйи айга шыку колло кырага аш чачкан. Jаскы иштиҥ божогоны ӱч конгон. ӱйи эмдиге ле уйуктаганча. Эртен-эҥир jаҥыс уйын саап ла алза, уйуктап jада берер. Байjӱрек ого унчукпай турган. Улус быjыл Байjӱректиҥ ӱйин “Колы ырысту, тӱжӱмдӱ кӧӧркий эмтир — дешкилеген. — Кӧрзӧгӧр дӧ, ол кӧӧркий ӱрендеген jерлердеҥ чын ла мӧндӱрдий аш чыккан. Байла, jӱреги ару, кижиге килеҥкей келин болбайсын”.

Байjӱректиҥ ӱйи мыны угала, быjылгы jаскы иш тушта чек ле бастыра бойын беринип ийген. Таҥ бозорып ла келзе, кыра дӧӧн jӱре берер, оноҥ jаҥыс ла караҥуй тӱнде jанар. Керек дезе балазын да ундып салган. Кере ле тӱжине кырага бадала-бадала, арбалу сумалды jӱктенип алала, jӱгӱре базып, ашты чачар ла чачар. “Колым ырысту, тӱжӱмдӱ болуп турган болзо, канча ла кире кӧп кыра ӱрендейин — деп сананатан болбайсын. — Албаты ашту болзын, курсакту болзын”. Мынайда ӧткӱре иштеп турала, кӧӧркий jаскы иш божоп клеедерде, торт ло тӧрт сӧӧк боло берген. Эмди ӱчинчи кӱн уйуктаганча. Эртен-эҥир jаҥыс уйын саап ла алза, уйуктап jада берер.

“Jугуш та нени де эдерге jат. Ол эдер, эдер — деп, Байjӱрек ойто ло Jугушты санана берди. Эмди эмеш ле бош ӧй болгожын, санаазына бу кирер.— Болот болот​ко тыгынбас деген чилеп; ченежиш эмди божогон. Кемди — кем, эмди jарт. Тартыжу башталып jат. Бу тартыжуга эҥ ле баштап комсомолды jаба тартып алар керек. Комсомолдыҥ качызы Чынчы — тен сӱреен уул. Оныла бу керегинде куучын база болуп ла туратан. Эмди дезе куучыннаҥ керекке кӧчӧр керек. Jакшы ишту озочыл​дарды база тартып алар. Олор бу колхозты чын ла колхоз болзын деп, акту санап турган улус ине. Улусты ойгозор керек, баштарын кӧдӱрер керек. Jӱрӱм ичкери барып jат, оны канайып та токтодор арга jок. Jӱрӱм оҥдолор, оҥдолор… Иштеп jӱрген улус паегына тойор болуп клееди. Jе jаҥыс ла кӧп сабазы “балдарыма” деп, бойлоры ач та болзо, суклагылап алгылайт.”

Байjӱрек ӱйгенин алала, адын тудар деп басты. Кӱн туулар баштай согуп ийтир. Jурттыҥ алды jаныла jерди тоҥдолто тибиреп, jаҥы чыккан кулундарлу бир ӱӱр мал барып jатты. База бир чук мал кийнинде клеетти. Бу jылкы мал бӱгӱн кере тӱжине ле ӧткилеер: мал ас эмес, эки муҥнаҥ ажыра jылкы. Олордыҥ кийнинеҥ уйлар, торбоктор, койлор табун табуныла чӧймӧдӧлишкилеер. Мал-аш эмди кӧккӧ тойгон, ӧзӧк оозында куjур бар, ол дӧӧн тӱжӱп турган. 

— Jакшыбо-о-у! — деп, айлыныҥ jанына чӱрчеде ле токтой тӱжеле, ӱйине та нени де таштап береле, эмди ойто малын jаба jедерге меҥдеп брааткан Jолдубай ӧгӧӧн Байjӱректи ӧдӧ чапты. Бир озочыл малчы — ол. Байрамдарда эҥ ле озо тепшиге киретен ӧгӧӧн. Байрам тушта Jугуш улусты ончозын ылгап ийер: озочылдарга семис jымжак эт келижер, олор баштап ажангылаар, олорго бир эмеш алтай аракы да урулып айабас, а jалкулар, тилгеректер, бала-барка, карган-тижеҥ учында ажанар; олорго келишкен неме — нек-сак, jодо-кары. Олор Jугуштыҥ шоодылын, айткыла​жын угуп отура ажангылаар.

Jаҥы двордыҥ арjанынаҥ кенете Jугуш ла Кепеш чыга jортуп келдилер. Jол​дыҥ бажы кап-чут бириккен — тушташпаска болбос. Байjӱрек олордыҥ jолын кечире базып ийеле, айлана согуп, jолдыҥ кырына туруп алды.

— Бач, бу бӱгӱн не узак ыктаган, Jӱрекпайым? Адыҥа не орой браадыҥ? — деп, Jугуш тискинин тартып, кӱлӱмзиренип айтты. 

— А браатканым ла бу.

— Jиит кижи ӧткӱре ыктап турган болбайдарыҥ. А эмдиги ӧй уйкуныҥ ӧйи эмес, билер керек. Мен jамылу кижи, албатыныҥ ширӱ-ширтӱзинде кижи деп база билип jӱрер керек — дейле, Jугуш кенетийин модорлой берди: “Буудай батпас оозыҥ дӧӧн буканыҥ бажы чӧп этти, арыш батпас оозыҥ дӧӧн айгырдыҥ бажы чӧп этти”. Бу мындый кожоҥ качан бир уккаҥ ба, уул?

— Укпай база. А не?   

— Jе тегине ле. Сӧс лӧ келижерде, айттым. Бу ла тодош сӧӧктӱ бала Jинjий jӱрӱ ине. Бот ол оны азый jиит, айга-кӱнге тӱҥей тужында бу ла турган Кепешке байлагастары сӧстӧгилеп берер дешкилеген. Баланы кӧрӧргӧ ол айылга эки конгылаган. Бу эки кӱнниҥ туркунына бала оозына неме салбаган. Керек дезе бир калбак суу да ичпеген. “Бач, ажанбайтан да, неме коротпойтон до кӧӧркий эмтир. Бу мындый кӧӧркий биске айла та канай учурай берт — мынаҥ артыкты бедрезеҥ де, таппазыҥ!” — дежип, кудалар сӱӱнгилеп, уйуктагылап jаткан. Оноҥ кудалар бир ле кӧргӧжин, байагы бала тӱн ортозында туруп чыккан. Иргеде буканыҥ бажын бӱдӱнге кайнадала, тӱгезе челдеп ийген. Бу башка тойбогон — айгырдыҥ ба​жын казанга салала, кайнадып отурганча, кудалар чӧкӧгилеп, атанар дешкилеген. Барар башта олордыҥ кожоҥы бу ине, уул: “Буудай ла батпас оозыҥ дӧӧн буканыҥ бажы чӧп этти, арыш ла батпас оозыҥ дӧӧн айгырдыҥ ла бажы чӧп этти” — дейле, Jугуштыҥ чырайы кенете соой берди. Сол jаагында сорбузы тыртас этти. — Бил jӱр, уул! — деп, ол кезем айдала, адыныҥ оозын божодып, тапшыланып ийди. Ак тӧӧнӧйлӱ jӱгӱрӱк кара Байjӱректи арай табарбай, ичкери ӱкӱс этти. Кепештиҥ кер ады чочыган бойынча туура ташталала, jӱгӱрӱк караныҥ кийнинеҥ болды.

Байjӱрек алаҥ кайкап туруп калды. “Jугуш бу мыны неге учурлап, айдып турган? Кандый баш? Бу неге керек? “Бил, jӱр, уул!” — деп не кезедип турган? — деп, Байjӱрек нени де оҥдобой, базып браатты. — Ол, ол Кепеш... Чике бир де кӧрбӧйт. А кӧзинде та не де бар. А не? Jок, олор та нени де эдерге jат. Оноҥ ӧскӧ не бириклеген?” — деп браадала, Байjӱрек туура кылчас этсе, jалбак jарынду чамча jок jиит уул ары кӧрӱп алала, агаш jандап турды. Оныҥ кӱнге чын ла кӧмӱрлей кӱйӱп калган бели бастыра тер — кылтырап jат. Уул талайат ла талайат. Кыймыктаныжы jеп-jеҥил. Ол эди-каны изип, маҥга кирип калган jӱгӱрӱк аттый — ол атка маҥтаар ла керек, маҥтаар ла керек. Бодырайышкан балтырлары jаҥыс ла ойноп jат — талайып ла jат, талайып ла jат — тууразынаҥ кӧрӧргӧ кандый jараш! Бу комсомолдыҥ качызы — Чынчы. Мындый уулдар барда, ак-jарыктыҥ ӱстине jӱрерге де jакшы.

— Jакшы кондыҥ ба, Чынчы?

— Jакшы. Слер jакшы кондыгар ба? — деп, Чынчы чӱрчеге токтодынып унчукты.

— Jакшы. Сен, Чынчы, айла эҥирде бистиҥ айылга кирип ий. Ол бир куучын​даш​кан немебисти бичип, бир аайына чыгар керек.

— Jе-jе. Билеригер бе, мен сананзам, мыны удатпас керек.

— Эйе. Jе кел айла... 

* * *    

“Тӱҥк-таҥк, тӱҥк-таҥк!” — Чынчыныҥ буттарыныҥ ортозында jадык тӱҥкӱлдеп ле jат, таҥкылдап ла jат.

“Тӱҥк-таҥк, тӱҥк-таҥк!” — коштойында Коjогор кыр jаҥыланып ла jат.

“Тӱҥк-таҥк, тӱҥк-таҥк!” — он кире малталар jарыш эдип ӱн алышкылайт.

Чынчы талайып ла jат, талайып ла jат. Ол малтазыныҥ уурын да, ондо бойын​да кол, бут, бел бар деп сеспейт те. Чынчы — Чынчы эмес. Ол бастыра бойы кандый да jеп-jеҥил, ого талайар ла керек, талайар ла керек.
“Чыт, чыт, чыт!” — jалтырууш малта сары саалакту агаштыҥ чӧбрӧзи дӧӧн бадалып ла jат, бадалып ла jат. Ак-кызыл таптар туура ташталып ла jат, ташталып ла jат. Агаш jаш — чабарга jакшы. А чабылган jери тӱп-тӱс деп, Чынчы ыраак базып, шыкап кӧрбӧзӧ дӧ, билер — кол темиккен аайынча малтаны бойы ла апарып jат.

Чынчы бойыныҥ талайыжын бу улустыҥ ортозында эҥ ле ус, эҥ ле бӧкӧ деген бригадир Былбак ӧгӧӧнниҥ талайыжына теҥдеп алган. Ол ӧгӧӧннӧҥ бир де талайышка артпай чабар керек. Оныҥ кийнинде агашты кем озо jандап чыгар эмеш — кӧргӧй. 

Кандый jакшы — Чынчы jиит, бӧкӧ. Талайарга jакшызынай, макалузынай! Талай​ган сайын оныҥ суузыны там тыҥып тургандый — талайар, талайар, талайар... А айландыра койылып клееткен jай, ӱстинде талаҥ-келеҥ сыгыртту кӧк-чаҥкыр теҥери, jаркынду jаан кӱн jӱзине удура чыгып клеет. Эртен тураныҥ серӱӱни оны курчап койгон, кӧксине толуп калган. Керек беди — Чынчыныҥ таҥ алдында эки айак куру чай шӧлӱредип алганы, керек беди — Чынчыныҥ ӧткӧн тӱнде jер jарыырга jетире избач баланы jединип алып, jылдыстар кӧрӱп басканы. Чынчыда кӱч эмди де бар, эмди де кӧп. Бу тӱжине агаш чабышка да кӱчи jедер, оноҥ тӱниле ойноорго до, избач баланы jединерге де, комсомолдорды баштап, олорды jаҥы jӱрӱм учун тартыжуга кӧдӱрерге де jедер. Арыыр-чылаар, айаар-коркор дегени — ол не, кандый неме? Былбак ӧгӧӧн: “Бу мынай ӧткӱре албадан турала, кенедиҥ, сӧгӱлдиҥ. Бу агашты кӧжӱӱрлеп-эштеп, эбин табар керек ине, уул”, — деер. А Чынчыда кӱч барда, оноҥ ол кӱчи ас эмес, кӧп тӧ. Кӱӱни бар да, иштеер, иштеер кӱӱни бар да. Агаш колго илинип тудулган ла jерде кӧдӱриле ле берер ине. А мынайып иштебей. Бу jаҥы jӱрӱм — иштебезе, канайып тӧзӧлӧр, оны Чынчыдый уулдар этпезе, кем эдер?

* * *

Кечеги ле тӱн ошкош jап-jакшынак айдыҥ тӱн туру. Jугуш, Ке​пеш, Кукпаш айгырдыҥ бажын суккан сумал jӱктенип алган — таҥ алдындагы тымыкты тыҥдагылап, эҥчейе бӧкӧйгилеп алган, алдындагы jолды кӧс jарыла бергедий ширтегилеп, Байjӱрек-эшке jууктагылап клеетти. Бир де табыш jок, jаҥыс ла олор ӱчӱниҥ солуктаган тыныжы, jӱректериниҥ согулыжы. Олорды эмди буудактаар неме jок: Байjӱрек тӱн ортозына jетире Чынчыла кожо отурган, олор та нени де бичигилеген. Оноҥ Чынчызы клуб тӧӧн баскан, Байjӱрек “Капитал” дейтен калыҥ книгазын кычырып отурала, час кирениҥ бажында онызын jастанганча, уйуктап калган. А Байjӱректиҥ ӱйи мылтык та атса, ойгонбос. Бу мыны ончозын бӱгӱн тӱниле Кукпаш каруулдап, Jугушка jетирип отурган.

Кенетийин олордыҥ алдында, маргааныҥ ортозында, та не де элбес этти. Оноҥ кимиректене кожоҥдогончо, уулчак чыгып келди. Бу кем? Jорпом. Ол ӱч кижини кенете ле кӧрӧлӧ, та чочыган, та jаман керекке брааткан улус деп канайып та сезип ийген — туура ла ташталган. Jе Jугуш эки ле казалаган бойынча, оны jиткезинеҥ каап алды. 

Уулчак багырарга ла jӱреле, ӱни шык jӱре берди, Jугуш оныҥ оозын туй тудуп, тумчалай берди.

“Jорпом. ӧскӱс-jабыс неме... Не учурады, не учурады... — деп, Кепештиҥ куйка-бажы шимирт эдип калды. — Бала, бала... Jаш бала... — Кепеш багырып ийген бойынча, Jугуштыҥ ӱсти орто чурап барды. Бакрулына кийнинеҥ кадала берди. Эмди Кепеш бу бакрулды качан да божотпос. Ол бу ла бу бакрулга канча базындырбаган, канча кинчектетпеген? Эмди болор! Jеткен!.. ӧлтӱрзин!..

Jорпом Jугуш​тыҥ колынаҥ уштыла берди. Кепеш ого: “Кач!” — деп багырып ийди. Бу ла тушта jиткезине кату неме шак этти. “Бу Кукпаш. Кындакла...” — деп, Кепеш сананып калды. 

 * * *

Таҥ jарып ла турарда, аймактаҥ jеҥил абралу прокурор Овчинников ло таҥ ​атту эки милиционер келгилеген. Jугуш председатель Сарбаҥла кожо олорды jурттыҥ тыштында уткыгылаган. Олор биригип алгылайла, керек дезе jакшылашпай да, кӧндӱре ле Байjӱрек-эшке jеде чапкылаган. Турачагында Байjӱректи милиционерлер ойгозо тарткан бойынча, содон айылы дӧӧн айдагылап келген. Кара айгырдыҥ бажы илӱдеги арчымак капта болгон. Оныҥ кезем jыды-талы айылга толып калган.

Байjӱрек бого jаан кайкабаган да. Jугуш тӧӧн кезе кӧрӧлӧ:

— Слер ле эткен эмтиригер, а — деп кӱлӱмзиренип унчуккан. — Мынаҥ ӧскӧ неме эдери санаарга кирбеген, а. Тегин jерге укту айгыр ӧлтӱрип…

— Не, не? Контра! Колхозный стройдыҥ ӧштӱзи! Мен сеге кӧргӱзерим! — деп, Jугуш багырып ийеле, кенете токтоп калган. Ого тал-табыш керек jок. Улус jуулыжып, не-не болуп та айабас ине.

Байjӱректи тӱрген ле jеҥил абрага отургускылайла, кара айгырдыҥ бажын кабыла катай салгылайла, аймак тӧӧн маҥтаткылап ийген.

Улус нени де билбей калган. Кем-кем кӧргӧн дӧ болзо, Байjӱректи, байла, jуунга алдырт​кылаган болбайсын деп бодоор. Jаҥыс ла абра кыймыктап ла ийерде, бастыра jурттыҥ ӱстиле ачу-ачу кыйгы томулган. Ол кыйгы не болгонын jаҥы оҥдоп калган Байjӱректиҥ ӱйиниҥ кыйгызы болгон:

— Мал сойбооныс, актуга сойбооныс! Тен ичимди jаргылап кӧргиле — айга шыку эт jибегем, jибегем! 

Jе улус укпаачыҥ болгон. Билбеечиҥ ле болзо — быжу. Не де болуп jаткан болзо — меге ле тийбезин. Кажы ла кижи тыным деп, айлына шык отура берген.

Jурттыҥ тыштына чыгала, прокурор абразын токтодып, Jугушла кол тудужып айрылышкан. “Ончозын бойыс эдип койорыс” — деген.

Байjӱрек бу тушта Jугуштыҥ кӧзине чике кӧрди:

— Сӱӱнбегер, ӧгӧӧн, сӱӱнбегер. Мен акту. Чынды качан да jеҥип болбозыгар. Мен — акту.

— Та ла та, уул, кӧргӧйис — деп, Jугуш Байjӱрекке чике кӧрӧргӧ тидинбеди. Тискинин туура тартып, кайра болды. Коркойып калган белинеҥ коркыган-алаҥзыган кижиниҥ бӱдӱми кӧрӱнди. “Алдында болзо, тен чимбес те эдим” — деп, бойына бойы кайкады.

 ЭПИЛОГ

ӧзӧк ичи алтын сары бӱр турган. Айга шыку кааҥ ла тоҥуп калгандый тым, амыр кӱндер болгон. Кӧзи чылбыраҥ улус бу кӱсте jанып брааткан турналарды кӧрӱп болбогон, jӱк ле табыжын угуп калган. А улуста тынар да ӧй jок: аш быjыл jакшы чыккан, анчада ла Байjӱректиҥ ӱйи ӱрендеген jерлерде чын ла мӧндӱрдий алты кырлу арба jайканган, снопторго кыра бойы кӧрӱнбей калган. Тӱ​жиле сноп буулаш, тӱниле аш согуш — улустыҥ эткени jаҥыс ла бу болгон. Иш, сӱӱнчилӱ иш кайнаган. Jе jаҥыс ла Байjӱректиҥ ӱйи сноптор буулап, эки-ӱч норма бӱдӱрип турала, кӧӧркий бертинген болбой, jаҥыс уйын да саап болбой, айлына jадындап jаткан. Сарбаҥ ого бӱтпей, контораныҥ элчи ӱй кижизин кӱнде куру jок ийип турган.

Бу ла мындый алтыннаҥ баалу бир кӱнде аймактыҥ уполномо​ченныйы Сӱӱреҥ ле областьтыҥ келген солун уул, оноҥ бу jердиҥ Чынчызы — ӱчӱ эртен тура конторага келгендер. Анда Jугуш, Сарбаҥ, эмди ком​мунист ле jуртсоветтиҥ председатели боло берген Кукпаш отургылаган. Jугуштыҥ наганы улусты коркыдып, столдыҥ ӱстинде jаткан. Сӱӱреҥди кӧргӧн jерде, Jугуштыҥ сорбызы тыртас эткен, jе Сӱӱреҥ бу наганды оноҥ озолой ала койгон бойынча, олор ӱчӱни — Jугушты,  Сарбаҥды, Кукпашты — албатыныҥ jаҥыныҥ адынаҥ арестовать эдип jадыс деп айдала, алмарга апарып сугуп ийген.

Мыны уккан бастыра jурт адарудый кӱӱлеп чыккан. Jурттыҥ эҥ ле jаан деген туразы — клуб удабай ла толтыра улус боло берген. Jугуш, Сарбаҥ, Кукпаш тирӱге туттурт​кылап алган бӧрӱлердий отургылаган. Сӱӱреҥ туруп чыгала, Байjӱректиҥ ле Чынчыныҥ бичигени аайынча, кӧстӧжишти баштап ийген:

С ӱ ӱ р е ҥ: Jугуш мынайткан ба?

У л у с: Мынайткан

С ӱ ӱ р е ҥ: Jугуш анайткан ба?

У л у с: Анайткан.


С ӱ ӱ р е ҥ: Бу мынызы чын ба?

У л у с: Чын.

С ӱ ӱ р е ҥ: А олор андый дешкени тӧгӱн бе? 

У л у с: Тӧгӱн.

Мыныҥ кийнинде кызыл галстук кийген Jорпом чыгып келген. Улус Jорпомды кӧрӧлӧ, чек ле кӱӱлеже берген. Бу кайдаҥ келген? Канайткан? Кайда болгон? Jорпом табылбай каларда, оны jаан jоктогон до кижи jок болор. Jаҥыс ла бир айдыҥ бажында улустыҥ ортозында “Бу Jорпом деп уулчак кайда барт?” — дешкен — “Чында-ап, мында ла jӱретен кӧӧркий jок по, бу кайтты не?” — деп, эки-ӱч сӧс куучын бололо, токтоп калган.

Кепештиҥ jогын дезе jарым айдаҥ ӱйи сескен. Ол оны малдап jӱрген болор деп бодогон. Jе оноҥ бедреш база болгон ло, jе Кепеште бир кӧргӧн, бир уккан кижи jок. Та кемизи де: “Бу Кепежигер ал-камык балазын чыдап азырап болбой, качкан ине ол — деп тапкан. — Азый партизандап jӱрерде, Кадын ичинде картошколу ӱй кижи тапкам деп туратан эмес беди — онызы дӧӧн jӱре берген ине”. Бот Кепештиҥ ӱйи арга jокто балдарын таштап, ол ӱй кижини бедреп, Кадын дӧ ичи дӧӧн барып jӱрген. Jе Кепеш кайдаҥ табылып... — Кадынныҥ ичи элбек jер, картошколу ӱй улус кажы ла турада.

Jорпом эмди “Кепеш…” ле деерде, улус ончозы туруп чыккан. ӱч бӧрӱ jалтанып, стенеге jапшына берген. Мылтыкту каруул эмес болзо, улус олорды jара тартып ийер эди. Кӧрӧр болгожын, улус биригип, бир туруп чыккажын, кудай да jалтана бергедий, а jаҥыстаҥ болордо, Jугуштый да немелерге чыдап болбой jаткан. Бот кандый эмеш!

Jорпомды ээчий сӧсти Чынчы алган. Угар болгожын, Jорпом ол ло тӱнде Чын​чыга келтир. Эртезинде ле Чынчы ла Jорпом аймак тӱжӱп, Сӱӱреҥге jеткен. Оноҥ олор ӱчӱ туку Ойрот-Тура баргылаган. Jорпом детдомго артып калган. Чынчы Байjӱрекле кожо бичигенин jаандарга табыштырала, неделе болуп jанган. Jугуш Чынчыны сурак jок табылбай калгаҥ, иш ӱскеҥ, “сабыташнык, бредичыл” дейле, комсомолдоҥ чыгарала, арай ла болзо тӱрмелеп койбогон. Чынчы ол город тӧӧн ӱредӱге кирер эп бедреп баргам деп актанып jада айрылган.

Мынаҥ ары куучын айткан улус кӧп болгон. Эҥ ле учурлу сӧсти Байjӱректиҥ ӱйи айткан. Ол ӱй кижи балазын ээчидип алып, jӱк арайдаҥ келген. Иштеҥ арыктаганы коркыш, jаан салкын jыга согуп ийгедий, jе куучынынаҥ ол эмди кайда алдындагыдый бар ла деген jер дӧӧн барып, эт ле деген ишти эдип jӱрер, ӱни jок келин эмес, чек башка кижи болуп калган деп билдирген.

— Чынды канайып та болбозоор. Jажырып та, туй базып та! — деп, ол jиит келин сабарыла Jугуштыҥ кӧзине арай  сайбаган. — Чынды jеҥип болбозоор. Советтиҥ jаҥы чындык jаҥ! Байjӱрек jан келер! Уктыгар ба, ончогор, jан келер!

Байjӱректиҥ ӱйиниҥ бу айтканына бӱтпеген кижи jок болор. Ого канай бӱтпейт.

— Кӧргӧйис, кӧргӧйис! — деп, алаҥзыган кижи jаҥыс Jугуш. Jе ол оной айтпай. 

Jаҥа база куучын айткан... Ол Jугуштаҥ ол ло тӱнниҥ кийнинде айрылып калган. Улус баштап jаан кайкашта болгон: “Jугушта, кижи бодозо, ончо неме jеткил болгодый эди, jе Jаҥа оноҥ айры​лып турганда, jедикпес та не де бар болгон туру” — дешкилеген. Jе кандый да jаан кайкал ӧйлӧ кожо кайкалы кайылып, кайкал эмес болуп калатан эмей. 

Учында сӧс Jугушка берилген. Ол оҥду ла неме айдып болбогон. Алдында болзо, телекейлик айалгалардаҥ баштайла, Корболу ичиниҥ копторыныҥ тӱбине тӱжӱре jарым тӱш “таклаттай” берер эди. Эмди дезе оҥду неме айдып, актанып болбоды. Тенек немедий, аай-коой jок каткыра берген:

— Ичкем де, jигем де! Чын, чын. Макалу. Килегем де, кинчектегем де! Эмди тӱрмеге де отурбай, jиген jаак куугарар — канайдар... А слерди jон, jурт болор деп пе? Jок, jок, ӧлгилеериҥ ончоҥ, торолоорыҥ! ӧдӧ акпазыҥ, ӧспӧзиҥ сендер! Канчууҥды jыга бас​канча барарым. Кайдалык! Бала-баркаҥ ӧскӱс калзын! Сен, туку отурган Алгый, кат​кырынба! Мениле кожо банjыттаганыҥ санан! Сен, Jырык, база… Талканыҥ эмдигештеҥ белетеп ал! А сен, Ирит​пек, колхозтыҥ беш койын бӧрӱге jидирткеҥ! Агын-чегин jажыргаҥ. Тӧлӧӧрим дегениҥ эмдиге тӧгӱн!. Эй, карган Ноокы! Совет jаҥныҥ чыгарган индивидуальный налогын jыдубальный налог деп кем каткырган?.. Ол налог эмди сени чын jыдыдар! Эй, Jӱлдеш, jалаҥнаҥ jарым сумал арба апарадала, туттурт​каныҥ ундыбаган болбойыҥ. Кол салган бичигиҥ эмдиге менде. А сен...


Jе улус чуркуражып чыгала, Jугушка база оос ачтырбаган. 

— Нӧкӧрлӧр! Совет jаҥ — ол Jугуш, бу мынаар отурган Сарбаҥ, Кукпаш эмес! Олор коммунистер эмес! — деп, областьтыҥ кижизи, jиит уул кӧстӧри чагылып, кезем туруп чыккан. Куучын айткан. — Совет jаҥныҥ jакшызы слердиҥ колыгарга тудулар, улус, кӧзигерге кӧрӱлер, улус! Эзендик болзын Совет jаҥ! Эзендик болзын телекейлик революция! — дейле, ол ууштанып алган тӱлкӱ бычкак бӧрӱгиле серпий согуп ийеле, отура берди. Бу кыска да болзо, jе кызу куучын айткан кижи обком комсомолыныҥ качызы Фридрих Кӱреков болгон. Ол алдында бу ла боочы ажыра байларга кул болуп jӱретен. Чындап, ады да — Кул. Оноҥ комсомол ижине кӱӱн-кайрал jок турушкан. Туку Москвага канча jыл ӱренеле келген. Былтыр областьта конференцияда делегаттар, бир кижидий, мындый jӧп чыгаргылаган: “а) Нӧкӧр Кӱреков Кулды обком комсомолдыҥ качызы эдип jӧптӧӧр. б) Оныҥ Кул деп ады каргышту озогызыныҥ салтары деп, бу ат кижини тӧмӧн базып, jамандап jат деп бичиир. в) Мынаҥ ары башчы-качыбыстыҥ адын Фридрих деп адаар. г) Телекейлик пролетариаттыҥ ойгор башчызы Фридрих Энгельстиҥ адын аданып, бу атты уйатка тӱжӱрбезин деп, нӧкӧр Кӱрековты jакыыр”.

Jугуш, Сарбаҥ, Кукпашты мылтыкту каруул аймак тӧӧн jетире берген. “Кӧскӧ — сайгыш, кӧдӧнгӧ — чычкак болгон кӱрӱмдер батты” — деп, бастыра jурт jаан ӱшкӱрип, jеҥил тынган. Кажы ла кижиниҥ jардынаҥ кайа кире jӱк тӱшкендий, будынаҥ кынjы тужак чечилгендий, санаазынаҥ кара булут кыйын-шыра айрылгандый бодолгон.

 * * *

Jе мыныҥ кийнинде саҥ ла башка неме башталган. Бу ла иштеп jӱрген кижини койдоҥ, малдаҥ, уйдаҥ, кырадаҥ, малтадаҥ айрыйла, аймак тӧӧн алjӱргӱлей берги​леер. Мынайып он беш кирези ки​жи апаргылаган. Газеттеҥ бери мактулу бригадир Былбак ӧгӧӧнди ижинеҥ ле ал jӱре бергендер. Ол двор тудатан тоормоштоҥ эки-ӱч кире кижиге тураларына бел чаап берген болтыр. “Эзендик болзын сабат jаҥ!” — деп, jаантайын куучын айдатан Саблайды апаргылаарда, кем де кайкабаган. Оны: “Сабат jаҥ, сабат jаҥ деп турала, сабадыҥ чын каҥырай бербезин” — деп, кӧп улус токтоткон. Бот, туку Москва jаар выставкагага барып jӱрген озочыл уй саачы Jайачыны апаргылаарда, бу тушта улуска ижемjи келген: “Jастыра ла алдыртулар болбой — дешкендер. — Акту улусты удабас агына чыгып, jандыргылап ийбей”. Ол Jайачы деп келин уйы соолып каларда, балазына кӧнӧктиҥ тӱбинде ферманаҥ сӱт апарып jадала, туку та качан да Jугушка туттырткан. “Тӧгӱп ийген болзом, канайып та болбос эди — деп, кӧӧркий ӱӱрелерине бир комыдаган. — Jе ак сӱтти кижи кара jерге канай тӧгӧт”.

Jе бу ижениш база калай болгон. Ол улусты ончозын jаан jолло айдап баратканын jарым айдаҥ малчы Серкенек кӧрӧлӧ, айдып келген. Ат бедиреп jӱреле, кенете туштай берген. Олор Jугуш, Сарбаҥ, Кукпашка баштаткан, мыл​тыкту каруулчыкка айдаткан, Улалу уулу баскылап брааткан. Jугуш каткырынып браат, а Ноокы деп ӧгӧӧн: “Jе ол нолокты jыдубальный деп jе не каткыргам деер, jе кайткам деер?!” — деп калактап браат деп айдып келген. Олордыҥ эҥ учында Кӧпӧзӧк деп кызычак бараткан. Ол кызычак колхозтыҥ сӱт тартатан эки буказыла кыра тырматкан. Байагы эки бука талтӱште ле чымылтыйла, тырмуушты сӱӱреткенче, уй саар дворы jаар jӱргилей берген. Jаш кызычак, кӧӧркий бала, ол эки букага, чындап та, канай кӱччыдазын. Бу керегинде стенгазетте “Аргазы jок комсомол” деп jурук чыккан. Jиит баланы алары jок эттире уйатай jурагылап койгон! Кӧпӧзӧк ачынган бойынча, ол стенгазетти jара тартып ийгенин билбей калган. Jазап шӱӱп ийер болзо… мынаҥ jаан кандый политико-идеологиялык каршу!

Серкенектиҥ кӧргӧнин уккан эне-ада, эjе-сыйын, ага-карындаш, келин-кечкин, бала-барка ал-санаага тӱшкен, тӱбекти алдырып, ыйлаган, сыктаган. Улусла кожо керек дезе мал-аш мӧӧрӧгӧн, маараган, киштеген, ийт-куш ӱрген, улуган, калактаган. Бу ончозы jурттыҥ jанында Коjогор кырга jаҥыланган. Jаҥыс ла ол кӱн малтаныҥ табыжы торгылбай, мынаҥ улам кулак сыҥыраган. Бастыра jурт бир кӱнге кыруга соктырткан чымылдый jаткан.

Jе эртезинде таҥла кожо Чынчы — эмди ойто ло комсомол ячейказыныҥ качызы, туруп чыккан. Jаҥы двордыҥ jанына келеле, колло агаш jаратан бийик баканага чыгып алган. Алдындагы бригадир Былбак ӧгӧӧн чилеп, “Э-эй, улус!” — деп узада-а кыйгы чӧйӧлӧ, бӧрӱгиле эки-ӱч jаҥып ийген. Jе айылдардаҥ кем де чыкпаган. Чынчыныҥ алаатыганы тыҥ: оныҥ бригадир болуп ишке эҥ ле баштап чыгып jатканы бу. “Э-ий! Улус — иш!” — деп, Чынчы база такып кезем багырып ийеле, бӧрӱгиле jаҥый сокконын билбей калды. Бу тушта анда-мында эжиктер карара ачылгылап, малта тудунган улус экидеҥ-ӱчтеҥ двор jаар баскылап ийди. Чынчыныҥ сӱӱнгени коркуш! Ол jӱрексиреп, кӱнниҥ кӧзи jылыгалак та болзо, чамчазын уштыйла, jер дӧӧн таштап ийди.


Чынчыныҥ чыгып алган баканазыныҥ алдына Тӧбӧ деп уул jайбаҥ-jуйбаҥ базып келди. Бу ады чыккан бӧкӧ кижи. Эмдик ээртеерге ол чакы-казык керексибейтен. Эмдиктиҥ эки кулагына ла колы jеткен болзо, оныҥ  мойнын ээй тудала, ӱйгендеп, ээртеп алар... Тӧбӧ чамчазын база ла уштыйла, кӧксине jудруктанып ийди. Онызы кӧҥдӧй jыгындый кӱҥк этти. Оноҥ ӧрӧртинде турган Чынчыга “чыдажарыҥ ба, jок по?” деген чилеп, имдеп ийеле, киреениҥ алдына туруп алды. Э-эй, колло агаш jарарга бӧкӧниҥ бӧкӧзи, эрдиҥ эри керек. Болор-болбос борпонок чай кайнадымга да чыдашпас — тили чупчыла берер.

Чынчы ла Тӧбӧ алакандарына тӱкӱрип алдылар. Jе оноҥ jаҥыс ла: ух-ах, ах-ух, тирт-jырт, jырт-тирт... Бирде — jер, бирде — теҥери, бирде — jер, бирде —теҥери... ӧрӧ-тӧмӧн, ӧрӧ-тӧмӧн... Тӧмӧн-ӧрӧ, тӧмӧн-ӧрӧ…

Jердеги улуска бийикте туруп алала, jалтыраган кирееле талбынган Чынчы теҥери ӧрӧ там ла там чыгып браат деп кӧрӱнген. Чынчыныҥ ары jанынаҥ jаан ла jаркынду кӱн чыгып клееткен. Кӱнниҥ кӧзинеҥ улустыҥ кӧксинде ижемjи. Jӱрӱм оҥдолып jат, баргандар ойто айланар… Анчада Байjӱрек, акту кижи, удабас ла jанып келер деген ижемjи...

Jе бу ижемjи калас-темей деп, ол баргандар, — бурулузы да, буру jогы да, бурулатканы да, бурулаганы да — бирӱзи де Алтайына айланбас деп, ӧзӧк ичиле ӧдӱп jада, ӧй шымырайт, ӱстимле качан да баспас деп, тӧрӧл Jер jоксынат, алдымла jӱрбес деп, тӧрӧл Теҥери jабызайт.

Олордыҥ кийнинеҥ эмди канча да кӧр — не де кӧрӱлбес. Олор чалын чылап, кургап калган, ыш чылап, кайылып калган, jе jоголбос неме jаҥыс ла олор керегинде кереес — баладаҥ балага, ӱйедеҥ ӱйеге… Эмди де ӧҥзӱре кереес…

                                                        Экинур, 1968 jыл.
 1 Тарга — озогыда jамылу бай кижи. Кулакташ-таргалаш — олордыҥ jӧӧжӧзин айрып, айдаганы.

 2 Чомчогой — jаш аарчыдаҥ колло тудуп эткен кичинек тегерик курут.

КӧСТӧРИМЕ ТУУЛАР КӧРӱНЗИН...tc "КӧСТӧРИМЕ ТУУЛАР КӧРӱНЗИН..."
Кӧнӱ куучын
Казах чӧли — улу чӧл… Теҥеридий, теҥистий телкем чӧл… Кӧс  jетпес чӧл: бу дӧӧн — чӧл, ол дӧӧн — чӧл. Оноҥ изӱ, баш jарылар изӱ. О, jайла, кижи бу изӱге тирӱге быжа бербезин!..

Бу ээн чӧллӧ бу кижи jӱӱлгедий изӱде Мызыл деп келин эки уулчагын ээчиткен, кызычагын jӱктенген, jӱк арайдаҥ ӱрбедеп барадат. Бу казах jеринде Ак-Тал деп алтай jурттаҥ олордыҥ чыкканы айга шыку болуп калды. Jе бу Улу Чӧлдиҥ учы-куйузы эмдиге сезилбейт. Олор канча да, канайып та албаданза, jаҥыс jерде ле турган немедий. Бу чӧлдӧҥ чыгып болбой, эне-алтайга jетпей, бого ло jылыйып калатан улус болбой. Чындап та, олор кемге керек. Олордыҥ бары кандый, jогы кандый…

“Алтайыска jедип болорыс па?” — деп, Мызыл та канча сананды болбогой. Бу jууныҥ-чактыҥ кийнинде ач-торо, кызалаҥ ӧйдӧ, бу jаш балдарын ээчидип, чыккан-бӱткен Алтай jаар jанар дегени  та чын болгон, та jок! Эмеш болгооп ийер керек болгон бо, та кандый?  Эне-Алтайга jетпей, бого кайылып, jоголып калза — ол кандый jаан тӱбек. Тегин jерге кӧӧркий балдары шыраладып, керек дезе олордыҥ jӱрӱмин jеткерге сугуп, бу канайткан кижи… Та чын эткен, та jок?.. Та не болотон улус? Та канайдатан улус?

Jӧп сурайын дезе, jаш кӧӧркийлер нени оҥдоор. Jааны, Ырыс, он ӱч ле jашту. Ортон уул, Jаҥар, jӱк ле сегистӱ. Кичинек кызычагаш Jаҥарчы — тӧрт jажы бу jаҥы толгон

— Айдыныгар, балдарым, айдыныгар — деп, Мызыл кӧс jедерде jиргилjиндеген Jер ле Теҥериниҥ бириккен чийӱзи jаар ижемjилӱ кӧрӧт.

— Кӧстӧриме туулар кӧрӱнгер! — деп, Ырыс ичкери кӧрӧт.

— Кӧстӧлиме туулал кӧлӱнгел! — деп, Jаҥар чичке мойнын чӧйӧт.

Керек дезе энезиниҥ белинде Jаҥарчы да та нени де кимиректейт.

— Кӧстӧриме туулар кӧрӱнгер! — деп, Мызыл ак​ту jӱрегинеҥ айдынып, тулуҥдарын сыймайт. — Кӧрӱ​нгер, туулар, кӧрӱнгер!

Jе Чӧл лӧ Теҥериниҥ бириккен чийӱзи тӱп-тӱс. Чи​рей тартып койгон учуктый тус. Кӱзел болгон туулар кӧрӱнбес деп, Мызыл jакшы билер. Олорго jаҥыс санааҥла jедериҥ. Керек дезе казахтыҥ чӧли эмдиге тӱгенгелек. Оноҥ Алтайдыҥ, Кулундуныҥ чӧлдӧри башталар. База ла учы-куйузы jок, элбек чӧлдӧр… Мындый jӱдек улус та jедер, та jок? Арыктыҥ санаазы jаан деген сӧс келижер бе, та кандый?

Тал-тӱштиҥ изӱзи кааҥ теҥеринеҥ олордыҥ ӱстине урулып ла jат, урулып ла jат, орчылаҥды кургада, куулайта jалап ла jат. Изӱнеҥ качар да, jажынар да арга jок: оны jаҥыс ла сеспеске албаданар керек. Тамак ашырмактыйт. Суу керек, суу… Jе карын бӱгӱн салкындабайт. Кызу тыныжыла, тусту тоозыныла тумчалабайт.

— Jанып браадыс, балдарым. Биске jакшы-ы дезеер — деп, Мызыл арга jокто айдынат. Эки балазыныҥ кажызыныҥ ла jӱзи jаар кӧрӱп, каруу сакыйт.

— J-j... jак-шы — деп, Ырыс туктурыла jӧмӧйт.

— Jаксы-ы — деп, Jаҥар бӧкӧйип, jӱзин jажырат.

— Мен аштап турум — деп, Jаҥарчы энезиниҥ мойнын там тыҥыда кучактайт.

— Удабас ла, балам. Туку… jедип барарыс… Чыдаш… Балам бӧкӧ—ӧ… 

Чындап та, канайдар? Не болор?

 Та барып jаткан улус, та jаҥыс jерде турган улус?

Эбире ээн, кыймык та jок, табыш та jок. Изӱ jиргилjиндейт, кей кайылат. Орчылаҥда олордоҥ ӧскӧ кем де jок. Талаҥко до этпейт, jылан-келескен де кӧрӱнбейт. Чымыл да jок. О, кудай баш, кайда-куйда айыл-jурт кӧрӱнген болзо кайдар?Jаҥыс ла сӱрекей бийикте мӱркӱт ай​ланат. Ого кандый jакшы: бийикте серӱӱн, ол амадаган jерине чӱрчеде ле jедип барар... Олор ондый канатту болгон болзо…

“Канайдар, канайдар?” — деген сурак Мызылды ойто ло кыйнай берет. Айрылбайт, амыратпайт... Та jедер улус, та jок… Та jедер улус, та jок…

                           ***

...Базгынбай ол тушта Чӧллӧ кокпоҥдодо jелип бараткан. Нени де сананбаган, керектебеген. Кӱнге быжныгып калган кижи, керек дезе изӱни де сеспей бараткан. Чынын айдар болзо, Базгынбай изӱнеҥ болкый, бу jӱрӱмге де, ишке де, канча уурларга-тӱбектерге де — ончозына быжныгып калган кижи. Канчаазын санааркаар, канчаазын кунугар. Ондый jӱрӱм кижини кӧмӧ базып та ийер эмес пе? Керек беди: не болгоны — болгон, болотоны — болгой... Аллах деген кудай ого согононыҥ бажындый сок jаҥыс Мамарбек деп уул берген. Ол тӧртӧн эки jылда jууга атанган. Быjыл ол jуу-чак божоды. Jе ол уулдаҥ суру-чап эмдиге келбеди... Божогон кижи болбой ол... Jанбайтан кижи болбой ол... Айыл-jуртту болуп, jаҥыс та болзо бала арттырып койгон болзо... Кижиниҥ санаазына jеҥил болор эди...          

Канайдар, мындый ла салым болотон туру: иш деп неме иштелген аайынча, иштелип ле jадар, санаалар саналган аайынча, саналып ла калар, jӱрӱм jӱрӱлген аай​ынча, jӱрӱлип ле калар. ӧйди не де токтодып болбос. Кийис айыл чирип калар, тӧӧлӧр челделип калар. Базгынбай деп кижи jӱрген деп, ис те артпас, эс те артпас. Бу Чӧлгӧ оноҥ болкый эрлер jӱрген... Олордоҥ эмди не арткан?..

Базгынбай керек дезе амадаган jолын да ундып, ол керегинде сананбай бараткан. А амадаган кереги мындый болгон: Jантык-ӧркӧш деп тӧӧ jылыйган. Бойы jанып келер болор бо деген сакылта чӧкӧлди. Ол jарт ла Сары-ӧзӧк дейтен jерде. Былтыр оныҥ ондо ботоозы ӧлгӧн. Эмди ол тӧӧ эки кӧзинеҥ jажы агып калган турган болор. Оны айдап, jандырар керек: оноҥ ӧскӧ санааркаган бойынча, jакшы отобос, тойынбас. Тӧӧ деп мал бӧрӱлердеҥ коркыбайтан да болзо, jе “эки бутту бӧрӱлер” база бар. Олордоҥ коркыбас тынду jок эмей.

Базгынбай мынайып ла кокпоҥдодып барадала, бир каҥкас этсе, Чӧлдиҥ тӱбинде баарыҥкай темдек кӧрӱнгенчилеген. Бу мында кичинек те ӧскӧ темдек кижини кайкада беретен эмес беди.

База бир кӧргӧжин, ол темдек тирӱ, кыймыктап ту​ру деп билдирген. Оноҥ база бир кӧргӧжин... jойу улус!..

“Ойпырмай!” — деген бойынча, Базгынбай адыныҥ оозын байагы улус jаар бурып, камчылап ийген. “Ол кандый ондый улус? Нениҥ учун jойу? Олордыҥ ууланган Сары-Камыш деп jери jаар jойу кижинеҥ бол​кый, тӧӧлӱ караван барарын jалтанатан. Ондо тусту канча кӧлдӧр бар. Суузын чыданыкпай, ичип ийип каларыҥ — ӧлӱм. Кара баткак састар бар — бадалзаҥ, чыгып болбозыҥ. Кӱн бӱркеген камыш-чий. Олордыҥ ортозына айгырлу мал табылбай калып, аҥ-куштыҥ jемиди болуп калатан. “Адыра кал, олор аскан! Эмезе олорды ол jер jаар кем де ӧлӱмге ийген!”

Байагы улусты Базгынбай кӱн чылбыр бажы отурарга jӱрерде jаба jеткен. Кӧрӧр болзо... ӱч балалу ӱй кижи! “Калмак катын”. Базгынбай та нениҥ де учун бастыра бойы шимирт эдип, сӱрекей маҥзаарып чыккан. Jӱреги кӧдӱрилип, кӧксине бадышпай барган.

Базгынбай jакшылажардыҥ ордына, ат ӱстине каткырган ла каткырган. Сакыбас jанынаҥ jеде конгон каткызын чек ле токтодып болбой турган. “Э-эй, кой! Бу Базгынбай канайда берди? Бу ӧскӧ кижи болор бо? Бу салдым-бош, бойдоҥ ло jиит Базгынбай эмес пе? Ол ойто кайдаҥ табылып, кайдаҥ чыгып келди?”

Кызычагын jӱктенип алган ӱй кижи ле эки уулчак токтогылабады. Кӧстӧри кылаҥдагылап, карын там тӱргедегилеп ийгиледи. Чындап та, не токтойтон. Бу сыр каткыда кижи тенек болор бо? Кандый бир jаман шок эдип ийип...

“Калмак катынды туштазаҥ ла — кап тут!” Бу сӧстӧр Базгынбайдыҥ санаазына та кайдаҥ да кирип келди. Айса бу сӧстӧр оныла кожо энезинеҥ чыккан ба? “Ойбайа-а, ырыс бойы келген болор бо? Белен ӱй ки​жи! Jаандагылап калган балдар! Теп ле тегине! Калым jогынаҥ! Сӱйинши! Сӱйинши!”.. А Улужан?.. Улужан да сӱӱнип айабас. Кажы ла ӱй кижи, ол чындык мусуль​ман ӱй кижи болзо, ол карыыр jӧбинде байбиче болуп, бала-баркага баш, келин-кечинге санаа-укаа кийдирип jӱрер керек. Аллах-кудай ондый кижини jакшы кӧрӧр, рай jаар ого jол ачык.

А “калмак” ӱй кижи... Базгынбай тилин jаланып ий​ип калды... Кӧӧркий одустаҥ эмеш ле ашкан. Эптӱ-ӱ, jуунак келин. Jаҥыс ла ӧткӱре арык. Jе койдыҥ эдинеҥ jидирип, кымыс-шубаттаҥ ичирип, эмеш амырадып ийзе... Эди-каны ӧрӱп, эки качары кан-кызыл jалбырап ла чыккай. Толунда ай jараш, тойынганда мал jараш. Чындап та, jаҥы ай эҥирде jарыйт, эски ай таҥды jарыдат, толун ай дезе — бастыра тӱнде jарыйт дежетен эмес беди... О-о, а чачтары, чачтары! Тулуҥдарыныҥ jооны кижиниҥ карызы кире бар... Аллах берзе... оо, ол тушта Базгынбай бойын: “Мен — эр кижи!” — деп, бодоор эди. Тӧргӧ отурар, тӧп сӧс айдар, тӧӧгӧ минер аксагал: ол эки ӱйлӱ. Бирӱзи бойыныйы — карган, бирӱзи — боокол, jиит. Мыныҥ ӱстине jиит ӱйи “калмак”. “Калмак” ӱй кижини озодо jаҥыс ла барынты тонокко jӱрген, jуу-согушта ат-нерелӱ керек эткен алып-кезер балбан алатан. Атту-чуулу Кочкорбайды да алзагар. Тогус карыш калыҥ карды ӧткӱре ӱлӱштеп ийетен куукту “калмак” ӱй кижи бар деп уккан ла jерде, санаазын ычкынып ийген. Ол ӱй кижини алар керек, баатыр уулдар “тӧрӧттирер” керек! Ал-санаазына jедерге, Алтайды коскорып jӱреле, койдыҥ корголы окло jелдин jеҥжере аттыртып алды... Ол ӧйлӧрдӧ болгон болзо, он​дый ӱй кижиге болуп, Базгынбай да барар эди.

А ӱч бала! Базгынбай белен ӱч балдарлу. Балалу кижи — бай. Кӧрӧр-угар болбос, балдар jаандап чыгар. Олорды айыл-jуртту эдип, чаксыраарга кандый ырыс. Кысты калыҥ калымга берер. Уулдар учун тизе чылаганча чӧгӧдӧӧр, тил чылаганча айдынар. Кижи бу jӱрӱминде кемге де болзо болужар, кем де учун туружар учурлу. Тазылданыл, элбеер керек, тамырланып jайылар керек. Корболоп ӧзӧр керек, кожоолонып тыҥыыр керек. Ол тушта Базгынбай та кем, та кем... Базгынбай тен, тен...

Келин арга jокто, jӱк арайдаҥ сӧскӧ кирди. Учкаштырып, ӧҥӧрип алайын дезе, ӱч бала бирӱзи де болбоды. Кичинек кызычак ӧскӧлӧп, ачу-ачу чыҥырып ийди. Энези, канайтсын база, оны ойто ло jӱктенип алды. Кӧрӧргӧ кӱчин: энеге шыра, балага шыра. Кызычактыҥ сыраҥай ла эп-jок тужы: ыраакка базар болуп jаандагалак, jӱктенерге эптӱ, кичинек база эмес.

Jантык-ӧркӧш деген тӧӧ саналбас болуп, ундылып калды. Бу келинди кӧрӱп, Базгынбайга та нениҥ де учун ак тӧӧнӧйлӱ jеерен байтал санаазына эзелди. Туку он jыл кире кайра согумдап jиген jеерен байтал...

Бир jыл Базгынбай малчыларга ӧскӱс кулун кошкон. Эзенде jылда малчылар оны согум сойып ал деген. Бӱткӱл табын малды jууйла, кажызы керек — чаҥмада дешкилеген. Базгынбай кылчас этсе, ӱӱрдиҥ бажында ӱч jашту байтал келип jаткан. Кӧӧркийдиҥ jаражын, эптӱзин, jуунагын. Колы-буды jерге тийип-тийбей, сын-арказы килтиреп, ак тӧӧнӧйлӱ кичинек бажыла ойноп, jал-куйругы jайылып, оокыранып, текшилеп, кара айгырла ойноштоп, салдым-тенек ӧдӱп бараткан. “Мыны!” — деп, Базгынбай кол уулаган. Малчылар ӱкӱс эткен jерде, оны чаҥмадайла, — колхозтыҥ малында бай бар ба — бого ло шукшулап ийгендер. Ичи-кардын jаргалакта, карта-казызын “майдыкы-майдыкы!” дежип, ӧӧлӱлеп, кемjий бергендер... Базгынбай jастырганын jаҥы сескен. Ого jӱк ле эт керек болгон ине. Сӧӧги jаан, балбак ла мал болгон болзо — болор эди... Ээ, кижиниҥ кӧзи ач, ач...

Тегерик кӧӧлмӧктиҥ jарадында сок jаҥыскан jапрайган кийис айылга бозом эҥирде jеттилер. Айылды чуҥдап алган, теҥкейишкен тӧӧлӧрдӧҥ корко-ӱрке ӧттилер. Кӧк ийт кӱҥкӱлдеде ӱргенче, jеде конды. Jе балдар болордо, токтой берди. Ийт баланы тутпас. Jаҥыс ла Jаҥар jана бололо, эжик алдында турган абраныҥ оломозына бӱдӱрилип jыгылды. Тыҥ jыгылды, jе ыйлаары санаазына да кирбеди.

— Ойбай-аай! Конактар бизде! Кош келдиҥиз! — де​ген ӧткӱн ӱн угулды. Шелкек jоон эмеген уур тыназактап, удура келип, jалмаштарын чабынып, сӱӱнчилӱ уткыды. — Кириҥиз, кириҥиз! Тӧргӧ отурыҥыз!

— Айелим. Кемпирим. Улужан — деп, Базгынбай бажын кекиди.

— Базеке, бизге конактар акелдиҥиз, сӱйӱнши акелдиҥиз! — деп, эмеген аттыҥ чылбырын чакыга буулады. — Сен жаксы адам, айпат адам.

Мызыл какшап калган тамагыла бир айак кымысты jудуп ийеле, нени де сеспеди. Jе оноҥ экинчи айакты сакып отурганча, кымыс кенете ле бажына сокты. Тӧӧниҥ jиген кажы ла ӧлӧҥи, ол ӧлӧҥниҥ ӧскӧн jери, куjуры, ӧскӱрген кӱнниҥ чокторы, jылузы, тазылдардыҥ, jалбрактардыҥ ичкен суузын-чалындары — ончозы бир уунда jап-jарт амтамдалып, jытана берди. Ол бажы айланып, бойы бу jӱрӱминде бу мынайда качан да jакшызынбаган, jайымжыбаган болор. Чек ле айлына jанып келгендий. Эмеген — энези, ӧбӧгӧн — адазы, Мызыл дезе олордыҥ балазы, кызычагы.

Оноҥ бир кӧрзӧ, Базгынбай кӱреҥ башту кой кийдирип келген. Койдыҥ бажын Мызыл jаар уулайла, мойнын бого ло кезип ийген. Jулкып баштай берген... Акыр турар, ол койдыҥ ичи-кардынаҥ арчыжар деп ле отурган — оноҥ ло билбес. Эт jизин деп, тӱнде, байла, ойгоскылаган, jе Мызыл оноҥ болкый, керек дезе кажы балазы кайда уйуктаганын билбей калган.

Бот эртезинде таҥда, тойгон-канган кийнинде, “шылу” башталган: кандый кижи? кажы jердеҥ? кайда барып jаткан? нениҥ учун? Мызыл нени де jажырбаган: Корболуда ӧскӧнин, одус ӱч jылда ӧгӧӧни Тӧпсанала кожо бу Казахстан jаар айдатканын, Ак-Тал деп аулда jатканын, бого келеле, база эки балалу болгонын, jуу башталганын, ӧгӧӧни Тӧпсана jууга атанганын, jууныҥ кызалаҥ jылдарына арай ӧлбӧй калып, койдыҥ тарыска сектериле аргаданып туруп, койчы болгонын — ончозын куучындаган. Эмди дезе jанып jат: мал — тебеелӱ, одорлу, кижи — киндӱ, тӧрӧлдӱ. Тӧрӧл кан кижини тартып jат, кычырып jат. Jанбаганча болбос, оноҥ ӧскӧ бу не: тербезен-баскын, ӧскӧ jерде кижи jӱк ле бойына болуп, болчок кардына болуп jӱргендий. Мында сен кем де эмезиҥ, сен кул, батрак. ӧскӧ — ӧйкӧӧр, бойыҥдыйы — бойсу: бор-кар да болзо тойу, jамачылу да болзо — jылу. Арышла азырап, алтынла сӱркӱштеп те турза — ӧскӧ jер ӧскӧ лӧ.

Чындап та jанбай: jуу токтогон, канча улус чачылган, оны эмди кем де тутпай jат. Бу мындый булгалышты тузаланып ийер керек. Оноҥ ӧскӧ кайдаҥ кӧрӧр: jаҥ ойто катулана берип айабас.

Jанар керек, jанар. Санал болгон Корболуга jедер. Артык не де керек jок. Не болзо — болгой... Оноҥ ӧс​кӧ карыкчалдаҥ ӧзӧк-буур тӱгенерге jедип барат. Бойыҥныҥ jериҥниҥ бӧрӱзи де кижиге килеҥкей ошкош. Jе эҥ тӧс шылтак бу эмей база: Тӧпсана jанбаган. Корболуда ол керегинде кандый бир суру-чап бар болор бо? Айса болзо ол jерлештерине туштаган, кемге-кемге бичиген? А Мызыл бойы бичип ийейин дезе — шыралузын не деер — бичик jанын билбес. Оноҥ база бир jаан сурак — бу ӱч бала, олордыҥ салымы: не улус болор? кемдер болуп ӧзӧр?

А бот Алтайга канайып jедер? Темир jолго отурайын дезе, теменениҥ сыныгын да алар акча jок. Мызыл бу jӱрӱминде бир де такып акча алып кӧрбӧгӧн. Кандый да болзо, jаҥдарга, улуска кӧп кӧрӱнбей jанар керек. Бу нениҥ учун дезе, бир де документ-бичик jок... Jанбай а, jанбай. Jойузы керек беди, торозы керек беди... Ээ, jанып баратканы — jыргал, байрамдый эмей...

Оноҥ Улужан-апа куучындап баштады. Куучыны токыналу, кижи бӱдер кӱӱни келер. Кӧстӧри jалакай, олордоҥ jылу чоктор чыгып тургандый. Улужан-апа бастыра бойы jымжак, jылу. Анчада ӱни... Кижи угар, угар кӱӱни келер. Jе куучынчыныҥ ижи jылбас деген сӧс Улужан-апага келишпес. Кӧрзӧгӧр, эмди де — ол тере илейт. А отурган jери дезе — тышкары аткыстыҥ jанында. Бу нениҥ учун дезе уурчы кучыйактар кургадып койгон аарчы-курутты jип, сабартап болбос. А куучыныныҥ уузы бу: Базгынбайла jуртаганыс тӧртӧн jылдаҥ ӧдӧ берген. Согононыҥ бажындый, сок jаҥыс уул азыраганыс. Кижи де албаган jаш бала jууга барган, оноҥ бир де суру-чап jок. Эмди сананган, кыйнаган санаа бу: тӱнде уйку jок, тӱште амыр jок. Бир аайы jарталатан болзо... А эткен иш дезе — бу ла тӧӧлӧр. Jажына эткен иш, jажына кабырган мал. Jуртаган jер де​зе бу Жаланаш-кӧл деген jер. Jакшы jер, быйанду jер — баш болзын! — азыраган, сугарган. Оноҥ аалга-туйук jер: кем де чаптыктабайт, чаксыратпайт. Коомой неме jаҥыс ла: jӱрӱм ӧдӧт, jаш jаандайт, а тайанар тайак jок. Тӧӧлӧргӧ удабас ӧскӧ улус келер болбой. Бис та кайда барарыс, та канайдарыс? Аулда тура да jок, тӧрӧгӧн-жакын да jок.

Бот мынаҥ ары макалунаҥ чик jок артык, “айпат” jӱрӱм башталды. Угулган сӧстӧр jаҥыс ла бу: “Мызылжан, Мызылжан, достарханга тӱжиҥгиз, отруыҥгыз, жиҥгиз, ишиҥгиз, эттеҥгиз”. Мындый jӱрӱмге “жадып алып жип жатты” деген эрмек сӱрекей келижер. А ӱч бала Ырысжан, Жаҥаржан, Жаҥаршыжан болгылай берди. Ончозы “карагымнын отторы, кулунлар, ботоолор, козулар, бзоулар” болгылап jӱргӱледи. Олор сыр-ойында, jыргалда, сыр-каткыда, jӱгӱриште. Кӧк-Ийт олорло кожо санаазын база ычкынган: ӱрӱп-ӱрӱп, маҥтап-маҥтап, куйругын кап тиштеерге, айлана согуп турар болды.

Базгынбай дезе кере тӱжине кымыс ичет. Албаданып, кӧп ичет. Бу нениҥ учун дезе эр кижиниҥ кӱчи, кееркем-jаражы, иштеҥкейи, омогы — ончозы кымыста. Оноҥ кажы ла эҥирде тӱн ортозына jетире домбра ойнойт: бир сӱӱнет, ойто кунугат, бир омокшырайт, ойто санааркайт. Бир тӱргедейт, бир араайлайт. Мызыл ка​зах тилди, анчада кожоҥ тилди, jетире билбес те бол​зо, jе бодоштыра аайлайт. Кожо сӱӱнет, санааркайт, тармададат. ӧткӱн jӱрӱмин эзедет, салымын сананат, сананат...

Улужан-апа эки ле сӧстиҥ бажында Базгынбайды мактайт: “Jакшы кижи — дейт. — Кемге де jаман этпеген. Бир уурданбаган, тӧгӱнденбеген. Атка — ээр, айылга — ээ. Меге дезе кол тийдирердеҥ болкый, тыҥыда сӧс тӧ айтпаган. Чоҥ эр, балбан эр, тату эр. Тӱште иштейт, тӱнде амырабайт”. Улужан-апа эмди тӱк иирет. Мызыл база иирет.

Улужан-апаныҥ ижи кӧп эмей база. Кедери jаткан болзын, jаҥыскан болзын. Кажы ла немени бойы колло тудуп, башла бойы аайлап, эдер керек. Jаҥыс ла эски кийис айылды сананып ийели. Оноҥ-мынаҥ тыдылып, ӧткӱре кӧрӱнип келер. Бу Улу Чӧлдӧ эмди ле баш jарылар изӱ. Кышкыда дезе камык улус чарчап калып туратан jер эмей бу.

“Туку jиит чагымда мени керейлер уурдаган — деп, Улужан-апа сурулат ла. Бойы дезе эмди койдыҥ эдин чӧйкӧлӧйт. — Базгынбай сок jаҥыскан, олорды jаба jеткен. Барынтычылардыҥ jетӱзин ого ло ӧлтӱре чокпорлоп ийген. Мени аргадап алган...” Улужан-апа кӧстӧрин тен чимбейт те. Та чын айдат, та тӧгӱндейт эмезе кокырлайт па — аайлаарга кӱч... Чын, чын, аайлаарга кӱч... Базгынбайдыҥ бойын кӧрзӧҥ, jети кижи чокпорлоордоҥ, jаҥыс та кижидеҥ корколо, кача бергедий. Сырсак чичке сӧӧктӱ, jаба карыш каткыш кижи. Бастыра бойы jаҥыс ла кӧс: узун кирбиктерлӱ айак кире jаан кӧстӧр. Оноҥ тумчук, илмек ошкош коркок тумчук. Jе кижиниҥ jиит тужын кайдаҥ кӧрӧр: айса болзо чындап та алып-баатыр, кезем ле капшуун кижи болгон. Бу бого бӱдейин деп отурганча, Улужан-апа оноҥ саҥ-тескери, оноҥ саҥ башка куучын айда берди:

— Базгынбай туку он jыл кайра Оразбай той эдерде, ол тойдо маргыжала, кӱски кунан ирикти тӱгезе jип ийген. Бӱтпей турган болзоҥ, Базгынбайдыҥ бу ла эмди минип jӱргени кула ады, ээр-ӱйгениле кожо, ол маргаанда алган сый.

Ээ, кижи ле кайкабас эмес: бойы ирикче кижиниҥ ичине бӱткӱл ирик канай бадатан?..

Айылчылар келерде, кийис айылдыҥ jанында кӧп-кӧп кӧскӧ илинбес jаҥыртулар болды. Улужан-апа эҥ ле баштап, чакыныҥ jанында jаткан болчок ташты туура тоголодып салды. Базгынбай ол ташка чыгала, ады​на атанып туратан болгон. Эмди дезе Базгынбай — эр кижи албаданза, нени ле эдип ийбей — бастыра кӱчин jууп, албаданып, адына jеп-jеҥил атанып ийип турды.

Jаҥыс сӧслӧ, Базгынбай чек ле ӧскӧ Базгынбай боло берди. Оныҥ ак-буурыл чачын ла эчки сагалын Улу​жан-апа тап-тазада кырып салды. Базгынбай бу изӱни изӱ дебей, кап-кара сукно костюмду jӱрер болды. Ол костюм Базгынбайга чекпен кире jаан да болзо, jе керек беди — костюмныҥ костюм ады бар. Бӱткӱл тӧӧгӧ турар баазы да бар. Оноҥ бу мындый костюм керек де​зе “завферма” Сатимжанда да jок болор.

Бу костюмды Базгынбай Алма-Ата город jаар озочылдардыҥ jуунына jӱреле алган. Костюм алынгалы бир де кийилбеген болгон. Алма-Атада кийейин дезе, ондо Базгынбайды билер улус бар эмес, тегине не кийер. Айлына кийейин дезе, Улужан ла тӧӧлӧргӧ Базгынбай костюм jогына да jараш.

Акыр, байрам тушта аул барза кийер, мындагы улус — олор улус эмей деп, сакып jӱргенче, jуу баштала берген. Мынайып ла кайырчактыҥ тӱбине jада калган кос​тюм болгон. Э-э, Мамарбек jанып келген болзо, Базгынбай ла Улужан бу костюмды ого канайып сӱӱнгилеп туруп, кийдиргилебес эди!..

Улужан-апа ол кайырчакта костюмла кожо jаткан электролампочканы база кодорды. Тӱнӱк jабатан бууга коштой кыстап койды. Бу лампочка-jарыткышты Базгынбай ол ло тушта Алма-Атанаҥ экелген болгон. “Улужан, сеге тапкан эҥ jаан сыйым бу! —деп, сӱӱнчилӱ айткан. Олор экӱ ол лампочканы бу ла бого учукла салактада илеле, караҥуй кирерин сӱрекей сакыгылаган... Эмди дезе ол лампочканыҥ кӱйбезин билгилеер де болзо, jе айылдыҥ ичин jарандырар кееркедим-кӧрӱмjик болзын дешкилеген.

Базгынбай jарындарын табылу jайкап, чек ле “завферма Сатимжан чылап” базар болды. Эмеш ле коркойо берзе, Улужан-апа “км” деп jӧткӱрип ийер. Базгынбай санаа алынып, содос эттире кердейип, тӱзелип чыгар. А кула адына минзе ле — чабар. Айылды айландыра чаап-чаап, “жирау-у!” деп кыйгырып, камчылу колы чычаҥдап турар. Эмезе амыр отогылап jӱргӱлеген тӧӧлӧрин, эки ийнегин, бозу-торбокторын, кулунду беезин, он кире кой-кураанын бодоп ло чуктап, айылдыҥ эжигине айдап экелип, сабары чычаҥдап, олорды тоолой берер.

Jаҥарчыны, кичинегеш болчомойды, ӧҥӧрип алып, jортуп jӱрер болды. Jаҥарчы чек ле билинбес: кезиктерде чӧрчӧктӧп тӧ турар. Олор экӱни кӧрзӧ, та Jаҥарчызы jаш бала, та Базгынбайы jаш бала.

Бир кӱн Базгынбай jеерен ат айдап келди. Оны ээртейле, уулчактарга миндирип берди. Уулчактар сыр-каткыда, сыр-ойында. Бир сӧслӧ, ончолоры “атту-тонду, аргалу-чакту” болгылай берди. Базгынбайды арай ла болзо, “адам” дешкилебей турды.

Jантык-ӧркӧш дейтен тӧӧ бедрелбей, ундылып калды. Кайда барар ол, бойы jанып келбей. Бу мында, кий​ис айылдыҥ jанында, ол тӧӧнӧҥ jаан, оноҥ керектӱ керектер эдилип jат.

Бу мындый jӱрӱм jаҥыс ла Мызылга jарабай турды. Тыш jаны тойу, сӱӱнип, каткырып та jӱрзе, jе ичинде кыйналат, кинчектелет. Санаалары кайнап, каны кӧпчип, тын-тамыры арай ӱзӱлбейт. Чындап та, бу не jадындаш, бу не сайраш?! Jол ортозына келип, не jайымжыган, не бош салынган кижи?! Мындый кижи jер-алтайына канайып jедер? Амыраш jеткен, болор... эртен ле атанар... jӱрер... Jе айдынайын дезе, коноочы койдоҥ jобош. Оноҥ база бир сананза, бого артып та калза кайдар. Артып та калбай база... Бу jӱрӱмниҥ, бу телекейдиҥ база нези бузулып, нези кубула берер болор деп. Jар туткан jарганат болуп турган болбозын. Оноҥ бир болгон учурал Мызылдыҥ санаазынаҥ чек ле чыкпас. Комсомолдор Корболуда койдыҥ кажаанын тудар момош-штурм эткилеген. Бир бӱткӱл тытты jардына салала, апаргылап jаткан. Анчада ла Мызыл албаданып, тыҥ кӧдӱрген. Jе оноҥ та неге де бӱдӱрилеле, jыгылып, jадып калган. Оныҥ артып калганын кем-кем та jоктогон, та jок?..

А Улужан-апа куучындап ла jат, сӧйлӧп лӧ jат. Эмди ол тӱк тыдат. Мызыл база тӱк тыдат. Сӧстӧри эптӱ тизилип, Базгынбайды мактап ла jат. Тӧӧлӧрди кабырганы тӧртӧн jылдаҥ ӧдӧ берген. Калганчы jылдарда бир де ботоо ӧлбӧгӧн. Колхозтоҥ канча сыйлар алган. Ко​лына мал jараган, санаазы быйанду-томду кижи. А бу ла ӧткӧн кышта дезе кула адыла бӧрӱни jаба jеделе, корголjын башту камчызыла оныҥ бажын тиле чаап ийген. Ол Базгынбайдыҥ ӧлтӱрген “кырык биринши каскыры”. Бӱтпей турган болзоҥ, мыны кажы ла кижи керелеп берер, Базгынбай эмди де эр, эмди де... Алты jашту мал согум эмес, алтан jашту эр карган эмес. Анчада эмди, jууныҥ-чактыҥ кийнинде. Кажы ла эр ки​жи тоодо, тоомjыда.

— А сен, кӧӧркий, айланайын, эмди не болорыҥ? — деп, Улужан-апа кӧктӧп отурган кураан тонды чӱрчеге туура салып, уур ӱшкӱрер. — Мындый jиит... ӱч балаҥла кожо бу Улу Чӧлгӧ астыгала, кажы бир талада кумакка кӧмӧ шуурдырып салдыҥ. О, бараксанды сени... Аргаҥ да jок, акчаҥ да jок. Тил де jакшы билбезиҥ. Ого jӱк jол билетен болзоҥ. Бажыҥ туйук, туйук. ӧй кату, кызыҥы — улус та jаман, аҥ-куш та казыр.

— Бого ло артып калыгар — деп, бажын кекип, бойыныҥ айтканын бойы ла jӧптӧп, чайлу айагын ичкери сунар. — Базгынбай ла мен jажабаза да, jажап калган улус. О, алла, эмди база канчыjан jӱрерис. Бисте балдар да jок, тӧрӧгӧн дӧ jок. Бу айыл, бу jӧӧжӧ, бу мал слерлердий болуп калзын. Бисти “апа”, “ата” дегер.

Мызыл бого каруу бербес. Унчукпас. Та jӧп кижи, та jок. Кезиктерде тил билбезине салдыртып ийер. Эмезе бу ончозы тегине ле айдылып турган сӧстӧр болбой деп, туура jайладып, керексибей отурар.

А Улужан-апаныҥ сӧстӧри суу чылап агып, jинjи чилеп тизилип, кӧндӱгип ле jадар. Мызыл казах тилди бо​го jетире jакшы билер боло берди. Канча аайлалбай турган сӧстӧр, кӱрмеелдер jаҥы оҥдолды.
— Бу бир Базгынбай деп неме jиит тужында не болбогон деер — деп, Улужай-апа эмди кийистеҥ ук кезет. Мызыл ол кийистерди jӧрмӧйт. — Jиит тушта кижи не ле болбой. Jӱреги омок то, тирӱ де. Белен ӱредулӱ эр табылбас. Кижи ол эр улусты jулкуп-мылкып, бойына ӱредип алып турбай... Бот ол туштарда Базгынбай аул jаар барза ла, алты кӱнге jок. Чек ле кышкы нар1  бо​луп калган jӱрер. Оны бедреп, таап, кактап-силкип туруп, jандырбаганча болбос. ӧскӧ эр болзо, кижиге удурлажа берер эди. Jе Базгынбай качан да онойтпос... Jок, jок, jоор jобоштоҥ чыгар. Базгынбай эмди де чечектеп чыкса кӱӱни. Эр кижи — эр ле. Канайып та токтодып болбозыҥ...

— Базгынбай керегинде бу куучын jууныҥ туку алдында да болгон, jон ортодо эмдиге ундылгалак. ӱргӱлjикке ундылбас та болор — деп, Улужан-апа кызыл тӱлкӱнеҥ тонго jака ӱлгӱлейт. Мызыл олорды jӧрмӧп, коштырыжат. — Базгынбай ол кӱн Оразбек деп кижиниҥ айлына тӱшкен. ӱйи, Салима, балдарыла кожо jаҥыскан отурган. Оразбек одузы калыҥ jурт улус, сегис карындаш, Ак-Тӧбӧ jаар аржандай бертир.

Салима бир айак кымыс урган. Базгынбай оны ичип ийген. Салима база бир айак кымыс урган. Базгын​бай ол экинчи айакты ичеле, ойто берген. Jе Салима кӧрбӧӧчиҥ кижи болуп, сускузын арчый берген.

Базгынбай бир эмеш отурала, санаазына та не де килт кирип, турган jерде, тӱрген ле чыга конгон. Адына минип, Оразбектердиҥ кийнинеҥ чаап ийген. Олорды, сегис карындашты, эртенгизинде эҥирде jаба jеткен. “Ой-бай, баурымай! баурымай!” — деп, ыраагынан-кыйгырып, калактап, ыйлай соккон. Айдарда, jарт, — Оразбектиҥ айлында кижи божогон. Байла, ӱйи. Сали​ма!.. Оо, алла!.. Сегис карындаш ыйлап-сыктап, кайра бурылган. Аржандайтаны — ӱч санаада jок. Jанып келер болзо... Салима тирӱ отурган. Канайтпаган да...

Не болгонын Оразбек сезип ийген:

— Сен Базгынбайга канча айак кымыс урдыҥ?

— Эки.

— Эки айак урган болзоҥ, бе сеге! — дейле, Оразбек ӱйин эки такып камчылап ийген. — ӱч айак урар керек болгон! ӱч!

— Мыныҥ кийнинде эмди бу Улу Чӧлдӧ ӱч айактаҥ ас кымыс ургылабай jат — деп, Улужан-апа кӱлӱмзиренди. Кезип отурган кийизин туура салала, кымыс уруп койгон тоорсокты бойы jаар jылдыра тартала, оны тизелериле кыпчыйла, ныкчый берди.

— Ээ, Базгынбай, Базгынбай... Ол тушта оныла не болгон — билериҥ бе? — деп, куучынын ойто ло тизе берди. Jе Мызыл эмди оны укпайт. Jаҥыс ла керектӱ jерлерде “эйе-эйе” деп, бажын бодоштыра кекип салат. Терени эдиректеп ле jат, бойы дезе бу jерде jок...

Jанар керек, jанар... jанар... Корболу... Корболу... Корболу... Корболу.

Тӧпсана, ол тушта черӱнеҥ келген уул, Мызылла коштой jаткан айылда Алтынай деп jаан балага келип туратан. Мызыл мынаҥ улам сӱрекей кинчектелип, эдер неме таппай, арга jокто, олор экӱниҥ кӧзинче канайып ла токооро баштактанатан. Не ле болотон, керек дезе — эмди уйаттузын — кожоҥдойтон,  биjелейтен. Оноҥ бери эмди кандый кӧп ӧй ӧткӧн... Jииттер эҥирде jурттыҥ кырында ак jалаҥга jуулыжатан. Мызыл олор экӱнеҥ артпай, ойынга кожо барып, ондо бир билинип, бир билинбей jӱретен. Э-э, кызычак, тенек текечек!.. Ол кӧрбӧс аразында Тӧпсана ла Алтынай караҥуйда jылыйгылап калгылаар. Мызыл дезе jанып барала, кӧксинде изӱге кӱйӱп, таҥ атканча уйуктап болбой jадатан... Jе оноҥ Тӧпсана бир эҥирде: “Мен Алтынайга эмес, сеге болуп келип тургам” — деген. Мызылдыҥ jӱрӱминде уккан эҥ кару, эҥ баалу сӧстӧри бу болгон.

Эмди ол ак jалаҥга — Тӧпсана jок то болзо — чыгара баскан кижи... Айса болзо Тӧпсана jанып келер... Jанып та келбей база. Кайда-куйда пленде эмезе госпитальда jаан шыркалу. Кӧзӧр салдыртар болзо, тирӱ дешкилеер. А не чӧкӧӧр... Сакыыр, сакыыр... иженер... Бу бӱткӱл ӱч баланыҥ ырызы не тартпас?.. ӧрӧ турган Кӧк олорды, байла, кӧрӱп турган. Jаш балдар нениҥ кинчегин эткен? Олорды бу ла бойынча канай ӧскӱс арттыратан?

Jанар керек, jанар... Чагана деген jыду эмди ондо jӱргенче де болзо, jанар керек... Ойто ло базынадым деер ине ол. Канайып jаман эдейин, канай шорлодойын деер. Шыркаҥа тус урар, шыраҥа корон кожор... Кӱрӱм jууга да барбаган. Jаман немени ӧлӱм албас дегени чын. Jамылу кижи бололо, артып калган. “Военный брема” деп, jуу-чакты тузаланып, улусты кызып, келин-кечин, карган-тижеҥ, бала-барканы тыҥ ла базынган болбайсын.

Ол Чагана деп эдӱ Мызылдыҥ jӱрӱмине Эрлик ий​ген карадый бодолгон. Канайып та айрылып, аргаданып болбозыҥ: эм-туска ол кирбес, кам-jарлыктаҥ качпас. Санааҥды ӧйкӧп, салымыҥды кыскартып jӱрер.

Ол кӱн Мызыл-эшке айылчылар тӱшкен. Тӧпсана Jаш-Тура jаар jемжиктей берген болгон. Мызыл айылчыларын кӧдӱрер деп, отко-сууга тӱшкедий, чаксырап турган... Чакыга калаҥы эзирик Чагана тӱшкен. Айылчылу айылга кажы ла кижи кирбей. Мыныҥ ӱстине jамылу болзын, ичип те ийетен кижи болзын... Айылчылар атана берерде, Чагана иргеде уйуктап jаткан. Эзире берген кижи уйуктабай да база. Оҥдонзо, jана бербей. Аракыга ачап кижи анаар ла jудуп ийген ине. Аскан аракызын jыракыга толорын сакыбай, удура ичип койотон кижи дейтен jокпо... Jе кӱрӱм ӧнӧтийин jабаатып jаткан болтыр. “Озочыл уй саачы эдип саларым. Jаҥы тура туттуртып берерим” — деп, сӱркӱштӱ сӧстӧр айткан. Тӱлкӱзиген таҥманы турундап сӱрерге келишкен.

Ол коммуна-колхоз болуп, канча собурылышкан jылдарда митинг-jуундардаҥ ла кӧп неме jок болгон. Ча​гана ондый ӧйдӧ торбоктор кабырганча, докладтаза тӱжӱмдӱ деп, jазымы jок сезип ийген. Эрлиги jок чӧрчӧк jок, Чаганазы jок jуун jок. Куучын айдары ого курсактый керектӱ боло берген. Эки ле сӧстиҥ бажында “сабат jаҥ, сабат jаҥ...” деп сыылада берер. Бир jуунда Тӧпсана оны токтоткон: “Сабат jаҥ, сабат jаҥ деп турала, сабат-кӧнӧгиҥ каҥырай бербезин. Сабат эмес — Совет. Алтын-Совет jаҥ”.

Бу ла мынаҥ улам кыйгалаш башталган. Чаганага бир таптырткан кийнинде, оноҥ айрыларым деп санаба. Чындап та, чагана ошкош jапшынчак, jаакчы-копчы ӱй кижидий, оозы jабылбас кӱрӱм болгон. “ӧлӧҥ чабарга — ӧлӱ, агаш чабарга — арык, мал азыраарга — мылjы, бала азыраарга — балjыр. Аҥдаарга — аҥаа, чаазынга — чалаҥ”. Бу сӧстӧр Чаганага сӱрекей келижер. Оныҥ тонын да кӧрзӧгӧр: jардында jака jок, кол сугар jеҥи jок, тизе jабар эдеги jок. Бычкак ӧдӱгин кончынаҥ майкайта базып алган. Чобра айылы алаҥ-ачык, иргезинде болзо, ийт согор агаш jок, эжигинде болзо, саап ичер ийнеги jок.

“Jойуга — ат беригер! Jоктуга — jаҥ беригер!” Мындый jакару болгон. “Кем jойу?” — “Чагана!” — “Кем ончозынаҥ jокту?” — “Чагана! Чагана!” Сырканчактыҥ сиркези — башка чыккан.

Тӧпсана кузнес болгон. Орус нӧкӧр Пименле кожо jакшы ла иштеп jӱрген. Бир кӱн аймактаҥ jамы келген: “Адымды такала!” — деген. Тӧпсана та меҥдеген, та канайткан, jе jамылу кижиниҥ адыныҥ атанар jанында колы аксай берген. Чагана мыны jастыра кӧрбӧгӧн: “Партийный большевиктиҥ адын ӧнӧтийин аксаткан! Социализмниҥ jолына буудак эткен. Вредичыл, сабаташнык, контра!” Тургуза ла акт-чаазынды бичип ийген. Jе jамылу кол салбаган дежер. Чагана, jуртсоветтиҥ председатели, ого jайнай берген: “Колыгарды салыгар, салыгар. Меге беш кижи кулактазын деп jакару келген. Мен олорды кайдаҥ табатам...” Jамылу база болбогон. Jе оныҥ артык барар jери jок болгон. Чагана оны кезедип ийген: “Слер контраны jажырып туругар. Слерди бойоорды...”

Мыныҥ кийнинде мындый jӧп чыгарарга сӱрекей эптӱ болгон: “Байлар ла кулактар, классовый ӧштӱлер, тазылынаҥ ала коскорылып, jоголды. Колхозный строй тыҥыды. Бис эмди олордыҥ jӧмӧӧчилери, подкулачниктер, jогынаҥ да, социализмди тӧзӧп ийерис. Мыныҥ учун...” — дейле, Чагана “кыйа кӧс” болуп турган ӱч билени “тарагалап ийген”.

Ол кӱнди Мызыл качан да ундыбас. Jаскары кыш. Кагасканду кӱн турган. Айдап jаткан улусты контораныҥ jанына jууп ийгендер. Мызыл чанакка отурарда, тӧжӧнӧр туулак та табылбаган. Чагана Кыйтык байдаҥ айрып алган кызыл тоны элбиреп, каҥкаҥдуш кер айгыры биjелеп, олордыҥ сок jаҥыс уйын, Чоокыракты, колхозтыҥ уйларына кожор деп, камчылап туруп, айдап келген. Мызыл мыны кӧргӧн jерде, та канайда-канайда берген: бир ле кӧрзӧ, багырып-багырып, чууда балазын, бу эмдиги Ырыс деп уулчагын: “Мыны кожо ал! Кожо ал!” — деп, Чагана jаар ичкери сунуп турган эмтир. Тӧпсана баланы оныҥ колынаҥ карын ала соккон. “Тым!” — деп, сок jаҥыс сӧс айткан.

Мызыл кенете токынап, сооп; байагы чанагына ойто отурып алган. “Чындап та, уйдаҥ болкый неме...” Кол​хоз тӧзӧӧр тушта олор ӱч саар уй, тӧрт бозу-торбок, jирме кой ло бир мал табыштыргылаган. Нени де эдип болбозыҥ: айрылар арга jок, кем де болужар аргазы jок. Мыныҥ учун эш-неме керектебей барган: ӱйдежерге келген каа-jаа улусты да, калганчы катап та болуп айабас, кӧрӱп турган тӧрӧл Корболуны да. Кезик улус, керек дезе jуук тӧрӧгӧн дӧ, антыгарлу наjы да келбеген: “Калак, кижиге кара jапшына бербезин. Кижини бойын...” Мыныҥ учун олорды бурулаарга кӱч. Кайдалык, кайдалык...

Мызылга та нениҥ де учун улустыҥ нени айтканы оҥдолбой барган. Керек дезе олордыҥ ӱндери угулбай барган эди. Jаҥыс ла Тарбаш деп ӧскӱс уулчактаҥ кӧс албай отурган. Ол кӧӧркий коштой чанакта кӧгӧрӧ тоҥуп калган отурган: бозулар сыйра базып койгон jылаҥаш буттарын jаргак тоныныҥ эдегиле канайтса да кучып болбойт. Кӧстӧри куру, jыланга тармаладып кой​гон чычкандый. Ондо айыл да jок болгон, кажы кижиге кандый-бир бор-ботко иш эдип, азыранып jӱретен. “Тар​баш кандый подкулачник?!” — деп, Тӧпсана кыйгырат. — “Jок! — деп, Чагана ӧӧрмӧ камчызыла кейди кезе согот. — Ол Кыйтык байдыҥ jеени! Jаандаза, адаанын алар! Бӧрӱниҥ балазы — бӧрӱ!”

...Ол Тарбаш, он беш jашту уулчак, Улалуга jетпей jӱрӱп, Корболу jаар качкан. Та не качкан?... Ээлjиҥдеп jӱрген оору кижи, jаҥмырдыҥ кӧӧлмӧгине тӱжеле, чыгып болбогон...

Эмди сананар болзо, ол куру чанак jыргал болгон эмтир. Аймактаҥ ала Кызыл-ӧзӧккӧ jетире jаскы балкашта jойу айдаткан. Колында — чууда бала, коштойында — мылтыкту каруулчык. Оноҥ кӧрзӧ, бу jойу айдатканы база да байрам болтыр. Кандый шыра кӧрбӧгӧн деер. Айакча турага алтан кижини тыктап ийер. Отурардаҥ, турган jериҥе кыймыктанып та болбозыҥ... Шылу ла шылу, кезедиш ле кезедиш... Карын орус тилди jетире билбези jакшы болгон болор: jаман, кирлӱ сӧстӧр jӱрекке тийбей, ӧткӱлей берген ине... Карыккан кижиге кӱн кара болуп кӧрӱнер дейтени чын деп, Мызыл ондо бойы оҥдогон.

Арт-учында ээн чӧлгӧ экелеле, тӧклӧгилеп ийгендер. ӧлзӧҥ — ӧл, ӧссӧҥ —ӧс. Куп-куру, тап-так, тӱп-тӱс чӧл. Jер туранаҥ туткылап, кезиктери чындап та, ичегендердеҥ каскылап алгандар. Мындый jӱрӱм, байла, озогыда, кызалаҥду чактарда, болгон болордоҥ башка: ачанадаҥ да корогон; соокко до чарчаган, кунукчылга да бастырган. Чындап та, кижи нениҥ кинчегин эткен? Кандый буру учун мындый кыйын? Бу кемге керектӱ?..

Кижини тудуп, jӧмӧп jӱрген санаа jаҥыс ла бу:“Тӧрӧл орооныска кулдар керек”. Бу санааны Тӧпсана айдатан. Ол бичикчи де, орус тилди билер де болгон. Айса бу сӧстӧрди ого кем-кем айдып берген бе? Оныҥ jанына jаантайын улус jуулатан: “Тӧрӧлиске кулдар керек бол​гон болор бо? — деп, Тӧпсана куучындап отуратан. — Jебренде Египет деп ороон болгон. Ол ороондо кулдар кижи кайкадар пирамидалар туткан, каналдар каскан, jолдор салган. Бек ле кӱчтӱ государство болгон... Jаҥыс ла орооныс тыҥызын, социализм бӱтсин. Бистиҥ тыныс карам ба?.. Эйт, бу бистиҥ jӱрӱмди... Эйт, бу бисти, чычкандарды, чымылдарды... Кулдар да болгойыс. Jаҥыс ла бу санаала тирӱ артарыс. Jаҥыс ла мынайып сананзаас, Алтайыска тирӱ jанарыс”.

Оноҥ улус — кандый да торо, карык, канайып та арып-чылап калган болзо — кӱреелей тургулап, jайканыжып ийгилеер. Тӧпсана кӱреениҥ чике ортозында: оныҥ билбес кожоҥы jок. А ӱниниҥ ӧдӱзи, jаражы... Кожоҥ таҥ атканча токтобос:

Алтайымды сананзам, 

Агаш-тажы кӧрӱнет. 

Албатымды сананзам, 

Айткан сӧзи угулат...

Кажы ла кожоҥчыныҥ jайну-шыразы эмделип, карык-тӱбеги кайылгандый бодолор. Аштаганы — тойу, артаганы — су-кадык, тӱрегени — бай, тӱбектегизи — ырысту деп билдирер. Кажызы ла кӧстӧрин jумуп ийзе, ол Алтайда: олорды айландыра тӱс чӧл эмес, чеден бол​гон туулардыҥ кертимектӱ сомдоры, ӱстинде серӱӱн сыркынду тӧрӧл теҥери, коштойында содон айылдар, айылдардыҥ эжик алдында тай-караҥуй jелбер арал... Олор jарындары биригишкен, jырс эттире колтыкташкан. Бир тилдӱ, бир канду, бир салымду, бир амадулу. Тоолу да болзо — улус, тоскурылган да болзо — jон. Бу сӧстӧр чын эмей база. Ууртамча да болзо — суу, ууштамча да болзо — албаты... Алтайлар, алтайлар, алтайлар, алтайлар...

Эртезинде ойто ло jуулышкылаар: “Атла баскан jеристеҥ арчын качан чыккай не? Айдуда jӱрген бу бойыс, айланып качан jангай неес?…” Jок, jок, ончозы jакшы болор. “Чындап та, jакшы болор учурлу — деп, кажызы ла иженер. — Алтын-Совет jаҥ — бистиҥ jаҥ, оҥдоп ийер. Адабыс — улу Сталин, аайлап, аргадап алар...”

Эмезе тӱниле ле кай чӧрчӧк уклагылайтан. Кайчылар мында кӧп болгон. Кезиктерде алты-jети кайчы улай-телей кайлагылай бергилейтен. Олорды айдуга ийерге, аҥылу jӧп тӧ керек jок болгон. Оосло ло айдып, сабарыла ла уулап, аткаргылап ийгилейтен: “Эш-кереги jок кей-кебизин чӧрчӧктӧриҥди о н д о барып кайлагыла. Тос бортогого тӱшкен чычкандардый, о н д о  барып толрагыла. Бис, социализм тӧзӧп турган улус, алтыннаҥ баалу ӧйибисти соот-ойынга ӱреерге кемге де бербезис!” А анчада jарлыкчы эмезе кам болзоҥ, кӱн эртеде jогол, тайыл!..

Мынайып jада-jӱре, учы jаар керек дезе “тойу” деген сӧсти оҥдоп келгендер. Мында jылу алтай, ажы-тузы бӱдӱп jадар. Корболу jаар каа-jаада почтала кулур ийгилеп турар болгылай бергилеген... Jе оноҥ jуу-чак башталган... Ойто ло тӱбек, ойто ло торо... Иш, иш, иш...

Улужан-апа jеерен атты комуттайла, аул барган. ӱч ле конорым деген кижи, беш конды — келбеди. Сакыбай — канай сакыбас, ачынып канай ачынар — ол кире jакшы эткен кижиге. Эмеш амырап, айылдап алгай. Какай да база байрамду ине. Бу мындый санаала Мы​зыл jӱрегин jабызадып, Улужан-апаныҥ бастыра иштерин эдип jӱрди: ийнек-бее-тӧӧлӧрин саайт, сӱтти кымыс-шубат, сарjу-курут, эjегей-быштак эдип, канайып ла кубултат. Бешбармак, шурпа, боорсок эдип, Базгынбай-акени канайып ла азырайт. Базгынбайга бу jарайт, ол сӱӱнет, Мызылдаҥ кӧс албайт. Сананбаза да, экӱ ӧбӧгӧн-эмеген болгон болзоос, не болор эди деген санаа келет. Бу балдар, бу айыл-jурт, бу мал-аш — бистийи болгон болзо, бу колхозтыҥ тӧӧлӧрин кабырып, мында ла jаткан болзобыс... Бир сананза, мынаҥ артык не керек. Jер-алтай — кайда ла jер, jӱрӱм — кайда ла jӱрӱм. Ырыс-тӱбек — кайда ла тӱҥей.

Базгынбай эҥир кирзе ле, домбразын алып, ойнойт ло ойнойт. Домбразы кезиктерде чын ла куучындап, “Мызылжан, Мызылжан” деп тургандый билдирет; оны куулгазын-илбизин телекейге кычырат. Санаазын токынадат, jайымжыдат, jӱрегин кайылтат; jымжадат. А кожоҥдоры кандый кунук, кандый jайнулу!.. Бу кожоҥдордоҥ, бу домбраныҥ кӱӱзинеҥ артык не де керек jок. Мында ла артып, бу ла элбек телкемдерге jылыйып калза кайдар. Кижиниҥ jӱрӱми канчыjан, удабас тӱҥей ле тобрак-балкаш болуп калбай. Алтайга jетсе де, ондо азылу казан, эдилӱ кийим, белен тура jок эмей. А артып калзаҥ... Балдардаҥ да бодозоҥ — олор мында туулган, бу jердиҥ улузы. Олор нени де jылыйтпас... А домбра кандый jараш jыҥкылдайт: “сен кӱннеҥ jаркынду, сен айдаҥ jараш” дейт ошкош...

Базгынбай бӱгӱн кайыш тилеелик деди. ӧӧрмӧ ӱйген-куйушканын, камчызын баш кайырчактаҥ чыгарып кӧргӱсти. Бойы ӧӧргӧн болзо, jаан ус кижи эмтир... О, кайыш тилерге jаан ченемел керек эмей. Оноҥ ӧскӧ Баз​гынбай балдардыҥ jаанын, Ырысты да, айдып албай. Эҥ ле баштап кайыш чичкези-jалбагы бир тӱҥей болзын. Оноҥ ол кайыш канча ла кире узун кезилзин. Мындый ишке алмазтый курч бычак, аjарыҥкай кӧс лӧ бек кол керек.

Бот, Базгынбай ла Мызыл айылдыҥ кӧлӧткӧзине удура-тедире, тизелери арай тийишпей, отурып алдылар. Ийнектиҥ келтегей терезин тилип баштап ийдилер. “Э-э, бу теренеҥ балдарга башпак ӧдӱктер кӧктӧп берген ки​жи — деп, Мызыл сананып калды. — Акыр, акыр, кижи кайышты jастыра тудуп ийип калып!..” Jе Мызыл бу ишти jакшы билетен: адазы база кайыш ӧӧрӧтӧн ус бол​гон.

Кайыш токтоду jок чӧйилип, кезилип ле jат, кезилип ле jат. Базгынбай кезиктерде тынбай да барат. Эрдин jалай согот, бажын олый-солый jантыйтат. Маҥдайы терлейт, терлейт, jе терди арчыырга, колдордо бош jок.

Базгынбай ла Мызылдыҥ колдоры каа-jаада тийижет, экилези jымырт эдип калгылайт. “Калак ла калак?” — деп, Мызыл тудунат. Эр кижиниҥ колы ого тийбегени тӧрт jыл болуп калган. Эр кижиниҥ jыды да саҥ баш​ка... Акыр, акыр, кол тыркырай бербезин...

Jе Базгынбай бойы ӱрей кезип баштады. Маҥзаарыйт, jӱрексирейт. Бӱдӱминде та нени де айдар кӱӱндӱ кижи, jе чек ле барынып болбойт. Терлейт, терлейт... Кайыш ойто ло ӱзӱлет. Токынаар деп канча албаданды, jе учында чӧкӧди: “Болмайт!” —- дейле, колын jаҥыды: тере карам эмей база, карам...

Бу эҥирде Базгынбай сӱрекей ийделӱ домбралады. Кӱчине — кӱч, ӱнине — ӱн кожулып калгандый. Бу эҥирде ол jиит ле бӧкӧ, jараш деп кӧрӱнди. Ичинде тӱӱлген, кайнаган ийдезинеҥ тазыл-тамырлары jарылып, ӱни ӱзӱле бербезин деп, Мызыл коркып jатты. Балдар да соныркап, уйуктабай тыҥдады.

Учында Базгынбай арып, токтоп, караҥуйда узак отурды. Оноҥ чыгала, “км” деп jӧткӱрип салып, айылды айландыра баскындады ла баскындады. Мызылды чыгар болор бо деп, сакыганы jарт болды.

Балдар шык уйуктагылап jаткандар. Мызылды не де тутпаган. “Чыгайын ба, jок по” деген санаанаҥ Мызыл бастыра бойы изип, кӱйӱп чыгала, jе тиштерин тиштенип, суй-албанда ӧчти ле ӧчти.

Базгынбай чӧкӧп, айылга кирди. Ордына jадала, таҥ атканча аҥданды, ӱшкӱрди.

Мызыл база кӧс jумбады. Jе бир де кыймык этпеди.

Эртезинде Улужан-апа jанып келди. Балдарга сакыр, Jаҥарчыга такыйа бӧрӱк экелди. Мызылга — чоокыр арчуул. Балдар чек билинбес. Мызылга эп jок — ондо удура сыйлаар не де jок. Эрдиҥ мойнын “jок” кезер деген сӧстиҥ чыны бу туру.

Улужан-апа учугын ойто ло иирип отура, Базгынбайын мактай берди. Мызыл дезе тӱк тыдып отурды.

— Билериҥ бе, Мызылжан, Базгынбай эмес болзо, мен эмди та тирӱ, та jок. Ада-энемле кожо туку кажы тушта Сибир-Нарын jаар айдагылап ийгилеер эди. Ол Нарын та кандый кату jер? Оноҥ ойто jанган кижиге бир де туштабадым. Айланайын, кайран ада-энем, карындаш-туугандарым... Эмди та кайда улус? Та тирӱ улус?.. Мен сок jаҥыскан... Адам Тлеукен jаан бай болгон. Ой-байу-у! Бу Улу Чӧлдӧ оны билбес кижи jок. Туку узбек-туркмендердеҥ бери садыжатан. Jок jердеҥ акчаны эдип ийер. Бодозоҥ до — ол тушта орус каан ла герман каан jуулашкылап тургулаган. Черӱге аттар керек, сӱрекей кӧп аттар керек! Адама наjы коjойым келген: “Жабагалар керек. Кӧп-кӧп жабага!” — “Каншу ке​рек?” — “Жӱс! Жок, жок, эки жӱс!” Тлеукен адам “jӧп!” деген: “Акчазын озо беретен болзын!” Коjойым “баркелде!” деп кол туткан, акчазын тӧлӧйлӧ, jӱре берген.

Эзенде jайгыда коjойым келер болзо, Тлеукен адам эки jӱс койдыҥ ичине jаба кадып калган jабага-таакызын каптарга сугуп алган отурган.

— Адыра кал! Мен жабага ат дедим, ат дедим! — деп, коjойым, ойноттырганын сезип, арай тала бербеген.

— Шын, шын! — деп, адам кӱлӱмзиренген. — Жабага, жабага. Сӧзӱмди бӱтӱрдим, бӱтӱрдим.

Адам Тлеукеннеҥ нени аларыҥ: кол тудушкаҥ, “баркелдешкеҥ”. Айткан сӧс — алтыннаҥ баалу, jӧптӧшкӧн jӧп — jӧӧжӧнӧҥ бийик...

Туку Балкаш кӧлдиҥ jанында jатканыс. Базгынбай не болорын билгендий, кӧчӧӧк лӧ кӧчӧӧк деп jайнай бер​ген. Качкан кептӱ келгенис. Кызыл-тын бойыс ла базып ийгенис. Jирме jети jылда келгенис. Оноҥ ло бери бу тӧӧлӧрлӧ кожо. Эмди мыны куучындаарга да кем jок. Тӧӧлӧрлӧ кожо тӧӧ болуп калдыс. Бу куучынды чын деп, эмди кем де бӱтпес болбой. Бу ла белбейе отурган Улужан ады чыккан Тлеукен байдыҥ балазы канай болотон...

Базгынбай ла Улужан-апа тӱнду-тӱшту куучындаштылар. Керек дезе керижип те барып келип турдылар. Эртезинде Улужан-апа мынайда айтты: jаҥыс ла бу тушта Улужан-апаныҥ колдоры бош болды:

— Сени, артар кӱӱни jок кижини, тудар jаҥыбыс jок. Сеге jеерен атты абрала катай берер дештис. А балдарыҥныҥ бирӱзи бого jадып калзын. Кийнинде ойто келеле, алып аларыҥ. Эмезе jаандаза, балаҥ бойы барар. Jе онызын кудай кӧрзин... Улу сӧстӧ уйат jок, jаан сӧстӧ jажыт jок. Бистиҥ сӧзис бу. Бойыҥныҥ сӧзиҥ — бойыҥда.

— ...Jе бу бого кем артып калар, балдарым?

— Кемибис те артпас.

— Jе кемди арттырарыс, балдарым?

— Кемди де арттырбазыс.

— Ырыс, сен артарыҥ ба?

— Jок.

— Jаҥар, сен артарыҥ ба?

— Jок.

— Кичинегеш балам Jаҥарчы, сӧсуккур кызычагым, артар болбой?

Jаҥарчы нени де айтпай, jӱзин эки алаканыла бӧктӧй тудуп, jерге кӧҥкӧрӧ jада тӱжеле, ачу-ачу ыйлайт... Арык jарындары тартылгакшыйт...

...Уйуктап jаткан Jаҥарчыны ойгоспой, таҥ алдында табыш jоктоҥ атанып ийдилер. Бууда Кӧк ийт кунукчыл кыҥзыды.

— Jакшы болзын!

— Кош!

— Кош!

Кӧп сӧс — чӧп сӧс. Сӧстӧр — санаада, кӧгӱсте. Канайдар, ӧскӧ арга табылбады...

Базгынбай-эштеҥ чыккаалы эки кӱндӱк jол ӧттилер. Сок jаҥыскан содойгон та кандый да сӧӧксалгыш-мазардыҥ jанына конуп алдылар. Тирӱлерле конгончо, ӧлгӧндӧрлӧ кожо конзо, артык эмес пе деген санаа келген. ӧлгӧндӧр коноочызына сӱрекей сӱӱнер, оныҥ амырын карын jакшы корыыр дежетен эмес беди.

Мызыл jеерен атты каруулдап, кӧс тӧ jумбады. Уурчы келзе, оны та канайдарга турган? Ого канай удурлажар? Канайдар? Jе не де болзо, кыйгырар, табыжаар, бодоп коркыдар. Jок, jок, Мызыл эмди тегин кижи эмес! Ол балдарын корыган эне айу! Ненеҥ де айабас! Jара тартып ийер, керек болзо, тыны да карам эмес — ӧмӱрлешкенче, ӧлӱшкенче барар.

Алтай-Каҥай jанып бараткан балазын ыраагынаҥ сезип, алкыш-быйанын ого ийер болор бо? Ийде-кӱч, ижемjи кожор болор бо?..

Кӱннеҥ озо ойгонып, серӱӱнде jол алар дежип, ата​нып ийдилер. Бир болчок курутты он болчокко бодоп, “ич тӧгӱндеп”, ооско кайылтып, канча ла кире узак jиирге албаданып, барып jаттылар. Суу божоп калган, jе баскан кижи бок базар, кандый-бир колодец-кутук учурай берер болор бо?

Бирӱзи де унчукпайт. Сӧстӧр бастыра айдылып кал​ган. Кажызыныҥ ла санаазы — айтпаза да jарт.

— Эне, абрада... абрада jама-ан — деп, Ырыс кенете jалтана-jалтана айдынды. — Jаман дейдим! — деп, учында jап-jарт айтты.

— Эйе, jама-ан — деп, Jаҥар jӧмӧди. Jӱзи кызарып, бастыра бойы атрайыжып чыкты. Эмди ле ыйлап ийгедий.
Мызыл унчукпады. Тиштерин тиштенип алды. Jеерен ат кӱӱн-кӱч jок jелип ле баратты.

— Чын, балдарым, jама-ан! — деп, Мызыл кенете кыйгыра айтты. — Jаман, jаман! — деп, jеерен атты кайра бурыды. Боожоны силке сокты. — Jаман, jаман, jаман!

Jеерен ат бу бого бӱтпей, бир эмеш тескерлеп jӱреле, jе оноҥ оҥдоп, чын эмеш пе деп омокшырап, айлын кӧстӧп, меҥдеп ийди. “Калак, кайра бурып ийбезин!” — деп, кӧстӧри тескери кылаҥдап, там тӱргедеп баратты. Ойто ло унчугышпайт. Кажызыныҥ ла санаазы айтпаза да jарт.

ӱчӱлезиниҥ кӧстӧринде jаш...

Тегерик кӧӧлмӧктиҥ jарадында сок jаҥыскан jапрайган кийис айылга чек ле тал-тӱштиҥ изӱзинде jеттилер. Кӧк ийт ыраагынаҥ jалканчып келди. Базгынбайдыҥ кула ады кӧрӱнбеди.

Улужан-апа удура чыкты. “Ой-бай!” — деген бойынча, эки колын ичкери сунды. Jе Мызылдыҥ чырайын кӧрӧлӧ, ол ло jерине тура тоҥуп калды. Оныҥ кийни jанынаҥ Jаҥарчы чыга конды.

— Эне, эне-е! — деп, багырганча jеде келди. Мызыл абранаҥ тӱже калыйла, Jаҥарчыны колынаҥ туткан jерде, оны сӱӱртегенче, кайра болды.

Эки уулчак абранаҥ база тӱже калыдылар. База ла кайра болдылар.

Керек дезе jеерен атты чакыга буулагылабады. Ыраар, ыраар, бу мынаҥ канча ла кире тӱрген ыраар!

Кайа кӧрбӧс. Канайтса да кӧрбӧс.

—Токтоҥыз, токтоҥыз! Тӱшиҥиз! — деп, Улужан-апа арга jокто кыйгырды. — Чай ичиҥгиз! Кымыс...

Jок. Токтобос! Унчукпас! Укпаачыҥ болор. Билбеечиҥ болор.

Кажызыныҥ ла тамагы тунук. Кажызы ла jаадый, тыыдынып алган. Эмеш ле бошсалынза, ыйлап ийер. Бу бого элен чакка артып калар.

“Jакшы болзын, Улужан-апа! Слер jакшы кижи. Jакшыгар учун алкыш-быйан! Бис слерди ундыбазыс... Оорыбайтан болзо слерге, эдимди де кезип берер эдим... Jаман сананбагар... О, jайла, jӱрӱмди...”

Улужан-апа олордыҥ кийнинеҥ кӧрӱп, турат ла турат. Тыныжы буулып, кӧкси бӧктӧлӧт. Учында буттары боокырылып, ол ло jерине отура тӱжет:

“Jӱргӱлеп jатканы бу туру... Баргылап jатканы бу туру... Jаҥыскан артканым бу туру... Ботоозын jылыйткан тӧӧдий, карыгатаным бу туру... Jӱрӱмимнеҥ барып jаткан ошкожоор... Jӱрегимнеҥ айрыл jаткан ошкожо-ор...”

Улужан-апа Мызылдыҥ ордында болгон болзо, шак ла мынайып эдер эди.

“Кош! Кош! Jолыгар кыска билдирзин! Jоболыгар jеҥил бодолзын! Jаман — jайлазын, jакшы — jапшынзын!.. Jакшы улус болуп ӧскӱлегер!..”

Базгынбай Jантык-ӧркӧш дейтен тӧӧни jандырып келетти. Айлы кӧрӱнип келерде, ыраагынаҥ балазып, икреенип ийди. Базгынбай-эште эмди кичинегеш эрjене бар эмей. Jе бу ла тушта чакыда jеерен ат кӧрӱнди. Абра ол ло jеринде — айылдыҥ эжик алдында турды.

“Ой-байа-а, ойто jангылап келген болор бо?.. Не бол​ды не?.. Айса болзо ырыс... сӱйинши?!”

Кула атты камчыла тарттырып, кату jалына jада тӱшти. Jеде чаап келер болзо, Улужанныҥ jӱзинеҥ ончозы jарт болды.

Айлына кирбей де, jеерен атты комуттайла, атанып ийди.

Улужан-апа токтотподы. Сӧс тӧ айтпады.

Чӧл кырында барып jаткан ӱч кара темдекти эртезинде кӱн чыгарда jаба jетти. Олор ӱчӱ эмес, тӧртӱ деп, Базгынбай билер. Jаҥарчыны энези jӱктенип алган. Энезине де, балазына да кандый кӱч...

Базгынбай адын токтодып, абрада узак отурды. ӱшкӱрди. Керек дезе jеерен ат ӱшкӱрди.

Базгынбайдыҥ кӧстӧринде — jаш, кӧксинде — таш: “Айрылышканыс бу туру... Кӧрӱшпейтенис бу туру... Мен олорго — ӧлгӧмдий, олор — меге ӧлгӧндий...”

“Керексибегени бу туру... Эмди мен jаар бир де jиит келин качан да соныркап кӧрбӧс. Мени эр кижи деп бодобос... Э-э, эледим, чыладым. Тазылым кургаарга jат, тагылым ӧчӧргӧ jат... Jо-о, jо-о...”

“Jе не де болзо, айлыма сӱӱнчи кирген... Кулагыма кӱн конгондый бодолгон. Jӱрегимде jыргал болгон, jӱрӱмимде бир байрам болгон”.

“Кош, кош! Рахмат, рахмат!”

Базгынбайга бу jеерен атты абразыла катай апарып берзе кайдар деген санаа кирди. Чындап та, апарып берзе кайдар?.. Jе онойдо эдер арга канында jок, калыгында jок. Угында jок, учурында jок. Бу jаҥды Базгынбайдаҥ болкый эрлер бузуп болбогон. О, алла...”

“Эмди ойто ло иш-тош, тӧӧлӧр, кийис айыл, карган Улужан... Курсак болгон боорсок, суузын болгон шубат... Ойто ло бор-кар санаалар, боромтык jӱрӱм...”

“Ичкертимде ижемjи jок, алдымда амаду jок...”

“Кош! Кош! Рахмат...” 

“Домбра керек, домбра! Ойноор, ойноор, ойноор... Jӱрегимди jассын, карыгымды кайылтсын...” 

“Кийиктер эмес, кижи болгылап ӧзигер!..”

Теҥеридий, теҥистий элбек чӧл... Кӧс илинер буудак jок: бу дӧӧн чӧл, ол дӧӧн чӧл... Изӱ. Баш jарылар изӱ. Кижи jӱӱлер изӱ. О, jайла, кижи бу бого тирӱге быжа бербезин!..

Мызыл балдарыла кожо ӱрбедегилеп барадат. ӧлӧрдиҥ бери jанында да дезе кем jок. Эки бут уладап кал​ган, эр-кӧгӱсте кӱч jок, ич торо. Курсак та jок, суу да jок. Ого jӱк кӧлӧткӧ бар болгон болзо!

Канча да кире бассаҥ, ол ло jериҥде турган ошкожыҥ. Бу куба чӧлдиҥ учына керек дезе кускун jетпей, куркуны талып ӧлгӧн эмей.

“О, jайла, jаҥыс ла ижемjи jылыйбазын, амаду чӧкӧлбӧзин”...

— Jойу jакшы-ы дезегер, балдарым — деп, Мызыл тыныжы jетпей шыйкынактайт. Jӱктенип алган Jаҥарчы уур. Кезиктерде энезиниҥ тамагын бууй тудуп ийет.

— Jакшы-ы—деп, Ырыс туура кӧрӱп, бажын кекийт.

— Jаксы-ы — деп, Jаҥар терлӱ jӱзин там былjайт.

— А мен аштап турум — деп, jӱктендирип алган Jаҥарчы jаан кижидий, jап-jарт айдынат.

— Удабас ла айлыс... болор. Балам бӧкӧ-ӧ, чыда-жар...

Мызыл jердеҥ кӧс албайт. Келескен-jылан jӱрген болбозын. Курт та болзо, курсак эмей.

“Арганы кайдаҥ табар?.. Канайдар, канайдар?..”

— Айдыныгар, балдарым — деп, Мызыл кӱнчыгыш jаар ичкери кӧрӧт.

— Кӧстӧриме туулар кӧрӱнзин — деп, Ырыс ичкери кӧрӧт.

— Кӧстӧлиме туулал кӧлӱнзин — деп, Jаҥар ичкери кӧрӧт.

— Меге суу, суу... — деп, Jаҥарчы jайнайт. Чӧл лӧ Теҥериниҥ бириккен чийӱзи тӱп-тӱс. Чирей тартып койгон учуктый, тӱп-тӱс...

...Мызыл-эмеген межикте де болзо, jе ончозын сезип, билимдеп jатты. Бот оны Корболу jурттыҥ тыштында сӧӧксалгышка jетиргилеп келдилер. Jети-сегис кижи: “Араай, араай...” — дежип, межикти чебер кӧдӱргилеп, оны ӱргӱлjиге jадар айлына — ороныҥ кырына салып койдылар.

“Канайдар, ак-jарыктаҥ барып jатканы бу туру... Jӱрӱп jатканы бу туру...”

Межиктиҥ jанында Ырыс, Jаҥар, Jаҥарчы турдылар. Олор эмди бойлоры jажагылап калган улус. Мында ла ол Jаҥарчыныҥ балазыныҥ балазы, та нениҥ де учун база ла Мызыл деп адагылап койгон баграк кӧстӧрлӱ кызычагаш турды.

Айландыра калыҥ jон: балдардыҥ балдары, олордыҥ балдары, ага-ийни, эjе-сыйын, бӧлӧ-карындаш, таай-jеен, кӱйӱ-куда — тӧҥӧзӧктӧҥ кӧп тӧрӧгӧн-тӧс. Тӧпсана jанып келген болзо, бу тӧрӧгӧн оноҥ кӧп, оноҥ элбек, оноҥ бек болор эди.

Корболу бастырага jуук мында: кожо jӱрген, кожо иштеген jерлештер, jурташтар, кураалаштар, амадаштар… Алтайлар, алтайлар...

— Jакшы кижи болгоноор — дештилер. — Эмди jаза-ап jадып, jакшы-ы амырагар — дештилер. — Алдыгар ары болзын, аркагар бери болзын... Эмди, канайдар база, бисте керегеер jок...

Ончозыныҥ jӱстери кату ла соок болды. Кажызы ла сананат: бу кижи дегени не? Ол неге болуп jӱрет? Бу jӱрӱм дегени не?.. Jе бир де кижи ыйлабайт. А не ыйлаар: эмеген jӱрерин — jӱрӱп, иштеерин — иштеп, аларын — алып, jиирин — jип койгон. Тазылы — тамырланып калган, ӱрени — ӱйелерге арткан.

Бастыра jӱрӱминде кой кабырган. Эмди ол jерде кой бар болзо, ондо до кой кабырбай. Мызылдаҥ артык койчыны Кудай кайдаҥ табат эмеш.

Межиктиҥ какпагын jаап ийдилер.

— Эмди мен кемле кожо уйуктайта-ам? — деп, кичинегеш Мызылдыҥ ӱни шаҥ этти.

— Алдырбас, балам. Сен эмди jаан, бӧкӧ-ӧ болуп калгаҥ — деп, Мызыл эмеген санаазында айдынат.

Ташту тобрак межикти торгулта берди. Jе бу табыш Мызыл-эмегенге угулбайт.

Ол Улу Чӧллӧ балдарыла кожо ӱрбедеп барадат. Jаҥарчы белинде. Ырыс ла Jаҥарды jединип алган. Ты​ны ӱзӱлердиҥ кажы jанында ижемjилу ичкери кӧрӧт. Чӧл лӧ Теҥериниҥ бириккен тӱп-тӱс чийӱзи толкулана бызылып... туулар — Тӧрӧл Туулар! — содойыжып, тӱдӱскек ӧткӱре чаҥкырайа jалтыражып, Мызылга удура чыклагылап келеткилейт...

Ноябрь, 1988 j. 

Улалу — Экинур — Улалу
 1 Нар — эркек тӧӧ.
